
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ӨМНӨХ ҮГ

	 

	Зөвлөлтийн нэрт зохиолч Н. А. Островский иргэний дайны үед Улаан Армийн эгнээнд байлдаж явсан бөгөөд дайны дараах сэргээн босгох, Зөвлөлтийн засаг төрийг бэхжүүлэх ажилд идэвхтэй оролцож хүнд хүчир нөхцөлд амь биеэ хайрлалгүй ажиллаж байгаад орноосоо босож чадахгүй өвчинд нэрвэгджээ. Ийм хүнд өвчтэй, хоёр нүдгүй болсон боловч Зөвлөлтийн ард түмнээс нийгэм журам байгуулах их үйл хэрэгт хоцрохгүй оролцохыг хичээж уран зохиолын фронт дээр ажиллажээ.

	«Шуурганаар төрөгсөд» гэдэг роман бол Н. А. Островскийн хоёрдугаар зохиол юм. Зохиолч энэ романыг бичих ажилд 1934 онд ороод бараг гурван жил шаргуу ажилласан байна.

	Н. А. Островский, иргэний дайны үед холбогдох утга зохиол, түүхийн бичиг баримтыг хичээнгүйлэн судалж энэ зохиолынхоо гол чиглэл, сэдвийг тогтоожээ.

	Зохиогчийн өөрийн нь бичиг захидлаас үзэхэд «Шуурганаар төрөгсөд» гэдэг романыг залуучуудад зориулсан бөгөөд эзэрхэг түрэмгийчүүд, фашизмыг эсэргүүцсэн зохиол юм. 1918—1919 онуудад Украин, Польшийн ажилчид болоод Галицийн тариачдаас Польшийн цагаантан нарын эсрэг явуулсан тэмцлийн бодит материал дээр үндэслэн бичигдсэн энэ зохиолын гол зорилгын нэг бол хувьсгалт тэмцэл дэх интернационализмын эв нэгдлийн асуудлыг тусган үзүүлэхэд оршино. Үүнийг Раймонд Сарра, Олеся, Птаха, Пшеничек зэрэг польш, еврей, украин, чех үндэстэн залуучуудын нөхөрлөл, жинхэнэ эв хамтын бат нэгдлээр харуулжээ.

	Н. А. Островский «Шуурганаар төрөгсөд» гэдэг романаа 3 боть зохиол болгон бичих төлөвлөгөөтэй байжээ.

	Тэргүүн дэвтэрт бичигдэх зүйл бол 1918 оны эцсээр Украины нэг хэсэг нутгаас Германы түрэмгийлэн эзлэгчид ухран гарч, ажилчин анги, тариачид хоёр, Польшийн хөрөнгөтөн газрын эзэдтэй тэмцэж байгаа явдлууд юм. 2-р дэвтэрт нэг талаас Польшийн баячууд тайж нарын байгуулсан улсын тэргүүн Пилсудскийн байгууллагынхан хүчээ хуримтлуулж Украины хагасыг эзэлж аваад Украины үндэсний үзэлтэн Петлюртай холбоо тогтоосон байдал нөгөө талаар жижиг партизан баг цэргүүдээс Улаан Арми байгуулагдаж петлюрын дээрэмчдийг бут цохиж байгааг бичих байжээ. Эзэрхэг түрэмгий Польш улс Зөвлөлт орон руу ил довтолж Киев хотыг эзэлж авсан боловч морьт нэгдүгээр Арми хүчээ бөөгнөрүүлэн польшийн булаан эзлэгчдийг Украинаас хөөн зайлуулсныг 3-р дэвтэрт харуулах байжээ.

	Гэвч Н. А. Островский энэ төлөвлөгөөгөө бүрэн гүйцэтгэж чадсангүй. Түүний биеийн эрүүл мэндийн байдал муудсан учир зөвхөн тэргүүн дэвтрийг бичээд 1936 оны 12-р сарын 22-т нас баржээ.

	Н. А. Островскийн «Болд хэрхэн хатаагдсан нь» гэдэг анхдугаар зохиол уншигчдын хайр талархлыг хүлээсэн тул «Шуурганаар төрөгсөд» романыг олон нийт их сонирхож байжээ. Жишээ нь, шинэ романыхаа зарим бүлгийг хэвлүүлнэ үү гэж зохиогчоос Нэлээд хэдэн сонины газар хүссэн байна.

	Н. А. Островский 1935 оны 4-р сард романыхаа 5 бүлгийг бичиж дуусгаад «Сочийн үнэн» сонин, «Залуу гварди» сэтгүүлд хэвлүүлжээ. Нөхдийн шүүмжлэл, бүтээлч зөвлөгөө болон шинэ материалуудыг тулгуурлаж зохиогч романаа бичих ажлыг цаашид амжилттай үргэлжлүүлэн 6, 7, 8-р бүлгүүдийг бичээд 1936 оны 1-р сард тэргүүн дэвтрийг дуусгажээ.

	Гэвч Н. А. Островский «Шуурганаар төрөгсөд» романыхаа тэргүүн дэвтрийг улмаар сайжруулах талаар зогсолтгүй ажилласан байна. Зохиолч «Болд хэрхэн хатаагдсан нь» гэдэг зохиолоосоо чанарын хувьд дутмаг роман гаргахгүйг хичээж шинэ зохиолоо өргөн шүүмжлүүлэхийг хүсэж байжээ.

	Иймд Зөвлөлтийн зохиолчдын ерөнхий хороо, өөрийн тэргүүлэгчдийн хурлыг Н. А. Островскийн гэрт хийж, «шуурганаар төрөгсөд» романыг зориуд хэлэлцүүлсэн байна.

	Тэр хурал дээр А. С. Серафимович, А. А. Фадеев зэрэг нэртэй зохиолчдоос шүүмжилсэн шүүмжлэлийг үндэслэж Н. А. Островский өөрийнхөө шинэ романыг засжээ. Үүнд шинэ бүлгүүдийг нэмэн бичиж зохиолоо нийт 12 бүлэгтэй болгосноос гадна романд бичигдсэн үеийн улс төрийн байдлыг нарийн гаргаж хүмүүсийн тодорхойлолтыг гүнзгийрүүлэн сайжруулсан бөгөөд зохиолынхоо хэл, стилийг улам нягт нямбай болгожээ.

	Зохиогч хувьсгалт хөдөлгөөний уг сурвалж, түүний ард түмний чанарыг үзүүлэхийг чухалчилсан тул долоо, найм, есдүгээр бүлгүүдэд орон нутгийн нууц хувьсгалт хороо бослогыг зохион байгуулж, тариачдын партизан баг цэргийг хэрхэн удирдсаныг харуулсны зэрэгцээгээр романы гол баатруудын нэг Раевскийн Сигизмундийн дүрийг өөрчлөн харуулжээ.

	Арга мухардсан мэт байдалд боловч ганц байлдагч гэсэн эрэлхэг зориг гаргавал дайсанд их хор хүргэж болно гэж Н. А. Островский үздэг байсан учраас Птахын Андрей заводын зуух тогооны газарт зоригт үйл явдал хийснийг 6-р бүлэгт нэмж оруулжээ.

	Энэчлэн засвар хийсний дараа романы анхны долоо, наймдугаар бүлгийг 11, 12-р бүлэг болгосноос гадна 12-р бүлгийн төгсгөлийг тэргүүн дэвтрээс хасаж 2-р дэвтрийн эхлэлт болгохоор төлөвлөж байжээ.

	«Шуурганаар төрөгсөд» романы ингэж засварлагдсан тэргүүн дэвтэр тусгай ном болон хэвлэгдэж Н.А. Островскийн нас барснаас хэлхэн хоногийн дараа гарчээ.

	Н. А. Островскийн «Шуурганаар төрөгсөд» роман, «Болд хэрхэн хатаагдсан нь» гэдэг зохиолын нэгэн адил залуу үеийг эх оронч, интернационалист үзэл, нийгэм журам, эв хамтын төлөө амь биеэ хайрлахгүй тэмцэх үзэл санаагаар хүмүүжүүлэхэд их тус үзүүлсээр байгаа түл ач холбогдлоо хэзээ ч алдахгүй юм.

	ТЭРГҮҮН ДЭВТЭР

	 


НЭГДҮГЭЭР БҮЛЭГ

	Үүд аяархан тогшлоо. Людвига ном уншиж байснаа больж, чих тавин чагнахад дахиад зөөлөн боловч шамдуу тогших сонсогдов. Юзеф өвгөн л яршиг төвөг удсандаа урьдаас уучлалт гуйх мэт ингэж ая дагуулан аяархан тогшдог сон гэж бодоод Людвига хуучны цагийн зүүг өөрийн эрхгүй харлаа.

	«Арван хоёр өнгөрчээ... Өвгөн ийм орой ирэх ямар хэрэг бол оо юм бол?»

	Жеромскийн боть хөнжил дээгүүр гулсан хивсэн дээр унахад хавтасны нь алтан үсгүүд ширээний чийдэнгийн гэрэлд гялтганан харагдав. Нүцгэн мөрөн дээрээ торгон халаад нөмөрчихсөнөөс ч юм уу, сэтгэл, баахан түгшсэнээс ч тэр юм уу, Людвигагийн бие үл мэдэг хүйт оргин зарсхийжээ.

	— Юзеф аа, та юу?

	— Би байна, гэгээн хатантан минь.

	Зарц өвгөн ирэхдээ унтлагын өрөөнд орж мэхэсхийн ёслохоо мартаж мөн мэгдэж сандарсан байдалтай байсныг хараад, ямар нэг гоц явдал болж дээ гэж Людвига мэджээ.

	— Гүн авхай минь, гүн Эдвард ирлээ... гэхэд нь Людвига:

	— Юу гэнэ ээ?.. Эдвард ий? Тэгээд тэр чинь хаа байна? гэж бараг шивгэнэн асуусан боловч өөрт нь хашхирсан мэт санагджээ.

	Людвига нөхрөө эргэж ирнэ гэж огтхон ч бодсонгүй. Агшин зуур биеэ барьж тайвшрах гэж оролдсон боловч бүтсэнгүй, тэгэхээр нь тасалгаанаасаа ухаан жолоогүй гүйж гарлаа. Зочлох том өрөөнд төгөлдөр хуур дээр тавьсан лааны сүүмэлзсэн гэрэлд цэрэг бор шинельтэй нэг хүн аяны цүнхээ мөрнөөсөө мулталж байгаа харагдав. Тэр хүн үүд онгойх чимээ сонсоод түргэн гэгч эргэж харлаа. Үнгэгдсэн папах малгайгаа нүдээ хүртэл дарж өмссөн танихгүй нэгэн эр гэрэл халхлан зогсож байсан тул Людвига халаадныхаа энгэрийг аргагүй л зөрүүлэн цээжээ далдлав. Тэгээд үл таних хүний өтгөн их сахлыг гайхан ширтэв. Тэр цэрэг, Людвигаг гараас нь шүүрч аваад биедээ татсанд Людвига гэдрэг угзарсан боловч эрэгтэй хүний бяртай гар түүнийг чанга атгасан байв.

	Танихгүй хүний сахалтай нүүр Людвигагийн нүдэнд ойртоход анх гэнэт айж цочсон шигээ гэнэт тайвширлаа. Одоо тэр эмэгтэй, малгайд ч, хамаа намаагүй ургасан сахалд ч хууртахгүй болов. Эдвардийн үл мэдэг онийсон нүд, нарийхан хөмсгийг Людвига олон мянган хүний нүдэн дундаас амархан ялгаж таних ажээ. Хэдий тийм ч атугай торгон цэргийн хурандаагийн алтадсан эполет гялалзуулан дандаа дэгжин явдаг Эдди нь арай л биш шиг байлаа.

	Түүний сахал самбайнаас нь хэрчмэл тамхины гашуун үнэр, бас хөлсөнд чийгтсэн шинелийн хөгцөрсөн муухай үнэр ханхална.

	Могельницкий, эхнэр нь дотроо юу бодож байгааг мэдээд чичгэнэсэн цулцгар уруулыг нь үнссэнгүй харин санчгийн нь сэрвэгэр мушгиа үсийг үнсээд, гарыг нь тавив. 

	Тэгэхэд Юзеф ирээд дэргэд нь зогсож байлаа.

	— Чамтайгаа ийнхүү байдалтай уулзаж байгаагийн бурууг энэ л хүлээнэ. Биеэ угааж хувцсаа сольтол намайг ирсэн гэж Юзеф чамд мэдэгдэхгүй ёстой байсан юм гэж Эдвард малгайгаа авангуут намуухан дуугаар уучлалт гуйсан мэт хэлээд даахирсан үсээ эцсэн шинжтэй иллээ. 

	Үсээ ингэж илдгийг Людвига андахгүй тул нөхөртөө үүнээс урьд ойр дотно байсан нь сэтгэлд орж хайрт хүнийхээ хиртэй хувцас, үзэмжгүй байдалд түр зуур зэвүүрхсэндээ гутарлаа. Людвига, дэргэдээ Юзеф зогсож байгааг ч мартаж орхиод нөхөртөө наалдан толгойг нь тэвэрч аваад огтхон ч хувираагүй хайртай нүдийг үнсэн таалав. Одоо харин нөхөр нь түүнийг биеэсээ аяархан боловч шийдэмгий холдуулж:

	— Дараа болъё Людвига минь, дараа болъё... Би энэ бүх муухай юмаа тайлж хаяя. Тэгээд юунаас урьд биеэ угаах хэрэгтэй байна. Сүүлийн хоёр өдөр би галт тэрэгний нүүрс дээр унтаж явсан, чухамдаа ч унтаагүй тул хирдээ баригдсан мэт санагдаж байна гэв.

	Эдвард, эхнэрийнхээ унтлагын өрөөнд цагийн дараа ороход Людвига дахин гайхлаа. Юу гэвэл сахлаа, бас бужгар үсээ ч хуссан тул тэгшхэн дөрвөлжин духтай том толгой нь зүлгэсэн юм шиг гялалзаж байлаа. Үсээ хусуулахад зохихгүй гэдгээ мэдээд нөхөр нь үүнээс өмнө ер тэгж үзээгүй болохоор нэг л тас буруу мэт харагджээ. Гүнгийн хувцасны хуучин шүүгээ дотроос нь Юзефийн олж өмсүүлсэн саарал костюмыг хараад Эдвардтай анх гэрлээд Ницца хотод байсан үе Людвигад санагдав. Эдвард энгийн хувцастай байхыг Людвига тэр хотод л анх үзсэн бил ээ... 

	— За хонгор минь, одоо надаас айхгүй байж болно. Тэгээд бас үнсэж ч болох боллоо гэж Эдвард хэлэв.

	Дутуу татагдсан хөшигний завсраар өглөөний бүдгэвтэр гэрэл унтлагын өрөөндөө тусаад байгаа үед Людвига сэрсэн хэдий боловч нөхрийгөө сэрээж орхих болов уу гэж айгаад хөдлөлгүй түүнийгээ ажиглан хэвтэж байлаа. Эдвард завжиндаа гүн үрчлээс болсон зоримог амаа ангайсхийж удаан амьсгалах бөгөөд үсэрхэг өргөн өвчүү нь амьсгалах бүр торгон цамцыг хөвхөлзүүлэн хөдөлгөнө. Эдвард олон шөнийн нойргүй аюултай тулгарах болов уу гэж үргэлж сэрдэн харж явсандаа нэгмөсөн зүдрээд хатуу дарс, их хоол, Людвигагийн янагийн хайрд согтож хамгийн чухал юмаа дөнгөж ярьж амжаад л унтсан ажээ.

	«Чи минь энд үлдсэн учраас л би хүрч ирсэн. Чамайгаа би хэзээ ч мартаагүй явсан. Тэгээд чамайгаа мөрөөдөж Парис хотоос гарч хоёр фронтыг дамжин аюултай урт замыг туулж ирсэн. Харин би бага сага даалгавартай ирсэн нь үнэн. Гэвч намайг энд Польшийн хамгийн сайхан хүүхэн хүлээж суугаагүй сэн бол Парис хот, цэргийн яаман дахь ажлаа орхиод аюул зовлонг юунд туулах бил ээ?» 

	Эдвард энэ сүүлийн үг бүрээ зүүрмэглэн байж хэллээ. Чухал явдал болох гэж байгааг Людвига нөхрийнхөө ярьж амжсан өчүүхэн зүйлээс мэдээд амьдралын нь бүх хэвшил үндэс суурийг баллан сүйтгэх заналтай айхавтар аюул тулгарч ирж байна гэж өөрөө таамаглалаа. Хэдий тийм атугай ч Людвига баяртай байжээ. Юу ч боллоо гэсэн Эдвард энд байгаа цагт айж сандрах хэрэггүй бил ээ. Хэрэгтэй бүхнийг Эдвард урьдын адил өөрөө шийдэж хийнэ биз ээ. Людвига ахуй амьдралын аль нэгэн ноцтой асуудлыг шийдвэрлэхээс зайлж нөхрийнхөө өргөн мөрний ард нуугдсан ч болох байлаа.

	Эдвард санамсаргүй унтчихсантайгаа адил гэнэт сэрлээ. Тэгээд бие биеэ харж хоёул инээмсэглэв.

	— Мохоо хутгаар хутгалуулж байна гэж зүүдэлж сэрээд дээрэмчний муухай царайн оронд гэнэт чинийхээ царайг харахад ямар сайхан гэж чи бодно вэ?.. Гэвч орой боллоо босъё.

	— Эдвард аа, нүдээ аньж бай, би хувцаслаадахъя гэж Людвигагийн хэлэхэд Эдвард яах вэ дээ гэсэн байдалтай инээмсэглээд хивсэн дээр унасан номыг аваад уншиж байгаа дүр үзүүлэв. Жеромскийн зохиол «Үнэнч мөрөн», бослого гарах, өөрөө өөрийн жаргалыг түлхэх, үнэнч сэтгэлтэй байх тухай бичсэн байдаг... Людвига ер хувирсангүй. Мөн л нүдээ ань гэж гуйсаар байна. Насанд хүрсэн хүүхэд, романтик амьтан юм даа!..

	Гүн Могельницкийнхны эртний ордон, түүний бүх хорин долоон өрөөнд өглөөний ерийн амьдрал эхэлжээ. Ордны доод давхрын хагасыг эзлэн суудаг албатууд аль эрт босож гал тогооны газар өглөөний хоол бэлтгэж байв. Шивэгчин хоёр хүүхэн, нэг залуу зарц гурвуулаа үүдний тасалгаа, зочлох их танхимыг цэвэрлэж байлаа. Энэ үед дээд давхрынхан унтсаар бил ээ. Людвигагийн зарц Юзефийн ач охин арван зургаан настай Хеля гэдэг цэвэрхэн хүүхэн эзнийхээ өрөөг цэвэрлэх хэмээтэл үүд нь түгжээстэй байжээ. Энэ тухай өвөг эцэгтээ мэдэгдэхэд гүн авхайд төвөг удуулж болохгүй, өрөөг нь өнөөдөр битгий цэвэрлэ гэжээ.

	Эдвард эхнэрийнхээ жижиг ширээн дээр байгаа гоёлын үнэтэй аар саар зүйлийг ажиглан харж Людвигагийн эргэж ирэхийг хүлээж суутал, удалгүй Людвига Юзефтай хамт орж ирэв. Өвгөн, бууралтсан толгойгоо бөхийлгөхөд түүний сэрвэгэр туранхай дал, хөх казакин дээлийн цаанаас хэрзийлээ. Юзеф, Эдвардад аль нялх үеэс нь зарагдсан байжээ. Энэ өвгөн эзний байшинд орох гэсэн хүн бүхнийг дайрахад бэлэн байдаг гэрийн хөгшин нохойн адил гүний гэр бүлд үнэнч итгэлтэй байсан тул Юзефгүйгээр тэр ордон байж болмооргүй мэт бил ээ. Могельницкийнхан үүдний тасалгаанд тавиастай дундад зууны үеийн дуулгатай хоёр баатрын барималд дассанчлан Юзефт дассан бөгөөд баатрын баримал болоод Юзефийнхэн өв хөрөнгө мэт үеэс үед шилжин очдог байжээ.

	Юзеф өвгөн өөрөө зарц байснаас гадна хөвүүн, ач нар нь ч бас, гүн Могельницкийнханд өв залгамжилсан мэт зарц болдог байжээ. Юзеф, арван таван настай хүүхэд байх үеэсээ Эдвардын өвөг эцэгт зарцлагдаж эхэлсэн болохоор Эдвард гэрийн даамал өвгөнд итгэж, түүнд нэлээд дотно байдаг бил ээ.

	— Юзеф аа, чи бүгдийг миний хэлснээр хийв үү?

	— Тэгсэн, гэгээн ноёнтны ирснийг хэн ч мэдээгүй. Таны өрөөг би өөрөө цэвэрлэж байна, гэгээн хатантны унтлагын өрөөний зэрэгцээх тасалгааны түлхүүр энэ байна, авч ажаамуу. Таны явснаас хойш тэнд гүн авхай, бид хоёроос өөр хүн огт ороогүй... Хеля тасалгаануудыг цэвэрлэж байх үед гэгээн ноёнтон та өөрийнхөө өрөөнд байж болох сон болов уу. Миний ач охин хэнд ч хэлэхгүй л дээ. Гэвч ингэвэл дээр биз дээ... 

	Юзеф, хөгшин хүний сөөнгө дуугаар намуухан ярих бөгөөд хууз сахал нь бууралтсан түүний туранхай царайг Эдвард ширтэн хараад энэ өвгөн сүүлийн гурван жилд их хөгширснийг сая л ажжээ.

	— Их сайн байна, Юзеф аа. Одоо нөгөө Герман хошуучийн тухай надад ярьж аль. Түүнийг хэн гэдэг вэ?

	— Зонненбургийн Адольф гэдэг ээ, гэгээн ноёнтон минь. Тэр хошууч, хүмүүжүүлэгчийн хуучин өрөөнд суудаг. Зарлага цэрэг нь гэж нэг зальхай амьтан гал тогооны газраар цаг үргэлж эргэлдэж байгаад шөнө зарц нарын байранд Адамтай нэг дор унтдаг. Хошууч ноён өөрөө тайж угсаатай тохитой хүн бил ээ. Цэргүүдээ, манай шувууны хашаанд битгий танхайр гэж хориглосон. Тэгээгүй сэн бол цэргүүд нь манай нугас, тахиаг алж идээд байсан... гэхэд Эдвард,

	— Манай эдлэн газарт герман цэрэг олон бий юу? гэж өвгөний яриаг тасалж асуув.

	— Бүхэл суман цэрэг бий. Тэдний адуу манай өвсийг идсээр сар боллоо. Гэгээнтэн эхлээд зөвшөөрөхгүй байсан боловч германчууд эдлэн газрын эрхлэгч ноёныг баривчилсан учраас пингээ аргагүй онгойлгож өгсөн. Харин хошууч ноён манайд сууснаас хойш Германчууд өвсөө хөдөөгөөс олж авдаг болсон. Тэгээгүй сэн бол манай л... 

	— Цэргүүд нь хаана байрладаг вэ?

	— Бага эдлэнд байрладаг... 

	— За мэдлээ. Чи Иероним ламынд хэзээ очих вэ? Би түүнтэй өнөөдөр уулзах гэсэн юм.

	— Одоо очлоо. Ондоо тушаах юм байх сан болов уу?

	— Үгүй.

	Юзеф үүдэнд зогсосхийж:

	— Гэгээн ноёнтон таны ирснийг Иероним лам гуайд хэлж болох уу? гэж асуухад, Эдвард хоромхон зуур эргэлзсэнээ толгой дохин зөвшөөрчээ.

	Могельницкийнхан хоёулхнаа үлдээд Эдвард эхнэртээ ойртоход нь Людвига:

	— Уучлаарай Эдди минь, харин Иероним лам чамд ямар хэрэг болов гэж би гайхаж байна. Түүнд арай нүглээ наманчлах гэсэн биш байх даа гээд хангинам дуугаар инээв.

	Эдвард эхнэрээ энхрийлэн тэвэрч:

	— Чи Иероним ламд дургүй юу? гэж асуусны хариуд Людвига:

	— Дургүй ч биш ээ, гэвч чиний ирснийг аав, дүү, Стефания нарын аль нь ч мэдэхгүй байгаа нь нэг л хачин юм даа гэв.

	— Харин Иероним ламыг тусгай урьж байгаа юм. Үүнд чи битгий гайх. Шөнө дунд би цөмийг нь яаж үймүүлж сандраах вэ? Энэ байшинд германчууд байгаа шүү дээ. Гэтэл би францын офицер гэдгийг чи мэдэж байгаа биз дээ, Людвига минь, би маргааш Варшав орохоор явах болно. Тэгээд миний ирснийг хэчнээн л цөөн хүн мэдвэл, төчнөөн сайн байна.

	— Юу гэнэ ээ, чи дахиад явах юм уу?

	— Би удахгүй эргэж ирнэ ээ, Людвига аа.

	— За тэр, үлдсэн хэдхэн цагийг надтай хамт өнгөрүүлэхийн оронд чи тэр муухай ламыг дуудах юм хэмээтэл Эдвард инээмсэглэж:

	— Иероним ламд би нэг даалгавар өгнө. Энэ бол чамд сонин биш. Чи намайгаа өршөөгөөрэй, харин Иероним ламыг ирсэн хойно тэр бид хоёр хоёулхнаа ярилцах болно. Тэр кардинал ламаас нэг юм гуйсан гэнэ бил ээ. Тэр ч шашны л ажил төрөл дөө... Иероним лам үүнийгээ нууцалдаг учраас ямар нэгэн хүн байлцахад дургүйцэх биз ээ. Харин одоо чамаас хэдэн юм асууя гэж хэлэхэд Людвига:

	— Би сонсъё, Эдди минь гэжээ.

	— Тэр хошууч та нартай хамт хоол иддэг үү?

	— Иддэг. Аав, Стефания хоёр түүнийг урьдаг шүү. Тэр дарга тун боловсон зантай бас францаар нэлээд сайн ярьдаг... 

	Харин заримдаа ахлах дэслэгч Шмультке гэгч бовар үндэсний нэг бүдүүлэг офицерыг дагуулж ирдэг юм. Түүний эв хавгүй магтаал яриаг чи дуулсан бол яана. Тэгээд эндхийн эзэн нь бид биш харин тэд өөрсдөө гэдгийг цаг үргэлж цухуйлгадаг шүү. Аав хэлэхдээ, Шмультке түүнд их тус хүргэдэг гэх боловч би түүнд юу ч гэсэн тун дургүй... 

	Людвигагийн ярианд, хэлсэн үгнээс нь илүү ямар нэгэн ноцтой зүйл байгааг Эдвард таамаглаж хөмсгөө алгуур зангидахад, Людвига нөхрийнхөө бодсоныг сэдэж мэдээд хөмсгөнд нь хурууныхаа үзүүрийг хүргэж духны хөндлөн гүн атирааг тэнийлгэх гэсэн мэт илжээ. Людвига гараа ийнхүү дув дуугүй хүргэж нөхөртэйгөө үг яриагүй эвлэрдэг байжээ. Тэгээд Людвигагийн хуруу, уруул руу нь ойртож ирэхэд Эдвард эхнэрийнхээ бөгжний гялтганасан чулууг өөрийн эрхгүй ширтэн харж байснаа:

	— Людвига аа, чи эрдэнийнхээ зүйлсийг хаа хадгалдаг вэ? гэж асуулаа.

	Людвига урт сормуусаа гайхсан маягтай хөдөлгөж:

	— Хачин хүн ээ дээ, Эдди ээ. Энэ гурван жилд намайг яаж амьдарч байсныг асуугаагүй мөртөө.., юу гэж?

	— Чи хүүхдээрээ байна аа. Лю... Чи бид хоёрын хөрөнгө юу байгааг мэдэх гэсэн учраас л би асуусан юм. Яагаад энэ хэрэгтэй болов гэдгийг би чамд сүүлд хэлье. Чиний доржпалам чулуунууд урьд алтан рублиэр ямар үнэтэй байсныг чи санана уу?

	— Миний инжинд өгсөн эрдэнийн чулуунууд зуун далаад мянгын үнэтэй гэж ээж маань эгчид нэг хэлж байсан. Чиний бэлэглэсэн доржпалам ямар үнэтэйг өөрөө мэднэ шүү дээ гэхэд Эдвард дотроо түргэн гэгч бодсон нь:

	«Зуун дал дээр зуун хорийг нэмэхэд хоёр зуун ерэн мянга, цэцэрлэгт булсан арван рублийн дэвсгэртэй торх дахиад хоёр зуун мянга. Францын банканд байгаа зургаан зуун мянган франк, Лондоны банканд Людвигагийн нэр дээр хадгалуулсан арван хоёр мянган фунт. Бас миний өвөрт байгаа арван долоон мянган Герман марк... За тоолох мөнгө ч энэ л байна. Нэг сая орчим алтан рубль болно. Гэхдээ үүнээс Людвига бид хоёрт зөвхөн тал хувь нь оногдоно. Миний хувийн хөрөнгөний долоон саяас үлдсэн л энэ болж дээ. Одоо юм бүхэн зүйдэл залгаасаараа задарч эвдрэх гээд байгаа үед арван мянган десятин тариалан жижиг газар, уурын тээрэм, арьс ширний завод, мөн мянга зургаан зуун десятин ойг хөрөнгө гэж бодоход хэцүү. Энэ бүхний төлөө бас тэмцэх хэрэгтэй. Одоохондоо бид хагас сая алтан рубльтэй байгаа нь юу ч үгүй гар хоосноос дээр дээ».

	Үүдний цаана хүмүүсийн ярьж инээлдэх дуу дуулдаж, эмэгтэй хүн:

	— Владек аа, биеэ аятай авч явж сураач! гэж нэг хүнийг ятгаж байв.

	Үүний хариуд дооглон инээх чимээ сонстоход, Людвига:

	— Стефа, Владислав хоёр байна гэж сандрангуй шивгэнээд, — Юзеф тэдэнд миний биеийг муу гэж хэлсэн атал бас л хүрээд иржээ гэв.

	Эдвард эхнэрээ унтлагын нь өөрөө рүү дагуулж ороод өөрийнхөө тасалгааны үүдийг даруйхнаа онгойлгож:

	— Цаадуулдаа одоогоор юу ч хэлэлгүй түргэн л явуулахыг бодоорой гэж үүдээ хаангуут хэлэв.

	Стефания тасалгаанд орж ирмэгцээ:

	— Хонгор минь чи яагаа вэ? Чиний бие муу гэл үү? гэж чалчлаа. 

	Могельницкийн Владислав, Стефанийгийн сүүлхнээр тэшүүрээр гулгаж яваа мэт довтлон орж ирээд:

	— Өө Людвига минь, урьдын адил сэтгэл татам үзэсгэлэнтэйгээ байна, би үүнийг бардан батална гэж гуншин хэлээд Стефанийг элэглэн тойрч гарангуут Людвига руу хийсэн очив.

	Владиславын зөөлөн уруул гарт нь хүрэхэд Людвига урьдын адил зэвүүцжээ. Энэ хувхай царайтай хүү, эр болж өсөх тусмаа, яагаад ингэж ихүүрэлтэй санагддаг болсныг Людвига өөрөө ойлгодоггүй ажээ.

	— Манай хуурай дүүгийн хүмүүжилд зарсан асар их мөнгө хий үрэгдээд байгааг чи хар аа биз дээ, Людвига минь. Энэ чинь морин уралдааны хүн шиг ямагт түрүүлж гарах гээд байдаг болсон шүү гэж Стефания жигшин инээмсэглэх маягтай хэлэхэд: Владек эрвээхэй зангиагаа биеэ тоосон байдалтай засаж:

	— Шаламгайлан дайр гэсэн их жанждын уриа байдаг юм аа. гэж хэлснээ энэ эвгүй яриагаа өөр юмаар дүйвүүлж, Стефанияд нөхрөөс нь саяхан ирсэн захидлыг Людвигад үзүүл гэж санууллаа.

	— Станислав юу бичиж байна вэ? гэж Людвига сонирхон асуугаад Стефанияг мөрөөр нь тэвэрч, олбогт вандан дээр зэрэгцэн суулаа.

	Владислав тэр хоёрын урдаас харж суугаад Стефаниягийн торгон оймстой махлаг хөлийн булчин, Людвигагийн цэх аятайхан хөлийг мэдэмгий царай гарган ажиглаж байлаа.

	«Хонгор Стефа минь» гэж Людвига, Эдвардын өрөөнд дуулдахаар зориуд чанга уншиж эхлээд цааш үргэлжлүүлсэн нь: 

	«Манай штаб одоо Киевт байрлаж байна. Энэ бол овоо боловсон том хот бөгөөд дуурийн яггүй театртай юм. Жишээ нь өчигдөр бид «Фауст» хэмээх дуурийг сонслоо. Тэгээд манай өвгөн хурандаа Беклендорф «Дээрэмчдээр дүүрсэн зэрлэг орон гэхэд яг л Мюнхенд байгаа юм шиг байна шүү!» гэж гайхан хэллээ. Манайхан Острог хотыг эзлэн байхад би хоёр долоо хоногийн чөлөө аваад Малый Боровиц дахь манай Вольнын эдлэн газарт очоод ирсэн гэж чамд үүнээс өмнө бичсэн. Тэнд очиж цөлмүүлсэн газрыг хараад миний уур хилэн хэрхэн бадарсныг чи төсөөлж чадахгүй биз ээ. Манай байшинг дээрэмдэн доторхыг хоослоод цонхыг цөм зохисноор барахгүй дээврийн төмрийг хүртэл хуу татжээ. 

	Бас бүх машиныг хулгайлсан байна. Бага эдлэн газарт байсан адуу, малыг тариачид хувааж аваад тариа агуулах газрыг хэмх цохисон байна. Тэгээд цоорхой байшингуудаас өөр юу ч үлдсэнгүй. Хааяагүй хог новш хоосролын орон сав үзэгдэж байв. Эдлэн газрын эрхлэгч алагдаж, албатууд нь тарж зугтаажээ. Боровицийг эзлээд байгаа нэг салаа франкфуртчуудын тусламжтайгаар би мөрдөж нэгжлэг хийлээ. Би орос лам Пансийнд буусан бөгөөд манай эдлэн газрыг хэн хэрхэн дээрэмдсэнийг тэр хүн надад хэлж өглөө. Түүний зөвлөснөөр бид гацаанд нийтийн нэгжлэг явуулсан боловч өчүүхэн үлдэгдэл олж авсан нь мэдээжийн хэрэг. Тэр юм бүгдээрээ гуравхан өрөөнд багтав. Тэгээд би франкфуртчуудыг өөрийнхөө байшинд байрлаж суу гэснээс гадна гетманвартын дарга (диангийн эзэн Мазуренкогийн хүүг санаж байна уу?) гэр бүлтэйгээ манай байшинд нүүж оров. Түүнийг би эдлэн газрын эрхлэгч түр болгов. Тэр чинь тусч, сайн залуу байна шүү. Алдагдсан юмыг нэг зомгол ч орхилгүй цөмийг эдлэн газарт чинь олж авчирна гэж надад амлалаа. Гучин маркаар үүнээс илүү сайн эрхлэгчийг одоо үед би олж чадахгүй биз ээ. Энэ залуу гацааны хүмүүсийг бүгдийг таньдаг тул эгүүлж олж болох бүхнийг олно оо. Франкфуртчууд, эрхлэгчийн хамт гацаанаас зайдуу суувал дээр биз. Тэндээ нэг дор бөөн суувал хүмүүс довтолбол биеэ хамгаалахад амар хялбар болно. Дашрамд хэлэхэд тэнд эргэн тойрон партизан дээрэмчид дүүрэн байна. Гай болоход ламын зааж өгсөн хүмүүс биднийг очихоос урьдхан цөм анд зугтааж гарчхаад «маанагууд» нь л үлджээ. Тэр бүтэлгүй золигуудыг хойшид дээрэм хийхгүй болгохын тул хамгийн хортой нэгийг жанч гэж би Мазуренкод тушаав. Харин жанчих үед би байгаагүй нь мэдээжийн хэрэг...» гэжээ. Людвига захидал барьж байсан гараа өвдөг дээр тавиад:

	— Ямар муухай юм бэ? гэж шивнэн хэлэхэд Владислав өлгөн авч:

	— Тэгжээ. Станислав, Стефа хоёрыг бүрмөсөн хоосруулж. Боровицыд ядахдаа байшин үлдсэн байхад Галицийн эдлэн газрыг бүр шатаасан гэнэ ээ. Станислав яагаад нялуураад байгааг би ойлгохгүй юм. Би байсан бол гацааны хүмүүсийн тал хувийг дүүжлэн алаад тэр адгууснуудаас адуу мал, тариа будааг хурааж авах сан гэхэд нь Людвига яриаг нь тастаж:

	— Гэмгүй ч байж болох хүмүүсийг ташуурдан жанчих гэдэг ямар муухай хэрэг вэ. Тэгээд үүнийг Станислав хийж байх гэж дээ. Би мэдэхгүй юм... Энэ чинь угийн язгууртан хүнд зохилдохгүй ажил байна гэж сэтгэл хөдөлсөн байдалтай хэлэв. 

	— Чи ч яах вэ ингэж ярьж болох биз. Эдвард та хоёрын хөрөнгө бүтэн шүү дээ. Харин Станислав бид хоёр одоо бараг гуйлгачин болоод байна гэж Стефания уурлан хариу өчив. 

	— «Угийн язгууртан» гэдэг үгээр та юу хэлэх гээ вэ. Танай Чарнецкийнхан л ийм нэр алдарт тохирно гэх гээ юү. гэж Владислав бас уурлахад Стефания:

	— За боль, Владек аа, боль. гээд гараараа дохиж, — Та нар захидлын үг дуулах дургүй юм байна гэлээ. 

	Стефания бол олон сая рублийн хөрөнгөөрөө тайжийн сүлдийг аятайхан орлож байсан ойн үйлдвэрийн эзний охин учраас Владиславын ямаан омгийг ерөөс шоолж үздэг агаад харин одоо түүний уур нь хүрчээ. 

	Владислав бас нэг үг хэлэх гэсэн авч, хүн үүд тогшиж биерхэг зарц орж ирээд манай гэгээнтэн, гэгээн хатантантай уулзах гэж байна хэмээн хэлэнгүүт, хөлөө арай ядан хүчилж чирсээр тасалгаанд орж ирсэн овор мариатай өвгөнийг хүндэтгэн зам тавьж зайлан зогсоход Людвига:

	«Одоо Юзеф, Иероним ламтай хамт ирэх болоод байхад эд тэгэхээс тэгэх гэсэн шиг энд нэг зэрэг цуглаад мөддөө явахгүй бололтой. Иероним ламыг Эддийн өрөөнд шууд оруул гэж Юзефд хэлэх юм байна. Эдди ирсэн байтал хэн ч мэдээгүй байдаг, ер нь жигтэйхэн юм болж байна даа. Хүн мэдвэл Эддид тийм их аюултай гэж үү дээ? Тэгээд энэ зэвүүн жаал энд байдаг нь бас ч юу бил ээ? гэж дотроо зэвүүцэн боджээ. 

	Өвгөн бүгшдэг ханиадтай учир амьсгаа нь давхцан аахилах бөгөөд одоо сөөнгө дуугаар:

	— Яасан заяа муутай намар вэ. Миний хамаг бие бас л өвдөж, яагаад ч юм даараад байна. Адам аа, миний хөлийг хучаад яв. Тэгээд орыг минь засчих гэж хүчлэн дуугартал Адам гарчээ. 

	Стефания өвгөний дэргэд очиж суугаад:

	— Бид сая Стасийн захидлыг уншиж байлаа, аав аа. гэж хэлэхэд өвгөн гүнгийн өнгөгүй нүд сэргэж:

	— За юу гэж байна? Ярьж өгөөч. гэлээ. 

	Захидлын эхний хэсгийг өвгөнд аргагүй дахин давтаад Стефания цааш нь уншив.

	 

	«Захидал бичгийг цэргийн шуудангаар явуулдаг ч гэсэн тэр болгоныг бичиж болохгүй нь ээ. Сэтгэл тайтгаруулмаар юу ч хэлж чадахгүйдээ харамсаж байна. Украин орон зөгийн үүрэнд хэдэн мод шургуулсан мэт болжээ. Тэр модны нэг нь манай Германы арми мөөн. Зөгийн хатгалт улам бүр ширүүссэн тул ган торгүй гадаа гарахад аюултай боллоо. Хэн мэдэх вэ, би та нартай мөд уулзаж ч магадгүй. Хувь заяа маань бидэнд эмгэнэлт явдал зөгнөөгүй бөгөөд бид амьд мэнд уулзана гэж найдацгаая. Эдвардын тухай юу дуулдана вэ? Та нарын биес сайн уу? Хайрт Людвига, аав, Владек та нарыг мэндчилэн ёсолъё. Харин, Стефочка чамайг үнсье тэгээд...» 

	 

	Цааш нь надад хувьд минь бичсэн байна гээд Стефания инээлээ. Станислав ирэх гэж байгаад би их баяртай байна. Тэгэхгүй бол энд чинь үхчихмээр уйтгартай байна шүү. Хэдийд дуусах нь мэдэгдэхгүй дайн ялангуяа сүүлийн жилүүд залхуутай болж байна. Бүхэл улиралд хоёрхон удаа өчүүхэн бүжиг наадам боллоо гээч. Олигтой болгон нь цөм фронтод явчихсан учраас хаашаа л явбал дандаа цэргүүд байх юм. Энэ тариачны Украинд даан даангүй тусгүй байна. Берлин, Парис хоёрт л ёстой сайхан амьдралтай байх даа, энд ч уйтгараас болж галзуурч магадгүй нь ээ гэхэд өвгөн:

	— Үүнд баярлах юм алга гэж уцаарлав. 

	— Яагаад алга байх бил ээ? Стась ирэх гэж байна шүү дээ. 

	Могельницкийн Казимир Стефанияг дургүйцэн харж:

	— Ямар ч шалтгаар ирж болно шүү. Германчуудын байдал тун тогтворгүй нь захидлаас тодхон байна. Тэгээд тэд Украиныг орхиж зайлбал юу болохыг мэдэхэд төдий л хэцүү биш ээ. Тэдний хойноос большевикууд наашаа орж ирнэ шүү дээ гэж хэлэв. 

	Тэгэхэд нь Владислав тоомсоргүйхэн инээд алдаж:

	— Яалаа гэж дээ, аав аа. Украинд гурван зуун мянган Герман цэрэг бий. Энэ чинь дэлхий дээр хосгүй сайн арми шүү дээ. Харин большевикууд гэдэг чинь винтовоор зэвсэглэсэн хэсэг хүдэх эр, хуягт тэрэгний бараа харангуутаа л зугтаадаг малууд байгаа юм. Шмульткегийн ярих нь тэд энэ сүрэг малыг Брест - Литовскоос Ростов хүртэл туусан гэнэ бил ээ. Германчууд удахгүй Бакуг эзлээд дараа нь Москваг эзэлнэ гэж дэслэгч бат итгэдэг ээ гэж хэлэхэд Өвгөн биеэ агзгасхийлгээд:

	— За байз, Шмультке гээд байхаа боль. Тэр чинь хамар дорхноо байгаа хүдэх эрсийг дийлэхгүй байгаа юм аа. Тариачид Зайончковскийнхны нуга дээрх өвсийг булааж авахад Шмультке Зонненбург нар чинь юу хийл ээ дээ? Нэг суман цэрэгтэй тийш явахад гэмтэй гэсэн шүү дээ. Бас Баранкевичийн чихрийн завод дээр юу боллоо. Инээд хүрмээр юм болсон. Пулемёттой хэдхэн жаалууд л тэд нарыг зургаан цагийн турш заводод ойртуулаагүй. Тэгэхэд чи үүнийг үл ялих зүйл гэнэ ээ. Нэг өглөө сэрэхэд л бид бүгдээрээ гал дотор байж мэднэ гэж бодохоос би тайван унтаж чадахгүй байна. Энэ адгууснууд алан хядаж сураад байгаа учир тэд яаж ч чадна гэдгийг би мэдэж байна. Иймд тэднийг зөвхөн хүч хэрэглэж л зогсоож болно. Харин ийм хүч олдохгүй бол яадаг бил ээ гэхэд аймаар байна. Германчууд бидний ганц түшиг мөн. Тэд зайлаад явчихвал бид баларна шүү гэжээ. 

	Өвгөний амьсгаа давхцаж санчгийн нь судас хөхрөн гүрийж бүх биеэрээ ойж буун зовлонтойёо ханиахад хүмүүс цөмөөрөө чимээгүй болов. 

	Людвига цонх руу очиж байшингийн гол хаалганы дэргэд тэрэг зогсож байхыг хараад:

	— Өршөөгөөрэй би түр гараад ирье гэж үүд рүү явангуутаа хэлжээ. 

	 

	 

	Людвигаг гарангуут Иероним лам:

	— Би танд үйлчлэхэд бэлхэн байна, ноён Эдвард аа! гэж аяархан дуугарав. 

	Тэр хоёр бичгийн ширээний хажуу дахь зөөлөн сандал дээр өөд өөдөөсөө хараад сууж байлаа. Иероним лам гялалзсан жижигхэн хар нүдээ онийлгож Могельницкийг сэм ажиглана. Иероним лам зүгээр ядраад дутуу зүүрмэглэж байгаа мэт боловч энэ байдлыг Эдвард мэдэж байжээ. 

	— Миний хүрч ирсэнд Иероним лам гуай та жаахан гайхаж байна уу гэж Эдвард хэлээд мушгимал бүснийхээ үзүүрийн хар молцгийг имрэн ярилцаж суусан тэр хүний хурууг ажиглаж суулаа. 

	— Гайхаж байна уу гэнэ ээ? хм... Тийм ч байж болно оо гэж лам хариулангуут тэр хоёр бие биеэ халз харав. 

	Ингэж хоромхон зуур дув дуугүй ширтэлцэхэд Эдвард хутганы ирэнд хүрээд авсан мэт болж:

	— Та надтай илэн далангүй ярилцах биз ээ гэж би бодож байна. Тэгээд уг хэргийн нарийн ширийнд шууд оръё гэж дуугарахад Иероним лам түүнийг туршсан байдалтай харлаа. 

	— Кардинал Камаринитан танд мэнд хүргээд өчүүхэн зурвас дамжуулж өгөөрэй гэсэн. Энэ байна. 

	Цаасны өөдсөн дээр латин үсгээр эмийн жор мэт бичсэн зүйлийг Иероним лам хэдэнтээ уншлаа. 

	Түүнийг ажиглаж суусан Эдвард:

	«Энэ чинь сайн боксчин болмоор хүн байна даа» гэж дотроо боджээ. Үнэндээ ч Иероним ламын толгой том бөгөөд дөрвөлжин хүчирхэг эрүүтэйгээс гадна хүзүү нь бүдүүн бил ээ. Хар нөмрөгийн цаана махлаг чийрэг бие мэдэгдэж байлаа. 

	Иероним лам байн байсаар. 

	— Миний ойлгосноор бол намайг танд тусал, тэр ч байтугай танаас хий гэж даалгасан бүхнийг биелүүлж бай хэмээн кардиналтан даалгажээ гэхэд нь Эдвард:

	— Та зөв ойлгожээ. Гэвч Ватиканы1 шинэ чиглэл танд арай тодорхой биш байгаа гэдгийг би дуулсан. Энэ талаар танд хожим тодорхой тайлбар өгье. Харин одоо ажил хэрэг ямар байгааг танд танилцуулъя гэж хариулав. 

	— Тийм ээ, үүнийг би их сонирхож байна гэж ламын хэлсний хариуд Эдвард:

	— За тэгвэл Иероним лам гуай та герман цэргийн байрлалтыг мэдэж байгаа биз дээ гэж бараг шивгэнэн хэлэв.

	— Ерөнхий тоймыг мэдэж байна... гэж лам хариу хэлэхэд:

	Эдвард халааснаасаа газрын зураг гаргаж ширээн дээр дэлгээд хоёул тэр рүүгээ тонгойв. Эдвард Хар тэнгисээс Балтийн тэнгис өөд хуруугаараа алгуур зааж:

	— Германы эзэлж авсан газрын хил барагцаалбал ийм байна. Дон дахь Ростов, Харьков, ер нь л бүх Украин... тэгээд наашаа Польш руу, хойшилбол Беларусь, Литва, Латви ороод Эстониор төгсөнө. Энэ бол Германы өөрийн нутгаас гурав дахин их юм. Би зөвхөн Германы тухай ярьдгийн учир юу вэ гэвэл үүнд Австри Унгар улс хоёрдугаар суурийг эзэлж байгаа юм. Францын ерөнхий штабын бүрэн тодорхой мэдээгээр бол энэ нутагт байгаа Австри, Германы командлалын мэдэлд явган цэргийн хорин есөн дивиз, мөн морьт цэргийн гурван дивизээс цөөнгүй хүч байна. Тэдний цэргийн нийт тоо гурван зуун хорин мянган хүн байна. 

	Иероним лам үл мэдэг инээсхийхэд Эдвард:

	— Иероним лам гуай таны юунд инээсхийснийг би мэдэж байна. Одоохондоо Францын нэг ч цэрэг байхгүй нутаг дээр Герман улсын хэчнээн зуун мянган цэрэг буйг бодож гаргахын төлөө Парисаас нааш хүрч ирсний хэрэг юу бил ээ гэж та бодож байгаа байх. Миний одоохондоо гэдгийн учир юу вэ гэвэл дайн үргэлжилсээр байна аа. Иероним лам гуай дайн гэдэг чинь хил хязгаарыг шинэчлээд зогсохгүй, харин шинэ улсуудыг ч бий болгодог юм шүү. Одоо би танд цэргийн нууц бөгөөд миний нааш ирэхийн учир шалтгаан болсон нэг зүйлийг илчилж хэлье. Нэгдүгээрт Герман улс дайнд ялагдаад байна... гэж хэлэнгүүт Иероним лам:

	— Дайнд ялагдаад байна гэнэ ээ? Германыг антантынхан баруун фронт дээр бут цохичихсон гэж үү? гэж гайхсанаа нуулгүй асуулаа. 

	— Үгүй, фронт хэвдээ л байгаа гэж бодсон ч тэдний үхэл дотроосоо гарч байгаа болохоор амь тасрахдаа хүрээд байна. Австри улсад болоод Берлин Гамбург хотуудад ажилчин цэргүүд хэд хэдэн удаа боссон тухай манай цэргийн тагнуулууд мэдээлснээс гадна хуягт хөлөг онгоцны нэгэн дээр бас бослого гарчээ. 

	Өдөр ирэх тутам үймээн самуун дэгдэж кайзерын засгийн газар түүнийг дийлэхээ нэгэнт өнгөрчээ. Австри, Герман хоёрт хувьсгал гарлаа гэж ойрын өдрүүдэд дуулдах нь эргэлзээгүй болсон. Герман дор орчхож шүү. Германчууд Орос орны хамгийн үржилтэй сайхан нутгийг эзлээд, Украины тариа, малыг өлсгөлөнд учирсан Германдаа аваачсан боловч хүч нь барагдсан учраас тэдэнд юу ч тус болсонгүй. Герман үндэстний ар талд бас гал дүрвэлзэж байгаа болохоор тэд дайныг цааш нь үргэлжлүүлэх нөхцөлгүй болжээ. Австри бол ер нь Германы л тусламжид тогтож байж. Иймд Герман улс, Орос оронтой адилхан болоод байгааг та харав уу. Хувьсгалын тахал Оросоос Европ руу нэвтрэхгүй гэж бодвол ухаан муутай хэрэг болно. Тэр тахал хэдийнээ тарчхаад байна. Украинаас Францын фронтод шилжүүлсэн Герман цэргийн ангиуд большевикийн үзэл санааг халдааж авсан тул дайтах чадалгүй болсноор барахгүй, харин халдвараа бусдад тарааж байгаа учраас бүр ч аюултай байна гэж Людендорф өөрөө хүлээж гэнэ ээ... 

	Иероним лам яриаг нь тастаж:

	— Ноён Эдвард аа, энэ зөвхөн Германд л хамаарч байна уу? гэж асуув.

	Тэгээд хоёулаа түр зуур дуугүй болоход гал түлээгүй өрөөнд хүйтэн байсныг Эдвард сая л мэдлээ. Зочлох тасалгаанд Людвига төгөлдөр хуураар наадах сонсогдоход Эдвард сандал дээрээ хүчлэн хөдөлж царайгаа барайлган хөгжмийн аянд уярсан сэтгэлээ барьж:

	— Большевикийн үзэл санааг үүсэж байх үед нь устгахгүй бол бүх соёлжсон ертөнцийг баллана гэж даруу дуугаар ширүүхэн ярьж эхлэхэд түүний дуун дахь шийдэмгий зоригийг өмнө нь сууж байсан лам хурц ухаанаараа мэдэж бас айсан төлөвтэй үзэгджээ. Эдвард суудлаасаа босож хэд алхаад Иероним ламын өмнө очингуут:

	— Герман эзэнт улсын бүх байшин барилга нурж байна... Хойшид юу болохыг хэлэхэд бэрх болжээ. Хэрэв Берлин Москваг дуурайн зөвлөлүүдийг байгуулбал энэ бас айхавтар занал болно. Хувьсгалд автагдсан оронд холбооны цэрэг оруулбал Украин дахь Германчуудын хувь заяаг давтана гэсэн хэрэг ээ. Хэрэв социал - демократууд - би барууныхны тухай ярьж байна шүү - засгийг гартаа барьж чадвал эзэн хааны бүргэдийн оронд ардчиллын тахиа мандаж Герман улс их гүрнийхээ үүргийг хэдэн жилийн турш гүйцэтгэж чадахаа болино гэж хэлээд:

	Иероним ламын нүдийг харвал ямар нэгэн юм асуух гэсэн бололтой байлаа. Тэгэхэд нь Эдвард:

	— Та энд юунд ирээ вэ? Германчууд таныг францын тагнуул гээд буудаж алж магадгүй биш үү гэж та надаас асуумаар байна уу?

	— Энэ тухай би юм хэлээгүй байх аа. Гэвч үнэнээ хэлэхэд үүнийг би сонирхож байна. 

	— Зүйтэй. Урьдатгал болгож олон үг нуршсаны минь уучлаарай. За тэгээд ямар учраас би наашаа ирсэн бэ? гэвэл Берлинд түймэр эхлэнгүүт Украин, Польш дахь Германы арми бутарна. Энэ эргэлзээгүй хэрэг. Германчууд зайлж явахад тэдний эзэлж байсан бүх нутаг Улаан Армийн гарт орох болно. Тэгвэл юу болохыг та төсөөлж байна уу? Улаан Москва дээр Улаан Берлин нэмэгдвэл Европ төгсгөл болно гэсэн үг. Гэвч ингэхийг Англи ч гэсэн, Франц ч гэсэн зөвшөөрөхгүй. Одоо байдал эрс өөрчлөгдөж байна. Үүнээс урьд Австри - Герман арми Европыг эв хамтын оросоос тусгаарласан хаалт болж байсан бол одоо энэ хаалт нурж байна. Үүний оронд бид өөр хаалт босгохгүй бол зөвлөлүүд цөмийг баллах болно... 

	Хичээнгүйлэн сонсож байсан Иероним лам:

	— Үүнд яаж саад тавих вэ? гэж асуухад:

	Эдвард газрын зураг аваад: 

	— Улаантны баруун тийш явах замыг хаах үндэсний арми бүхий Бүгд Найрамдах Польш улсыг байгуулах хэрэгтэй. Латви, Эстонийг «тусгаар тогтнуулж» Польшийг Румынтай хамтруулан Орос орон өрнө зүг хоёрын завсарт Францын хамгааллын дор зэвсэгт бамбай болгоно. Англи бол Мурман, Архангельск хотыг эзэлж авна. Холбооны десантууд улаантныг хойноос нь түрэхэд тэнгисийн цэрэг Балтийн тэнгис тэндээс довтолно. Английн довтлох хоёр дахь бүсэнд Хойд кавказ, Баку, Дундад Ази орно. Францын тэнгисийн цэрэг бололцоо гарангуут Хар тэнгист орж ирээд Одесс болон бусад боомтыг эзэлнэ. Япончууд Владивостокийг хэдийнээ эзэлж аваад одоо Сибирь рүү довтолж байна. Мөн тэр чиглэлд оросын цагаан арми, Чехословак корпус хоёр байлдаж байна. Польш улс энэ үед Украины баруун хэсэг, Латви, Беларусыг эзэлж авахыг оролдоод бүтэхгүй болбол тэнд зөвлөлүүдэд дайсагнасан улсыг байгуулах болно... Тэгвэл Москва энэ цагариг бүсэнд ороод багтарч сөнөнө. Гэвч самуун манай нутагт хараахан орж ирж амжаагүй байгаа дээр Польш руу бид яаравчлах хэрэгтэй байна. Германчуудыг зайлж явснаас хойш Польшид зөвлөлүүд буюу тэр мэтийн юмыг байгуулах гэж бодсон хүн бүхнийг галаар төөнөн түлж чадах зэвсэгт хүчнийг бэлтгэх хэрэгтэй байна. Бид цаг хожиж хүч хуримтлуулан зэвсэглээд төрийн байгууллага, цагдаагийн газрыг байгуулбал маш чухал. Франц улс бидэнд хувцас хунар, зэвсгийг зээлээр өгөхөөс гадна мянга таван зуугаад офицерыг ирүүлнэ. Тэр үед бид бас өөрөөр ярина. Харин одоохондоо тун шийдэмгий ажиллах хэрэгтэй байна. Яагаад вэ гэвэл энэ чинь ерөнхий улс төрийн асуудал төдийгүй, харин та бидний хувь заяаны асуудал. Бид Польшийн большевикуудыг устгахгүй бол тэд биднийг устгана шүү! гээд дуугүй болж газрын зургийг ширтэн байснаа нэгэн зүйлийг гэнэт санасан мэт:

	— Дашрамд нь хэлэхэд ажил амжилттай болбол Волын мужийн орлогч хамбад танаас ондоо сайн хүн олдохгүй гэж кардиналтан дамжуулаарай гэсэн юм сан гэж нэмж хэлэв. Гэвч Иероним лам онигор нүднийхээ ерийн харцыг хувиргасангүй:

	— Би таны тушаалыг хүлээж сууна, ноён Эдвард аа гэлээ. 

	— Их сайн байна, Иероним лам гуай гэж Эдвард хэлээд сандал дээрээ очиж суугаад:

	— За тэгээд ажиллаж эхэлье... Хоёр хоногийн дараа би Варшав руу зөвлөгөөнд очихоор явна. Энэ хугацаанд тойрог дахь нөхдөдөө байдлыг танилцуулаад байгаарай. Тэгэхдээ үүнийг болгоомжтой хийгээрэй гэв. Тэгвэл лам хуруугаа тэсэж ядсан байдалтай хөдөлгөхийг хараад сүүлчийн үгийг дэмий хэллээ гэж Эдвард бодоод:

	— Намайг ирсэн, мөн ямар ажлаар ирсэн тухай одоохондоо нэг ч үг дурссаны хэрэггүй. Гурван долоо хоногийн дараа манай эхнэрийн төрсөн өдрийн баяр болно. Үүгээр далимдуулж бид тойргийн сайчуул болоод манай ажиллагааг сонирхсон хамгийн чинээлэг хүмүүсийг энд цуглуулъя. Үүний зэрэгцээгээр та лам нарын зөвлөгөөн хийгээд дараа нь нутгийн улс төрийн ажил хийдэг хүмүүстэй уулзахыг хичээгээрэй. Тэднийг хэн толгойлж байгаа вэ? гэж асуухад Иероним лам:

	— Пепеэсийн2 гишүүн өмгөөлөгч Сладкевич толгойлдог гэлээ. 

	— Тэр чинь социалист болчихсон уу? Яасан түргэн бил ээ. Догь чөтгөр дөө. Иероним лам гуай, та түүнтэй болгоомжтойхон яриарай. Байдал нэг тийш болтол энэ чинь биднийг Германчуудад гурав дахин худалдчихаж чадна шүү. Би Варшаваас хэдэн цэргийн дарга авчирна. Тэднийг томоотой айлд байрлуулна. Тэгээд хүмүүсийг шилж аваад сэмхэн зэвсэглэж эхэлье... Танай нөхдийн хэн нэг нь номлол хийхдээ эх орон Их Польш улсын төлөө гэж уриалаг. Түүнийг бариад авсан ч гэсэн гайгүй аварч болно. Би мөнгө олж ирнэ. Одоохондоо энэ арван таван мянган маркийг ав. Дашрамд нь Германы марк удахгүй унана гэж чухал хэрэгтэй хүмүүст сануулаарай. Варшавт би пап ламын элчтэй уулзаж таны цаашдын ажлын талаар зөвлөе. Харин одоогийн гол зорилго бол хүч хуралдуулах л байна... За, танд хэлэх гэсэн юм энэ шив дээ. Одоо ван Замойскийнд очоод энэ захидлыг гардуулаарай гэж Эдвард хэлээд хоёулаа суудлаасаа босов.

	
ХОЁРДУГААР БҮЛЭГ

	Түлээ хагалж байсан залууг Франциска хүүхэн нүд салгалгүй харж байлаа. Залуу хүү сүхээ далайн цохитол залдас мод тэртээ хол үсэрлээ. Дахиад цохилоо, дахиад л... 

	Хагалсан түлээ уул овоо шиг болж түргэн их болов. Сүхээ зоволгүй далайж байгааг харахад идэр залуугийн итгэлтэй хүч чадал мэдэгдэж байлаа. 

	Франциска, гөвчихсөн хивсээ эвхэж:

	— Чи жаахан амраач. Хайшаа яараад байгаа юм бэ? гэж хэлэхэд

	Залуу хүү шивэгчин хүүхэн рүү алмайран харлаа. Түүний нүд хөв хөх бөгөөд хар хөмсөг нь нисэн яваа шувууны жигүүр шиг зурайж... Тогтворгүй хэсэг үс нүд рүү нь унжжээ. 

	Франциска хүүхэн залууг эмэгтэй хүний овжин сэвжин нүдээр харж: «энэ жаал яриагүй хөөрхөн боловч тэрийгээ өөрөө мэдээгүй л байна. Уруул нь хүнд үнсүүлээгүй нялхаар юм» гэж шинжээд залуу тийш инээмсэглэжээ. 

	Энэ бяртай, том залуу эвдрээгүй ариухан мэт бөгөөд дуу нь эвдрээгүй хүүхдийнх биш, харин эр хүний бөхөжсөн дуутай нь гайхалтай. 

	Залуу: 

	— Би танд саад болж байна уу? гэж асуухад Франциска

	— За яалаа гэж. Гэвч чи хүнд хөөгдсөн мэт аль өглөөнөөс хойш амрахгүй ажиллаад байна шүү дээ. Чи хоол идсэн үү? гэлээ. 

	— Надад идэх хоол алга. Тэгээд ч юм идмээргүй байна. 

	— За битгий дэмий яриад бай. Алив хивс оруулалцаад аль. Дараа нь хоёулаа гал тогооны газарт очиж хоол идье. Би ч гэсэн өдрийнхөө хоол идээгүй гэж хэлэхэд

	Залуу зүрхшиж:

	— Тэгж ярилцаагүй шүү дээ... Хөх кафтан дээлтэй танай ахлагч өдрийн хоолны тухай яриагүй гэж хариулав. 

	— Тэр чинь миний хадам... Хивс аваад ор! Тэгээд хоол идээрэй. Эднийд ганц чамд ч биш, арван хүнд хүрэх хоол бий. Битгий ай, үүнээс болж эднийх хоосрохгүй байх гэж Франциска хэлээд хормогчоо яарсан байдалтай заслаа. 

	Залуу хүү хуйлаастай асар том хивсийг мөрөн дээрээ тавиад шивэгчний хойноос ордонд оржээ. 

	Франциска гал тогооны газарт оронгуутаа: Барбар аа, бидэнд идэх юм өгөөч. Их л бол бүр сайн. Энэ залууг хооллох хэрэгтэй байна. Би ч гэсэн бас өлсчихлөө. Энэ найр наадмаас болж хамаг юм замбараагаа алдаа шив дээ. Яг найр болох үед юу болох бол... Зуун зочдод зориулсан хүлээн авалт хийж, хотоос хөгжим авчрах гэнэ ээ. Бурхан минь! Ийм юм аль хэдийн болоогүй бил ээ гэж хэлээд залуу хүүг ширээний ард суулгав. Тэгтэл өнөө Барбара авгай тавагтай шөл авчирч ширээн дээр тавилаа. 

	Франциска, залуу хүүд шөл дахин аягалж өгөөд:

	— Чиний нэр хэн бэ? гэж асуув. 

	— Раймонд

	— Овог чинь хэн бэ?

	— Раевский

	— Чи хотынх уу? Эцэг эх чинь бий юу?

	— Бий. 

	— Хөлсний ажил хийхийг бодоход амьдрал муутай байх аа? Эцэг чинь дайнд явчихсан уу?

	— Үгүй. 

	— Тэгээд хаа байгаа вэ? гэж Франциска зогсохгүй асуусаар байлаа. 

	Залуу хүү дуугарсангүй тул Франциска учрыг мэдсэн мэт санаа алдаж:

	— Чамайг лав хаячихсан байхаа? гэлээ. 

	Гал тогооны газарт Хеля хүүхэн давхин орж, үл таних хүүг дүрлэсхийн харж:

	— Ноёд маань Замойскийнх руу явах нь ээ... Гүн авхай тэргээр, залуу гүн морь унаж явна гэнэ. Одоо Анеля авгай, гүн авхай Стефаниягийн үсийг буржийлгаж байна. Нэг цагийн дараа морь унааг бэлэн болго гэж хэлэхээр би жүчээ рүү гүйж явна гэж шулганалаа. 

	Үүд дахин онгойж Юзеф орж ирээд:

	— Тогооны газарт бас л гаднын хүн байгаа бий? Би юу гэж хэллээ, Франциска аа? За тэгээд хоолоо бушуу ид, чамайг дээшээ дуудсан шүү гэж зэвүүцэнгүй хэлэхэд Франциска:

	— Энэ чинь юу болж байна вэ? Хоол тавтай идүүлэхгүй нь ээ! Өглөөнөөс авхуулаад орой болтол гүйгээд л байхад бас багадаад өө сэв эрээд байна аа гэж адарч хариуллаа. 

	— За, за амаа тат! гэж Юзеф зандраад, — Хүү чи ажлаа дуусга. Дараа л дураараа сэлгүүцээрэй. Энд чиний хэрэг алга. Түлээгээ тэндээ арын хашааны пинд хураагаад хашааг шүүрдэнэ шүү. Тэгсэн хойноо ирж мөнгө авна биз. За, байр байрандаа очицгоо! гэж дуугаа чангаруулж хэллээ. 

	Залуу хүү өвгөнийг гэдрэгээ ухартал нь дав ухасхийн босоод Франциска, Юзеф хоёрын аль алиныг ч тухайлж харалгүй:

	— Дайлсанд чинь баярлалаа гэж хоолойгоо шахаж хэлээд үүд рүү яаруу алхав. 

	Раймонд сүүлчийн тэвэр түлээг хурааж хашааг нь шүүрдэж дуусгаад дулаан цамцаа өмсөж сүхээ сугавчлан их хаалга руу очжээ. 

	Могельницкийн ордон, голын өндөр дэнж дээр байх бөгөөд боржин чулуугаар хийсэн өргөн хоёр шат голын эрэг рүү тавиастай байдаг бил ээ. Эгц эргийн тэрүүхэнд цэцгийн мандлуудыг тойруулан нэг метр өндөр, төмөр утсан торыг татжээ. Шатны дэргэд бас зөнд нь орхисон усан оргилын дугуй засал байдаг ажээ. Энд эрт үед Могельницкий гүнийхний бэхлэлт шилтгээн байжээ. Одоо тэр цайзын үлдэгдэл голын талаас нь харвал бас л байх аж. 

	Ордны нүүрэн тал цэцэрлэг өөд харсан бөгөөд их үүдний нь өмнө бетон цутгаж тэгшилсэн тал дүгрэг том талбай байдаг. Улаан шаргал элс асгасан өргөн зам цэцэрлэгийн дааман хаалга хүртэл үргэлжилнэ. Жимсний цэцэрлэг, ордныг жигүүрийн байшин, жүчээ болоод бусад барилгаас тусгаарлажээ. 

	Ордны гол үүдний дэргэд бүрхүүлгүй тэрэг зогсож байв. Том биетэй дэлбэгч эр, агсан морьдыг арайхийж тогтоон байхад чилтлээ зогссон сайхан азарга туурайгаараа бетон талбайг тэсэж ядсан байдалтай тар тар цавчиж, ойртож очсон Раймонд руу догшин нүдээ хялайлган дүрэмдэн тургихад, дэлбэгч эр жолоогоо татаж:

	— За битгий дүрсгүйт, чөтгөр өө! гэж азаргыг зандрав. Сэмхэн гишгэх хөлийн чимээ сонсогдоход Раймонд эргэж хараад Людвигагийн нүдний харцтай халз тулгарав. Хүүхэн түүн рүү эгшин зуур л харсан боловч Раймонд нүдээ салгалгүй хүүхэд шиг гайхаж харсаар байлаа. 

	Людвига тэргэн дээр төвөггүйхэн гарч суухад:

	— Стефания хаана байна? Миний морь бас хаа байна вэ? Ян аа, одоохон жүчээ рүү гүйн очоод Ласнийг хөтлөөд ир. Би хэд дахин тушаал өгөх юм бэ! гэж нэг хүн Раймондын ард сүрхий чалчраа хэллээ. Дэлбэгч суудлаасаа төвөгшөөн бууж:

	— Гэгээн ноёнтон минь, нэг хүн морь барьж байвал зүгээр байна гэхэд. 

	Морин цэргийн оготор дээл өмсөж савхин түрий угласан залуу, зузаан уруулаа ихэмсэг янзтай дарвайлгаж гартаа барьсан ташуурыг тэвчээргүй байдалтай эргэлдүүлж:

	— Хүүе, чи чинь хэн гээч вэ? Морь бариад бай! гэж Раймонд руу ихэмсэг хашхирав. Энэ залуугийн сахал арай ургаагүйгээс гадна... бие нь тарган бөгөөд алцан ажээ. 

	— Би таны зарц биш ээ!.. гэж Раймонд санамсаргүй дуугарчихжээ. 

	Владислав эгшин зуур тэвдсэнээ ташуураа омогтойёо далайсан боловч цохиогүй бөгөөд цохивол энэ хүү сүхээрээ толгой хагалж магадгүй гэж тааварлан боджээ. 

	— Тэгвэл зайл цаашаа! Чамайг энд хэн оруулсан юм бэ? Хүүе, Юзеф ээ! Өөр хэн байна? Та нар чинь хаашаа тонилцгоочхов оо? гэж Владислав хагартлаа уурлан хашхирч дэлбэгчийн гараас жолоог нь шүүрч авав. 

	Раймонд гол үүднээс зайлж, мөнгөө авахаар гал тогооны газар руу алгуур алхалжээ. 

	Энэ үед Стефания гарч ирэв. 

	Раймонд эргээс заагласан торны наахна очтол богинохон карабин буу үүрсэн Герман цэрэг мотоцикл жолоодож гудамжлан тарьсан модот замаар давхиж явахыг хараад зогсжээ. Өнөө мотоцикл, морин тэрэгний дэргэдэх нүүр модон дотроос гарч ирэхэд моторын, чих дүлийрэн тачигнасан чимээнээс морьд үргэж хажуу тийш ухасхийлээ. Азарга цамнан тэрэгний арал таржигнуулахад Владислав даруй түүний хөлөөс зайлан жолоог шидэж орхиод хаалга руу зугтаав. Цэрэг, морин тэргэнд дайрагдахаас болгоомжлоод хий нэмж мотоциклээ хажуу тийш огцомхон эргүүлсний учир морьд урагшаа ухасхийж эрэг рүү давхив. Стефаниягийн бачимдаж хашхирах дуу морьдыг бүр ч шавхуурдах шиг боллоо. Бутанд далдлагдсан эрэг морьдод харагдахгүй учир дахиад л хэдхэн алхам давхивал морьтой, хүнтэйгээ цөм эрэг рүү нисэж унахаар бил ээ. Раймонд давхисан морьдыг амдаж гүйсэн боловч айж сүрдсэндээ үргэж балайрсан адгуусыг зогсоож чадахгүйгээ мэджээ. Ямар нэг арга хийхээс нь урьд морьд түүнийг дайрч алахаар байлаа... Гэвч сүх барьсныгаа гэнэтхэн санаад азарганы хоншоор дэргэдхэн нь хүрч ирэнгүүт... цох руу нь хар хүчээрээ цохитол тэр азарга даруй нам ойчжээ. Гэтэл залуу хүү, төмөрлөсөн тэрэгний аралд цохиулж өөрөө унаад, зэрэгцээ морь түүнийг дарж ойчжээ. 

	Хашхиралдах чимээгээр албатнууд ирж, царай нь хувхай цайчихсан Людвигаг тэрэгнээс шүүрэн авч зуурсан хойноо л Раймондыг дарж унаад тийчилж байгаа морь руу гүйцгээжээ. Залуу хүүг морин дороос арайхийн гаргаж авахад амьтай гэх шинжгүй байсан тул түүнийг газарт тавьжээ. Нүүрнээс нь цус гараагүйг харахад их л бөх унтаж байгаа болов уу гэмээр байжээ. 

	Эрчүүд морьдтой ноцолдлоо. Гавлаа хага цохиулсан азарга, цохисон тэр хүнтэйгээ адилхан хөдлөхгүй хэвтэж байлаа. 

	Дөнгөж сая л ухаан орсон Владислав:

	— Энэ чинь толгойг нь хага цохичхож шүү дээ! Ийм их үнэтэй цэнтэй морийг сүйдлэх гэж байх уу гэж дуугарахад нь сандарсан Юзеф:

	— Гүн авхайг амьд мэнд гаргасанд бурханд тал өгөх хэрэгтэй! Есүс Христос минь! Тэгээгүй бол юу болох байсан бил ээ. Гүн Эдвард бас явчихсан байхад гэж хатчихсан уруулаа тамшаалан хэллээ. 

	Владислав саяхан мэгдэж байснаа болиод улангассан мэт уурлаж, тойрсон зарц нар руу дайран орж:

	— Энэ чинь хоолны тулам болсон та нараас л болж байгаа хэрэг. Бүтэлгүй юмнууд залхуурцгаагаад энэ биш үү. Тэрэг авчраад байхад та нар хаа байсан бэ? Тэгээд бас нэг муусайн цэргүүд энд тарчигнууртайгаа яаж зүрхэлж тэнүүчилнэ вэ? гэж бархирав. 

	Сүүлчийн үгийг байшингаас саяхан гарч ирсэн Зонненбургт хандуулан хэлжээ. Хошууч эвгүй явдал болсонд Людвигаас уучлалт гуйж байхад Владислав түүнд түргэн ойртож очоод:

	— Эрхэм хошууч аа, гүн авхайг золтой алчихсангүй энэ мангууг баривчилъя... үүнээс гадна морь минь хэдэн мянган маркийн үнэтэй шүү дээ, энэ мөнгийг танай маанаг чинь бүх насандаа олж чадахгүй. Тэгээд манай хашаа, буудлын газар биш гэдгийг та цэргүүддээ тайлбарлаж өгвөл таарна шүү гэж Герман үгийг буруу зөв дуудаж хэлэхэд:

	Өндөр нуруутай, хатсан башинга шиг туранхай хошууч, Людвигад эвлэгхэн ёслоод Владислав руу эргэж:

	— Залуу минь, та надаас юу хүсээд байна вэ? гэнэ. 

	— Би чинь гүн Могельницкий, харин залуу биш шүү! Үүнийг битгий мартаарай, эрхэм фон Зонненбург аа!

	— Сайн байна. Гэвч та ийм дээрэлхүү дуугаар яриад байвал би таны үгийг чагнахгүй. Мотоциклчин үүргээ биелүүлж явсан тул та жолоогоо хаяад гүн авхайгаа заяа нь мэдэг гээд зөнд нь орхисны бурууг хүлээхгүй гэж Зонненбург тас түс зөрөөд цэргээ дагуулан байшин руу чиглэн явах зуураа «маш нууц туйлын яаралтай. Өөрөө задалж үз» гэсэн бичигтэй дугтуйг задаллаа. 

	Энэ үймээн дунд Раймондыг мартацгаачихжээ. Үүнийг Людвига хамгийн түрүүнд олж хараад:

	— Еэ бурхан минь, та нар түүнийг юунд орхив оо? гэж дуу алдаад: 

	— Бушуухан байшин руу оруул! Стефа аа, хошуучийг гуйгаад бага эмчийг дуудуулаач... гэв

	Хошууч тасалгаандаа ороод бичгийг уншсан нь:

	 

	«... Нууц түлхүүр радио мэдээг дамжуулъя хоёр цэг... Австри Унгарт их үймээн болж байна... Эзэн хаан ширээнээсээ бууж өглөө. Ухуулагчдыг буудан алах хүртэл бүх аргаар цэргийн сахилга батыг сахиул гэж тушааж байна... цэг... Зөвхөн дээд командлалын л тушаалд захирагдсугай. 

	Людендорф. 

	 

	Нэмэлт зааврыг дараа өгнө... уншчихаад шатаа 

	 

	гэж шивгэнэж байв. 

	— Энэ залуу ухаан алдаад муурч унажээ. Харин яс мөч хугарсангүй. Одоохондоо хувцсыг өмсүүлэх хэрэггүй. Одоо амь тариагаар тарьчихъя гэж ханцуй дээрээ улаан загалмай боолттой Герман бага эмч хэллээ. 

	Раймонд тамхины өрөөн дэх өргөн олбогт вандан дээр дулаан хөнжлөөр хучаастай хэвтэж байжээ. Түүнийг зарц Адам, Франциска хоёр сувилж байснаас гадна бас Стефания эдний ажилд хичээнгүйлэн оролцов. 

	Раймонд ухаан орж байх үес Людвига орж ирэв. 

	Тэгтэл бага эмч олбогт вандан дээрээс босож: за тэр... судас нь овоо цохих боллоо... залуугийн биеийн байдал сайн байна. Одоо үүнийг тун тайван байлгах хэрэгтэй... Энэ чинь юу болж байна вэ? Цуглааны бүрээ үлээж байна уу? Би явах боллоо. Нэг цагийн дараа эргэж ирнэ. Гэвч үүнийг ганцаарыг нь орхих хэрэггүй гэж хэлэхэд Стефания:

	— Та нар явцгаа, гүн авхай бид хоёр энд жаахан байя гэж Франциска, Адам хоёрт хэлэв. Тэгээд хоёулхнаа үлдсэний дараа Людвигагийн юм асуух гэсэн байдалтай царай руу харж:

	— Энх мэнд, хүү ухаан орж байна гэж аяархан хэлээд: энэ чинь цэвэрхэн хүү биш үү, Людвига аа? гэхэд нь Людвига:

	— Стефа аа, чи яасан ичдэггүй юм бэ гэж хариулав. Раймонд нүдээ арай ядан нээж хартал толгойн нь дэргэд сууж байсан Стефания түүн рүү эелдэгхэн тонгойв. Залуу хүү, хаана байгаа, юу болсноо ч мэдэхгүй тэр танихгүй ганган хатагтай, түүний залирхуу нүд, улаан будагтай уруулыг манарсан харцаар удтал харав. 

	Стефания түүнд, юу болсныг болгоомжтойхон ярьж өгөхөд залуу хүү өндийх гэж оролдсон авч Стефания хориглож:

	— Номхон хэвт! гэлээ. 

	Людвига, залуу хүүгийн хөдөлснийг хараад олбогт вандан руу нь ойртон очиж Раймондын гарыг бариад:

	— Би таны ачийг юугаар хариулах бил ээ гэж аяархан хэлэв. 

	Хошуучийг суулгаад буцаж байгаа мотоцикл гадаа дахин тарчигнахад Раймонд сая л бүгдийг санаад бие нь хүйт оргин эвгүй болж;

	— Миний хувцас хаа байна? явах юм сан гэж шивгэнэв. 

	— Одоо танд дээл хувцас авчраад өмсгөж өгье. Харин та тамир ортлоо явж болохгүй шүү гэж Стефания хэлээд Людвигагийн хойноос гарч одлоо. 

	Раймондын толгой эргэж, бие нь найгаад арай л уначихгүй байж хувцаслав. Юзеф өвгөн цэмбэн костюм, гутал, анчны хүрэм бариад орж ирэхэд Раймонд хэдийнээ хувцаслачихсан байв. 

	— Үүнийг гэгээн хатантан чамд өгүүлсэн юм гээд Юзеф авчирсан юмаа сандал дээр тавив. Түүнээс гадна чамд хоёр зуун марк өг гэсэн гэж бөөн мөнгөтэй гараа хүү рүү сарвайлгаад: чамайг хооллоод хот руу хүргэж өг гэсэн гэлээ. 

	Раймондын нүд эрээлжлэн тасалгаа алгуур эргэлдэх шиг болоход, тэнцвэрээ алдахгүйн тулд гараа аяархан хөдөлгөөд:

	— Түлээ хагалсан надад хэд оногдох вэ? гэж асуутал Юзеф:

	— Түлээний хөлс бол хэлэлцсэн ёсоор гурван марк аа, харин чамд хоёр зууг өгсөн байна шүү дээ, бас өөр юу хэрэгтэй вэ? гэв. 

	Раймонд бөөн мөнгөн дотроос гурван марк сугалан авч бусдыг ширээн дээр тавиад дуугүй гарав. 

	Тэгээд цэцэрлэгийн хаалга гарангуут эргэн харж ордныг нэлээд ширтэж байснаа хот тийш аажим алхлахад нь салхи нүүрийг гуядаж дулаан цамцны хормойг сэвэлзүүллээ. Гэвч Раймонд согтуу хүн шиг найгаж ганхан бүдэрсээр явлаа... 

	— Эрхэм ахлах дэслэгч ээ, энэ хоёрын нэвтрэх бичиг ёсоороо хийгдээгүй байна яах вэ? гэж навтгар нуруутай бага дарга ёслон илтгэлээ. 

	Шмультке, баригдаж ирэгсэд рүү хартал, хялгас шиг ширүүн сахал болсон бөгөөд австри цэргийн хувцастай, бөгтөр нуруутай нэг нь, офицерын цаасан иштэй янжуурын утаанд нүд нь хорссон мэт байн байн анивчиж Шмультке руу муухай харж байв. Хар поддевк дээл, богинохон түрийтэй цэрэг гутал өмссөн нөгөө өндөр нуруутай навчин тамхины үнс шиг буурал урт сахалтай хүн вагоноос гарч байгаа зорчигчдыг хайхрамжгүй ажиглан тайван зогсож байв. 

	— Та нарын нэвтрэх бичиг дээр яагаад тэмдэг байхгүй байна вэ? гэж Шмультке ширүүхэн асуухад түрүүчийн хүн:

	— Наадах дээр чинь гурван тэмдэг бий шүү, дөрөв дэхийг дарж өгөх хүн олдсонгүй. Хүмүүс цөмөөрөө гэр рүүгээ зүтгээд тэмдэг дарахтай мантай гэж тав ханасан мэт адарч хэлэв. 

	Австри - Унгарын армиас оргогсдыг суман цэргийнхээ хамт галт тэрэг дотроос баривчилж байсан Шмультке өртөөнд гурав хоног халаа солиогүй жижүүрлэснийхээ уурыг гаргах хүнийг сая олж аваад:

	— Чи яаж зогсож байгаа нь энэ вэ? номхон зогс! Офицертой яаж ярих ёстойг муу монди чамд зааж өгье! Аль хорооных вэ? Яагаад малгайн тэмдэг, погонгүй байна? Оргож явна уу, нохой? гэж зандран хашхирсны хариуд нөгөө цэрэг:

	— Би яагаад оргодол байх бил ээ дээ? Олзлогдож байгаад одоо нутагтаа буцаж явна. Үз л дээ гэж дуугаа намсган хэллээ. 

	Шмультке, баригдагсдын бичиг баримтыг шалгаж үзлээ. Олзлогдсон цэрэг Пшигодскийн Мечиславд байх элэгдэж хир болсон үнэмлэх дээр: «Шалгав. Тахир дутуу, нутаг орондоо буцахыг зөвшөөрөв» гэж товч тэмдэглэж Киевын комендантын газрын тамга даржээ. Хоёрдугаар үнэмлэх нь Варшавын усан татуургын монтёр Раевскийн Сигизмунд хэмээх нэр дээр олгогдсон бөгөөд гэр бүлийн оршин суух газраа очихыг зөвшөөрсөн байжээ. 

	— Чи Орос оронд арван долоодугаар оноос хойш юу хийж байсан бэ?

	— Төмс ухаж байсан, эрхэмсэг ахлах дэслэгчээ. 

	Энэ хариултад далдуур ёжилсон байдал байсанд Шмультке:

	— За гайгүй, бид энэ бүхний учрыг олтол чамайг суулгана даа... Та яагаад визгүй байгаа юм бэ гэж нөгөө өндөр нуруутай хүн рүү хандаж дуртай дургүй «Та» гэж хэлэхэд тэр нь:

	— Би Германаар ярьдаггүй гэж польш хэлээр хариулав. 

	— Энэ чинь польш хүн учраас таны хэлийг ойлгохгүй байна гэж түрүүчийн цэрэг орчуулаад энэ хүн комендантын газарт виз авахаар бас очсон боловч тэнд виз дарах хүн байсангүй. Бид хоёр эндэх нэг нутгийн хүмүүс юм гэв. 

	Учрыг тайлбарлан хэлэв ч тус болсонгүй. Шмультке энэ өдрүүдэд их ууртай байсан тул хэрцгий аашилчих вий хэмээн биеэ арайхийж барьж байжээ. Өчигдөрхөн офицер бүрийн өмнө бөмбөгнөж байсан атал харин одоо мангуурсан Австри - Унгарт будилаан болоход ингэж ичгүүртэй ярьж байгаа энэ бүдүүлэг золигийн нармай дундуур цохимоор санагджээ. Цааш юу болох юм бол? Өнөөдөр тавин долоо оргодлыг галт тэрэгнээс буулгасан эдний арван нэг нь зэвсэгтэйгээ байв. Гэтэл нийтээрээ оргох явдал эхэллээ гэж цахилгаанаар сэргийлэн мэдэгдээд байна. Энэ долгион наашаа хүрч ирвэл дээ... чөтгөр ав! гэж бодоод Шмультке:

	— Эдагийг комендантын газарт хүргүүл! Энэ хотод үнэхээр суудаг эсэхийг нь маргааш шалгаж үзье гэлээ. 

	Баривчлагдагсдыг хийх ханхай өрөөнд хоёулхнаа түгжүүлсний дараа Пшигодский үүргээ ханз дээр ууртайяа шидэж:

	— За, хүрч ирэх нь энэ гэх шив. Энэ бясааны үүрэнд шөнө туж тамлуулах нь ээ... Өглөө учрыг олох юм гэнэ шүү... Гэртээ ирэх гэж бүтэн сар явж явж босгон дээрээ ирээд түгжээнд орчих гэж байх уу? Ийм хүн харанхуй газарт миний гарт орвол доо! гэж шүд зууж хэллээ. 

	— Чи өөрөө жаахан буруутай байна шүү. Түнш минь тэрүүнтэй арай зөөлөн ярилцах хэрэгтэй байсан юм. Ер нь танай гэр хаана вэ?

	— Энд хотын ойролцоо, Могельницкийнхны эдлэнд байдаг аа. 

	— Тэнд чиний хэн хэн байдаг вэ?

	— Эхнэр, эцэг, ах... Ер нь их олон хүн бий. Тэд юу ч мэдэхгүй жаргаж суугаа биз дээ? Манайх удмаараа Могельницкийнд хэзээнээс зарагдаж ирсэн юм. Эцэг маань гэрийн даамал, ах зарц, эхнэр шивэгчин, би тэднийд адуучин байсан. Царай муутай гээд зарц болгоогүй. Тэгээд ч би өөрөө зарц болох дургүй. Нохой ажил шүү! Эзэн чамайг хамар руу чинь нясалж байхад дуугүй л далаа хавчаад зогсож байх ёстой гэнэ. Морьдтой ноцолдоход хавьгүй дээр. 

	Раевский поддевк дээлээ ханз дээр дэвсэж малгайгаа аваад цэрэг рүүгээ харж хэвтэв. Нөгөө цэрэг, хамт байгаа хүнийхээ мөнгөн буурал үсийг ажиглан харж байснаа:

	— Та хэдэн настай вэ, Раевский гуай? гэж асуув. 

	— Дөчин тавтай. Яагаа вэ?

	— Үгүй, хараад байхад та бүр буурал болчихсон юм. Юунаас болоод тэр вэ?

	Раевский сүртэй сагсгар хөмсгөө хөдөлгөж:

	— Хорьтой ч бууралтах явдал байдаг юм даа гэж хариулав. Тэгээд хоёулаа хэдэн минут дуугүй байснаа Пшигодский:

	— Та аминчхан хүн юм даа, Раевский гуай. Би таныг аль эртнээс ажиглаад байгаа юм. Сая та хэл мэдэхгүй гэж тэр Германд хэлсэн. Гэвч энэ чинь худлаа шүү дээ гэлээ. 

	Раевский түүнийг анхааралтай ажиглаж харахад Пшигодский тайтгаруулах байдалтай инээмсэглэж:

	— Зовсны хэрэггүй, Раевский гуай! Манайхан ховч удамтай ч атугай сэтгэл биеэ худалдаагүй. Надад ч гэсэн эргэцүүлэн бодох юм бий. Би энэ жилдээ ямар «төмс ухаж» байсныг тэр Герман хиам мэдсэн бол надтай өөрөөр ярих сан. Хэрэв сонирхож байгаа бол би амьдралаасаа зарим зүйлийг ярьж өгье. Бид хоёрт тэртэй тэргүй хийх юм алга. Тэгвэл цаг түргэн өнгөрөх байх... гээд зовонги хөдөлж байхыг нь Раевский нэлээд ажиглаж байснаа:

	— Пшигодский гуай, би танд нэг юм хэлэх үү? Ярья гэснийгээ хэзээ ч хамаагүй ярих хэрэггүй байдаг юм. Та надад ёс мэдэх хүн шиг санагдаж байна. Гэвч одоо илүү юм хэлэлгүй өнгөрч болох газарт тэгж яриад байх цаг биш шүү дээ. Жишээлбэл та тэр Германы зэвүүг хүргээгүй сэн бол бид хоёр одоо хэдийнээ гэртээ байх сан биш үү... гэж хэлэхэд

	Нөгөө цэрэг ханз руу нь ойртож суугаад:

	— Тэр чинь үнэн ч үнэн! Гэвч сэтгэл уйтгарласан нэг үе байдаг шүү дээ. Тэгээд үүнийгээ хэн нэгэн хүнд яримаар байх юм. Ялангуяа тэр хүн, юм бүхнийг хүний ёсоор ухаж чадна гэж мэдэж байвал тийм байдаг. Одоо би бараг гэртээ ирсэн мөртөө онц баярлахгүй байна... гэлээ. 

	— Яагаад тэр бил ээ?

	— Энэ бүхний учир ийм л байна. Бүр алсаас, анхнаас нь эхэлж ярья... Би дайны өмнөхөн гэрлэсэн юм аа. Нэг сайхан бөгөөд бүр цэвэрхэн, тэгсэн мөртөө баахан аальгүй бүсгүйг би тосгоноос олж авсан бил ээ. Тэгээд Франциска бид хоёр гүнгийн ордны дэргэдэх бага эдлэн газарт аж төрж эхэлсэн юм... Тэгтэл дайн боллоо. Гүнийхэнд юу болсон бэ гэвэл: (Варшавын дэргэд эдлэн газартай) Ууган хүү Эдвард нь оросын торгон цэрэгт алба хааж байсан, Галици болоод Украинд эдлэн газартай дундах хүү Станислав нь цэрэгт татагдаж австрийн офицер болсон бөгөөд Германчууд манай нутгийг эзлэхтэй зэрэг эндхийн гарнизоны даргын өмч цэрэг болжээ. Ингэхлээр дайнд аль тал ч яллаа гэсэн Могельницкийнхан алдаж хохирохгүй байв. Миний эцгийн гуйсан ёсоор гүн Станислав намайг өөрийн зарлагаар авлаа. За энэ ч яах вэ. Тэгтэл эзэнтэн нар Францискаг маань нэг удаа ажиглаж аваад аятайхан санагдсан тул шивэгчин бол гэж өвгөн гүнийг сувилах ажилд оруулан ордны жигүүрийн байшинд суулгалаа. Тэр өвгөн цаг үргэлж өвчтэй учраас түүнийг шөнө туж сахих хэрэгтэй байжээ. Тэгтэл нэг л учиртай юм болоод байна гэж би ажиг авлаа. Тэр маань надад юу ч хэлэхгүй боловч ямар нэгэн зүйл түүнийг шаналгаагаад байх шиг харагдах болов. Би хотоос орой болгон очдог байлаа. Нэг өглөө босоогүй байхад нь ортол цээж нь хүнд хазуулсан мэт хөх няц болсныг хараад уур хилэн бадарч түүнийгээ арай л амыг нь барьж алчихсангүй. Тэгэхтэй зэрэг өвгөн гүн намайг оролдоод бүр тарчилгаж байна гэж үнэнээ хэлэв. Зайлах ямар ч арга алга. Эсэргүүцэхэд нь маргааш нөхрийг чинь фронтод явуулж өөрийг чинь хөөнө гэж сүрдүүлэн занажээ. Ийнхүү айхтар юм ярьсан тул би ч бүр хачин боллоо. Үхэх цаг нь аль эрт болсон хөгшин монди. Гэдэс дотор чихсэн муу хүүдий тэгсэн мөртөө хүүхэн ноцож шүдээрээ зулгаана гэнэ... Би өдөр туж солиотой юм шиг явлаа. Шөнө хүрээд ирсэн чинь эхнэр маань алга. Тэгэхлээр нь ордон руу гүйж очоод өвгөний өрөөний үүдийг балбаж гарав. Дараа нь юу болсныг чөтгөр бүү мэд. Санахгүй байна... Гэвч хэдийгээр би улангассан мэт зодолдсон боловч хүмүүс цөмөөрөө гүйлдэж ирээд намайг оруулсангүй. Гүн Станислав гар буугаар толгой руу цохичихсон чинь би муурч унаад чирч гаргуулав. «Согтуурч агсагнасан» гэж баривчлаад маргааш нь фронт руу явуулчхав. Фронтод хүрч ирээд бололцоо гарангуут оросуудад бууж өгөхөд биднийг Сибирь рүү хорих лагерьд тууж аваачив. Энэ бол арван тавдугаар оны сүүлчээр болсон хэрэг ээ. Тэнд мөн л зүдэрч бил ээ. Нэг цэрэгт өдрийн гучин таван мөнгө өгч байлаа. Тэгэхэд офицеруудад долоон рубль өгдөг гээч. Цэргүүд өвчин, өлсгөлөнгөөс үхэж байхад дарга нар ажиг ч үгүй сууж байлаа. Тэгтэл хувьсгал гарлаа. Арван долоодугаар онд бид нааш ч үгүй, цааш ч үгүй байсаар өнгөрөв. Харин большевикууд зохих этгээдийг чихдэж авахтай зэрэг олзлогдсон бид нар бас хөдөлж эхлэв. Офицеруудын дотроос дэслэгч Шайно гэдэг унгар үндэсний нэг шийдэмгий залуу гарч ирээд «ах дүү нар минь агуулах газрыг зад цохь, хоол, хувцас олж ав» гэж бидэнд шууд хэлэхэд нь бид тэр ёсоор гүйцэтгэж бил ээ. Харин большевикуудын хувьсгал тэр рүү хүрч арай амжаагүй тул биднийг бут цохиж Шайно болоод цэргийн дотроос удирдсан биднийг шоронд хориод хэргийг маань цэргийн хээрийн шүүхээр таслах гэж байв. Ашгүй энэ үед үймээн эхэллээ шүү. Большевикууд манай лагерь руу хүрч ирж цөмийг чөлөөлөнгүүт бид цуглаан хийлээ. Олзлогдогсдын зарим хэсэг большевикуудыг дэмжихээр шийдэв. Мянга таван зуугаад юм уу түүнээс ч илүү мажар, галийнхан... цугларсан байлаа. Эдний ихэнх нь морьт цэрэг байжээ. Бид зэвсэглэж морь унаа олоод хотыг эзлэн шоронгоос Шайног олж аваад: «Хэрэв чи үнэхээр учир ёсыг мэдэх хүн мөн бөгөөд жирийн ардуудад талархаж байдаг бол биднийг удирдаж байлдаанд гар» гэж тулгаж хэлэв. Дэслэгч маань удаан бодол болсонгүй. «Дуртайяа хичээнэ. Нэг морь, хоёр сэлээдий буу аль» гэлээ. Тэгээд л бид нар оросын офицер ноёдыг цохиж эхлэв. Энэ ажил надад тун аятай санагдсан тул би хагас жилийн турш мориноос буугаагүй. Дэслэгч Шайно, олзлогдсон цэргүүдийн хамт алс Дорнодод партизанчлахаар үлдэхэд би гэр рүүгээ ойртохыг бодож Украинд хүрч ирсэн юм. Энд надад бас ажил олдоод байлдаж явтал Германчуудын саварт орчхов. Биднийг нэг тосгонд хайгуул хийлгэхээр явуулсан боловч бид хэсүүл цэргүүдтэй дайралдчихав. Зэвсэг авч яваагүй маань л яамай болсон шүү. Хуучин бичиг баримт намайг авчирч би олзлогдсон цэрэг болж орхив оо. Тэгээд намайг нааш цааш нь баахан чирч байгаад тавьж бил ээ гээд 

	Пшигодский дуугүй болж толгойгоо зүдрэнгүй байдалтай гудайлган, хөдлөлгүй суув. Тэгэхэд нь Раевский:

	— Большевикуудтай хамт байх үеийнхээ ажил хэргийг чи надад юунд яриа вэ? Би чамд хамаагүй хүн биш үү. Чи бид хоёр гуравхан хоног хамт яваа шүү дээ. Ингэж ярьж байж чи хэзээ нэгэн цагт олиггүй хүнтэй дайралдаж өөрөө өөрийгөө ална даа гэж намуухан дуугаар хэллээ. 

	— Намайг бүү хялайж хараасай гэж бодоод л ярьсан юм аа... 

	— Чи надад ямар хамаа байх вэ? 

	Хараад байхад чи мөн л хачин хүн юм даа. Буруу талаас ойртоод байгаа мэт байна. За больё, унтъя. 

	Баригдагсдын өрөөнд харанхуй болж ханын цаана хүн ярилцах дуу намдаж эхлэв. Зөвхөн цонхны шилийг бороо шүрших чимээ л сонсогдоно. 

	— Нөхөр Раевский таныг малгайгаа авсан хойно чинь сая л танилаа. Таныг хаа харлаа гэж би гурав хоног бодсон юм. Та интернационалын нэгдсэн бригадын комиссартай тун адилхан байна. Харин та энд баймааргүй бөгөөд нэр чинь ч ондоо байна. Нөгөө хүнийг Хмурыйт гэдэг байсан. Гэвч таныг сайн хараад байвал нэг л мөн шиг болохоор таныг муухай харуулахгүй юм сан гэж ярьсан юм. Ингэхлээр та бид хоёр тийм ч их холын хүмүүс биш байх аа. 

	Раевский буурал сахал дотроо битүүхэн инээмсэглэж: 

	— Тийм адилхан хүн байж болно оо. Гэвч энэ чинь аюултай төсөө шүү. Яагаа ч үгүй байтал хөндлөн модноос дүүжлүүлчхэж магадгүй... гэхэд

	Пшигодский, Раевскийн мөрөн дээр гараа тавьж:

	— Бат итгэж болно нөхөр Хмурый, уучлаарай, нөхөр үгүй эрхэм Раевский минь. Би улаан цэрэгт хагас жилийг дэмий өнгөрүүлэлгүй жаал зугаа юм сурсан шүү гэж хариулав. 

	Ойртож буй галт тэрэгний нижигнэх чимээ дуулдсанаа хүмүүс дахин дуу шуу болж нэг хүн хаалга онгойлгож эхлэнгүүт байшингийн гудамжинд командын ширүүн дуу тачигнав. Тэгтэл баригдагсдын өрөөнд төрөл бүрийн зэвсэгтэй австри олон цэрэг бөөнөөрөө орж иржээ. Өрөө пиг дүүртэл Германы морьт цэргүүд хаалгаа хаав. Цэргүүд тэр даруй шуугилдан чихэлдэж хана, шал, ширээний оронд тавьсан хайрцаг дээр сууцгаав. 

	Төмөр загалмай одон зүүсэн эрэмгий морьт цэрэг Пшигодский руу нүд ирмэж:

	— Бас л ухарч явна уу, комрад3 аа? Чи погоноо өөрөө авч хаяа юу, эсвэл энэ өлөгчний хүү ахлах тастаад хаячихаа юу гэхэд нь Пшигодский:

	— Би олзлогдсон цэрэг ээ. Та нөхөд харьцгаах нь уу? гэж арга буюу инээмсэглэж асуулаа. 

	Бага даргын тэмдэгтэй нэг чийрэг эр, нөгөө цэргийн орноос:

	— Тийм ээ, хугацаагүй амралтад явж байна гэж хариултал тойрч байсан хүмүүс инээлдэв. 

	— Гэртээ харьж загас барья. 

	— Эргэж ирэхгүй бол огцруулна гэж эхнэрүүд тулгаад байна. Тэгээд яарч явна. 

	Буланд суусан нэг цэрэг:

	— Дэмий яарч дээ. Бүх хороогоороо хөдөлье гэж хорооны зөвлөл хэлсэн биш үү? Тэгсэн бол энэ морьт цэргүүдээс шалбааг л үлдэх байсан юм гэж дургүйхэн дуугарав. 

	— Битгий гуньхар. Манайхан хүрч ирээд аварна биз. 

	— Усны хаалт цөмрөхөд нүхийг малгайгаар бөглөж чадахгүй шүү дээ... 

	— Байлдаж ханалаа больё.

	Бүр харанхуй болоход цэргүүд лаа асааж аяныхаа уутыг онгойлгон хооллож эхлэв. 

	Өнөөх морьт цэрэг лаазтай махыг хутгаар нээж:

	— Наашаа сууцгаа комрадууд аа. Өлсөж байгаа биз дээ гэж Раевский, Пшигодский хоёрыг урив. 

	Раевский баярлалаа гэв. Харин Пшигодский хоёр хоног юм идээгүй тул дуртай зөвшөөрчээ.

	— Чи орос орноос явж байна уу, комрад аа? За, тэгээд ямар байна? Амьдрал базаахгүй гэж ярьдаг үнэн үү? гэж түүнээс хижээлдүүхэн явган цэрэг асуухад Пшигодский хаа байгаагаа мартаж орхиод:

	— Газрын эзэд, фабрикч нар болоод хааны үед чи бид хоёр шиг ийм хүмүүсийн хүзүүн дээр мордож байсан зарим этгээдэд тэнд үнэхээр халуун байна. Тэднийг большевикууд шахчихсан чинь дөнгөж голтой л байх шив. Ажилчин тариачид байлдаж л байна. Тэдэн рүү тал бүрээс нь довтолж байгааг чи өөрөө мэднэ биз дээ гэж хэллээ. 

	— Большевикууд газрын эздийн газрыг хурааж аваад тариачдад хувааж өгсөн гэж үнэн үү?

	— Тэгээгүй бол тариачид зөвлөлт засгийн төлөө байлдах уу даа? Чи юу гэж бодож байна?

	— Олзлогдогсдыг большевик нөхөд тарчлаадаг гэж үнэн үү?

	— Энэ чинь эмсийн үлгэр, дарга нарын зохиосон үгээ. Харин олзлогдогсдоос бүрдсэн интернационалын бүхэл бүтэн бригад большевикийнханд бий гэдгийг та нарт хэлээгүй юү?

	— Янз бүрийн урвагчдын тухай ярьж байсан... Энэ ахлах, биднийг бас урвагчид гэсэн шүү. 

	Мажар улс бидэнд бас газар өгөх болов уу, та нар юу гэж бодож байна. 

	— Авна байхаа... Хоёр метр гүн газар... 

	— Яагаад авахгүй бил ээ? Тэгвэл би юуны төлөө байлдсан юм?

	— Цэргийн дүрмийг чи түргэн мартжээ дээ «эзэн хааны төлөө»... 

	— Эзэн хааныг унагаачихсан гэж бодъё, гэж өнөөх морьт цэрэг бөөн талх үмхэнгүүтээ наргиантай дуугарав. 

	Пшигодский, түүнээс хоцрохгүй хооллож цэргүүдийн яриаг сонсон үргэлж сэтгэл дүүрэн инээмсэглэж байлаа. Лааз хоосронгуут Пшигодский цэрэгт талархаад, чухамдаа хэнд ч хандалгүй:

	— Комрадууд та нар гэртээ яагаад зэвсэггүй буцаж яваа бил ээ? Энэ чигээр чинь цагдаа нар хэсэг хэсгээр барьж аваад дуусна шүү дээ. Хэд хэдэн эшелоныг дарга нар үгүй хөдөлгөхгүй яав. Энэ тухай энд нэг комрад ярьж байсан шүү. Гэртээ буутай байвал зохих этгээдийг хөдөлгөчихөд хэзээ ч хэрэг болно. Тэгэхгүй бол... гэж хэлтэл:

	Раевский, түүний ханцуйнаас үл мэдэг татаж:

	— Жаахан болгоомжтой гэж польш хэлээр шивгэнэв. 

	 

	 

	Үүрийн алдтай буудалцах чимээгээр сэрж цөмөөрөө босон харайгаад сандран яав ийв хэмээн ярилцлаа. 

	— Энэ юу болов оо? гэж Раевский, Пшигодскийгоос асуувч тэр нь алмайран мөрөө хавчисхийв. Харин хориод минутын дараа учир байдал мэдэгдлээ. Бууны бөгсөөр хэмх цохисон хаалгаар хэдэн цэрэг шурган орж ирэхэд тал бүрээс:

	— А-а-а! Энэ чинь манай буучийн гучин есдүгээрийнхэн байна шүү гэж баярлан хашхиралдав. 

	Бүсэндээ хутган жад хавчуулсан лут биетэй их бууч аргил бүдүүн дуугаар:

	— Үүргээ авцгаа, комрадууд аа! Түргэн! Ийшээ явцгаая. Бид энэ морьт цэргүүдийг жаахан зумлаадахъя. Бид хариугүй өнгөрчих гэж яваад ашгүй та нарыг энд байна гэж мэдлээ. За, за, бушуулцгаа! гэв. 

	Хотын талбай хүрээд хоёулаа салж явах болоод Пшигодский хамт явсан хүний гарыг чанга атган:

	— Баяртай. Би танд хэрэг болбол намайг хаанаас олохыгоо мэднэ шүү дээ. Баяртай Раевский гуай гэж хэлээд хэдэн алхам холдсоноо эргэж харж гараараа даллав. 

	Раевский сэтгэл нь догдлон газар доогуурх байшингийн танил хаалганы дэргэд очиж зогслоо. Түүнийг эндээс арван нэгэн жилийн өмнө гурван цагдаа авч гарсан бил ээ. Энүүхэн шатан дээр Ядвига, Раймондыг бяцхан гараас нь хөтлөн зогсож байхад дөрөв дэх цагдаа тэр хоёрын замыг хааж байлаа... Тэд маань яасан бол? Амьд байгаа болов уу? Доош бууж үүдийг нь тогших зориг хүрэхгүй яая даа байз. 

	Гэвч үүд онгойж жирийн ноосон цамцтай бүсгүй шатаар түргэн гарч ирлээ. Үүд дахин онгойгоод нэг хүүхэд толгойгоо цухуйлгаж:

	— Сарра эгч ээ, чихэр авчирч өгөх үү? гэв. 

	— Авчирч өгнө өө, шаргал толгойт минь! Үүдээ хаа. 

	— Раевскаягийн Ядвига энд суудаг уу хэлж өгөөч гэж Раевский тайван ярихыг оролдож асуухад:

	Нөгөө бүсгүй зогсож:

	— Раевская юу? Үгүй... харин энд хэдэн жилийн өмнө сууж байсан, одоо энд гуталчин Михельсоных суудаг. Раевскийнхан Краковын нарийн гудамжинд суудаг болсон гэж хариулав. 

	— Тэгвэл Раевская хүүтэйгээ хоёулаа амьд байгаа бий?

	— Ядвига Богдановна, Раймонд хоёр уу? Амьд байлгүй яах вэ. Та яасан бэ тэдэнтэй уулзалгүй удсан уу?

	— Тийм ээ, удаж байна... Тэдний байшингийн дугаарыг хэлж өгөхгүй юү?

	— Та тэднийд очих бол хамт явъя. Ядвига Богдановна бид хоёр нэг оёдлын газарт ажилладаг болохоор би өглөө бүр түүнийг дайрч авдаг гэжээ. 

	 

	 

	Гутлын шомбогор өсгий хажууханд нь тог тог хийн дуугарахыг сонсож явсан Раевский, бүсгүйг хараагүй боловч тэр бүсгүй өөрийг нь сонирхон харж байгааг нүднийхээ булангаар ажиглажээ. Раевский, хүний царайг санаандаа дор нь тогтоож авдаг бөгөөд хүүхдийн Сарра гэж нэрлэдэг энэ бүсгүйн царай цээжинд нь бүр ч тодхон харагджээ. Хүүхэдтэй ярихтай зэрэг хүйтэн хайхрамжгүй байдал нь тэр дороо үгүй болсон том хар нүд нь Раевскийн санаанд ялангуяа тод үлджээ. Энэ бүсгүй их залуу (нас нь арван долоогоос хэтрээгүй бололтой) байгаагүй сэн бол жаал хүүхдийн эх гэж бодмоор байлаа. 

	Ядвига, хүү хоёрынхоо тухай нэмүү юм дуулах сан гэж Раевский хүссэн боловч хэзээний дадсан ёсоор болгоомжлоод асуусангүй бил ээ. Тэднийхээ амьд байгааг мэдэж, яагаа бол ийгээ бол гэж явсан хамгийн хүндийг давсан боловч одоохон уулзана гэж бодоход сэтгэл нь улам хөдөлсөөр байжээ. Хүү маань ямар бол оо бол? Хүүхэд минь одоо арван найм хүрсэн гэдэг чинь ёстой эр хүн боллоо гэсэн хэрэг... Ядвига ямар бол оо бол? Ондоо нөхөртэй болчихсон бол яах бил ээ? Арван нэгэн жил өнгөрсөн шүү дээ. Эртний юм шиг санагдана. Үс бууралтахаас зайлж болдоггүй шиг энэ олон жилийн хүнд бэрхшээлийг авч хаяж болохгүй юм аа... гэж бодож явтал:

	— За бид хүрээд ирлээ гэж бүсгүй уянгалсан яруу дуугаар хэллээ. 

	Раевский түүн рүү дахин харвал бүсгүй, цамцтайгаа адилхан саарал өнгийн сүлжмэл малгайг хээнцэрлэсэн маяггүй өмсжээ. 

	Хөөрхөн хамар нь шулуухнаас гадна цэвэрхэн ам нь шийдэмгий шинжтэй ажээ. 

	Бүсгүй бүүр түүр таамаглаж байгаа мэт инээмсэглэж байлаа. 

	 

	 

	— Аа, Саррочка юу? Одоо гарлаа... 

	— Ядвига Богдановна, би ганцаараа биш ээ, танайд гийчин авчирлаа. Сайн байна уу, Раймонд аа?

	Раевский, жижиг намхан тасалгааны таазанд толгойгоороо тулан алдаж зогсжээ. Тасалгааны ганц цонх ямар нэгэн пингийн хана руу харсан тул давчуу, харанхуй аж. 

	Ядвига пальтогоо өмсөж байснаа эргэж харахад нь Сигизмунд бадируун гараараа малгайгаа авч:

	— Сайн байна уу, Ядзя аа гэж аяархан хэллээ. 

	Ядвига нүдээ дүрлийлгэн баахан харснаа:

	— Зигмунд аа! гэж хашхираад, бас салгаад авчих бий гэж айсан мэт, нөхрөө чичгэнэсэн гараараа тэвэрч цорхирон уйлав. 

	— Уйлаад яах юм бэ, хонгор минь, уйлаад яах юм бэ? Бид дахиад нэг дороо цугларлаа шүү дээ... Боль, Ядзя аа... гэж Раевский түүнийг аргадав. 

	Раймонд эцгээ нүд салгалгүй харж байлаа. Энэ хүний тухай эх нь үдшийн цагуудаар гүн их энхрийлэн хайрлаж ярьдаг байсан бил ээ. Раймонд эцгээ эрэлхэг, бяртай шударга үнэнч гэж дотроо сайхнаар бодож явдаг байжээ. 

	Хүүгийн зүрхэнд эцгээ хайрлах сэтгэлийн хамт түүнийг мөрдөж ялт хөдөлмөрт зүтгүүлсэн хүмүүсийг үзэн ядах сэтгэл улам бадарсаар байсан бил ээ. 

	«Ялт хөдөлмөр» гэж чухам юу байдгийг хүү тодорхой төсөөлж мэдэхгүй боловч энэ бол ямар ч гэсэн давж туулшгүй хэцүү юм байдаг гэж мэдэж байжээ. Гаталж болшгүй ой, цасан хунгараар бүрхмэл эзгүй тал тэсгэм хүйтэн Сибирь гэгч ертөнцийн тэртээ хаяанд байдаг алс хол нутгийн тухай эх нь ярьдаг байв. Тэнд хэдэн зуун километрийн орчинд нэг ч хүн амьтан байдаггүй. Энэ бөглүү зах хязгаар нутагт дөнгөтэй хүмүүс газрын гүнд орж хаанд алт ухаж өгдөг бөгөөд тэднийг цэргүүд манадаг ажээ. Ялт хөдөлмөр гэдэг нь чухам энэ юм. Тэнд түүний эцэг байжээ... 

	 

	 

	Үгээгүй ядуучуудыг жаргалтай амьдруулахаар эрмэлзсэн хүмүүсийн тухай эхийнхээ ярьж байсан гунигт туужийг сонсож суугаад энэ хүү нулимсаа хэчнээн их асгаруулсныг хэлэхэд бэрх ээ... 

	Барагддаггүй гашуудал, зэрэмдэглүүлсэн залуу насныхаа тухай, энэ жил олон жилийн туж зогсолтгүй хайрлан хүлээж байгаа хүнийхээ тухай эх нь хүүгээсээ ондоо хэнд ярьж өгөх бил ээ. Эх нь үрэн таран хийгээгүй эелдэг сэтгэлээ хүүдээ зориулжээ. 

	Хүү бусдын гашуудал зовлонг зөөлөн сэтгэлээр үздэг хүн болж өслөө. Эхийнхээ цорын ганц баяр баясгалан нь бөгөөд эх нь зөвхөн түүнийхээ төлөө л амьд яваа ажээ. Он жил өнгөрч залуу хүү, тэнхээтэй эр болжээ. Эх нь түүнийг харахдаа өөрийнхөө залуу нас болоод Сигизмунд ийм л залуухан сайхан эр байхдаа өөртэй нь уулзахаар ирдэг байсан цагийг санаж амьдрал гэгч намайг яасан их доромжлов доо... гэж боддог байжээ. 

	Хамгийн сайхан насаа ханьгүй өнгөрүүлж нөхрөө зовж зүдэрч байгаа гэдгийг цаг үргэлж мэдээд сууж байх гэж дээ... Гэвч хүүгийн эцэг, өөрийн нь нөхөр эргэж ирэв. Түүний үс бууралтаж, харц нь ширүүн болж, бас магнайд нь сэлмээр цавчуулаад үлдсэн сорви мэт хоёр гүн үрчлээс тогтжээ. 

	Эцэг, хүүгээсээ өндөр байв. Тэгээд мөрөөр нь тэвэрч авсан гарыг нь хараад бас бяртай юм гэдгийг Раймонд мэджээ. 

	— Хөөрхий аав минь гэж Раймонд аяархан шивгэнэв. 

	Сарра энэ бүхнийг ичиж зовсон байдалтай харж байлаа. Энд өөрийн эрхгүй байлцсандаа эвгүйрхэн: «Раймондын мэдэгддэггүй эцэг гэдэг ийм хүн байдаг бий!.. Харин би бараг таасан байна шүү» гэж нөхдийнхөө төлөө баясан бодож байснаа:

	— Ядвига Богдановна аа, би гүйе дээ, та үлд. Таныг өвдсөн гэж би хэлчихье гэж аяархан хэлэв. 

	Ядвига сая ухаан орж:

	— Аа тийм, нөгөө оёдлын газар очих бил үү... Хүлээж бай, Саррочка! Би үлдэж болохгүй нь ээ. Өнөөдөр чи бид хоёрыг Могельницкийнд оч гэж Шпильман тушаасан шүү дээ. Очихгүй бол намайг хөөх байх гэж хэлээд нөхөр өөдөө эргэж зовсон маягтайгаар:

	— Зигмунд минь, өршөөгөөрэй би явалгүй болохгүй. Нэг үнэтэй захиалгыг би өөрөө өмсүүлж үзүүлээд тушаах ёстой юм. Би эртхэн эргэж ирэхийг бодно... За Раймонд чамд цөмийг ярьж өгнө биз ээ... Бурхан минь! Чи минь үнэн эргэж ирлээ гэж үү дээ? гэж хэлээд босгон дээрээ нөхрөө дахин тэвэрч аваад үүдээ хаалаа. 

	— Энэ бүсгүй та нарын найз уу? гэж Сигизмунд, хүүгээсээ даруухан асуув. 

	— Тийм ээ, ааваа. 

	— Хойноос нь гүйцэж очоод намайг ирсэн хэмээн өөрөө ч гэсэн, тэр бүсгүй ч гэсэн хүнд бүү ярь гэж эхдээ хэл гэв. 

	Раймонд учрыг. ойлгож тасалгаанаас хурдан явав. 

	Эргэж ирэхэд эцэг нь буурал толгойгоо гар дээрээ гудайлган ширээний дэргэд бодол болсон сууж байснаа өндийж хараад ширүүн боловч эелдэг байдалтай инээмсэглэв. Раймонд ярих үгээ олохгүй өмнө нь зогсож нэлээд азнаад:

	— Та юм идмээр байна уу? гэж намуухан дуугаар асуусны хариуд Раевский:

	— Идмээр байна аа. Гэвч намайг «та» гэж битгий дууд гэж хэлэв. 

	Тэгээд хоёулаа дахин дуугүй болж, бие биеэ ажиглан харж суулаа. Хүү нь эцгийнхээ тухай ихийг дуулсан авч эцэг нь хүүгийнхээ тухай юу ч мэдэхгүй байсан тул Раевскийн Сигизмундийн сэтгэл баахан зовж байжээ. Энэ өндөр хүү юу хийж, юу эрмэлзэж байдаг бол? Бид хоёрын харилцаа ямар болох бол? Сайн хань, хамт зүтгэгч болох бол уу, эсвэл хүнийрхүү байдалтай болж бэртэгчин хөршүүдээс нуугддагтай адил түүнээс нуугдаж байх хэрэгтэй болох бол уу? гэж Раевский дотроо бодоод аюул руу урьдын адил эгцлэн хандаж:

	— Суу даа хүү минь, яаж аж төрж байсан тухайгаа ярьж аль... гэлээ. 

	Раймонд зовсон байдалтай инээмсэглэсээр ширээний ард суужээ. Эцэг нь түүний цэвэрхэн бөгөөд хүүхэнцэр булбарай царайг ажиглан харж хөмхий зангидав. 

	Раевский, хүүгийнхээ царайнд эрэлхэг, зоригт хүний шинжийг эрсэн боловч зөвхөн хөх нүдэнд нь л хүссэн юмаа эгшин зуур олж харжээ. 

	— Юунаас эхлэх вэ, аав аа?

	— Чи суралцдаг уу?

	— Үгүй, би хотын сургууль төгсөөд гурван жил болж байна. Цааш суралцаж чадаагүй, манайх мөнгөгүй болчихсон. Ээж минь хоногт хорин цагийн турш юм оёх гэсэн боловч би зөвшөөрч чадаагүй. Тэгээд би Баранкевичийн чихрийн заводод ажил хийх болсон... 

	Тасалгаанд анир чимээгүй зөвхөн цагны хэмжээт цохилт сонсогдоно. 

	— Чи надаас болж өнөөдөр заводдоо очоогүй биш биз ээ?

	— Үгүй... бас тэнд ажиллахгүй болсоор хэдэн сар болж байна. 

	— Яагаад тэр вэ?

	Раймонд сандарсан шинжтэй хөдөлж:

	— Намайг заводоос хөөчихсөн гэв. 

	— Юунаас болоод тэр вэ?

	Раймонд нүдээ онийлгож:

	— Агуулах газруудыг дээрэмдэхэд оролцсон гэж тэд надад бичиг өгсөн... гэж хэлээд эцгийнхээ хөмсөг сүртэй хөдлөхийг харангуут дуугүй болов. 

	— Гэвч энэ огт худлаа хэрэг шүү, аав минь! Энэ чинь жигшүүртэй гүтгэлэг. Бид зөвхөн зургаан сар ажилласныхаа хөлсийг л нэхсэн. Ажилчид Баранкевичид очих төлөөлөгчдийг сонгоход залуучууд намайг явуулсан юм. Баранкевич биднийг нохой шиг зандран загнаад хөөчихсөн. Биднийг албан тасалгааны өмнө бүх заводынхон хүлээж байсан тул эзэн, биднийг хэрхэн хүлээж авсныг тэдэнд бид ярьж өгөнгүүт үймээн эхэлсэн. Германы харуулын цэргүүд биднийг хөөж эхлэхэд бид тэдний зэвсгийг хурааж пулемётыг нь булаан аваад нярвыг албадаж нэрсийн жагсаалтаар цалинг олгуулсан. Касс дахь мөнгө хүрэхээ болиход агуулах газрыг онгойлгож хүн бүхэнд мөнгөний оронд гурван шуудай чихэр олго гэж няравт нь тушаасан. Ямар ч дээрэм хийгээгүй юм аа. Бид хуучин цэргүүдтэй хамтарч гудамжийг Германы морьт цэргээс хамгаалсан. Баранкевич тэднийг хотоос утсаар дуудаж амжсан байна бил ээ. Бид дайзтай сумаа буудаж дуусаад зугтчихсан. Гэвч пулемётыг маань Германчууд олж авч чадаагүй, бид түүнийг найдвартай газарт нуусан... гээд Раймонд дуугүй болов. Эцэг нь буурал сахлаа бодол болсон маягтай имрэн инээмсэглэж байлаа. 

	— Тэгээд дараа нь юу болсон бэ?

	— Дараа нь Германчууд биднээс чихрийг эгүүлээд авчихсан. Нэлээд олон хүнийг баривчилж бусдад Баранкевич нэг ч мөнгө өгөлгүй хөөсөн. Төлөөлөгчдөд багтаж орсон надад болоод бусад хүмүүс захиргаанаас итгэл найдвар алдсан хэмээн бичиг өгсөн. Тэгэхдээ би аав минь, нэг фунт ч чихэр аваагүй шүү. Харин Баранкевич надад зуун наян марк өгөөгүй. Энэ бол хагас жилийн мөнгө шүү... 

	— За яах вэ хүү минь. Чи тэр пулемётчин нартайгаа намайг яаж ийж байгаад нэг танилцуулаарай. Одоо юм байвал идье... 

	— Өршөөгөөрэй, аав минь, зөвхөн давсалсан загас л байна... 

	
ГУРАВДУГААР БҮЛЭГ

	Цэцэрлэгийн том ширмэн хаалгаар тэрэг унаа цувж орсоор тул тэр хаалга ер хаагдсангүй. 

	Уригдсан нөхөд хүрэлцэн ирж Могельницкийнхний гэрэл дэн болсон ордны их үүдэнд зогсолтгүй үймэлдэнэ. Үүдний тасалгаанд зарц нар хүмүүсийн гадуур хувцсыг тайлан өгч байлаа. Стефания, Владислав хоёр зочлох өрөөний үүдэнд хүрэлцэн ирэгсдийг угтаж байв. Найрын хар өнгийн хувцас Стефаниягийн махлаг биед эвтэйхэн таарч мөр гар хоёр нь ил гарчээ. Хүүхний царай хөөрч баярласан байдалтай бөгөөд зочдыг тун элэгсэг инээмсэглэж, эелдэг угтан авч байсан тул гүнгийн ордны гуа жавхлан болоод гялалзсан олныг харж анхандаа эмээж байсан жижиг тайж нар зориг орж байжээ. 

	Владислав баясан хөөрч өөрийгөө жинхэнэ язгууртан мөн гэж үзүүлэх гэсэндээ царай нь улайжээ. Улс төрийн бодлогоор энд оруулсан жижиг жараахайнууд өөрийг нь хараад гүн Могельницкий байна хэмээн даруй мэдээсэй гэж бодож, ядуухан тайж нарт хоёр хуруугаа л тоомсоргүй өгч мэндчилээд газрын том эздэд бол найртай хэдэн үг хэлж байв. Харин ван Замойский гэр бүлтэйгээ орж ирэнгүүт урьдаас нь гүйж угтав. 

	Энэ үед хөглөж байгаа хөгжмийн дуу их танхимаас сонсогдлоо. 

	— Ноён Баранкевич гэргийтэйгээ энэ ирлээ гэж Владислав Стефанияд шивгэнэтэл их л өндөр нуруутай тарган хүн, эцэнхий гэргийгээ сугадсаар тэр хоёрын өөдөөс хүрч ирэв. Тэр хүний махлаг хүзүү цардмал давчуу захны дээгүүр балхайх бөгөөд хавчны нүд шиг хөөсөн судастай бүлтгэр нүдний харц Стефанияд туслаа. 

	— Ө-ө-ө! Гэгээн хатагтай өнөөдөр нүд гялбам үзэсгэлэнтэй байна шүү. Би арваад нас залуу байсан бол ч... за хэмээн өнөөх хүн архичны аргил дуугаар өгүүлэв.

	Түүний гэргий Анеля хатан ярвайн инээмсэглэх аж. Чихрийн заводын эзний цүндгэр гэдсийг харахад хантаазны нь товч одоохон ханз үсэрчихмээр санагджээ. 

	Баранкевичтан зочлох тасалгаа руу орсны хойно Герман дарга эрхэмтнүүдийн машин ирлээ гэж нэг зарц Стефанияд илтгэв. 

	Тэгэхэд нь Владислав Стефания өөд учиртайхан харж:

	— Стеф аа, Германчуудыг сайн хараарай гэж Эдвард чамд захисныг мартаагүй биз ээ? Тэднийг зочлох жижиг өрөөнд оруулаад Герман хэлтэй бага албаны ноёдыг бас тэнд цуглуулъя. Тэгээд гол нь архи хайрлах хэрэггүй гэж түргэн хэлэв. 

	— Мэдэж байна... За тэд ч ирлээ. Би тэднийг угтаж авъя, чи дээшээ Эдвард руу очоод эднийг ирлээ гэж мэдэгд... Тэгээд Людвига ирж надад туслаг. Хүн бүхэн түүнийг сураглаад байна... 

	Владислав явчхав. Стефания сэтгэл татам инээмсэглэсээр Германчуудыг угтлаа. Төдий л өтлөөгүй хотын гарнизоны дарга хурандаа Зонненбург хоёр зэрэгцэн хойноос нь Шмультке нарын гурван дарга дагалдан ирэв. Зонненбург тэднийг Стефаниятай танилцуулахад:

	Хурандаа, зассан сахлаа Стефаниягийн гарт хүргэж:

	— Найр тавин урьсанд гүн авхай танд их талархал илэрхийлэхийн хамт Герман армийн нэг даргын гэргий тантай учирсантай их баярлаж байна гэлээ. 

	— Манай хүмүүсийн дунд эрхэмсэг та уйтгарлахгүй биз гэж би найдаж байна. 

	— Үгүй, яалаа гэж дээ гэж хурандаа угтуулан хэлэв. 

	Стефания дарга нарыг дагуулсаар танхим руу явав. Тэгэхэд Зонненбург Шмульткег зогсоож:

	— Эрхэм дэслэгч ээ, та ордны тойронд манаа тавьсан биз дээ? гэж асуув. 

	— Тавьсаан, эрхэмтэн хошууч аа.

	 

	 

	Эдвардын өрөөнд хэдэн хүн сууж байв. Тэнд урд өдөр Варшаваас эгж ирсэн Эдвард, Иероним лам, ван Замойский, Баранкевич, дэд хамба Бенедикт, бас энгийн хувцастай гурван залуу эр байлаа. Людвигагийн жич тасалгааны үүдэнд Юзеф сууж байгаад өвгөн гүн Могельницкий зарцаараа түшүүлэн хүрч ирэхэд үүдийг хүндэтгэн нээж өгснөө зарцыг оруулалгүй хаагаад:

	— Чи явж болно. Хэрэгтэй болоход би дуудна гэлээ. 

	Хүү нь ч алмайран мөрөө хавчисхийлгээд шатаар доош буув. 

	— Нөгөө тэнэмэл Мечислав хаа байна? Чи түүнийг харгалзаж байгаарай, Адам аа. Энэ чинь бас бурхны шийтгэл байна шүү.

	Адам зогсож эцэг рүүгээ аягүйхэн хараад:

	— Өчигдөр орой Францискагаа зодсоноос нь хойш би түүнийг олж хараагүй. Бага эдлэн газарт байгаа цэргүүд рүү очихоор явсан гэнэ бил ээ гэж хариулав. 

	Эдвард эцгээ орж ирэнгүүт босож:

	— За одоо бүгдээрээ цугларах шив дээ. Дор наргиж байх хооронд бид жаал зугаа юм ярилцаж амжина гээд Могельницкийн Казимир зогсож буй танихгүй залуусын дэргэд очиход:

	— Танилц аав аа гэв. 

	Улайсан нүдтэй нэг залуу:

	— Ахмад Врона гэж өөрийгөө танилцуулав. 

	— Дэслэгч Варнери гэж нөгөө нэг хөх цэнхэр нүдтэй гоолиг нуруутай залуу дуугарав. 

	— Поручик Заремба гэж навтгар биетэй богинохон сахалтай гурав дахь хүн бүдүүн дуугаар уруу дуруухан хэлэв. 

	Тэгтэл тасалгаанд Владислав яаруу орж ирээд:

	— Эдвард аа, Германы хурандаа, бас хэдэн дарга ирлээ... Людвига доошоо буусан. За тэр баярын хөгжим эгшиглэлээ. Чиний тушаасныг цөмийг гүйцэтгэв. Би энд үлдвэл болох уу? гэхэд Эдвард:

	— Үгүй, доош очиж зочдыг үйлчил хагас цагийн дараа эргээд ирнэ биз гэж хүйтнээр хариулав. 

	Владислав дургүйцсэн царай гаргасан авч цэрэг хүний ёсоор эргээд гарав. Тэр өнөө өглөө дэд поручик цол «хүртэж» Эдвардын эмхэлж байгаа польш цэргийн салааны даргад томилогджээ. 

	— За тэгээд ноёд зөвшөөрвөл би эхэлье гэж Эдвард хүмүүсийг сууцгаасны дараа хэллээ. 

	Энэ үед дороос мазурк бүжгийн ая сонсогдож байв. 

	— Бид нөгөөдөр эхлэхээр шийдэв. Цааш нь унжруулж болохгүй нь ээ. Австричууд юм бүхнээ хаяад нутаг руугаа зугтаж байгаагаас гадна Германд хувьсгал гарсныг бид өнөөдөр олж мэдлээ. Манай байдал туйлын хүнд байна. Ухарч яваа Германчуудыг партизан отрядууд мөрдөн хөөж яваа тул тэд удахгүй наашаа дайрч орж ирэх нь ээ. Ноён Зайончковский хэлэхдээ тэдний тэнд бүр эхлээд байна гэнэ. Пепеэсийн гишүүн Дашинский тэргүүтэй польшийн засгийн газар арван нэгдүгээр сарын долоонд Люблинд байгуулагдсан гэдгийг та нар мэдэж байгаа биз... 

	Баранкевич гараа сандрангуй дохиход нь Эдвард:

	— Энэ чинь тийм аюултай биш гэж түүнийг тайтгаруулав. Гэвч Дашинский тунхгууддаа тэгш шууд бөгөөд нууц сонгуулийн эрх, найман цагийн ажлын өдрийг тогтооно. Тэр ч байтугай тариачдад газар шилжүүлэн өгнө гэж амласан гэж ёжтой хэлэв. 

	— Хэдий тийм боловч энэ бүхэн өнөөдөр чухал хэрэгтэй чимэглэл л юм. Бид хүчтэй болонгуут үүнийг таягдан хаяхад амархан. Одоохондоо Дашинскийн тунхгуудын ачаар хүдэх эрүүд эдлэн газруудыг ардын өмч гээд хамгаалж байна. Чухал нь юу вэ гэвэл: Зэвсэгт хүчин бидний гарт л байх хэрэгтэй юм. Одоохондоо бидний мэдэлд зуугаад хүн байна. Хотыг эзэлж авахад энэ хүч хүрэлцээтэй байна. Хотын австри гарнизон сарниж үгүй болов. Цорын ганц хүч бол Германы морьт цэргийн суман байна. Гэвч бид Германчуудтай ярилцан тохиролцож болно. Тэгээд ч өөрснөө удахгүй нэг ч цэрэггүй болно биз. 

	Хуруу нь аяндаа эрэх имэрч суусан шарил шиг хатангир өвгөн хамба:

	— Тэр зуугаад хүнийг та хаанаас олж авсан бэ? гэж сонирхож асуув. 

	Хамба лам үүнээс өмнө Германы талыг баримталж байсан тул Иероним лам түүнийг ятгаж оруулах гээд энэ сэдэлтээ хэдий хэр бодитой болох нь вэ хэмээн мэдэхийг хичээж байжээ. 

	— Тэр бол австрийн армид байгаад тарсан зарим польш цэрэг, мөн польшийн орон нутгийн байгууллагын гишүүд юм. За тэгээд бас сайн айлын залуучууд байгаа... Хотыг эзэлж авсны дараах өдөр бид гурав дахин илүү хүнтэй болно... Хэрэгцээ гарвал ноён Дашинский өөрийнхөө байгуулсан ардын цагдаа нарын отрядыг ирүүлнэ гэж амлаж байгаа юм. 

	— Хэ... э-э... гээд Баранкевич дүрэмдэн ханиаж: — Тэр нийгэм журамт үзэлтэн, бусад луйварчдыг би үзэж чаддаггүй юм. «Ардын цагдаа» гэнэ ээ! Хараач, харин надад бол «харгис цагдаа» гэдэг үг аятай санагдана гэж хэлэхэд ахмад Врона сууж байсан булангаасаа:

	— Сайн үг хэлсэнд баярлалаа гэж үрчгэр нүүрээрээ инээмсэглэх байдлыг үзүүлэн хэлэв. 

	Вронагийн инээмсэглэхэд түүний нүүр царай, цэнхэр нүд нь огт хувирахгүй учраас үхсэн хүн шүдээ ярзайлгасан мэт харагддаг бил ээ. Эргэлт хийсний дараа энэ хүн харгис цагдаа нарын дарга болох ёстой ажээ. 

	— Хотын дарга хэн болох вэ? гэж хамба лам асуусны хариуд Эдвард ихэмсэг байдалтай инээмсэглэн:

	— Засгийн эрхийг тойргийн штабынхан бас бид барина. Хотыг захирах яаманд бол өмгөөлөгч Сладкевич мэтийнх нь сууж байх болно... Гурван долоо хоногийн дараа бид мянга таван зуу - хоёр мянган цэргийг хуралдуулна. Энэ чинь бага шиг арми болно шүү... гэтэл:

	Хамба лам Эдвардын яриаг тастаж:

	— Энэ хүч хүрэлцээтэй гэж та бодож байна уу? гэж зөөлөн асуув. 

	— Энэ хатсан цагаан хорхой чинь тийм мунхаг юм биш байна шүү гэж ахмад Врона Варнерид аяархан шивгэнэв. 

	Зайончковский өвгөн сандлаасаа ухасхийж босоод:

	— Хамба лам гуай цаг үеийн бүхий л чухал байдлыг ойлгохгүй байх шиг санагдаж байна. Ямар нэг гарнизон цэрэг хэзээд байрлаж байдаг хотод суугч та нар аюул багатай суудаг бол бид эдлэн газартаа шөнө ёстой унтаж чадахаа больсон. Эргэн тойрон л хүдэх эрчүүд байна шүү дээ. Арваад украин хүнд нэг польш оногдож байна. Нөгөө барлаг боолчууд чинь яавал партизануудтай нийлэх бил ээ гэж өдрийн бодол шөнийн зүүд болдог байна гэж хэлэв. 

	Үнэнээр нь хэлбэл тэд бидний газрыг булаан авах гэж байна. Үндэсний асуудал үүнд зөвхөн зүүлт төдий болжээ гэж Замойский нэмж хэлэв. 

	— Газрыг тариачдад, заводыг ажилчдад өгч ноёдыг хананд тулгаж буудаад, лам нарыг дүүжилнэ... Тэд ингэж ярьдаг байх аа? гэж Врона тайван дуугарав. 

	 

	 

	Эдвард түүнийг зогсоож:

	— Яриагаа үргэлжлүүлье, ноёд оо.

	За тэгээд бид нөгөөдөр хотын комендантын газар, төмөр замын өртөөг эзэлж авна. Тэгэнгүүт цэрэг дайны байдлыг зарлаж сайн дурын цэрэг элсүүлж эхэлнэ. Дараа нь ажил хэрэг хаашаа эргэхийг харж байж болъё гэхэд

	Хамба лам ёстой муухай инээмсэглэж:

	— Яриа тасалдуулсан намайгаа гүн ноён минь уучлах биз. Гэвч би жаал зугаа юм тодотгож мэдэхийг хүсэж байна гэж аяархан хэлж эрэхээ имрэхээ болиод гөлгөр нүдээрээ Эдвард руу ширтэв. 

	— Байдал тун чухал буйг харгалзахгүй байна гэж ноён Зайончковский саяхан намайг зэмлэлээ. (Бялдуучилсан аятай хэлсэн энэ үгнүүдэд ёжилж байгаа байдал багагүй үзэгдэв). Гэвч энэ гэм надад байгаа биш гэж би бодож байна. Би энэ нутагт гучин таван жил тэнгэрт мөргөл үйлдэж суугаа болохоор юмны үнэн мөрийг аль хэдийнээс мэдэх болсон. Би цэргийн хүн биш, гагцхүү бурхны үгийг хүлцэнгүй номлогч тул Иероним лам бид хоёр энэ зөвлөгөөн дээр байх ч ёсгүй. Гэвч аян дайнд тулгарч болох аюулаас цочмогдуухан жанждыг сэргийлэхийн тулд сүмийн албатууд цэргийн зөвлөгөөн дээр заримдаа ирдэг байсан юм. Та нар цөм хичээнгүй католик шашинтнууд шүү дээ. Би та нарын багш ламын хувьд энэ бүхний тухай юу бодож байгаагаа хэлэх үүрэгтэй гээд учиртайхан дуугүй болсноо: — Та бид нар Орос, Австрийн яг хил дээр суугаагаа ноёд битгий мартаарай. Одоо энэ хил арилж үгүй боллоо. Орос оронд сууж байсан украйнчууд хувьсгал гэж юу байдгийг мэдээд авсан. Тэд газрынхаа эздийг хэрхэн шатааж байсныг та нар мартаагүй биз ээ? Германы эзэрхийлэл тэднийг түр зуур дарсан юм. Энүүхэн Галицид суудаг украйнчуудыг тэнгэрийн авралаар австрийн эзэн хаан захирч, хэв журам сахих армитай байсан учраас л тэд ийм явдал гаргаж чадсангүй. Харин одоо тэр эзэн хаан ч байхгүй арми ч байхгүй болжээ. Хүн амын арваны ес нь украйнчууд байгаа энэ нутагт та нар засгийн эрхийг гартаа авах гэж байна. Эрхэмтэн Эдвард гуай, надад гүн Потоцкий, ван Радзивиллын захидлыг уншиж өгсөн. Тэдний эдлэн газар, заводууд Волын, Подолийн бүх нутгаар таржээ. Тэд бас өөрсдийнхөө баг цэргийг байгуулж засгийн эрхийг булаан авах гэж шийдээд та нарын тусламжийг эрж байна... Энэ чинь юу гэсэн үг вэ, эрхмүүд ээ? Польш улс мандаж сэргээгүй байж Украин, Беларусь хоёртой дайн хийх гэлээ хэмээсэн үг ээ. Тэр нутгийн хүн ард та нарыг харийн булаан эзлэгчид, газрын эзэд шиг л эсэргүүцэн байлдах болно шүү дээ... Ингэхлээр жинхэнэ улс мөхөхийн аюулд учрахгүйгээр ийм (ширүүхэн үг хэлчихье уучлаарай) балмад явдалд оролцох уу даа? Та нар бодоод үз: Жинхэнэ польш оронд л үндэсний олонхыг оросууд болоод боолчуудыг эсэргүүцэх хэрэгтэй болгож эх орноо хамгаалж болох юм. Украин, белоруссуудыг польшийн газрын эздийн төлөө украин, белоруссуудын нь эсрэг яаж хөдөлгөх вэ? Бурхан харж байгаа байх, католик шашин даян дэлхийд ялаасай гэж би хүсдэг юм аа. Гэвч бид хүүхэд биш шүү дээ, эрхмүүд ээ. Украиныг эзэлж авахын тулд Германчууд гурван зуун хорин мянган цэрэг хэрэглэснийг бид мэдэх ёстой. Гэтэл та нар нэг сарын дараа хоёр мянган хүнтэй болно гэж ярилцаж байх юм... Иймд бид Потоцкий, Радзивили, Сангушко овогтон болоод бусад тав зургаан баяны эрх ашгийг гаргуунд нь гаргаж, Польшийн вант улсыг тулгуурлах газар нь бэхжүүлэх хэрэгтэй гэж би бодож байна... гэлээ. 

	Хамба лам, ван Замойскийн нэрийг баячуудын тоонд зориуд оруулж хэлээгүй тул Замойский тачаадсандаа уруулаа хазав. 

	Баранкевич (уураа барьж ядан) нударгаараа өвдгөө цохиж:

	— Ээ... халаг... гэж хэржигнэж дуугарав. Ер нь Баранкевич чих дүлийрэм ханиаж эцэст нь «аа»... гэж заавал дуугарч хүүрнэгсдийг цочоодог байжээ. Уучлалт гуйя, Хамба лам гуай. Тэгвэл та намайг заводоо хаяад Варшав руу зугтаа гэж зөвлөж байна уу? Энд суугаа хүмүүсийг мөн л тэг гэж байна уу? Газар, эд хөрөнгөө орхиж Варшавт гуйлгачин болж очоод тэнд Польшийн вант улсыг бэхжүүлэх гэж үү? Баярлалаа. Гэвч бидний бодол ондоо юм. Бид эцсийнхээ амьсгал хүртэл тэмцэлдэнэ. Бүх өв хөрөнгөө тэр галзуурсан малуудад сайн дураараа өгөх гэж явахгүй шүү! Ер нь та биднийг юу гэж бодож байгаа юм бэ? гэхэд нь:

	Хамба лам аягүйрхэн уруулаа жимийсхийж:

	— Баранкевич гуай зөвхөн таван километрийн орчныг харах заводынхоо яндан дээрээс л Польшийн үндэсний ашиг сонирхлыг хайхрахгүй байна гэж хэллээ. 

	— Нэг тэнгисээс нөгөө тэнгис хүрсэн нутагтай их Польш улсыг байгуулах гэдэг чинь язгууртан хүн бүхний туйлын зорилго биш бил үү? гэж Заремба суудлаасаа босон харайж хашхирав. 

	Хамба лам түүн рүү эргэж харсан ч үгүй:

	— Тэр ч тусгүй жишээ байна поручик минь. Мянга долоон зуун далан хоёр онд Украины хэсэг, Литва, Беларусыг эзэмшиж байсан их Польш улсад (дашрамд нь хэлэхэд Польшийн хил тэр үед ч гэсэн Хар тэнгисээс хол байсан юм) баячуудын нэг нь ч улсынхаа тухай бодохгүй зөвхөн өөрийнхөө ашгийг хичээж байсан учраас муж бүхэн өөрийгөө бодож цэргийн даамал бүхэн аль болох их нутгийг эзлэн авч эзэмшихүүн газартаа шилжүүлэх гэж оролдож байснаас болж тэр улс мөхсөн шүү дээ... Та нар иймэрхүү юмыг давтах гэж байна гэж Зарембад ёозгүйхэн хариулав. 

	— Гайхалтай юм даа. Германчууд украйныг эзлээд байхад хамба лам гуай та татгалзаагүй шүү дээ гэж ван Замойский ууртай дуугарав. 

	— Тэр чинь үнэхээрийн хүч байсан юм. Одоо бол эзэнт улсууд нурж, хаадын титэм унаж байна... Орос орон галд автагдсан. Иймд бид өөрсдийгөө сүйтгэе гэж хүсэхгүй бол болгоомжтой байх хэрэгтэй байна. Би бол тулгуурлах газарт л батжиж суухын төлөө зогсож байна. Би болгоомжтойхон гэж л хэлэх байна! Бурхан харж байгаа байх, хэрэв та нарт хүч байсан сан бол би бузар большевикуудыг зөвхөн Польшид ч төдийгүй устгах гэх л байсан... Би явлаа, гэвч манай энд гэр дотор маань бидэнд булш ухаж байгаа хүмүүс цөөнгүй бий гэдгийг эрхэмтэнгүүд санаж явах биз. Польшид ч гэсэн Дашинскийн засгийн газраас гадна энд тэнд зөвлөлүүд бас бий гэдгийг санаарай!

	Тэгээд хамба лам босож цөмд нь мэхийж ёслоод гарав. Ярианд ганц ч үг дуугараагүй Иероним лам бас босож түүнийг дагалдан гарлаа. Тэр хоёр хүнд харагдахгүйг хичээж арын шатаар буугаад цэцэрлэг рүү дуугүйхэн орж тэнд зогсож буй хамбын битүү бүрхүүлт тэргэнд мөн л үг дуугаралгүй суужээ... Зөвхөн хотод ойртож очихын үес хамба лам Иероним лам руу эргэж хараад:

	— Та тийшээ буцаж очно биз дээ, Иероним гуай. Тэгвэл та маргааш манайд дайрч ирээд цөмийг ярьж өгөөрэй. Замойский, Потоцкий хоёрын саналд битгий шуна гэж гүнг ятгаж хэлэхийг бодоорой. Тэдний байгуулсан олон баг цэрэг Украины нутгийн дунд руу хөдлөлгүй эндээ байж байх хэрэгтэй юм. Түүнээс гадна өчигдөр нутгийн лам нар танайд цугларсан гэж би дуулсан... Дараа та нар намайг байхад цугларах байх гэж би бодож байна. Намайг Краков хотод шилжин очиж байгааг та мэдсэн биз дээ? Гэвч би хотод арваад хоног байна. Иймд намайг энд байгаа цагт надгүйгээр юу ч битгий хийгээрэй гэж гуйя... Ийнхүү сэдээд нураачихвал Иероним гуай та дэд хамба болж чадахгүй гэдгийг санаарай. Иймд миний туслалцаа зөвлөгөөг ойшоохгүй байвал хэрэггүй шүү... Болгоомжтой байх явдал сайн юманд хүрэхийн өлзий гэдгийг битгий мартаарай! гэж хэлэв. 

	Иероним лам, гэмт хэрэг хийж байж баригдаад чихдүүлсэн сурагчийн байдалд орчихсон мэт уруулаа зууж: «Энэ хөгшин нохой, юм бүхнийг хаанаас мэд ээ вэ? Баг өмссөн энэ чөтгөрөөс болгоомжилж байх хэрэгтэй юм байна» гэж боджээ. 

	Тэрэг нутгийн нэг ламын байшингийн үүдэнд очиж зогсов. Иероним лам хаалгыг онгойлгож хамбыг түшин буулгахад:

	— Бурхан таныг өршөөх болтугай! гэж хамба лам салахын ёс гүйцэтгэж хэлээд дэлбэгч таныг буцааж хүргэж өгнө гэлээ. 

	 

	 

	Энэ үед хоолны газар хундага хангинаж архи ууцгаалаа. Тэнд ууж идэх нь их бөгөөд хүмүүс бие биеийнхээ үгэнд орохгүй ярилцаж уурлалцан маргалдаж байв. 

	Зарц нар ядарч унатлаа гүйлдсээр ээ. 

	Гүн Эдвардын гаргаж өгсөн арван таван мянган маркийг ууж идэж дуусаж байгааг Юзеф сэтгэл шимшрэн харж байжээ. 

	Хижээл насны хатагтай нар зочдын өрөөнөө олбогт вандан дээр сууцгааж ойр хавийнхныгаа муулсаар байлаа. 

	Спортын тасалгаанд залуу эрэгтэйчүүд Владиславыг тойрон цугларчээ. Заремба поручик эх оронч уриалгаар төгөлдөр үг хэлснийхээ дараа сайн дурынхныг бүртгэж эхлэв. Нэрсийг урьдаас төлөвлөсөн бөгөөд нэрээ бичүүлсэн хүн бүхэн тушаалд томилогдож заавар авч байв. Өчигдөр авчирсан хайрцагтай зэвсгийг маргааш орой тарааж өгөх ёстой байжээ. Зарим нэг хүн айж байсан боловч тэрийгээ мэдэгдсэнгүй. Владислав ахынхаа мундирийг хасаж хийлгэсэн дарга хүний тэмдэгтэй мундираа шүүгээнээс гарган сайрхаж байлаа. Бүртгэл явуулсны дараа зориг нэмэхийн тулд «Польш улс бас мөхөөгүй» гэдэг дуу дуулцгаагаад их танхим руу бөөнөөрөө орцгоов. 

	Германчууд гүн өвгөний тасалгаанд хөзөр наадаж, архиар хичээнгүйлэн дайлуулжээ. Стефания тэнд байн байн орж ирж ширээн дээр архи хангалттай байна уу, тоглоомоо сонирхсон хэвээр байна уу гэж шалгаж байгаад архи бага болсныг харангуут:

	— Энд бургунд архи авчруул гэж Владиславт хэлэв. Владислав нэлээд уучихсан учир их хөөрүү явжээ. Хамгийн түрүүнд зарц Хеля харагджээ. 

	— Зоорь руу бушуу гүйж ороод сагстай бургунд архи авчир, түргэн!

	— Би архи ялгаж мэддэггүй гэгээн минь. Аавыгаа гуйя, тэр авчраад өгөх байх гэхэд:

	Владислав, бүсгүйн биеийг хэдэн эгшин ажиглан харж байгаад :

	— Одоохон хэрэгтэй байна. Явъя, би өөрөө олж авъя гэлээ. 

	Зоорь руу бууж ороод Владислав үүдийг сэмхэн хаажээ. Түрүүнд нь лаа барьж явсан Хеля юу ч ажигласангүй. Хеля бүсгүй лонхтой архиар сагсаа дүүргээд өргөх гэж тонгойтол түүнийг Владислав гэнэтхэн түлхэж шал дээр унагаагаад авчээ. 

	Дээр баяр ёслол үргэлжилсээр байв... 

	Владислав зоорины үүдийг аяархан онгойлгож харвал хүн огт байсангүй. Тэгэхлээр лонхтой сагсыг шатан дээр гаргаж тавиад үүдийг тав хийтэл хааж айсан маягтай ийш тийш харж байгаад түгжиж эхлэв. Дээр нэгэн хүний алхаа сонстох шиг болонгуут түлхүүрээ цоожинд үлдээгээд хажуугийн хаалгаар хашаа руу гүйж гараад хоолны газар руу нохой шиг гэтэн орж нэг аяга портвейн залгилав. 

	Энэ үдэшлэг дээр аягүйрхэж байсан хоёр зочин хоолны газрын буланд сууж байв. Энэ нь оёдлын газрын эзэн жижигхэн биетэй годгонуур Шпильман, худалдааны банкны дарга нэлээд халзан болсон нүсэр тарган Абрамахер хоёр ажээ. Эд Владиславыг ер ажигласангүй, яриагаа үргэлжлүүлж байв. 

	— Энэ бүхэн намайг хэчнээн хөндөж байгааг Абрамахер гуай та ойлгож байна уу? Манай Исаак нэрээ бичүүлэх гэтэл «еврей нарыг» авахгүй гэсэн гэнэ шүү. Тэгээд бас Польшийн арми гэж байх юм. 

	— Тэгээд яагаа вэ?

	— Исаак маань аягүйрхжээ. Би Баранкевичийг олж уулзаад энэ хэрэгт арван мянган марк өгсөн, бас гурван зуун хос цэргийн хувцас өгнө. Гэтэл Исаакийг түгээгчийн юм уу, эсвэл аж ахуйн талын тушаалд оруулж болохгүй гэж үү дээ? Тэр маань ямар ч гэсэн худалдааны сургууль төгссөн болохоор өвөртөө нэг ч улаан мөнгөгүй дээдсийн хүүхдээс тэнэг биш байх аа. Холбоотноо зөвхөн еврей үндэстэн гээд л ингэж үздэг явдал зохилдох уу? гэж хэлсэн:

	— Тэгээд яагаа вэ?

	— Тэгээд Баранкевич цөмийг бүтээж өгсөн. Исаакийг аж ахуйн ажилд оруулсан. Гэвч дарга цол бас өгсөнгүй. Одоохондоо түрүүч цолтой байна. За энэ яах вэ? Исаак маань ухаантай хүү тул юм бүхэн сайн сайхан байвал дарга болох л юм даа. Үүний тулд дахиад арван мянгыг гаргасан ч яах вэ.

	Абрамахер Владиславыг харчхаад Шпильманыг ёворч хоёул шивгэнэн ярилаа. 

	— Эд засгийн эрхийг авна гэж та бодож байна уу ноён Шпильман аа?

	— Энэ бүх юмыг юуны төлөө хийгээд байгаа гэж та бодож байна вэ?

	— Та үүнийг юу гэж үзэж байна вэ?

	— Би юу гэж үзэх бил ээ дээ, Абрамахер гуай минь. Зөвлөлт засгаас, польшийн ноёд дээр гэж би бодож байна, та ч зөвшөөрөх биз дээ? Ядуус польшийн ноёдыг цохичихвол тэд танд ч гэсэн надад ч гэсэн юу ч үлдээхгүй шүү дээ. Яаж мэдэх вэ толгой ч үлдээхгүй байж магадгүй... Зөвлөлт төр хүрч л ирэг, тэгэхэд бид энэ цус сорогч Шпильманд цөмийг нэг сануулна гэж өчигдөр манай ажилчдын дотор ярьж байхыг дууллаа... Түй, бөөлжис хутгамаар юм. Энэ гуйлгачдыг тэжээгээд хариуд нь «цус сорогч» болж байна шүү. Ертөнц дээр шударга ёс байна уу, хэлж өгөөч?

	— Хэн ингэж хэлснийг та мэдсэн үү? гэж Абрамахер асуулаа. 

	— Мэдэлгүй яах вэ. Надад өөрийн талын хүмүүс бий шүү. Гуталчин Михельсоны бүсгүй Саррка хэлсэн гэнэ. Михельсон танай байшинд суудаг байх аа. Би тэр новшийг маргааш л хөөчихнө. Гэвч тэр ганцаараа биш биз дээ? Австричууд ийм бантан хутгах гэж байх уу. Томоотой улс шиг мөртөө хувьсгал үүсгэх гэж дээ.

	Абрамахер түүний яриаг тэвчээргүй байдалтай тастаж:

	— Та тэгээд өөрийнхөө данснаас гадаадын валютыг маргааш авна биз дээ? Түүнийг холхон далдалчих хэрэгтэй гэж би бодож байна. Одоохондоо түүнийг хаашаа ч гуйвуулж, авч гарч болохгүй нь харамсалтай байна... Та түргэлээрэй, тэгэхгүй бол юу болохыг хэн мэдэх вэ. Энэ Могельницкий гэдэг чинь манай банк руу савраа оруулж магадгүйг анхаараарай. Тэгэхгүй гэх үндэс алга гэв. 

	— Та алт шиг хүн юм даа, Абрамахер гуай. Та газрын гүн рүү дөрвөн алд нэвт харж байна. Миний оёдлын газраас байшингуудыг худалдаж авах тийм мангуу хүн олддог сон бол би нүдээ ирмэлгүй өнөөдөр ч худалдчихсан. Хагас үнээр нь ч хамаагүй, нээрэн шүү. Байдал тун зэвүүн байна аа... гэжээ. 

	Иероним лам ордон руу мөн л арын хаалгаар эргэж ирж яваад зоорь дотор хүн хашхирахыг дуулаад зогсжээ. 

	— Онгойлгооч ээ. Гуйя. Би айж байна гэж эмэгтэй хүн хашхирч байв. Зоорины үүдний цоожинд түлхүүр байсан тул Иероним лам түлхүүрийг эргүүлэхэд ухаан алдсан Хеля харанхуйд чөтгөр харсан мэт айж:

	— Есүс Христос. Свента Мария минь. Энэрээч ээ, гэж ухаан сэхээгээ алдаж бархирав. 

	— Чи яагаа вэ? Охин минь? Битгий ай. Чи Иероним лам гуайгаа танихгүй байна гэж үү?

	Хелягийн ярьсан ганц хоёр үгнээс Иероним лам учрыг олж мэдээд бүсгүйн гарыг барьж:

	— Намайг дагаад яв гэлээ. 

	Дээд давхрын үүдийг цохитол тэнд байсан Стефания онгойлгож өгөөд:

	— Юу болов оо Иероним лам гуай? гэж Хелягийн таталдаж муухай болсон царайг харангуут цочин асуув. 

	— Уучлаарай, хатан авхай минь, би энэ хүүхэдтэй ганцаараа ярилцах болоод байна. Таны тасалгаанд орвол зөвшөөрөх үү?

	— Тэг, тэг. Гэвч юу бол оо вэ?

	Иероним лам азна гэсэн маягтайгаар гараа дохиод Хеляг тасалгаанд оруулж олбогт вандан дээр суулгаад эргэж Стефания руу гарч ирэв. 

	— Муухай юм болжээ. Үүнийг хүнд мэдэгдэхгүй өнгөрүүлэх хэрэгтэй байна. Унтлагынхаа өрөөнд очоод чагнаж байгаарай. Та надад бас хэрэгтэй болно шүү гэж Иероним лам хурдхан шивгэнэв. 

	— За охин минь чиний ярьж байгаа үнэн бол аймаар юм байна. Одоо чи миний үгийг сонсож бай. Энэ тухай эцэг эхэд нь хэлэх гэж бодож байгаа байх. Хэлсний хэрэггүй. Чи өөрөө өөрийгөө сүйтгэнэ шүү дээ. Цаадуул чинь чиний эх эцгийг гудамжинд хөөж гаргаад худал гүтгэсэн гээд өөрийг чинь шоронд хийчихнэ. Гүн та хоёрыг хэн ч хараагүй гэж чи өөрөө хэлсэн шүү дээ. Гомдоосон этгээдийг өршөөж бай гэж тэнгэр бурхан соёрхдог юм. Саяны болсон бүх явдлыг мартаж өнгөрөөвөл христос сүсэгтний үйл явдал чамд их тус болно... Хэрэв чи дуугүй байя гэж амлавал чамайг гомдоосон тухай би хатан авхай Стефанияд хэлье. Тэр чинь үнэнч сүсэгтэн болохоороо чамайг гомдоосныхоо гэмийг бурхны өмнө жаахан ч атугай наманчлахын тулд алт хайрлахгүй байх. Энэ тухай хэнд ч хэлэхгүй гэж чи Мариягийн нэрээр тангарагла, охин минь. Би чамд сайн сайхныг л хүсэж байна шүү дээ. Би чамайгаа залбиран гуйж өгье. Харин шударга бус хүнийг тэнгэр бурхан зайлшгүй хилэгнэнэ. 

	Хеля, Иероним ламын нүдний харцанд автагдан хууртаж:

	— Би хэлэхгүй гэж үл мэдэг аяархан шивгэнэхэд, Иероним лам залбирлын үг шивгэнэсээр бүсгүйн толгой дээр хүнд гараараа адислав. 

	Иероним ламын өршөөлөөр энэ бүх явдалд хоёр нүүр гаргах болсондоо Стефания царайгаа улайлган нөгөө өрөөнийхөө гоёлын хайрцгаас жижиг алтан эд шилж авч байв... 

	Людвигагийн сэтгэл тэр орой туждаа хөгжин бахдаж байлаа. Нийтэд шагшин гайхагдаж олны анхаарлыг татаад бас Эдвард дэргэд нь буйд, өөрөө гуа үзэсгэлэнтэй гэж бодсондоо, мөн наргиантай олны дундаас гойд ялгарч байна гэж баяссандаа толгой нь бүр эргэжээ. Баян тарган айлын залуус түүнийг мазурк буюу краковяк бүжигт урихыгаа завшаантай хэрэг гэж байжээ. Тэгээд Людвига үндэсний бүжгүүдийг толгойгоо эргэтлээ хийж, буурал сахалтан өвгөд, идэр залуусын сэтгэлийг хөгжөөж байв. 

	— Энэ гайхамшгийн сайхан хүүхэн байна шүү гэж Варнери бүжиглэж яваа Людвигаас шагшин гайхсан нүдээ салгалгүй хэлэв. 

	Ахмад Врона энэ хоёр Эдвардыг ван Замойскийн хамт үлдээж шатаар танхим руу бууж явжээ. Шатны сүүлчийн гишгүүр дээрээс танхим нэлдээ харагдаж байв. 

	— Би хүүхнүүдийг сонирхдоггүй, Варнери гуай минь. Гуа үзэсгэлэнтэй гэгдэх энэ олон хүүхнээс чимх кокайн миний сэтгэлийг илүү хөдөлгөдөг гэж Врона франц үгийг муухай урвуулан хариулахад:

	Варнери ихэмсэг ярвайж:

	— Хүн хүний санаа ондоо байдаг юм... 

	Би түүнийг вальс бүжиглэхээр уривал эвгүй бол уу, та юу гэж бодож байна? Нуух юмгүй, би бараг дурлачихлаа.

	— Та тийм их тэсэж ядаад байвал урьж бололгүй яах вэ гэж бодож байна. Харин бусад хүнд би чинь Замойскийн отгон хүүгийн хүмүүжүүлэгч шүү дээ гэдгээ санаж яваарай... Амжилтыг хүсье. Гэвч энэ чинь найдлагагүй хэрэг ээ дээ гэж Врона доройхон дуугарав.

	Навтгар нуруутай вахмистр, дэслэгч Шмульткег дуудаж аль хэмээн Юзефыг хоргоож байв. Сайх вахмистр зөвшөөрөлгүй орчихмоор байсныг хараад өвгөн очиж мэдэгдэхээр явжээ. Хэдэн минутын дараа Шмультке, Стефаниятай хөтлөлцөн гарч ирэв. Ахлах дэслэгч ам халамцуу байсан тул бага даргыг харангуутаа Вильгельмийнх шиг сахлаа омогтой хөдөлгөж:

	— Юу болоо вэ, Зуппе? Энүүхэн тэрүүхэн юмаар намайг битгий үймүүл гэж би хэлсэн шүү дээ гэлээ. 

	Шмультке ч, Стефаниягийн гарыг тавихгүй тэр ч явахыг яаравчилсангүй. Өнөөх вахмистр, Стефаниягийн дэргэд ярихыг зориглохгүй байсан боловч дэслэгчийн сахал их сүртэй хөдөлсөн тул:

	— Нэгэн удаа баригдсан бөгөөд өөрийгөө олзлогдсон цэрэг гэж нэрлээд оргодлууд төмөр замын өртөөг дайрах үед бусад баривчлагдагсдын хамт зугтаасан Пшигодскийн Мечислав гэдгийг би бага эдлэн газраас барьж авснаа ахлах дэслэгч танд уламжилъя... гэж яаруу илтгэв. 

	— Барьсан л бол сайн байна. Энэ тухай маргааш ч гэсэн илтгэж болох байсан шүү. 

	Вахмистр хөлөө сэлж зогсож байснаа:

	— Тэр хүн цэргүүдийг үймүүлж байсан... Түүнээс гадна бага эдлэн газарт хошууч гуайн зарлага цэрэг согтуу хүрч ирээд хаанаас ч юм сагстай архи авчирсан байлаа. Тэгээд цэргүүдэд ярихдаа Германд... гэсэн мөртөө түгдэрч, аймаар үг хэлсэнгүй аж. 

	Шмультке Стефаниягийн гарыг тавьж:

	— Юу гэнэ ээ? гэж асуув. 

	— Тэгэхтэй зэрэг нөгөө олзлогдсон цэрэг чинь дарга нарыг баривчилъя гэж цэргүүдийг ятгаж эхлэв. 

	— Ер овоо доо. Чи хаа байсан юм бэ? Уучлаарай хатан авхай минь, би явалгүй болохгүй нь ээ. 

	Стефания санд мэнд Эдвард руу яаран гарч үүдэнд нь сууж байсан Юзефт хүү чинь баригдсан гэж түргэхэн хэлэхэд өвгөн доошоо бушуухан буужээ. 

	Эдвард Стефаниягийн ярьсныг сонсоод гаднаас орж ирсэн Вронаас:

	— Өвгөн Юзефийн хоёрдугаар хүүг та элсүүлж авсан уу? гэж асуув. 

	— Үгүй. Тэр чинь хачин хүн байна шүү. Өглөө намайг хэлэхэд байлдаж ханалаа одоо болох нь тэр гэсэн шүү. 

	Хүүгийнхээ өрөөнөөс гаралгүй сууж байсан Могельницкийн Казимир дутуу хагас зүүрмэглэж байснаа сэрээд:

	— Шмультке тэр бүтэлгүй амьтныг битгий алдаасай... ханиаснаа... Ер нь тэр хаанаас гараад ирсэн юм, сэжигтэй л байна гэж хэлээд дахин ханиав. — Тэр чинь ямар ч гэмт хэрэг хийхээс буцахгүй... Түүнийг энд байгааг би өнөөдөр л мэдлээ. Францискаг зодчихсон гэнэ... Эдвард аа, арга хэмжээ аваарай, чамайг гуйя гэв. Ааваа тайвшир. Германчууд бидний гарыг хүргэлгүй зохих ёсоор аргалчихна. Энэ явдал эцэстээ бидэнд ашигтай байна... Зарлага цэрэг, хошуучийнхаа нууц бичгийг уншдаг байсан бололтой. Тэгээд цэргүүд нь хувьсгалын тухай мэддэг болсон нь бүр ч сайн байна. Зүгээр ээ. Стефа минь. Энэ ялимгүй хэрэг. Ван гуай, индэр дээр гарч залуусын хөгжилдөж байгааг харъя, эндээс сайхан харагддаг юм бил ээ. 

	Франциска энэ орой туждаа гал тогооны газар ажил хийжээ. Нүүр нь хоёр газар их хөхөрсөн учраас зочдыг үйлчлүүлсэнгүй. Нөхөр чинь баригдсан гэж Юзефийн хэлэхэд хүүхэн анхандаа мэгдэж дараа нь олон тавгийг ууртайяа нижигнүүлэн:

	— Хохь нь ээ. Надад ямар хамаа байх вэ?

	Хань нөхрөө алд. Ийм амьдралтай байснаас байгаагүй нь дээр, түүнийг дүүжилж алсан ч надад өрөвдөх юм алга гээд нулимс нь дусалж ярьж чадахгүй байв. Хүүхэн өөрийн бие, зэрэмдэглүүлсэн залуу насаа харамсаж энэ айлд басамжлуулан дарлуулсан бүхнээ санажээ. Тэгээд бас ирсэн өдөртөө түүнийг зодсон Мечиславт хамгийн их гомдов. Мечислав түүнийг хэчнээн муухай үгээр дайрсныг бодоод нулимсаа бүр ч их асгаруулах авч өөрийгөө, бас ханилсан нөхрөө хайрлажээ. Тэр нөхөр юу хийчихээ юм бол? Эцэстээ юу болох бол? Мечислав нь ийнхүү гай гамшигт учирсанд хүүхний сэтгэл зовох авч түүний хувь заяанд шаналж түүндээ бас л хайртай гэдгээ мэдэгдэхийг хүссэнгүй. 

	 

	 

	Стефания Францискийг өрөвдөн харахад шивэгчин хүүхэн хормогчийнхоо үзүүрийг ичиж зовсон байдалтай зулгааж нулимсаа барин зогсож байв. 

	— Би аргалж өгч чадахгүй л байх. Гүн өвгөн нөхөрт чинь тун дургүй шүү дээ. Тэгээд одоо цагийн байдал иймэрхүү байна... 

	— Та юм бүхнийг чадна гэгээн хатантан минь, таныг л гуйя. Та зөвхөн дарга нартайгаа яриад л өгвөл суллагдчихна гэж Франциска шивгэнэн гуйхад,

	Стефания толгойгоо сэгсэрч:

	— Үгүй, би дэслэгчид энүүхний чинь хэлж чадахгүй. Тэгээд би бас гайхах юм. Тэр хүн чамайг зодоод байхад чи... гэлээ. 

	— Яах вэ. Хайртай болоод л зодож байгаа биз... 

	— А тийм үү гэснээ энэ хэрэгт гүн өвгөн ямар холбогдолтойг Стефания таамаглаж цааш нь юм ярьсны хэрэггүй гэж бодон бөөрөнхийлсөн үг хэлж шивэгчнийг горьдуулаад, байшингийн гудамжнаас эгж танхим руу буцаж оржээ. 

	 

	 

	Хеля хүүхэн хөнжлөөрөө биеэ ороож дав дув чичрэн хэвтэнэ. 

	Сандарч мэгдсэн эх түүний хажууд сууж:

	— Эмч дуудуулах уу охин минь, хэмээн асууж байв. 

	— Зүгээр, ээж минь, гайгүй болно биз ээ. Би жаахан даарчихлаа, намайг ганцаарыг минь орхиоч... 

	— Чи одоо түрүүчийнхтэйгээ адил надаас одоо холдож чадахгүй, монди оо!

	Дарга нарыг баривчил гэсэн гэнэ ээ чи? Бид одоохондоо нохойн амьдралын чинь хугацааг богиносгох чадалтайгаа байна шүү... За хариул, тэгэхгүй бол... гээд Шмультке гар бууныхаа бөгсөөр ширээ цохиж:

	— Нэр, овог чинь хэн бэ? гэж асуухад нөгөөдөх нь:

	— Пшигодскийн Мечислав гэв. 

	Их танхимд дарга эрхэмтэнгүүд гутлынхаа өсгийг идэр залуусын байдалтай тас тас хийлгэж эмэгтэйчүүд уяхан гулсаж мазурк бүжиглэжээ. 

	— Та миний дурыг булаалаа, гүн авхай минь.

	Людвига индэр дээр хямсгар байдалтай зогсож байсан Эдвардыг Вернерийн мөрөн дээгүүр инээмсэглэн харж байхад дэслэгч өөртөө инээмсэглэж байна хэмээн боджээ... 

	— Нэг тэнгисээс нөгөө тэнгис хүрсэн их Польш мандах болтугай. Польшийн их тайж нар мандах болтугай. Манай дайснууд сөнөтүгэй гэж архинд бүрмөсөн согтсон Владислав бархирахад танхим дахь хүмүүс:

	— Ура хэмээн эгшин зуур хөгжмийн дууг балартуулан хариу хашхирч байв. 

	
ДӨРӨВДҮГЭЭР БҮЛЭГ

	— Аав аа, хараач нар манайд айлчлан ирж гээд бяцхан Мойше хиртэй шалан дээр туссан алтан шаргал туяаг атган авах дүр үзүүлнэм. 

	— Аав аа. Би чамд нарнаас жаахан авч өгье... Зугтаагаад баригдахгүй нь ээ. 

	Мойше жижигхэн нүдээ онийлгох бөгөөд түүний нүүрэнд нарны туяа мишээжээ. Нар одоохон унтахаар явчихад харанхуй болдгийг жаал хүү мэдэх бил ээ. Одоо өвгөн эцэг, аав хоёр алхаараа хурдан хурдан тогшиж эхэлнэ дээ. Керосин байхгүй учраас энэ хоёр, нар нойрсохтой зэрэг дандаа тэгдэг аж. Гэвч эд гутал хийх хэрэгтэй шүү дээ. Бүсэндээ том хутга хавчуулсан омогтой хүн маргааш хүрч ирээд өвгөн эцгийг зандрах болно. Тэр хүн өвгөн эцэгтэй нь юу ярьдгийг Мойше мэддэггүй байжээ. Харин өвгөн эцэг мэддэг боловч түүнтэй бас л мэдэгдэхгүй юм яриад байдаг бил ээ. Өвгөн эцэг юм бүхнийг мэдэх учир Мойше түүнээс юу ч асуусан дандаа хэлж өгдөг өө... За тэр, эмэг эх тулганд зомгол асааж эхэллээ. Удахгүй хоолоо иднэ дээ. Мойше аль хэдийн өлсөж байснаа сая саналаа. Амттай юм идэлгүй мөн удсан байна шүү. Үргэлж тосгүй вандуй идэх юм. Эмэг эх үүнийг чанахаа хэзээ болих юм бэ? Сарра эгч алим юм уу, чихэр юм уу авчирч өгөх бол уу? Мойше чихэр, Сарра эгч хоёрт хайртай. Сарра эгч эелдэг сайхан зантай, юм оёогүй завдаа Мойшетэй дандаа тоглодог байна. Мойше, олон эгч нар нэг юм оёод л суудаг тэр байшинг үзсэн байжээ... Сарра эгчийн нь нүд томоос том шүү. Нүд нь гутлын тос шиг хав хар. Тэр нүдэн дотор Мойше өөрийгөө тольдон хардаг... Мойше ширээн дор бас өөртөө байртай. Тэнд түүний бүхий л хөрөнгө болсон вандан савхины өөдөс аавын нь бэлэглэсэн жижигхэн алх, модон хадаас байдаг амуй. Мойше бас гутал оёдог авч тэр нь гагцхүү тоглоомон гутал мөн. Тэр ширээн дор аятайхан байдаг. Мойше тэнд байхдаа хэнд ч саад болдоггүй, ээж нь хөлд тээглээд гэж загнадаггүй. Аав, өвгөн эцэг хоёр нөгөө өнцөгт таазны цонхон дор ажлаа хийдэг. Тэр цонхоор наран айлчилж ирэх нь ховор байдаг мөртөө түр зуур үзэгддэг. Мойше түүний гэрэлд тоглож амжаагүй байтал үгүй болчихдог бил ээ. 

	Бас нэг өнцөгт зуух бий, тэнд ээж, эмэг эх хоёр суудаг. Бас нэг өнцөгт ор бий. Эмэг эх пийшин дээр унтдаг. Сарра эгч авдар дээр, өвгөн эцэг савхитай хайрцаг дээр, аав, ээж хоёр орон дээр унтдаг. Мойше бүгдийн өвөрт ээлжилж унтана. Байшин дөрвөн булантай. Мойше дөрвөн настай. Аав, өвгөн эцэгтэй өчигдөр юм ярьжээ... Аав юу хэлснийг Мойше санаж амжсангүй байтал үүд хахиналаа. А-а-а Сарра эгч ирлээ. Мойше баярласандаа цовхорч орхив. 

	Мойше, Сарра эгчийнхээ өвдгийг тэврээд авлаа. Бэлэг авчраа бол уу? Үгүй бол уу? Одоо үзнэ дээ. Үдэш чухам хаана суухад сайхныг Мойше мэднэ. Сарра эгчийн өвдөг дээр л сайхан. Сарра эгч бүдүүн урт гэзэгтэй. Гэзэгний сагсгар үзүүрээр хамраа ирвэгэнүүлэн гижигдэхэд их аятайхан. 

	Алх түргэн тог тог хийнэм... Удахгүй үдшийн харанхуй болж цонхыг хар малгайгаар таглаж орхисон адил болно доо. Зөвхөн тулганы гал л тасалгааг гэрэлтүүлнэм. 

	Ээж талх зүсэж, аав, өвгөн эцэг хоёр гараа угааж байлаа. 

	— Чи яагаад дуугүй болчхов. Саррачка аа? гэж Мойшегийн аав асуулаа. 

	— Шпильман намайг үйлдвэрээс хөөсөн. 

	— Юунаас болоод тэр вэ? гэж бүгдээрээ зэрэг дуу алдав. Ганцхан Мойше л дуугарсангүй. 

	— Би түүнийг цус сорогч гэж нэрлэсэн юмаа. «Цус сорогч» гэж юу байдгийг Мойше мэдэхгүй авч аюултай юм байгууштай. 

	— Тэгж хэлэхэд Шпильман чамд цалин нэмж өгнө гэж бодоо юу? гэж ээж ууртай дуугарлаа. Ээж, Сарра эгчийг хайрласангүй. 

	— Чинийхээр бол би дуугүй байх ёстой байсан уу, Фира аа? Тэр чинь бидний цалинг сар бүр багасгаж өдрийн арван дөрвөн цаг ажил хийлгэж байсан юм шүү. Өөрөө баяжиж харин бидний хэдхэн мөнгийг маань талдаг болсон. Муу нохой!

	— Одоо яадаг бил ээ? Чиний цалингаар сууцныхаа хөлсийг хойд сард Абрамахерт төлөх гэж бид бодсон юм сан гэж өвгөн эцэг сандран өгүүлэв. 

	— Тэр явдал энэнд ямар хамаа байх бил ээ? Энэ чинь өөрийн ухаанаар амьдардаг, биеэ тоочихсон хүн шүү... Заяатай л гэгээн хатан болох дөхсөн байх. Эзэндээ ширүүн үг хэлээд маргааш нь идэх юмгүй болох нь энэ дээ. Эсвэл ах, эцэг хоёр намайг тэжээнэ гэж бодож байна уу? гэж Мойшегийн ээж хашхирлаа. 

	Мойше ээж рүүгээ айн харав. Ээж нь эцэнхий бөгөөд шовх хамартай бил ээ. Ээж нь дандаа өвчтэй, дандаа ууртай байдаг.

	Хэрэлдээд хэрэггүй Фира аа. Гэрт гай зовлон болоод байхад түүнийг хэрүүл багасгаж өгөхгүй шүү дээ гэж өвгөн эцэг хэллээ. Өвгөн эцэг их хөгшин бөгөөд Сарра эгч, Мойше хоёртоо хайртай байна. Түүний сахал урт бөгөөд цав цагаан болжээ. Хөмсөг нь сүржин боловч нүд нь зөөлөн сайхан. Өвгөн эцэг нь бөгтөр болжээ. 

	Нэг хүн үүд тогшлоо. Тэгтэл ихэмсэг ах Абрамахер орж ирэхийг Мойше үзжээ. Цөмөөр түүнийг ширтэн харж дув дуугүй байтал өвгөн эцэг:

	— Сайн байна уу? Абрамахер гуай. Сууж ажаамуу? Фира аа, лаа асаа гэв. 

	Өнөөдөр бямба гараг юм уу гэж Мойше өвгөн эцгээсээ асуух гэсэн боловч тэр их зантай хүнээс айжээ. Тэгтэл сайх их зантай хүн:

	— Михельсон та сууцны хөлс төлөх гэж байна уу, эсвэл өөр арга хэмжээ авхуулах гээ юу гэж асуухаар орж ирлээ гэхэд Мойшегийн өвгөн эцэг:

	— Та жаахан хүлээж үз л дээ, Абрамахер гуай. Заавал төлнө. Одоохондоо мөнгөгүй байна. Ганц ч марк алга. Энэ хэр ядуу хүний амьдрал хүнд байгааг та өөрөө мэднэ шүү дээ. Ажил хийж олсноо идчих л юм. Сарра цалингаа авах байх гэж бодсон чинь Шпильман түүнийг халчихжээ... гэж намуухан дуугаар өгүүлэв. 

	Нөгөө хүн Сарра руу харав. Энэ хүн, бор шувуу барих гэж хашаан дээр гэтэж суугаа тарган мууртай адилхан бил ээ. Муур их зальтай шүү. Унтаж байгаа юм шиг мөртөө цөмийг харж байдаг. Тэгээд бор шувуу хашаан дээр суунгуут шүүрээд авдаг айхтар амьтан шүү? Энэ хүний сахал нь ч гэсэн муурынхтай адилхан. 

	— Энэ бүхэн чинь надад сонирхол багатай байна. Сууцны хөлс хэзээ төлөх вэ? гэж асууж байна гэв. 

	Өнөөх хүн малгайгаа өмслөө. Бушуухан л яваасай.

	— Дөрвөн сарын хөлс жаран марк, маргааш төлөхгүй бол та нар нөгөөдөр гудамжаар сууцаа хийх болно.

	— Юун гудамжаар? гэж асуув. Өвөл болоод байна шүү дээ. Тэнгэр бурхнаас айгаач, Абрамахер гуай. Танд хүн өрөвдөх сэтгэл бий биз дээ. Та бас еврей хүн шүү дээ гэж эмгэн эх уйлж хэлэхэд тэр хүн:

	— Юуны өмнө би байшингийн эзэн. Та нараас авбал зохих мөнгөнөөс арай илүү мөнгийг тэнгэр бурхан, гуйланчин еврей хоёрт би сар бүр зарцуулж байна. Харин еврей еврейдээ сууцны хөлс төлөх ёсгүй гэж бодож байвал та их эндүүрч байна шүү гэж хариуллаа. 

	— Сууц гэнэ ээ? Энэ чинь авс л байна шүү гэж аав нь Мойшег цочтол хашхирлаа. 

	— Пай. Авс гэнэ ээ? Та нар арван таван маркаар ордонд суух гэж бодоо юу?.. За, би хэлэх гэснээ хэллээ. Маргааш мөнгө бэлэн байлга. Ер нь байшин олоорой. Ач тусыг мэдэхгүй хэрцгий хүмүүсийг би байшиндаа байлгахгүй шүү гэж хэлээд өнөөх хүн үүд рүү явахад:

	Мойшегийн ээж хойноос нь гүйж очоод:

	— Хүлээгээч, Абрамахер гуай. Манай нөхрийн хэлчихсэн үгэнд битгий уурлаарай. Бид мухар сохор улс аа, юмыг зохих ёсоор хэлж ч чадахгүй байж болно. Та уучилж үзээч, Абрамахер гуай. Бид төлөлгүй яах вэ... Харин хагас хугас мөнгөнд нь ямар нэгэн ажил хийж өгвөл болох бол уу? Жишээлбэл та юм угаах хүн хөлсөлдөг биз дээ? Тэгвэл би танд хувцас хунар угааж өгч болно... Хатан Абрамахер болоод хүүхдүүд чинь юм оёулах хэрэгтэй байж магадгүй биш үү? Тэгвэл Сарра оёж өгч чадна шүү дээ гэж өрөвдөн гувшлаа. 

	Их зантай хүн Сарра эгч рүү дахиж хараад:

	— Тэгвэл тэгье дээ, би хэд хоног хүлээе... Энэ бүсгүйгээ (Сарра эгчийг хуруугаараа зааж) маргааш миний албан тасалгаа руу явуул. Түүнд ажил олдож магадгүй... Тэгсэн ч гэсэн мөнгөө та нар бэлтгэж байгаарай гэж хэлээд гарлаа. 

	Мойше хойноос нь хэлээ гаргах гэж их л санасан боловч ээж харвал, өглөө муурын сүүлд хайрцагтай хадаас уячхаад чихдүүлсний адил чихэднэ байх аа гэж бодоод больжээ. 

	 

	 

	Сигизмунд Раевский шөнө орой болсон хойно жижигхэн тасалгаандаа эргэж ирдэг байсан бөгөөд Ядвига сэтгэл түгшин түүнийг ажиглаж байжээ. Шөнө нөхрөө тэвэрч:

	— Би чамтай бас л цөөхөн дайралддаг боллоо... Дахиад л тэр үеийнх шиг болж байна. Зигмунд минь. Чиний төлөө зовж сэтгэл минь тайван байхгүй юм. Би ийм л тавилантай юм байх даа... Эргэж ирэхэд чинь аздаа итгэхгүй байлаа. Өчнөөн жил болсон шүү дээ мэдэж байна уу Зигмунд минь, өчнөөн жил чамгүй ганцаараа... гэхэд нь

	Сигизмунд том гараа мөрөн дээр нь дув дуугүй тавив. Ийнхүү гар хүрэх нь Ядвигад эелдэг үг хэлснээс ч эрхэм сайхан санагджээ. Сигизмунд үүнээс урьд ч тийм үг хэлж чадахгүй байсан боловч халуунаар энхрийлэн хайрлаж чаддагийг Ядвигагаас өөр хэн мэдэх бил ээ. Варшавт нууц хурал дээр анх учирснаа Ядвига санажээ. Сигизмунд тэр үед ч нөхөр Хмуры гэдэг намын нэртэй байсан Ядвига Польшийн ажилчны Социал - Демократ намын гишүүн болоод тэр хурлаас буцаж бил ээ. Усан хоолойн слесарь, хорооны гишүүн, өндөр нуруутай нөхөр Хмуры шинэ танилцсан нөхрөө гэрий нь хүртэл хүргэж өгчээ. Тэр шөнөөс энэ хоёрын нөхөрлөл эхэлж дараа нь дурлалцжээ... 

	— Та хоёрыг надаас салгаад авчхаж магадгүй гэж бодоход аймаар байх юм, Зигмунд минь. Хүү маань чамайг сүүдэр мэт дагадаг болохоор би та хоёрыг гэж байна шүү. Тэр чинь чамаас нүдээ салгахаа больсон... Тийм ч байх ёстой гэдгийг би мэдэх боловч миний сэтгэл ямар байдгийг чи бодоод үз. Би хаана ч явж байсан, юу ч хийж байсан та хоёрыг л бодож байдаг. Би өчнөөн юм үзэж, өчнөөн их зовсон болохоор та хоёроо алдвал тэсэж чадахгүй... 

	Сигизмунд, боль гэсэн байдалтайгаар эхнэрийнхээ мөрийг атгаж:

	— Тэгж болохгүй. Ядзя минь. Би бүгдийг ойлгож байна. Зовох гэдгийг би бас мэднэ. Эхийн зовлон их байлгүй аргагүй. Хүн алдах гэдэг чинь айхавтар хэрэг. Гэвч яах вэ? Чи намд байсан шүү дээ. Байлдаан нэгэнт эхэлсэн хойно хамгийн үнэтэй юмаа гарзадлаа ч гэсэн дайсныг бут цохих ганцхан л зорилго байх хэрэгтэйг чи мэднэ шүү дээ гэв. 

	Ядвига түүний цээжинд толгойгоо наалдуулахад хацар дээгүүр нь нулимс урссаныг мэдлээ. Ядвига арга мухардаж аймран сонсож байжээ. 

	— Намаас тасарсан чамайг одоо зэмлэхгүй. Зөөлөн сэтгэлтэй хүн тэмцлийн бэрхшээлийг даадаггүй. Энэ жилүүдэд намын тугийг цөмөөрөө гартаа барьж явж чадаагүй юм. Зарим нь зайлсхийж бодол санаагаа гэр орондоо зориулжээ. Гэр бүл л сүйдвэл өөрөө сүйднэ гэж тэд үздэг байна. Гэвч бүхий л амьдралыг энэ тасалгаанд багтааж болох уу даа? Бодоод үз, Ядзя аа. Чи бидэнд эргэж ирнэ биз ээ, хонгор минь, тэгвэл аз жаргалаа дахиад эдэлнэ шүү... Бидэнд ямар ч аюул тохиолдлоо гэсэн, хүн төрөлхтний мэдэх хамгийн сайн сайхан амьдралын зорилт чамд хэзээд үлдэх юм аа. 

	Ядвигагийн уруул Сигизмундийн цээжинд зүрхний нь тус газар эелдгээр хүрэхэд Сигизмундийн дотор энхрийлэх их сэтгэл төрж эхнэрээ бие өөдөө татжээ... 

	Энэ үед тасалгааны нөгөө буланд хүү нь гараа тэлж их л амьсгалан бөх унтаж аавтайгаа өндөр овоон дээр зогсож эргэн тойрон харвал уудам тал цэлийнэ. Шөнө болж тэртээ дорно зүгт хурц туяа татжээ. Тэгээд тэр талд гал дүрэлзэж байгаа мэт санагдах бөгөөд ойртон ирж яваа шуурганы догшин хүч, салхины аясаар дуулдана. Нүд дөнгөж хүрэх тэртээ алсад үй олон хүн далайн давлагаа шиг үймэлдэнэ. Олон туг хурц гэрэлд гаднаас илүү тод харагдаж болд гялалзана. Морины туурайнд газар доргихын зэрэгцээгээр хүний хүчит дуу цуурайтна. 

	«Энэ чинь манайхан ирж явна, хүү минь. Урьдаас нь очъё» гэж эцэг нь хэлээд гараас нь барилаа... гэж зүүдлэн байлаа. 

	Раевскийнхан өглөө эрт сэрцгээв. Тэр өдөр ням гараг байлаа. Өнөөдөр өртөөнөөс хагас километр зайтай голын эргийн гүн хавцал дахь ус хөөрөгдөх машинчийн гэрт хувьсгалч ажилчид цугларах байжээ. Хэзээ нэгэн цагт дарлагчдын эсрэг хамт тэмцэж явсан хүмүүсийн хооронд нандигнаж үлдсэн ах дүү ёсны холбоогоор Раевский энэ өнгөрсөн өдрүүдээ эднийг эрж сурсаар нэг нэгээр нь олсноос гадна тэмцлээс түр зайлсан, хуучин нууц байгууллагынхныг ч мөн олжээ. Тэгээд хаана ч явсан хүү нь сэм дагаж хамгаалан явжээ. Одоо ч гэсэн машинчийн уужим тасалгаанд ажилчид цуглаад байхад Раймонд депо руу эргэх замын хажуугийн толгой дээр байдаг замчны хоосон бүхээг дотор сууж байлаа. Тэндээс ойр тойрны байдал ил үзэгдэнэ. Тэр дор голын дэргэд ус хөөрөгдөх газар үзэгдэх бөгөөд баруун цонхоор төмөр замын далан, хойд зүг одсон ган зам харагдана. Бас зүүн цонхоор депо руу орсон замууд, түүний цаана өртөө харагдах бил ээ. 

	Машинч Ковалло жижиг гүүрийг засаж буй байдал үзүүлэн байв. Тэртээ голын дагуух жимээр дөрөв дэх хүн явж өнгөрөнгүүт Ковалло сүхээ сугавчилж бүхээг тийш очоод:

	— Одоо сэрэмжтэй байгаарай залуу минь, наашаа ирэх хүн байхгүй. Хэрэв хүн санамсаргүй хүрээд ирвэл өнгөрөөчхөөд доошоо буухаар нь малгайгаараа даллаарай. Би охиноо гаргаж хашаанаасаа харуулж байя. Тэгээд тэр надад хэлнэ биз гэж хүйтхэн хэлээд доош буужээ. 

	Ковалло байшиндаа оронгуут:

	— Олися аа, явж гэр зуурынхаа ажлыг хий, тэгээд захисныг битгий мартаарай гэж охиндоо хэлэв. Одоо цөмөөрөө ирээ юү? Ковалло сууж байсан хүмүүсийг тойруулан харлаа. Энэ хүн бууралтсан ширүүн сахалтай, богинохон тайрсан үстэй учир зурагтай төстэй ажээ. Түүний ухаалаг бор нүд Раевскийд тусаж

	— За чи үг хэлнэ биз дээ Зигмунд аа. Чи эхэл. Бид сонсож байя гэж ширээнд ойртон суунгуут хэлээд бусдад хандаж:

	— Танилцацгаасан биз дээ? Бид хоёр эртний түнш. Эндэх ажлыг хөдөлгөхөөр энэ хүнийг нааш ирүүлсэн байна, та нар мэдэж байгаа байх. Тэгэхгүй бол эндхийнхэн ард түмнээсээ сүрхий хоцроод байна... Хотод самуун эхэлжээ, үүнийг эргэцүүлэн бодох л хэрэгтэй байна гэлээ. 

	Коваллогийн Григорий украинаар ярьж байв.

	— Нөхдөө гэж Раевский эхлээд, та нартай бага сага юм зөвлөж ярилцахыг хувьсгалт хороо надад даалгасан юм. 

	— Тэр хороонд чинь хэн хэн байдаг юм бэ? гэж тасалгааны буланд даруухан байдалтай сууж байсан туранхай Воробейко жирийн нэг асуув. Хүмүүсийн дунд хамгийн залуу нь энэ байлаа. Раевский түүн рүү харж инээмсэглээд:

	— Айсны хэрэггүй, найдвартай хүмүүс бий... гэхэд Воробейко ичиж орхив. 

	Раевский үргэлжлүүлэн ярьсан нь:

	— Бид намын байгууллагатай болсон боловч гучин долоохон хүн учраас үнэнийг хэлэхэд цөөхөн л юм шиг байна. Гэвч энэ бол шалгарсан хүмүүс бил ээ. Хотод эргэлт болж байгаа бололтой. Германчууд зайлан явж Польшийн ноёд засгийн эрхийг гартаа оруулж авч байна. Өнөөдөр тэр гарыг тас цохих зэвсэг бидэнд алга. Иймд төмөр замчид, чихрийн заводынхныг босгох хэрэгтэй байна. Тэгэхгүй бол тэр хар хэрээнүүд бэхжиж аваад ховх цохиход тийм амаргүй болно. 

	Раевскийн өөдөөс харж суусан, эв хавгүй боловч чийрэг биетэй, галт тэрэгнийхээ зууханд хийдэг нүүрс шигээ хар царайтай Чоботын Данило нүсэр хөдөлсхийхэд түүний доорх хуучин сандал өрөвдөх мэт хахиналаа. 

	Энэ хүн хүчирхэг аргил дуугаа намдуулан:

	— Цөмийг мэдлээ... Гэвч муусайн польш ноёдыг юугаараа чимхэх бил ээ? Ард түмнийг бид босгочихно, тэр ч яриагүй хэрэг. Гэтэл зэвсэг алга. Нударгаараа даан их байлдахгүй шүү дээ гэж хүнгэнэж хэлэхэд:

	Аварга том нударгыг нь хүмүүс өөрийн эрхгүй харжээ. 

	— Зэвсэг хэрэгтэй болоод байгаа бол хол явсны хэрэггүй. Долоодугаар замын мухарт ломбодсон вагон зогсож бий. Түүнд авдартай буу байна бил ээ. Ачиж байхыг нь би өөрөө харсан гэж Воробейко сэргэсэн байдалтай хэлэв. Сум гэвэл өртөөний дэргэдэх их буу агуулахад дүүрэн бий. Тэгж яривал бид өнөө шөнө ч гэсэн тэр вагоныг нааш нь ус хөөрөгдөх газар руу чирч авч ирээд энд даруйхан буулгаж бэлтгэл байшинд хураачихъя. Ус хөөрөгдөх газар өртөөнөөс зайдуу учраас хэн ч ажихгүй... Харин алмайрах л хэрэггүй. 

	 

	 

	Бүхээг рүү ойртон ирж яваа залууг Раймонд ажиглан харах бөгөөд тэр залуу шууд замын шороон дээгүүр явж:

	 

	Үүрдийн хонгор минь чи, 

	Үхэл л бид хоёрыг хагацаана!

	 

	гэж дуулах дуу нь салхинд тасалдангуй сонсогдлоо. 

	Хүйтэн байгаа боловч залуу хүү хөвөнтэй хүрмийнхээ энгэрийг дэлгэж их сайхан ааштай яваа бололтой. Тэр хүү жижигхэн шаргал малгайгаа зулай дээрээ тавьчхаад, болсон тарианы өнгөтэй үсээ салхинд наалдуулахаар гаргаж халаасандаа гараа хийчихсэн их л мэрийн дуулж явлаа. Раймонд түүнийг таньжээ. Тэр бол чихрийн заводын галч Птахын Андрей гэгч ажээ. 

	Одоо Птаха хаашаа явж байгаа бол гэж бодоод Раймондын сэтгэл түгшлээ. 

	Хэрэв гацаа руу яваа бол гармаар баруун тийш гараад явна. За гарам дээр хүрээд ирлээ... Үгүй наашаа эргэлээ шүү. Ус хөөрөгдөх газар руу яваа нь ил боллоо. Өөр хайчих ч үгүй гэж бодоод Раймонд байрнаасаа гарч:

	— Хүүе Андрюша аа гэж дуудав. 

	Птаха эргэж, хаанаас ч бүү мэд гарч ирсэн Раймондыг гайхан хараад өөдөөс нь очив. 

	— Андрей чи хаа очих вэ?

	— Би Григорий Михайловичийнд очъё. Тэр дор гэр нь байдаг юм. 

	— Чи тэнд юу хийх нь вэ?

	— Юу хийх нь вэ? гэнэ. хм... Хийдгийгээ л хийнэ дээ. Тэднийд сонин шувуу бий. Тэгээд би ням гарагуудад түүнийг жиргэхийг сонсохоор сайхан дуугарахыг нь яана гэж Птаха залирхуу инээмсэглэн хэлээд Раймондын гарыг чанга атгаж:

	— Харин чи юунд энд байгаа юм бэ? гэж асуухад Раймонд аягүйрхэж:

	— Би юу? Зүгээр... Санамсаргүй хүрээд ирлээ. Энэ газар ердөө ирж байгаагүй... үзмээр санагдаад гэж хариулав. 

	Птаха инээмсэглэхээ болиод Раймондыг шийдэмгий бор нүдээрээ итгэх янзгүй хялайж малгайгаа хөмсгөө хүртэл дарснаа,

	— Үзмээр санагдаад гэнэ ээ? Ийм жулдрайнуудыг би үзсэн юм аа гээд ууртайгаар хөмхий зангидаж: — Чи ондоо газар олж авбал дээр байх шүү. Энэ газрыг чинь нүдэлчхээд байгаа юм, мэдэв үү? гэж нэмж хэлэв. 

	Юу ч мэдсэнгүй.

	— Тэгвэл зодоонгүй болохгүй нь ээ дээ.

	— Зодолдоно гэнэ ээ? Юунаас болж тэр бил ээ? Чи өнөөдөр балгачихаа юу даа... 

	Гэвч Птаха халааснаас гараа нэг л жигтэй гаргаж:

	— Чи юу гэж тэнэг зан гаргаад байна аа? Одоо эрх мэдэл танайх болсон болохоор танхайрч болно гэж бодоо юу? Тэр бүхнийг чинь би тоохгүй. Нүүрийг чинь өнгөлж эхлээд хохолуудтай4 холболдвол яадгийн учрыг мэдүүлж өгнө шүү. Тэгвэл тушаал чамд хэрэг болохгүй гэж Андрей занасан маягтай дуугарав. Ийнхүү авирлахад Раймондын дургүй хүрч:

	— Боль доо, Андрей. Ямар эрх мэдэл вэ? Ямар тушаал вэ? Чи тийм л их зодолдох гээд байвал ондоо хүнийг эрж ол гэж Раймонд хариулав. 

	— Яагаа вэ, хулчийгаа юу? Муур хэний махыг идчихсэнээ анддаггүй юм аа. Муусайн полякууд цөмөөрөө ижилхэн: гаднаа гялалздаг, дотроо паланцаг байдаг юм шүү. Хохолуудыг илжиг шиг эмээллэж сурчхаад байгаа юм. 

	Раймонд түүнд ойртож биеэ арай ядан барьж:

	— Чи согтуу байгаагүй сэн бол ийм үг хэлсэнд хавиргыг чинь хуга цохимоор байна... Муу нохой шиг зууралдаад байх юм. Гэтэл би чамайг томоотой залуу гэж бодож байсан шүү... Юу болоод чи польшийн ард түмнийг доромжилж байна? Надад гяланцаг юу байна. Би хэнийг эмээллэж явна вэ? Тэнэг амьтан байна даа чи чинь гэж аяархан хэлэв. 

	Гэвч тэр доороос нэг бүсгүй: 

	— Андрей гэж чанга дуудаагүй сэн бол энэ яриа юугаар төгсөх байсныг бүү мэд ээ. 

	Хоёулаа эргэж хартал тэр дор байшингийн дэргэдэх усны тасалгааны цементэлсэн тавцан дээр Олеся зогсож байлаа. Птаха түр тээнэгэлзэн зогсож байснаа жижигхэн малгайгаа дахин зулай дээрээ тавиад доош бууж эхлэв. Хэдэн алхам холдсоноо зогсож Раймонд руу биш харин өөр нэгэн тийш хараад:

	— Чи юу ч гэсэн ондоо газрыг олж аваарай. Чи манай талын залуу боловч хоншоорыг чинь тас цохичихно шүү мэдэв үү? гэлээ. 

	Андрейн хүрч ирэхийг Олеся тэсэж ядан хүлээжээ. Жигүүн хуурай салхи энэ эргийн зүг үлээх тул Олеся банзлаа дарж дэвэлзүүлэхгүйг оролдоно. 

	Сүлжмэл дулаахан хантааз хүүхний мөр, цээжинд бариухан таарчээ. Бүсгүй 17 насандаа хүрч яваа бөгөөд борхон царайтай хар нүдтэй, цовоо сэргэлэн, түргэн зантай ажээ. Хүүхэмсүү ичимхий байдал хөдөлгөөн бүхэнд нь хосолжээ. Энэ зориг байдал нь хүний дурыг гоц татдаг байжээ. 

	Согоо шиг хөөрхөн биетэй энэ бүсгүй сэтгэл булаам сайхнаа өөрөө мэддэг бөгөөд хүүхэн болчхоод байгаа болохоороо бусдад таалагдах гээд өөрийн эрхгүй аятайхан хөдөлж үл мэдэг хээнцэрлэдэг байжээ. 

	— Чи түүнтэй юугаа яриа вэ? гэж тэр бүсгүй Андрейд мэндлэх сөгөө өгөлгүй тулган асуужээ. 

	— 3үгээр... Саднуудынхаа тухай ярьсан... Тэдний эцэг миний эмэг эх хоёр үеэл танил юм аа... Харин чи түүнтэй нүдээрээ дохин тоглоод байв уу? Хүйтэнд тэгж байх ямар хэрэг байна. Гэртээ оруулахгүй яагаа вэ? Би түүнийг халууцуулчихъя гэж бодож байтал чи... гээд Андрей гэнэт дуугүй болжээ. Бүсгүй нүдээ онийлгон их л хүйтэн харж байсан учраас эвгүй оргих шиг болжээ. 

	— Бас ондоо юу яриа вэ?

	Энэ асуултад занах төлөв байсныг Андрей мэджээ. Хадуур, чулуунд хавирлаа. Андрей хэрэлдэхийг хүссэнгүй. Үүний төлөө наашаа ирээгүй сэн. Гэвч Раймондтой дайралдаж, эелдэг байтугай бүр ч ууртай байсан. Олесяд ингэж байцаалгасанд сэтгэл бүрмөсөн гутжээ. 

	— Ондоо юу яриа вэ? гээд Олеся өсгийгөөрөө бетон дэвслээ. 

	— Эндээс чөтгөрийн эмгэнийх рүү зайл гэж түүнд бас хэлсэн, мэдэв үү?

	Энэ өдөр тэртэй тэргүй эвдэрлээ гэж бодоод Андрей шууд зүтгэжээ. Дайрч орж ирсэн салхи Олесяг гэнэдүүлэхэд бүсгүй дэвэлзэн хийссэн банзлаа ширүүн дараад авчээ. Тэгэхэд Андрей даруухан доош харав. 

	— Ямар илжиг вэ? Ямар илжиг вэ? Хүн одоо юу гэж бодох юм бэ? гэж тэр шивгэнэв. 

	Бүсгүйн нүдэнд нулимс гүйлгэнэснийг Андрей гомдолтой харж... 

	— За яах вэ би илжиг болог, гэвч чи юунд уйлж байгаа юм бэ? Би чамд муу юм... гэтэл бүсгүй:

	— Би уйлж байгаа юм уу? Хүүхэд бүхний өмнө уйлж байх дутах нь ээ? Нүд салхинд хорсоод байхад... Бас хүүхэн эргүүлээд байх юм. Нусаа гоожуулж явдаг мөртөө бас тийшээ л... Ямар золигоо хийж нааш яваад байдаг юм бэ чи? Чамайг харах ч дургүй гэж хэчнээн хэлдэг юм? гэлээ. 

	— Түүний чинь би дуулаагүй. 

	— Муу зэвүүн амьтан эндээс зайл гээд Олеся буруу харжээ. Андрей түүнтэй яаж эвлэрэхээ мэдэхгүй байв. Раймонд, бүсгүйтэй уулзахаар ирээгүйг Андрей таамаглажээ. Тэгсэн бол Олеся өөр зантай байх сан. 

	— Тамхи татчих бил үү дээ? гэж Андрей хэлээд тамхиа гаргах гэж халаасандаа гараа оруултал нугалсан цаас баригджээ. Тэрээр цаасыг гаргаж тэнийлгээд:

	«Волын дахь Польш улсын зэвсэгт хүчний жанжны тушаал» гэж дахин уншив. 

	— Энийг чиний эцэг олж уншсан бол уу чи мэдэхгүй биз Олеся аа? Эцэг чинь юу хийж байна? Чамд нэгэнт тааламжгүй болсон болохоор эцэгтэй чинь уулзах юм бил үү?

	— Эцэгтэй уулзаж болохгүй. Тэнд зочид байгаа. Нааш аль гээд Олеся хуудсыг гараас нь шүүрч авлаа. 

	Тэр тушаал польш, орос хоёр хэлээр хэвлэгджээ. Олеся түүнийг түргэхэн уншсанаа Андрей руу эргэж хараад:

	— Миний хойноос битгий яв, би одоохон эргэж ирнэ... гэж хэлээд байшин өөд гүйжээ. 

	Андрейн сэтгэл сэргэжээ. Ажил төрөл засарч байгаа бололтой тул салхи руу харж зогсоод баярласандаа тамхи том гэгч ороолоо. Тасалгааныхан чих тавин сонсож байлаа. Раевский цэг таслалгатайгаар алгуур уншсан нь:

	— Нэгдүгээр зүйл. Польшийн ард түмний зориг хүсэл ёсоор тус нутгийн засгийн эрхийг өнөөдрөөс эхлэн легион цэргийн штаб эдэлнэ.

	— Харав уу? Украин оронд хүрч ирчхээд Польшийн ард түмний нэрийн өмнөөс захирч байна шүү гэж Депогийн дархан Щабелийн Остай гэдэг хар хөмсөгтэй цэвэрхэн эр хөөрсөн маягтай хашхирлаа. 

	— Польшийн ард түмнээс хэзээ зөвшөөрөл авсан юм? гэж эд нараас асуувал сонин сон гээд босож байгаа гоолиг нуруутай Метельскийг харвал уур хилэн нь бадарчээ. 

	— Хоёрдугаар зүйл. Хотод бүслэн хаах байдлыг зарлаж байна. Долоон цагаас хойш гудамжаар явагсдыг буудан алахаар сүрдүүлэн хориглосугай. 

	Гуравдугаар зүйл. Миний, тухайн зөвшөөрөлгүйгээр ямар нэгэн хурал, цуглаан хийж бөөгнөрөхийг хориглосугай. Цэргийн захиргаа ба шинэ тутам байгуулагдсан засаг төрийн эсрэг ухуулга хийж баригдсан хүмүүсийг дор нь буудан алж байсугай!

	— Хараач.

	— Чонын санаа ил харагдаж байна шүү.

	«Польшийн ард түмний засаг төр» гэдэг чинь зүгээрхэн байна шүү. 

	— Харин Польшийн ард түмнээс чөтгөрөөс айж байгаа мэт айдаг байх шүү.

	— Дөрөвдүгээр зүйл. Польш улсын иргэний хувийн эзэмшил буюу эд хөрөнгийг хэн нэгэн хүн хүчирхэн булааж авсан байвал үүнийг дээрэм хэмээн үзэж уг этгээдийг цээрлэн шийтгэхийг сануулсугай!

	— Уухай, энэнээс л эхэлдэг болоосой.

	— Ард түмэн ч харагдахгүй л байна. Харин газрын эзний ташуур илхэн байна гэж Чобот хүү хэллээ. 

	— Ард олныг үймүүлэхгүй гээд газрын тухай дув дуугүй байна. Өвөл болтол хүлгэлзэх болох нь ээ... гэж Воробейко хэлэв. 

	— Эзэмшил гэдэг чинь чинийхээр бол юу байх нь вэ? гэж Шабель эргэж асуулаа. 

	— Цааш нь уншъя: Тавдугаар зүйл. Шинэ эмхэлж байгаа ангиудад сайн дурын полякуудыг5 элсүүлэхийг зарлая. Сайн дурын цэрэг тус бүр бүрэн хэрэглэл, хувцас болон сард 50 маркийн цалин авах болно. 

	— Цаашаа юу байна? гэж Ковалло үл тэвчин асуулаа. 

	— Цаашаа юу? «Цэргийн захиргаа большевикуудыг Польш улсын хамгийн аюулт дайсан гэж үзэж тэд нартай хайр найргүй тэмцье. Большевик намд хамаатай нь илрэгсдийг 24 цагийн дотор цэргийн хээрийн шүүхэд шууд шилжүүлэн хянан шийдвэрлэж байсугай»

	— Энэ чинь бидэнд л тусгай зориулагдсан юм байна даа.

	— Эднийд ч саруул ертөнц дээр удаан амьдрахгүй нь ээ.

	Чобот өтгөн үсээ таван хуруугаараа ширүүхэн базаж аваад:

	— Хэн нь ингэж удахгүй гээд байна даа? гэж асуухад Раевский гарын үсэг рүү харж:

	— Хурандаа Могельницкий гэлээ. 

	Тасалгаанд түр зуур чимээгүй боллоо. Раевский тушаалыг ширээн дээр тавиад:

	— Миний бодоход одоо юм бүхэн илхэн болсон байх аа, нөхөд өө? гэж хэлэв. 

	Чобот цонх руу ширтэн харж уруу царайлан уухилж байлаа. Раевский, тавуулыг тойруулан харахад тэдний нүдэнд айж сандарсан байдал огт үзэгдсэнгүй тул «сайн улс нийлж дээ» гэж дотроо боджээ. 

	Цөм жаахан уруу царайлах боловч томоотой ажилчин хүний шинжтэй аж. Шабель залуухан хүний төлөвөөс дэндүү ширүүн байдалтай бил ээ. Воробейко гуньхран бодол болжээ. Ковалло, Чобот, эмч Метельский нар хувьсгалт хорооны гишүүн гэдгийг Шабель, Воробейко хоёр мэдээгүй учир ганцхан Раевскийг л тэр хорооны төлөөлөгч мөн гэж бодож байжээ. 

	Раевский гэрийн эзний дэргэд очоод:

	— Багачуудыг хот руу явуулж, юу болж байгааг мэдэх хэрэгтэй байна. Раймонд охинтой чинь хамт яваад ирэг гэлээ.

	— За, одоохон хэлчихье.

	— Одоо бид юу хийхийгээ ярилцъя гэж Раевский санал гаргав. 

	Олеся, Птаха руу гүйж ирээд:

	— Өөдгүй амьтаан, хот руу явъя. Зугаацаж явангуутаа тэнд юу болж байгааг харъя гэлээ. 

	Далан өөд авирч явах зуураа бүсгүй:

	— Чи Раевскийтай эвлэрэх хэрэгтэй, тэгэхгүй бол би чамтай хаашаа ч явахгүй шүү. Чи тэнэг амьтан биш сэн бол энэ залуу яагаад энд байгааг хэлж өгөх байсан юм гэж шийдвэртэйхэн хэлээд бүхээг рүү гүйв. 

	— Хот руу явъя, Раймонд аа. Тэнд юу болж байна хараадах гэж аав хэллээ. Танай эцэг манайд хоцорсон, хүлээж байх гэнэ. Наашаа Воробейко хүрч ирнэ гээд Андрейн ойртон ирж явах зуур Олеся сэтгэл хөдөлсөн байдалтай хэлсэн нь:

	— Птаха танд дэмий юм чалчсан байх. Тэгэхдээ энэ чинь сайн залуу шүү. Та үүнд битгий уурлаарай. За, явцгаая!

	Птаха Раймондтай яагаа ч үгүй юм шиг ярьж явтал төмөр замын өртөөнд буу хэд дахин дуугарав. Галт тэрэг түгшүүртэй хүнгэнэснээ гэнэт зогсоход чив чимээгүй боллоо. 

	— Андрей, чи хотоор орсон уу? Тэнд юу болж байна вэ? гэж Олеся сэтгэл түгшин асуулаа. Ямар элэнцээ мэдэх бил ээ. Морьт цэргийг харсан, хотын захиргааны дэргэд буу барьсан хэсэг поляк байна бил ээ. Тэдний дотор өмгөөлөгчийн хүү Сладкевич байсныг олж танилаа. Тэд малгайдаа цагаан бүргэдтэй тэмдэг зүүсэн байна бил ээ... Ихэнх нь гимназийнхан даг аа. Хөгтэй юм аа.

	Төмөр зам дээр хүн амьтангүйгээс гадна депогийн хаалга хаалттай байв. Ийнхүү хүнгүй болсныг харахад аймаар ажээ. Буудал дээгүүр тавьсан гүүрний үзүүрээс хэдхэн алхмын наана, бараа агуулах газрын булангаас нэг хүн гарч ирэв. Энэ нь австри цагдаа ажээ. Тэр цагдаа ухасхийж зайлах гэснээ нөгөө гурвыг хараад тайвширч амьсгаадан эргэж харсаар хойш заагаад:

	— Та нар тэнд зэвсэгтэй хүмүүсийг хараагүй биз ээ? гэж польш хэлийг хазгай дуудан хашхирч асуухад нь гурвын дотроос ганцаараа польшоор ярьдаг Раймонд:

	— Үгүй гэж хариулав. 

	Цагдаа усан хөөрөг рүү чиглэн гүйх гэтэл Птаха гэнэт хөлийг нь дэгээдэв. Нүсэр биетэй цагдаа хар эрчээрээ түс хийж унангуут Андрей самбаачлан дээр нь мордчихов. Нөгөөдөх нь хэчнээн сарвалзавч залуугийн шөрмөслөг гараас мултарч чадсангүй. 

	— Раймонд оо, левольверий6 нь суга татаад ав. Бушуухан. 

	Раймонд цагдаа руу тонгойгоод яарч сандран бууны гэрийг тайлж бууг гарган авав. Птаха, өргөн балт сүхийг хуйнаас нь марталгүй суга татаж даруйхан босон харайж зайлангуутаа хориглох байдалтай зогслоо. Раймонд булааж авсан сэлээдий бууг гартаа барьж яахаа мэдэхгүй эргүүлж тойруулж байв. 

	Энэ явдал тун түргэн болсон учраас Олеся сэхээ орж амжаагүй. Цагдаа босон харайсан боловч айж уурласандаа эрүү нь чичирчээ. Гэвч Птаха шийдэмгий маягтай зогсож байсныг хараад эсэргүүцэх гэж бодсонгүй. 

	— За одоо гүй, харайгаад байгаарай гэж Андрей балт сүхээрээ хойд зүг заагаад ойлгохгүй байна уу? Танайхан юу гэдэг бил ээ дээ.

	Раймонд гар бууг халаасандаа далд хийхэд цагдаа байн байн эргэж харсаар яаруу зайлав. Хэд алхсанаа бүсээ тайлж одоо хэрэггүй болсон бууны гэр хуй хоёрыг хаяхад Андрей очиж түүж аваад балт сүхийг хуйнд нь хийж тааламжтай инээмсэглэсээр буцаж ирлээ. 

	— Энийг хааш нь шургуулчих бил ээ?

	— Чи галзуурав уу? Тэр чинь хэрэв биднийг буудаад алчихвал яах байсан бэ? гэж Олеся түүнийг зэмлэв. 

	— Ай хэрэв тэгвэл, хэрэв ингэвэл яах вэ гэх юм даа. Тэр хүнд гар буу ямар хэрэг болох бил ээ? Тэртэй тэргүй бузар хэрэг нь эцэслээд байгаа юм. Харин надад энэ буу хэрэг болно. 

	— Бас жад чамд ямар хэрэгтэй юм бэ? Хаячих, тэгээд явъя. 

	— Яалаа гэж. Үүгээр чинь хоёр сайхан хутга хийж болно шүү. Үүнийг энүүхэн шатан дор хийчихье, тэгвэл харагдахгүй. 

	Тэгээд Андрей нөгөөдүүлээ гүүрэн дээр гүйцэж очиход Раймонд:

	— Андрей чи дахиад ийм юм хийх гэж байгаа бол бидэнтэй битгий яв. Бид чухал хэрэгтэй явж байна гэж янзгүй хэлэв. 

	Ээ, өө, сэв эрээд яасан хашир юм бэ? Одоо зүв зүгээр би гар буутай болъё гэж аль хэдийнээс бодсон. Тэгтэл гараас мултлах гээд байх юм... Тэр цагдааг би мөн сайн айлгав аа? Арван мод газар гүйж яваа байх даа. Хөгтэй ч юм аа даа гээд Андрей наг наг инээсэн тул Раймонд, Олеся хоёр инээмсэглэхгүй байж чадсангүй. 

	Андрей дахин сайхан ааштай болж гүүр дээгүүр гарахдаа:

	«Найз ахай битгий гуньхар. 

	Нааш цааш эргэлдэж хар» гэж дуулан бүжиглэсхийж явснаа гэв гэнэт шударга явдал хийе гэж бодоод:

	— За, Раймонд аа, энэ бууг чамд бэлэглэлээ. Май. Найзтай гэж санаж яваарай. Би өөртөө ондоог олж авна гэлээ. 

	Тэгтэл Олеся түүн рүү огцом эргээд:

	— Чи хэн хүнийг дайрах гэж бас л бодож байна уу? Бидэнтэй битгий яв. Дуулж байна уу? Битгий яв. гэж зандрав. 

	— Үгүй дээ. Чи өнөөдөр миний урмыг хугалаад байна аа. Би үнэн санаанаас хэлж байхад, энэ чинь... Жиг гаргахгүй гэж хэлэхээс өөр яах юм бэ? Би өөртөө хаанаас ч олж авч болно биз дээ? Чамд ямар хамаатай юм бэ? Май, Раймонд аа, гэрийг нь ав тэгээд зүүж яваарай... Энэ эмс цэргийн үйл ажлын талаар юу мэддэг юм бэ?

	— Чи, эмс гэхээ боливол дээр шүү!

	Гэвч Андрей түүнийг сонссон ч үгүй Раймондыг бүслэхээр нь тэвэрч аваад ичиж зовсон байдалтай инээмсэглэн:

	— Хэн хуучныг дурсвал түүний нүдийг сох хатгана, мэдэв үү? Харин энэ юмаар чи бид хоёр тохиромжтой газар нэг нэг буудъя, тэгэх үү? гэж шивгэнэв. 

	Раймонд хариу хэлэхийн оронд мөрөн дээр нь гар тавилаа. 

	
ТАВДУГААР БҮЛЭГ 

	Энэ ням гарагийн өглөө Могельницкийн ордныхон эрт босжээ. 

	Польшийн легион цэргийн хувцастай, зэвсэглэсэн хүмүүс жүчээнд морь эмээллэж байлаа. Олон албатан суудаг жигүүр байшинд явган цэргүүд давших дохио хүлээж суув. 

	Шмультке, Зонненбург хоёр өглөөнийхөө хоолыг идэж дуусаад байтал тасалгаанд нь Юзеф орж ирээд хошуучид зурвас бичиг барив. Хошууч түүнийг уншиж үзээд:

	— Яаралтай чухал хэрэг болсон учир бид хоёрыг ирнэ үү гэж гүн авгай Стефания гуйж байна гэлээ. 

	. Тэр хоёр бие биеэ гайхсан маягтай харснаа ширээний араас тэр даруй босож мундирээ засаад өвгөний хойноос дуугүй гарчээ. 

	Юзеф хоёрдугаар давхарт гараад гүн авхай Стефаниягийн тасалгааны үүдийг цэлийтэл нээж Германчуудыг орно уу гэж дохин урив. 

	Гэтэл гүн авхайн оронд, үзэгдээгүй хувцастай зэвсэглэсэн дарга нар тэднийг угтан авчээ. Тэдний нэг нь Германчуудын хойноос үүд хааж ард нь гар буу барин зогсов. 

	— Энэ чинь ямар учиртай юм болж байна вэ? хэмээн Зонненбург янзгүй асуув. 

	Шмультке гараа бүс рүүгээ аргагүй явуулсан боловч гар буу нь хошуучийн тасалгаанд хоцорчээ. 

	Тасалгааны буланд Баранкевич, өвгөн гүн хоёр зөөлөн сандал дээр сууж байв. 

	— Сууцгаа, эрхмүүд ээ гэж нэг дарга цонхоор нүүрээ инээмсэглэх маягтай үрчийлгэж хэлсэн боловч Германчууд зогссоор байв. Залхуутай Баранкевич сандал дээрээсээ босож тэдэн рүү хүрч очоод танилын хувьд гараа өгсөн боловч цаад хоёр дарга хөдөлсөн ч үгүй. Тэгэхэд Баранкевичийн царай барайж:

	— Хэ... хэ гээд хэргийн учир ийм байна. Та нар манай нутгийг орхин явах болж. Биднийг хойшид хамгаалан, журам сахиулж чадахаа больсон болохоор үүнийг бид өөрсдөө хийхээр шийдлээ гэж хэлэв.

	— Бид гэдэг чинь хэн бэ? гэж Зонненбург асуугаад түүнийг ууртай хялайж харав. 

	— Бид гэдэг бол польшийн легион цэргийн штаб юм. Танилцуулъя гээд махлаг биетэй Баранкевич нэг польш дарга тийш эргэж легион дарга хурандаа гүн Могельницкий гэж хэлэв. 

	— Могельницкийн Эдвард уу? францын албаны хурандаа биз дээ?

	— Бараг тийм ээ, ахлах дэслэгчээ. Би үнэндээ оросын торгон цэргийн хурандаа хүн. Гэвч оросын цэргийн элч гишүүн болж дайны туж францад байсан. Тэгээд орос оронд большевикуудын эргэлт гаргахад францын албаны дарга болсон гэж Эдвард аягүй байдалтай хариулав. 

	— Тэгвэл бид таныг барьж авах ёстой байна. 

	— Жаахан хожиджээ, ахлах дэслэгчээ. Тэгээд ч бид та нарыг наашаа шал ондоо зорилгоор дуудсан юм. Бид өнөөгийн байдлыг тайван ярилцвал хоёр талдаа дээр байна гэж Эдвард үргэлжлэн ярилаа. Бид хотыг эзэлж авна. Та нараас төвийг сахиж байхыг шаардаж болно. Манай ажил хэрэгт оролцохгүй л байвал та нарын нүүж зайлахад саад тавихгүй. Зэвсэг, хувцас агуулах газрууд цөм бидэнд яриагүй шилжинэ. Шмультке эгдүүрхсэн байдал гаргав. Энэ чинь арангийн үймээн биш гэдгийг та нар харж байгаа биз. Гэвч танай ухарч байгаа ангиудын хойноос улаантан ирж яваа учир Герман цэргүүд явангуут тэнд бидэн рүү дайрч ирэх болно. Ийм учраас бид та нарын явахыг хүлээлгүй тойрогтоо журам сахиулж хүчээ дайчлахаас аргагүй болов. Эрхэм хошууч, ахлах дэслэгч та хоёрт л хандаж би ярьж байна. Та хоёул тайж угсаатан цэргийн дарга улс. Та бид дайсагнасан хоёр лагерьд байсан нь үнэн боловч одоо бидний нийтийн дайсан хувьсгалч гарч ирлээ. Хэрэв та нар бидэнтэй тэмцэж эхэлбэл энэ чинь улаантанд л ашигтай болно шүү дээ. Та нарыг тэгнэ гэж би бодохгүй байна. Түр чимээгүй боллоо. Шмультке, Зонненбург өөд юм асуух гэсэн шинжтэй харахад Зонненбург:

	— За... Гэвч үүнийг гарнизоны дарга гуай юу гэж үзэх юм бол доо? гэж мэгдсэн байдалтай дуугарав. 

	— Хамба лам Бенедикт, хурандаатай ярилцан тохиролцчихсон гэж ард нь нэг хүн аяархан дуугарахад Германчууд эргэж хартал ярианы үед тасалгаанд сэмхэн орж ирсэн Иероним лам зогсож байв. Иероним лам Зонненбургт наалттай дугтуйг гардуулж өгөөд Германчуудын унших зуур булан өөд даруухан очиж өвгөн гүнгийн хажууд суув. 

	— За, дарга нараа та нөхөд ямар хариу өгөх вэ? гэж Эдвард асуухад Зонненбург:

	— Бид захирагдах л болоод байна гэж даруухан хариулав. 

	Их баярлаж байна. Та нар явж болно. Өнөөдрөөс та нар манай гэрт зочин боллоо. Цэргүүддээ биеэ яаж авч явахыг хэлж өгвөл сайн байна. Поручик Заремба гар буугаа далд хий. Дэд поручик Могельницкий бэлэн бай гэсэн миний тушаалыг баг цэрэгтээ дамжуулаарай. Дарга нөхөд байр байрандаа очицгоо. 

	Нэг цаг хагасын дараа гурван пулемёттой морьтой явган цэргээс бүрдсэн, жижиг цэрэг хот руу хөдөлжээ. 

	 

	 

	Бүдүүн сараалжтай хоёр жижигхэн цонхоор гэрэл бараг ордоггүй учир шоронгийн том өрөөнд харанхуйвтар ажээ. Тэнд арван таван хүний оронд гучин нэгэн хүн байсан тул чихэлдүү байлаа. Банзан ханз дээр дүүрэн хүн хэвтэнэ. Энд новширхуу бөгөөд муухай байлаа. 

	Шалан дээр хэвтэж байсан мундаг том биетэй тариачин эр том толгойгоо Пшигодский руу харуулж таван хуруугаа өргөн сахалдаа сам мэт шигтгэж:

	— Чи над руу юугаа гуаглаад байна вэ? Ляхууд7 биднийг аль эртнээс дарласан юм аа. Польш ноёд биднийг мал мэт үзэж сурсан болохоор «Маанаг» л гэдэг шүү дээ. Поляк, Хохол хоёр ч насаа бартал эвлэрэхгүй гэж хэллээ. 

	Пшигодский ууртайяа нулимаад:

	— Ямар тэнэг хүн бэ? Чамд юм бүхэн элбэг дэлбэг боловч ганцхан ухаан л бага байна... Намайг өөртэйгөө жишээлээд үз л дээ тахир сарвуут баавгай минь. Чи бид хоёр хоорондоо дайсагнах хэрэг байна уу хэлээд аль? Газрын эзэн намайг ч гэсэн, чамайг ч гэсэн талхинд хийгээд үхтэл зүтгүүлэх гэж оролддог биш үү. Ингэхлээр поляк полякаасаа ялгаатай биз дээ. Тэд чинь цөм газрын эзэн биш шүү дээ, чөтгөр авмар. Чам шиг өмдгүй юм ч бий гэлээ. 

	Тариачин эр итгэхгүй байдалтай сонсож байснаа:

	— Чи газрын эзэн байсан сан бол Зайончковскийгоос дутахгүй ташуурдах биз дээ. Өөрөө өмдгүй гэсэн мөртөө «чи тэнэг, хөдөөгийн хонь, харин би ухаантай» гэсэн шиг хамар руу минь чичээд их зангаа харуулж байх юм гэж хэлэв. 

	Пшигодский өндийж ханз дээрээ суугаад инээмсэглэж:

	— Сонин хүн бэ? Би чамд сайхан санаанаасаа хэлж байхад чи гомдох юм... гэж хариу хэллээ. 

	— Тэнэг, муйхар гэснээ, чи сайхан санаа гэж үзэж байна уу?

	— Боль доо аав минь. Миний үгийг битгий өөлөөд байгаач дээ, угийг нь олж хар!

	Үсээ хусуулчихсан нэг хүн ханз дороос толгойгоо цухуйлгаж үнэгний нүд шиг жижигхэн нүдээр Пшигодский өөд харж:

	— Та мөн л зөрүүд хүн юм даа, Пшигодский гуай. Энэ үхрийг хурдны морь болгох гээ юм биз дээ. Хи-хи-хи гээд үнэгэн нүдтэй тэр хүн ханз дор унтаж байсан газраасаа гарч ирэв. 

	Нөгөө тариачин Польшоор ярьсныг ойлгоод:

	— Чам шиг нохойд ямар хамаатай юм бэ? гэж тайван хариуллаа. 

	Хир сууж харласан зуны костюм, үнгэгдсэн зангиатай годгонуур тэр хүнийг Пшигодский ч гэсэн муухай хялайж харлаа. _

	— Юм бүхэн надад хамаатай, бий... гэтэл нь өрөөний булангаас нэг залуу:

	— Луйварчин, охмуряла юм шүү гэж жингэнэсэн дуугаар орноос нь хэллээ. 

	— Гөлөг минь, чи тэндээ дуугүй суухгүй бол гээд нөгөө хүн гараа зангав. 

	Пшигодскийтой зэрэгцэн хэвтэж байсан цонхигор туранхай царайтай хижээл ажилчин энэ хэрүүлд оролцож:

	— Нударга аяархан хөдөлгөөрэй, Дзебек гуай Пшеничек зөв хэллээ. Чи энэ өрөөний хөөрхий хүмүүсийг цөмийг тоносон нь үнэн шүү дээ гэлээ. 

	— Би тоносон гэж үү? гээд Дзебек гараа халаасандаа хийв. 

	Шоронгийнхон аль хэдийн сэрсэн боловч одоо л хөдөлцгөөж эхэлсэн бөгөөд ингэж хөдлөх нь аюултай мэт Дзебект санагджээ. 

	— Сүүлийг нь зулгааж байгаа мэт юунд ингэж халаасандаа гараа хийгээд байдаг юм бэ? Чи юу гэж бодож байна. Патлай аа? Айгаад тэр үү? үгүй бол ийм хогийн зантай юм уу? гэж Пшигодский дэргэдэх хүнээс асуув. 

	— Би мэдэж байна, наадахад чинь сахлын тонгорог бий гэж буланд сууж байсан залуу, гутлаа өмсөнгүүт хэлэхэд түргэн босож шалан дээр хэвтэж байсан хүмүүс дээгүүр алхаад Дзебект ойртож очив. 

	Талхчны ажлын хувцас өмссөн, өндөр нуруутай цагаан шаргал үстэй цэнхэр нүдтэй залуу байжээ. Арван настай шавиа зодож байсан эзнээ хутга барьж дайрсан гээд түүнийг цагдаа нар ажил дээрээс нь баривчилжээ. Эзэн нь нүүр гараа бага зэрэг шалбалуулж салсан боловч Пшигодскийг шүүхэд өгөхөөр болжээ. 

	— Тэнд чинь юу байгаа юм бэ үзүүл гэж тэр залуу Дзебекийг зандрав. 

	Өрөөнийхөн чимээгүй болцгоолоо. Энэ үед байшингийн гудмаар манаач нарын нэг нь гүйж өнгөрөөд дараа нь хүнд гутлын түр тар хийх чимээ сонсогдлоо. 

	Өрөөний үүд онгойнгуут хэн ч олж үзээгүй албаны хувцастай дарга хэдэн цэрэг дагуулан орж ирсэн бөгөөд шоронгийн айчихсан дарга хоригдлын бүртгэлтэй зузаан дэвтрийг сөхөж байлаа. Пшигодский бушуухан босов. Цэргүүдийн нэг нь түүний ах Адам байжээ. Харин дарга нь польшийн легион цэрэгт ор гэж түүнд сануулж байсан тэр нэг этгээд байв. 

	— Бослогод оролцож баривчлагдсан тариачид энд байгаа юм, ахмад гуай гэж шоронгийн дарга Германаар халти мулт дуугарахад:

	— Энэ чинь Зайончковский гуайн өвсийг булаасан тухайн хэрэг биз дээ? гэж Врона асуув. 

	— Тийм тийм... бас чихрийн заводын долоон ажилчин бий... 

	— Мэдэж байна. 

	— Бас янз бүрийн хэрэгтэй хэдэн хүн байгаа. Тэдний дотор хоёр поляк бий. Нэг нь Дзебек гэгч луйвар хийж, шахан тулгасан хэрэгтэй, нөгөө Пшигодский... Энэ хүн комендантын газрын тусгай мэдэлд байгаа юм гэхэд Врона Пшигодскийг аль түрүүний олж хараад:

	— Мэдэж байна гэлээ. 

	— За бусад нь бага сага хэрэгтэй юм. Тэдний дотор насанд хүрээгүй Пшеничек гэгч бий. 

	Врона дэвтрийг авч Пшигодский, чихрийн заводынхон болоод тариачдын нэрсийн ард улаан харандаагаар тэмдэг тавьж:

	— Бусдыг нь сулла. Хоолны туламнуудыг тэжээж байх хэрэг алга. Цаашаа явъя гэлээ. 

	Дараах өрөөг нээх зуур шоронгийн дарга суллагдсан хүмүүсийн нэрсийг уншин өгч амжжээ. 

	Хорин минутын дараа тэр өрөөнд арван зургаан хүн үлджээ. Патлай Пшеничекээр эхнэртээ хэдэн үг түргэн хэлүүллээ. Харин Пшигодский ахтайгаа ярьж болох болов уу гэж боджээ. 

	 

	 

	— Ахмад гуай есдүгээр өрөөнд байгаа миний хүү Пшигодский Мечиславыг суллаж өршөөнө үү. Тэр маань Германчуудын эсрэг ухуулга хийсэн юм, тэгээд баригдсан... 

	Адам хоолойгоо чичрүүлэн гараа конфедераткийн8 саравчнаас салгалгүй ёсолсоор байв. 

	— Цэрэг Пшигодский, яавал зохихыг би өөрөө мэдэж байна. Хаалга руу оч!

	Адам хөдлөхгүй зогсоно. 

	— Би юу гэж хэлсэн бил ээ? Эргээд марш. Яагаад зогсоод байна вэ? муу нохой. 

	Адам дуугарахгүй зогсож байтал нүүрэн дундаа нударгадуулж гуйвж буугаа арай л алдсангүй. 

	— Яв, тэгэхгүй бол нохой шиг буудчихна шүү!

	 

	 

	Адам байрнаасаа арай ядан хөдлөөд буугаа шалан дээгүүр чирэн байшингийн гудамжаар алгуур явлаа. Есдүгээр өрөөний дэргэдүүр гарахдаа хүүтэйгээ тулгарч бие биеэ харав. Тэр нь цөмийг дуулсан байлаа. 

	Эргэлт болж хоригдлуудыг суллаж байна гэдэг сураг хотоор тэр даруй тарж удалгүй хотын захад шоронгийн дэргэд олон хүн цугларчээ. Гэвч легион баг цэрэг хаалга руу хэнийг ч ойртуулахгүй байв.

	Раймонд, Андрей, Олеся гурав ч мөн энд хүрч иржээ. 

	Суллагдагсдыг тойрон хүрээлж элдвийг асууж байжээ. 

	Талхчны хувцастай залуу хүү хаалгаар гүйж гарч ирэхэд түүнийг дор нь хүрээллээ. 

	— Чи бас хоригдож байсан уу?

	— Тийм ээ. 

	— Тэгвэл цөмийг суллаж байгаа юм уу? гэж Раймонд асуув. 

	— Юунд цөмийг суллах вэ? Ганцхан луйварчдыг л суллаж байна... шударга хүмүүсийг дахиад цоожилсон. 

	— Тэгвэл чи луйварчин юм уу? Раймонд аа өөрөө мэдээрэй. Тэгэхгүй бол энэ чинь эгшин зуур цэвэрлэчихнэ шүү!

	Пшеничек, Андрей руу омогтой эргэж хараад:

	— Намайг луйварчин гэж чи хэлэв үү. Хараал идмэрээ гэлээ. 

	— Өөрөө л хэлсэн шүү дээ гэж Андрей алхилдахыг завдан хашхирав. 

	— Та нар эр тахиа шиг юунд зууралдаад байна вэ? Хүнээс юм олигтой асуулгахгүй? гэж нэг эмэгтэй Пшеничекийн ханцуйнаас чангааж хашхирав. 

	— Цөмийг суллаагүй гэнээ. Тэгээд хэнийг үлдээгээ вэ?

	— Би хэлсэн шүү дээ, үнэний төлөө тэмцэж яваа хүмүүс л үлдсэн. Харин намайг хэн нэгэн хүн дахиад луйварчин гэвэл түүний хоншоорыг би хярамцаг болгочихно шүү... Би үнэний төлөө суусан юм. Харин яагаад тавьчихсаныг хэн мэдэх вэ?

	— Хүүе чи, юу гэж чи энд худлаа яриад байгаа юм бэ? Торондоо эргэж орох гэв үү? Цэвэрхэн хувцастай хотынхны мэдэх хиамны нэг заводын эзэн Пшеничекийг занаж зандраад модоор нуруу руу нь хатгав. 

	Тэгэнгүүт Андрей түүний гараас модыг булаан аваад

	— Юу болоод чи үүнийг цохив, өмхий хиам аа? Май, хариултыг нь ав гээд худалдаачны малгайг шаламгайхан цохиж унагаав. 

	— Энийг бариарай. Цагдаа гэж нөгөөдөх нь орилж халзан толгойгоо барив. 

	Чулуун замаар морин төвөргөөн тажигнан айсуй.

	— Энэ чинь юу болоод ингэж бөөгнөрчих өө вэ? гээд Эдвард, шоронгийн өмнө цугларагсдыг морин дээрээсээ тоомсоргүй харлаа. Поручик Заремба аа талбайг цэвэрлэ!

	— Тарцгаа гэж Заремба хашхираад толгой дээгүүрээ сэлэм гялалзууллаа. 

	Хүмүүс үймэлдэж замдаа дайралдсан бүхнийг өнхрүүлэн унагасаар гүйлдэв. 

	Шоронгийн үүдэн дэх легион баг цэргийнхэн буугаа хүмүүс рүү харуулан барив. Энэ нь командлагчаа хүндэтгэн мэндэлж байгаа ч, хүмүүсийг сүрдүүлж ч буй ажээ. 

	 

	 

	Раймонд, Олеся, Пшеничек нар хоёр хороо дамжин гүйж өнгөрөөд зогсжээ. Легион цэргүүд хүмүүсийг хөөн зайлуулаад давхилдан одов. 

	— Андрей хаана байна вэ? Та түүнийг хараагүй биз гэж Олеся сэтгэл түгшин асуув. Тэр бүсгүй гүйсэн учир хацар нь улайн их л амьсгаадаж байлаа. 

	Залуу талхчин, эхлээд бүсгүй рүү дараа нь Раймондыг хараад гунигтай инээмсэглэв. 

	Гэтэл Птаха гартаа мод эргүүлэн харайсхийсээр хөндлөн гудмаас гарч ирээд:

	— А- а- а. Та нар энд байгаа бий. Ёох... харин би жаахан хоцорчихлоо... гэхэд нүд нь инээдмээр дүүрэн харагдлаа. Тэгээд нөхөд рүүгээ гүйн очиж хашаа налан зогсоод хөхөрч гарав. 

	— Түүний хэрхэн зугтааж байсныг та нар харсан бол яана. Ингэж үхмээр ээ. Хүмүүс ухасхийж гүйхэд би хиамчныг модоороо бас нэг өгөөд тавьчихсан. Нөгөөдөх чинь зугтаж гарав. Би арайхийж гүйцэж очоод салахынх гэж байлгачихсан. Тэр маань чөтгөрөөс зайлж байгаа мэт зугтаж хашаа руу гүйж орлоо... 

	Пшеничек бас инээв. 

	Раймонд Олеся хоёр эднийг хараад томоотой байх аргагүй байжээ. 

	— Би чамтай дахиад хаашаа ч явахгүй шүү шившгээ тарих юм байна... Чамайг ийм төрхгүй гэж мэдсэнгүй... 

	— Яая гэх вэ, өнөөдөр ийм гаж буруу өдөр болсонд би гэмтэй биш шүү дээ гэж Андрей санаа амар хариулав. 

	— Май найзаа, энэ модыг ав. Үүгээр чамайг жанчсан тэгэхлээр чи үүнийг дурсгал болгоод ав... Харин чи тэнд манай заводынхныг хараагүй биз ээ? Патлай, Широкий нарыг? гэж Андрей талхчинд модоо өгөнгүүт асуулаа. 

	— Харалгүй яах вэ. Би тэдэнтэй хамт сууж байсан Василий Степанович сайн хүн шүү. Заводынхон цөм нэг дор байгаа... Тэдэнтэй хамт бас Пшигодский гэдэг нэг хүн бий. Мөн л сайн хүн бил ээ гэж Пшеничек Украин хэлийг арай ядан эвлүүлж хэллээ. 

	Раймонд юм бодож байснаа: 

	— За байз, Василий Степановичийн эхнэрийнд очъё. Чи түүнд бүгдийг ярьж өгөөрэй гэлээ.

	— Василий Степанович ер нь ч эхнэртээ юм хэлүүлсэн. 

	— За тэгье явъя. Танилцацгаая. 

	— Ахмад гуай шоронгоос суллагдсан нэг хүн танд чухал зүйл мэдэгдэх гэж байна гээд шоронгийн дарга Дзебек рүү заахад Врона албан тасалгаандаа оронгуут:

	— За, юу вэ? Түргэн гэж хэлэв. 

	— Ялалт хийсэнд чинь баяр хүргэхийг зөвшөөрч ажаамуу гэгээн ноёнтон минь өөрөө польш хүн болохоор би... гэж Дзебек сэтгэл ихэд хөгжсөн байдалтай хэлэв. 

	— Товчхон!

	Дзебек түгдэрснээ бялдуучлан инээмсэглээд:

	— Би поляк хүний хувьд эх орондоо үнэнчээр алба хаах үүрэгтэй... Эндүүрлээс болж би шоронд орсон юм. 

	— Товчхон, муу нохой! гэж Врона хашхирлаа. 

	— Ахмад гуай есдүгээр өрөөнд сэжигтэй хүмүүс үлдсэнийг мэдэгдвэл зохих нь зүйн хэрэг... Ялангуяа тэр Патлай... Пшигодский ч мөн ялгаагүй... үргэлж улаантны ухуулгыг явуулж байна... Патлай бол ялангуяа аюултай хүн. Тэр чинь өшөөт большевик шүү, ахмад аа. Та тэр Пшеничек гэдэг хүүхдийг суллаж ажаасан. Тэр чинь гэмтэй хүүхэд шүү. Тэд нартай үргэлж холбоо сүлбээтэй байсан юм. Гарахаас өмнөхөн Патлай түүнд юм шивгэнээд л байсан. Хожимдохгүй байх гэж бодвоос түүнийг баривчилбал яасан юм бэ? Хэрэв ахмад гуай хүсвэл би бүгдийг дэлгэрэнгүй ярьж өгье. 

	— За, ярилцъя... Харин та юу хийх бодолтой байна вэ?

	— Таны дураар л болъё, ахмад аа. 

	— За яах вэ. Туршаад үзье. Та тагнуул болж болох юм. 

	Харин маяг гаргаж болохгүй. Тэгвэл дух руу чинь сум зоож хог дээр хаячихна шүү. 

	— Ай, ахмад минь. Би итгэлийг чинь хөсөрдүүлэхгүй.

	Үдэш Раевский, хүүтэйгээ хоёулаа байшин руу сэмхэн ойртож очвол цонхон дээр нь дэн асаатай байв. 

	— Ээж гэртээ тайван аятай байгаа юм байна гэж хүү хэлэв. 

	Эцэг нь гэртээ орж, хүү нь үүдэн дээрээ манаанд зогсож үлджээ. Залуу хүү эцгийнхээ даалгаврыг биелүүлэхээр өдөр туж хотоор эргэлдэн ажээ. 

	Нэг минутын дараа ээж нь гэрээсээ гарч ирээд явангуутаа:

	— Патлайгийн эхнэрийнд очлоо. Манайд Олива байгаа. Эцгийг чинь хүлээж байсан юм гэж чихэнд нь шивнээд харанхуйд далд орлоо. 

	«Хөөрхий хонгор эжий минь. Яасан их өөр болоо вэ. Бүр ондоо, залуухан болсон шиг байна....»

	— Бүгдийг хийчихнэ ээ, нөхөр Раевский гуай. Манай хэвлэх үйлдвэрийн агуулахад «бостонка» машин байна бил ээ. Гар машин. Манайхан өнөө шөнө тэдний штабын яаралтай захиалга хийнэ. Тушаал, дайчилгааны бүртгэл, цэргийн үнэмлэх хэвлэх хэрэгтэй гэнэ. Дашрамд би танд тэр бүгдээс бага сага авчирч өгье, хэрэг болж магадгүй. Харин үүний чинь өнөө шөнө би өөрөө хэвлэнэ. Таван зуун ширхгээс илүү амжихгүй. Урилгыг үүрээр агуулах газраас авах ёстой болно доо. Өрсөн үсгүүдийг ч бас авах хэрэгтэй. Тэгэхгүй бол надад задлах зав олдохгүй. Дараа нь би шапирографийг хэсэглэж авчирч өгье. Тэр чинь ашигтай эд шүү. Тэгэхгүй бол хэвлэлийн хороонд юм хэвлэх бололцоо гарахгүй байх. Тэднүүд үүнийг олж уншингуут бүгдийг ангилж хаяна шүү дээ... Энэ ажлыг чинь суурьтайхан хийхгүй бол толгойгүй хоцорч магадгүй гэж Олива тайван хэллээ. Үсэг өрөгч, Раевскийд аятайхан санагджээ. Евгений нүүр нилдээ жижигхэн үрчлээс болсон бөгөөд гуулин хүрээтэй нүдний том шилний цаанаас төв цэнхэр нүд харагднам. 

	— Нөхөр Олива гуай, тэнд чинь танаас өөр итгэмжилмээр хүн байхгүй юу?

	— Хэн мэдэх вэ? Томоотой хүмүүс бий л дээ. 

	— Гэвч гогцоонд амар шургаж орохгүй дээ. Гэрийн л улс бусад нь бүр ч дор. Пенеэсийн гишүүн хоёр хүн нэг сионист гурав нь салхины аяс дагадаг хүн бий. Эмма Штальберг яах бол доо? Түүний эцэг мажар хүн. Гэвч тэр охин энд төрсөн дөө. Томоогүй мөртөө овоо байдаг юм. 

	— За нөхөр Олива аа, ажлаа бүтээ дээ. Үсэг өрөгч босов. 

	— Аа мартах шахлаа. Та бидэнд тамга хийж өгч чадах уу?

	— Би сийлбэрчин биш, тэгэвч хийж өгч болно байх. Та нарт тийм гоёмсог юм хэрэггүй биз дээ, хэ-хэ... гэхэд нүүрийн үрчлээс хөдөлж нүдний булан дэвүүр шиг хумирлаа. 

	— За баяртай. Хүүхдүүдийг өглөөний таван цагт ирүүлээрэй. 

	Тугалганы тортогт харласан Оливын гарыг Раевский түр атгаж:

	— Та яагаад намд ороогүй вэ? нөхөр Олива гэж асуухад өвгөн:

	— Хөгширлөө. Би амжихгүй. Залуучууд л орог. Харин би тусалъя. Намайг дүүжилж аллаа ч гэсэн гарзгүй би насаа барж дууслаа. Үхэхийг хэн ч дурлахгүй нь лав, гэвч залуучуудад энэ чинь хүнд хэрэг шүү дээ гээд нүднийхээ шил дээгүүр Раевскийг ширүүн бөгөөд зэмлэсэн маягтай харах шиг Сигизмундэд санагджээ. 

	Оливаг гарч явсны хойно Раймонд орж ирэв. 

	— За хүү минь, бид чамд эв хамт залуучуудын эвлэл байгуулах ажлыг даалгаж байна. Бид дайсны хүрээн дотор байгааг чи өөрөө мэднэ. Болгоомжгүй нэг л алхвал байгууллага нийтээрээ сөнөж мэднэ. Залуучууд туршлагагүйтэж заримдаа болгоомжгүй байдаг юм. Ийм ч учраас эвлэлд шинэ нөхдийг элсүүлэх гэдэг бол тун чухал ажил шүү. Зоригтой, ухамсартай, амиа ч өгөхөд бэлхэн тийм л хүмүүсийг элсүүлж болно. Бид аймхай хүнийг элсүүлж аваад тэр маань яагаад ч юм цагдаагийн гарт орлоо гэж бод л доо. Тэгвэл хар амиа аврахыг бодоод бүгдийг бариад өгчихнө шүү дээ. Түүний хувьсгалч зан нь анх удаа баригдангуут л алга болно. Аюултай учралыг сонирхогч ийм хүмүүс бий. Бидний тэмцэл тэдэнд амин чухал бил ээ. Тэд хувьсгалыг тоглоом төдий үздэг. Тохиолдлын аливаа ном уншсан сэхээтнүүд л тиймэрхүү байдаг юм. Тоглоомоос үзвэл үхэл рүү шилжих болбол тэд чинь айж эхэлнэ. Ирээдүйн байгууллагын гол үндсийг чи бид хоёр хамтарч төлөвлөе. Хэнийг хамгийн сайн гэж чи бодож байна? Раймонд бодол болж байгаад:

	— Би мэдэхгүй байна даа, ааваа. Энэ чинь их чухал ажил гэж аяархан хэлэв. 

	— За тэгвэл би чамд тусалъя. Коваллогийн Олесяг чи юу гэж бодож байна. Тэр бол сайн айлын охин, тэр эцэгтэйгээ хоёулхнаа суудаг. Мах цусны барилдлага чинь мах цусны үйл хэрэг болно гэсэн үг. Надад зоригтой баймаар бүсгүй шиг санагддаг. 

	— Тийм ээ, би ч бас тэгж боддог. 

	— За, тэр нэг нөхрийг оллоо. 

	Цааш нь чи хэн хэнийг мэдэж байна вэ?

	Раймонд нэлээд дуугүй байснаа:

	— Михельсоны Сарра байна. Шпильман түүнийг ажлаас нь хөөсөн, байшингийн эзэн нь тэднийхийг өнөөдөр гудамжинд хөөж гаргасан хашаан дотор овоолоотой юман дээрээ сууцгааж байна бил ээ. Би түүнтэй саяхан уулзлаа. Тэднийхэн орох газаргүй болоод байна. Тэдэнд яаж туслах вэ, аав аа? гэлээ. 

	Раевский ямар нэгэн юмыг эргэцүүлэн бодоод:

	— Манайд нүүж ирэг гэж хариулав. 

	— Үгүй, тэд хаана багтах бил ээ? Энд тэртэй тэргүй эргэх зайгүй байна. Гэтэл тэднийх зургуулаа шүү дээ. Тэгээд бас юм гэж бий... 

	— Зүгээр, бид эндээс ямар ч гэсэн зайлах хэрэгтэй болно. Хотоор эрэл сурал болоод байгааг чи мэднэ шүү дээ. Биднийг өнөө эс ч маргааш олоод авна. Нүүж ирэг, юмаа энд дураараа тавина биз. Харин бид өөр өөр газарт суухаас аргагүй болох нь ээ. Би одоохон. Коваллогийнд сууна, ээж чинь Марцелина эгчийнд, чи нөхдийнхөө нэгнийд сууна биз дээ... За чи бид хоёр дэмийрээд явчихлаа. Тэгээд Сарра болно, ондоо хэнийг төлөвлөж байна?

	— Бас Птахын Андрей гэж бий, тун зоригтой хүн. Ганцхан их дүрсгүй учраас хэтрүүлж магадгүй дээ. Миний бодоход ухамсартай хүн, гэвч түргэн ууртай л юм даг. 

	Раевский инээмсэглэв.

	— Та нар харин түүнийг барьж байна биз. Ганцхан өөрийгөө ч биш бусдыг сүйтгэж магадгүй гэж мэдэхтэйгээ зэрэг болгоомжтой болно... Тэр чинь чиний найз уу?

	— Тийм... үгүй, бүр ч тийм их найз биш... 

	Харин Олесятай их сайн юм бил ээ... гээд Раймонд мэдэгдэхүйц ичив. 

	— А тийм үү, яах вэ тэр ч муу биш ээ. Нөхөрлөл гэдэг чинь их хэрэг... Ондоо хэнийг авах гэж бодож байна?

	— Бас Патлайтай хамт шоронд сууж байсан нөгөө залуу бий. 

	Пшеничек гэдэг чех, зан авираараа Андрейтай төстэй. 

	— Болно оо. Маргааш чи тус бүртэй нь бусдын нэрийг дурсалгүй ярилц. Бүх бэрхшээлийг ярьж өг. Хүүхдүүд юунд орох гэж байгаагаа мэдэж аваг. Тэгээд тэд сайн дураа илэрхийлсний хойно л тэднийг эв хамт залуучуудын эвлэлийн гишүүн гэж тооцож болно. Эхний хэсгийг хувьсгалт хороо батална, дараа нь шинэ нөхдийг та нар өөрсдөө элсүүлж авах болно... Одоо чи ус хөөрөгдөх газар руу оч. Тэнд шөнө чухал ажил гарах гээд байна. Ковалло хэлж өгнө. Чамд зэвсэг бий юү?

	— Цагдаагаас Андрейн булааж авсан гар буу бий. 

	— Яаж хэрэглэдгийг чи мэдэх үү?

	— Мэдэхгүй.

	— Алив, би заагаад өгье. 

	Раймонд зэвсгийг эдлэх хялбархан аргыг мэдэж авсны дараа эцэг нь:

	— Май. Яах ч аргагүй болсон онц явдал тохиолдвол буудах хэрэгтэй гэдгийг битгий мартаарай. Гэвч нэгэнт буудсан бол эцсийн сумыг дуустал биеэ хамгаалах хэрэгтэй. Нэг ч буудсан, арав ч буудсан цагдаа нар нэг л өшөөгөө авна... Яв даа хүү минь, тэгээд болгоомжтой байгаарай... гэж хэлжээ

	Эцэг нь түүнийг анх удаа «хүү минь» гэсэн тул Раймонд эцгээ тэвэрч аваад элгэнд нь наалдаж «ааваа, таныг би хүндэтгэж хайрладаг шүү» гэж хэлмээр санагджээ. Гэвч эцэг нь яарсан шинжтэй хөдөлснийг ажиглаж мэдээд Раймонд бушуухан гарчээ. 

	Ус хөөрөгдөх газар руу очих зуураа Сарраг баярлуулах гэж тэднийд орсон боловч эцгийнхээ даалгасан ёсоор бүсгүйтэй ярьж чадсангүй. Гаднын хүмүүс үргэлж саад болоод байжээ. 

	Дахиад хоёр цагийн зай байсан тул Раймонд заводын захад суудаг Птахын гэр рүү очив. 

	Птаха ч гэртээ байв. Тэрээр орон дээрээ Украин дуу, бүжгийн түүвэр аяыг мандолинд оруулж суулаа. «Та нэма гирш никому, як тий сыротыни9» гэдэг гунигтай аяыг саяхан тоглож дуусаад гопак бүжгийн санаа ямар хурдан аянд шилжин оржээ. Залуу тун гарамгай тоглож байлаа. Хуруу нь нүдэнд харагдахгүй хурдан хөдлөхийн чацуу саглагар үс нь бүжиглэх мэт түргэн хөдөлж байв. 

	Залуугийн дүү есөн настай Василек толгойгоороо дэр тулж, хөлөө гозойлгон сарвагануулна. Тэнцвэрээ алдаж орон дээр унангуут унага шиг өшиглөн дахин гозойж байна. 

	Андрей, Раймондыг харангуут хөгжмийнхөө утсыг хүчтэй гэгч татсанд хоёр утас тас үсэрчээ. Тэгэхэд мандолин цохиж суусан хүн өөрөө гайхаж:

	— Энийг би сүрхий татаж орхив оо. Утас нь тас үсэрлээ шүү гээд орон дээрээс босон харайж, хөнжлөө шүүрэн ширээн дээр тавив. 

	Ээж нь жижигхэн өрөөндөө байсангүй, айлындаа очжээ. 

	— Би чамтай нэгэн чухал ажлын талаар ярих хэрэгтэй байна, Андрей.

	— Юу бол оо вэ? гэж Птаха сэтгэл зовсон байдалтай асууснаа, — За, яриад бай!

	— Ганцаартай чинь ярина аа. 

	Андрей, Василек руу эргэж хартал жаал хүү жинтүү дээр мордоод нүцгэн хөлөө санжгануулан хамраа хичээнгүйлэн ухаж суулаа. 

	— Василек аа, гадаа гараад ир.

	— Үзэж харах юу байна тэнд?

	— Гараад ир гэж би чамд хэлж байна шүү. Энд чамгүй болно. 

	— Гарахгүй. Гадаа хүйтэн байна. Гутал байхгүй. 

	— Ээжийн шаахай өмс. 

	— Тэгэх байх аа. Дахиад зодуулах гээ юү?

	— Чи сур хүсээд байна уу? Би чамаас зайлж өөрөө гадна гарах уу?

	— Гараад яах юм бэ? Би чихээ таглая. Та хоёр ярьж л бай. 

	— Васька аа гэж Андрей дуугаа чангалав. 

	— Гэвч Василек, үгэнд нь орох янзгүй суусаар байхад Андрей бүсээ тайлж эхлэв. Василек ахынхаа хөдлөхийг соргог ажиглаж байх бөгөөд Раймонд Птахын гарыг атгаад:

	— Гаръя, Андрюшаа нээрээ хүйтэн байна бил ээ гэв. 

	Тэр хоёр гарч довжоон дээр суужээ. Гэтэл тасалгааны үүд аяархан хахиналаа. 

	— Васьска аа, зодно шүү. Чамайг чагнуулаа байгаа гэхэд хүү үүдээ бушуухан хаав. 

	— Чи үүнийг нээрэн зоддог юм уу?

	— Үгүй дээ. Харин муу чөтгөр намайг дуурайчихсан юм. Үг хэлэхэд урьдаас зөрөөд байдаг. Хайрлаад зодож чаддаггүй муу мэхчинг чинь. Үүнийг мэднэ л дээ. Юу л хийнэ ганцхан аргаар л ярих хэрэгтэй. Захиргаанд байх дургүй шүү... 

	Хоёулаа шивгэнэн ярилцсаар нэлээд суужээ. 

	Тэгээд Андрей, Раймондыг хашааны хаалга хүртэл гаргаж өгөөд хоёулаа гараа тавилгүй дуугүй зогсоцгоов. 

	— Энэ тухай хэнд ч мэдэгдэж болохгүй шүү. Чи мэдээ биз, Андрей. 

	— Раймонд аа, би хэлсэн шүү дээ. Огт дуугарахгүй. Ертөнц дээр үнэн шударга ёс тогтоох улс олдохгүй гэж үү? гэж би өөрөө олон удаа бодсон юм. Гэтэл ийм улс байдаг байна шүү. 

	— Чи буцахгүй биз? Тэгвэл маргааш хэлээрэй. 

	— Би юу? Хэрэв би буцах аваас энэ зогссон газраа тэс үсэрнэ. Ай, Раймонд аа, чи миний занг мэдэхгүй байна. Зүгээр л чалчаа этгээд гэж бодож байгаа биз дээ... Гэвч ёстой амьдралыг би ч гэсэн мөрөөдөж байдаг юм шүү.

	 

	 

	Хүйтэн харанхуй шөнө бил ээ. Төмөр замын шугам дээгүүр жихүүн салхи салхилнам. 

	Өртөөний буудал дахь цагдан сэргийлэх ангийн үүдэн дэх пайзыг сольжээ. Нэрийг нь хэвээр үлдээн ганцхан польш хэл дээр бичжээ. 

	Галт тэрэгний өртөөнд ажилладаг уурын машин бэлтгэл зам дээр байснаа ганц вагоныг санамсаргүй мэт түлхээд бас л мэдэгдэлгүй зогсонгуутаа буцсаныг цагдан сэргийлэх газар байсан хүмүүсийн нэг нь ч мэдсэнгүй. Харин өнөө вагон, хориод хүн хүлээж байсан тэртээ нэг газар руу өөрөө өнхрөн хүрчээ. Өглөөгүүр өнөөх уурын машин түүнийг ус хөөрөгдөх газрын тэндэх алсын мухраас чирч хуучин байранд нь авчирчээ. 

	Раймонд хэвлэлийн хорооны агуулах газраас шуудайд ороосон уриалгын олон хуудсыг үүр цайхаас өмнө авч гарчээ. Залуу хүү шөнөжингөө унтсангүй. Гэвч хамгийн аюултай ажил бас эхлээгүй байлаа. 

	Тэр өглөө Михельсоны гэр бүл Раевскийнхны тасалгаанд нүүж ороход Ядвига хүүтэйгээ хотоос явлаа гэж байшингийн эзэн хэлжээ. 

	Ус хөөрөгдөх газрын байшинд шинэ хүн нэмэгдлээ. 

	 

	 

	Саяхан хэвлэсэн уриалгын хуудсыг Врона гурав дахин уншлаа. «Орон бүхний үгээгүй нар нэгдэгтүн!» гэсэн гарчгийг орос, украин, польш, герман хэл дээр бичжээ. Зэвсэгт бослогод уриалсан байна шүү. «Засгийн бүх эрхийг зөвлөлүүдэд!.. Хөрөнгөтөн, газрын эзэд сөнөтүгэй... Газрыг тариачдад...» Ай муу ноход. Энүүхэнд хэвлэлийн хороонд хэвлэчихсэн байна гээч... Могельницкий юу гэх бол доо? «Хувьсгалт хороо» гэж бичсэн нь хэцүү яа, чөтгөр авмар. Тийм юм бий болчихсон байжээ. 

	— Хүүе цаана чинь хэн байна гэхэд манаач орж ирлээ. 

	— Дзебек нохойг нааш оруул!

	Дзебек, австрийн гусар цэргийг дуурайж сэлмээ газраар чирч нижигнүүлсээр цагдан сэргийлэх газрын даргын өрөөнд давхиж орлоо. 

	— Завшаан тохиолдож... гэж Дзебек эхэлснээ Вронагийн нүүр гэнэтхэн таталдсаныг хараад түгдэрчээ. Ахмад уриалгын нэгэн хуудас атгачихсан ширээний цаанаас босож ирлээ. Врона инээж байгаа юм уу эсвэл уруул нь таталдаж байгаа юм уу Дзебек мэдсэнгүй.

	— Энэ чинь юу вэ?

	— Манай сөрөх тагнуулууд энэ тухай саяхан мэдсэнийг дарга танд илтгэе. Бүр өглөө танихгүй хүмүүс киноны зарлалын хамт энэ хуудсыг наасан байна бил ээ... Нэг талд нь таны тушаал, нөгөө талд нь уриалга байна, харж ажаамуу ноён дарга гуай. Тэд болгоомжтой газар уриалгаа, бусад газар тушаалыг наажээ. Арваад настай нэг хүүхэд, манай сониныг бариад төв гудамжнуудаар гүйж «Штабын тушаал уншицгаа!» гэж хашхирч байсныг бас илтгэе. Эргүүлийн цагдаа уншчихаад ухасхийтэл тэр хүүхэд алга болчихсон байна бил ээ. Завод бас төмөр зам дээр үл таних олон этгээд хуудас тарааж байсныг мөн илтгэе... Би хэвлэлийн хорооныхныг цөмийг нь баривчилчихсан. Гэвч тэндээс манай материалаас ондоо юу ч олдсонгүй. Тэнд пепесийн гишүүн хоёр хүн бий. Тэд хэлэхдээ: Манай энд уриалгыг хэн ч хэвлэх бололцоо гараагүй гэж баталж байна. Тэгэхлээр хувийн хэвлэлийн машинтай нь гарцаагүй боллоо. 

	— Тэд тушаал хаанаас олж аваа вэ?

	— Захиргаанаас олж авсан байх. Тэнд байшингийн гудмаар зүгээр овоолчихсон байна бил ээ. Хэн дуртай хүн авч болох байсан.

	Врона, бага дарга руу хоёр алхам ойртож очиход Дзебек мөн хоёр алхам ухарлаа. 

	— Дуулж бай. Луйварчаан. Би танд мундир, цол хоёрыг өгсөн. Одоо энэ бүхнийг надад олж ирэхгүй бол урьдаар зуу ташуурдаад, дүүжилж ална шүү. Май мянган марк. Элдэв муусайн юмнуудаа цуглуул. Тэгээд үүнийг хэвлэсэн хүмүүсийг эс олбоос битгий ирээрэй... Биелүүлбэл дэд поручик цол, мянган марктай өгнө. Би нэр төрдөө харин гэмт хэрэг үйлдэж байна шүү, бурхан тэнгэрийн өмнө тангараглая. Ийм бүдүүлэг этгээд дарга погон зүүж таарахгүй. Гэвч та дүүжлүүлье гэж бодоогүй бол уг погоныг олж авна биз. Мөнгөтэйгөө оргочихно гэж битгий санаарай, би таныг газар дороос ч олоод ирнэ яв!

	Дзебек мөнгийг шүүрч аваад даруй түргэн эргэнгүүт урт сэлэм нь түүнийг даган эргэлдэж амжсан учраас арай л тээглэж унасангүй. Тэгээд сэлмээ өргөж аваад байшингийн гудам руу гүйж гарчээ. 

	 

	 

	— Нөхрийг чинь үүнээс болж фронтод явуулсан юм бий гэж Людвига шивгэнэн хэллээ. 

	— Гэгээн хатантан минь ээ. Таныг гуйя. Хөлийг чинь үнсье... Гүн гуай танд бол хийгээд өгнө. Түүнийг минь авраач гэж Франциска Людвигагийн өвдгийг тэвэрч цорхирон уйлав. 

	— За, би бүтээж өгье. Ганцхан уйлахаа боль гэж Людвига сандран хэллээ. 

	— Чи Мариягийн төлөө түргэлээч, гэгээн хатантан минь. тэднийг өнөө шөнө буудаж алах нь ээ. Ахмад өөрөө хэлсэн гэж Франциска шалан дээрээс үлгэн салган босож дуугарахад нь Людвига:

	— Би гүнтэй одоо очиж уулзъя. Тайтгар Франциска гэж хэлээд зовсон тэр хүүхний харцаас зугтааж тасалгаанаас бушуухан гарчээ. 

	 

	 

	— Хэн бэ? Аа, Людвига чи юу? Өршөөгөөрэй, би тун завгүй байна гээд Эдвард хээрийн телефоныг ширээн дээр тавилаа. 

	Эдвардын албан тасалгааг штаб болгосон бөгөөд ширээн дээр хоёр телефон тавиастай хананд улаан, хар дарцаг хатгасан, бас хязгаарын газрын зураг хадаастай байв. Сэлэм, гар буу хоёр нь олбогт вандан дээр хэвтэж байлаа. 

	— Эдди ээ, одоохон... чи надад нэг юм бүтээж өгөөч... 

	— Хэл дээ, Людвига аа. Чамд юу ч бүтээж өгнө, чи мэднэ шүү дээ. 

	Утас хангинахад Эдвард утсаа авч:

	— Тийм ээ, би байна. Юу? Павлодзид бослого гарлаа? Юу гэнэ ээ? Өртөөний буудал дээр буудалцаж байна ий? Юу болсныг одоохон мэд. Тэгэлгүй яах вэ... Цөмийг хөдлөг... Одоохон очлоо... Юу? Германы эшелон уу? Ордныг хамгаалах салаа цэрэг ирүүл. Тиймээ... Одоо гарлаа гэж яриад Эдвард утсаа ууртайяа шидэв.

	— Юу болоов, Эдди ээ?

	Могельницкий сэлэм гар буу зүүсэн бүсээ яаруу бүсэлж царайгаа барайлгаад:

	— Бага зэргийн аягүй явдал гарсан байна. Гэвч бид бүгдийг нэг тийш нь болгочихно... Удахгүй Владислав морин цэргийн суманг нааш авч ирнэ. Миний баясгалан битгий ай, учир янз нь олдоно. Юу ч атугай нүүхэд бэлтгэж байгаарай... Би штабаас утасдана. За баяртай гэлээ. 

	— Эдди ээ, миний хүсэлт яалаа?

	— Уучлаарай тэр тухай орой ярьж өгөөрэй. 

	— Тэгвэл хожидно. Эдди би гуйя... Намайгаа бодож үзээч. 

	— Юзефийн хүүг суллаач. Үгүй мөн хэцүүеэ, түүнийг өнөө шөнө буудаж алах гэж байна гэнэ. 

	Людвига нөхрийнхөө замыг таглан зогсжээ. 

	— Аа, чи энэ тухай ярих гээд байна уу? Тэгж болохгүй. Тэр чинь аюултай хүн. Тэгээд ер нь хонгор минь, энэ ажилд битгий оролцоод бай. Би яарч байна, Людвига аа. Миний төлөө үүнийг хийж аль... дуулав уу? гуйя гээд Людвига нөхрийнхөө мөрөөр тэвэрч аваад эелдэг зөөлөн наалдав. 

	Гэтэл Эдвард гарыг нь тавиулж шийдэмгий холдуулаад: 

	— Би энд түр зуур ч байж болохгүй боллоо. Намайг хүлээж байгаа. Өртөөний буудал дээр үймээнтэй байна... Баяртай гэлээ. Людвига мундирийн нь өрөөсөн ханцуйнаас шүүрч аваад;

	— Эдди ээ, хайр дурлалаа бодооч, чамайгаа гуйя. Чи хийж өгөхгүй бол надад хайргүй юм байна... гэж хэлэв. 

	Эдвард эхнэр рүүгээ огцомхон эргээд харийн хүн шиг хүйтэн харж:

	— Штабын хэрэгт битгий оролц гэж би чамайг гуйя, тэгээд ер нь ч шаардъя. Чи үл бүтэх юм гуйж байна. Тэд нар чамд ямар хамаатай юм бэ? Тэр хүмүүс биднийг устгахаар завдан байхад чи тэднийг бас хамгаална аа... Чиний энэрэнгүй зан одоо таарахгүй. Тэднийг галзуу нохой мэт сөнөөх хэрэгтэй. Битгий уйлж орилоорой. Надад туслахын оронд чи харин саад болж байна... гэж хэлээд үүдээ хаагаад гарав. Байшингийн гудмаар давируул төмрөө хангинуулан ширүүн алхах дуу түргэн сонсогдож өнгөрлөө. Тэр дорхноо морьтой гурван хүн хот руу довтоллоо. 

	
ЗУРГААДУГААР БҮЛЭГ

	Дэд поручикийн алтан погон мянган маркийг баттай олж авъя, эс бүтвэл холхон зайлъя гэж Дзебек хатуу шийджээ. Ер нь аль эрт буйраа солих болсон бил ээ. Гэвч одоо дөнгөж эхэлж буй. Энэ үед түүний луйварчин сэтгэл аймхай сэттэлийг нь дийлж эхнээс нь л «банкийг цохичих» хэрэгтэй юм гэж боджээ. Генерал болоход ч дүүжлүүлж үхэх ч амархан, ийм үе хэзээ болохыг хүлээх бил ээ. Ганцхан мултарч унахгүй л юм сан. Их явдал ганц удаа л тохиолдоно... Тэгээд Дзебек ажиллаж гарчээ. 

	Хатан Пушкальскаягийн «байгууллагад» саяхан хаалгач байсан цагдан сэргийлэхийн түрүүч Кобыльскийг хоёр капралын хамт аваад, Дзебек ажилчны тосгон руу давхижээ. 

	Пшеничекийн суудаг байшингийн үүдэнд тэргээ зогсоож:

	— Зогс гээд Дзебек харайж бууснаа Кобыльский, миний хойноос яв. Тэр айхтар Пшеничекийг бариад авч болох бол уу гээд сэлмээ өргөж бариад хашаа руу гүйж оров. Өндөр талхчин өмнүүрхэн нь байшингийн гудамж руу эргэн гүйж ортол:

	— Тэр байна, тэр байна, зогс. Буудна шүү гэж Дзебек хачин баярлаж бархирлаа. 

	Леон тасалгаандаа бөмбөг шиг үсэрч ороод тэр даруй үүдээ түгжжээ. 

	— Есүс - Мария минь. Юу вэ? гэж эх нь хашхиртал: Үүдийг дайран цөмлөлөө. 

	— Кобыльский зад цохь, тэгэхгүй бол зугтана шүү!

	Түрүүч гүйн ирж үүдийг тэнхээ мэдэн нирхийтэл дайраад хаалганы цөмөрсөн модны хамт цөмөрч оронгуутаа тэнцвэр алдаж шалан дээр унажээ. Тэгэхтэй нь зэрэг Пшеничек цонх руу гүйж жаазыг толгойгоороо цөмлөөд цэцэрлэг рүү үсэрч буув. 

	Хагарсан шил хангинаж хүмүүс дайран орж ирээд хүү нь зугтсанд Пшеничекийн хөгшчүүл сандарч үг ч дуугарч чадахгүй болжээ. 

	Зад цохигдсон хаалга, босож буй Кобыльский хоёрт тээглэж цонх руу гүйж чадаагүй Дзебек:

	— Бариад ав гэж уурлан хашхирав.

	— Бас л зугтаачихлаа... айхтар золиг байна даа. Юу харж байсан юм бэ? Хамар дор чинь байсан шүү дээ, хог оо!

	Кобыльский бэртсэн өвдгөө арчиж:

	— Таны хамар дор ч бас байсан шүү дээ. Дзебек гуай гэж уруу царайлан адрав. 

	Дзебек өвгөн рүү давшилж:

	— За хөгшин адасга аа. Явъя, чамайг тэнд аваачаад галаар төөнөвөл хүүгийнхээ хаа байгааг хэлнэ биз гэлээ. 

	— Цэрэг гуай, намайг юунд аваачна бил ээ. Өвгөн чех, польш үгийг хутгаж шулганан асуулаа. 

	— Юунд гэж чи бас асуух нь уу, монди оо? Би чамд өчигдөр юу гэлээ, хүрч ирэнгүүт нь л над мэдэгд гэсэн шүү дээ!

	— Төрсөн хүүгээ мэдүүлдэг ёс хаа байна вэ?

	— За тэгвэл бид чамайг сургана, чи бүгдийг хариуцна шүү яв!

	— Та үүнийг хаана аваачих нь вэ? гэж эмгэн айж хашхирав. 

	— Цөг шулмаа. Та нар цөмөөрөө адилхан. Цөг, үгүй болтол чинь цааш харуулна шүү... 

	Өвгөн, хоёр цагдаагийн хооронд малгайгүй, толгойгоо унжуулан явж байлаа. Энэ байшинд хэрүүл уруулгүй бараг хорин жил суусан номхон шударга дугуйчин өвгөнийг юунд баривчлаа юм бол гэж хөрш айлынхан гайхалдаж дуугүй тойрон зогсоцгооном. 

	Хагас цагийн дараа дөрвөн цагдаа Патлайгийн эхнэр хүүхдийг айлган гэрт нь дайрч оржээ. Цагдаа нар ирснийг хүмүүс тэр даруй мэдэв. Энд чихрийн заводынхон суудаг учраас Патлайг цөм мэддэг байлаа. Хэдхэн ажилчин цугларчээ. 

	— Шоронгоос гарсан жаал хүү чамд юу дамжуулж хэлсэн бэ? Хэл гэж Дзебек, Патлайгийн эхнэр рүү харцага шиг дайрахад жаахан биетэй эцэнхий эмэгтэй айж сандран:

	— Би юу ч мэдэхгүй... гэж шивгэнэх бөгөөд хүүхдүүд нь түүний ард атиран нуугджээ. 

	— За, чи... гээд Дзебек бузар муухай хараав. 

	— Чи гайгүй ярина даа.

	Дзебек яарахын сацуу, мөрдөн хөөгч хүний хувьд уриалга хэвлэгсэд рүү юу боловч хөтөлж аваачих мөр эндээс олдож болно хэмээн мэджээ. 

	— За... Өчигдөр танайд нөгөө Пшеничек ирсэн байх... Тэр чинь баригдаад манай тэнд сууж байгаа, тэгээд цөмийг ярьсан... Тэгэхдээ ташуурын амт үзэж байж хэлсэн дээ. Ингэхлээр мэлзээд тус болохгүй. Бид ганцхан тулган шалгах гэж байгаа юм. Чамайг дуугарахгүй буюу эсвэл мэхэлбээс би арьсыг чинь хуулна шүү. Хэл!.. 

	Сайх эмэгтэй их л эмээн булан руу ухарч:

	— Би... юу ч мэдэхгүй... гэлээ. 

	Дзебек яарч:

	— Кобыльский, эхлээд балбаад орхи гэхэд,

	Үхрийн хүзүү шиг хүзүүтэй нарийхан духтай, дөрвөлжин биетэй Кобыльский сүлжмэл ташуураа далайв. Эх нь өвдсөндөө, хүүхдүүд нь айсандаа цөм зэрэг бархирлаа. 

	— Дуугүй өлөгчөөн... Чамд юу гэж дамжуулсан бэ? хэл. Кобыльский дахиад өг!

	Эмэгтэй хүний чарлах дуун, гудамжиндаа зогсож байсан хүмүүсийг хутгаар хатгах шиг болжээ. 

	— Эд нар түүнийг яаж байна вэ?

	— Хүүе залуучуудаа, та нар юунд зогсоо вэ? Орооч!

	— Цаана чинь хөөрхий эмэгтэйг сүйдэлж байхад та нар ангайгаад зогсож байх юм... 

	— Хүнийг шоронд ялзруулах нь багадаад эмэгтэйчүүдийг жанчиж байна шүү... 

	— Хүүе, хүдэр эрчүүлээ очъё!

	— Зогс, хаачих нь вэ? гэж үүдэнд зогсож буй капрал ажилчдыг зандрав. 

	— Та нар тэднийг яаж байгаа юм бэ?

	— Оруул!

	— Яагаад гэрчийн этгээд байхгүй байна. 

	Ийнхүү хилэгнэн хашхирч байсныг Дзебек дуулангуут үүд рүү үсрэн ирж:

	— Энэ чинь юу болж байна вэ? Одоохон гарцгаа гэлээ

	Гэвч хэн ч явсангүй. Харин хотын захад суугчид шуугианы чимээгээр тал бүрээс гүйлдэж ирж байлаа. 

	— Маруся эгчийг ташуурдаж байна. Би цонхоор харсан... гэж Василек хашаа өөд авирч гараад хашхирч байв. 

	— Юу болоод эмэгтэй хүнийг зодож байна аа? гэж хижээл ажилчин Дзебекээс асуув.

	Хүмүүс түрж ирсээр байлаа. Дзебек айж нуруун дээгүүр нь могой гүрвэлзэх шиг болон хүйт оргижээ. Айж байна хэмээн хүмүүс мэдвэл хумхиж аваад ална гэдгийг мэдэж байсан тул гар буугаа хуйнаас нь суга татан авч:

	— Тарцгаа, эс тэгвэл буудна гэж хашхирлаа. 

	Эхний эгнээнийхэн гэдрэгээ болсон авч араас нь түрсээр байсан учир холдож чадсангүй. Харин Дзебекийн өмнө зогсож байсан сахалтай ажилчин хөдөлсөнгүй. 

	— Чи энэ юмаараа битгий далайлгаад бай. Бүгдийг буудаж чадахгүй... 

	— Эвээр зайлцгаавал дээр шүү!..

	Гэтэл буу тас хийн хүмүүсийн зүрх рүү буудах шиг болжээ. 

	Нөгөө ажилчин хэнхдэгээ дарснаа ганхаж хажуу тийш унангуут тойрсон олон тэр даруй цөөрлөө. Цагдаа нар Патлайгийн эхнэрийг гэрээс нь чирч гаргаад тэргэн дээр шидэж, тэрэгний гишгүүр дээр үсрэн авирлаа. 

	Дзебек, Кобыльский хоёр нөгөө тэргэн дээр харайж суугаад давхицгаав. 

	 

	 

	Алагдсан ажилчны дэргэд хүмүүс улам олон цугларсаар байлаа. 

	Польш цагдаа нар слесарь Глушког аллаа гэсэн сураг дүүргийн нарийхан гудамжаар тарж өнцөг булан бүрд хүрсээр хамгийн захын нүхэн гэрт ч хүрчээ. Олонх хүмүүс үүнийг нүдээрээ үзэх гээд Патлайгийн гэр рүү яарсхийн алхацгаажээ. Зарим нь гэрийнхээ гадаа зогсож энэ явдлыг шүүмжлэн хэлэлцэж байлаа. 

	— Юунаас болж алаа вэ? гэж энэ мэдээг авчирсан хүнээс хэдүүлээ зэрэг зэрэг асууж байв. 

	— Патлайн эхнэрийг өмөөрсөн юм. Тэгэхлээр нь Пушкальскийнд хаалгач байсан нөгөө Кобыльский гар буугаар буудчихсан.

	— Кобыльский биш ээ, зах дээр эргүүлэг тоглоом наадаж байсан хүн буудсан юм. Тэр чинь бага дарга болсон байна бил ээ. Хүмүүсийг яагаа ч үгүй байхад алж байдаг хууль хаана байна?

	— Хэн шийдэм баривал тэр хүн капрал болдог юм биш үү. Шинэ эзэдтэй золгох нь энэ дээ.

	— Дүүжлүүлж үхэлгүй өдөр өнгөрвөл яамай гэх цаг болжээ. Ийм ч амьдрал байх гэж дээ.

	Зөвхөн ганц нэг газар л ярианы өнгө илүү шийдэмгий байжээ. 

	— Та нар юу яриад байна вэ? залуучуудаа.

	— Зүгээр л амныхаа чилээг гаргаж байна... Энэ золигууд юу дуртайгаа хийж байхад бид чалчихаас цаашгүй байна. Чалччихаад л гэртээ орчих юм. Аягүй бол шөнө хүн ирээд гэдэс гаргах нь ээ... 

	— Чи тийм зоригтой бол юунд зогсоо вэ? Муусайн ноёд дээр очоод яриад ир. 

	— Чи юу гэж даажигнаад байна? Энд хүн буудаж алаад байхад бас доог хийнэ ээ!

	— Германчуудад буу битгий аваачиж өг, залуучуудаа гэж би хэлж байсан шүү. Тэгээд одоо Германчууд зугтаан зайлахад муусайн Польш ноёдыг аргалах зэвсэггүй боллоо. Тэд ч биднийг эмээллээд авна аа. 

	— Эвтэй улс бол өөр хэрэг, гэтэл хүн бүхэн хувиа хичээж айгаад байх юм. 

	— Тийм л дээ. Өвөртөө буу хийгээд баригдахаасаа айн зугтааж байна... 

	— Фронтод явсан ч бид нийлээд гурван зуугаад хүн болно... Цөмөөрөө буугаа тушаасан гэдэгт итгэхгүй байна. Гэтэл гэргий нь энэ ярианд хөндлөнгөөс шийдэмгий орж:

	— Гнат аа, гэртээ ор. Гэртээ ор гэж байна шүү гэлээ. 

	Баранкевичийн заводод хоёрдугаар ээлжийнхэн ажлаа дуусгаж байлаа. Дараа ээлжийнхэн ирж заводын дааман хаалган дээр бөөгнөрчээ. Ажилчдын зарим хэсэг, шалгах бүхээгээр дамжин заводын тасгууд руу орох бөгөөд үлдсэн хэсэг нь хүн алсныг дуулаад хаалган дээр азнаж байжээ. 

	— Юунд зогсож байгаа юм бэ? Орцгоо гэж заводын манаач хашхирч байлаа. 

	— Байз аа... Яндан дуугараагүй шүү. 

	Энэ үес Андрей зуух руу сүүлчийнхээ нүүрсийг хийж байжээ. 

	Цагийн зүү гуравт ойртож байв. Галч нар бусдаас арван минутын өмнө халалцдаг байжээ. 

	— Полякууд Глушког буудаж алсан гэнэ, дуулсан уу Андрюш аа? гэж түүний найз, галч Дмитрусь дэргэд нь очингуут хэллээ. 

	Уурын тогооны өрөөнд шинэ ээлжийнхэн орж ирэхэд Андрей тэдний яриаг дутуу хагас сонсов. 

	— Хаалган дээр үймээн эхэлж байна шүү.

	— Хамгаалахынхан тийшээ гүйцгээлээ харав уу?

	Гадаа буу дуугарахад галч нар бие биеэ харж:

	— Цаана чинь юу болов? гэлцлээ. 

	Буу дахин дуугарахыг өөрийн эрхгүй хүлээх мэт бүгдээрээ чих тавин түр зуур дуугүй байлаа. Андрей тогооны бүрхээр өөд шатаар авирав. Дээр нь байдаг гурван цонхны нэг онгорхой байжээ. Түүгээр заводын хаалга ил харагддаг бил ээ. Тэр хаалган дээр нэг л гэмтэй юм болж байх шиг хаалганы өмнөх талбай дээр хүн пиг дүүрэн, нэг хүн хашаан дээр гараад олонд юм хашхирч байлаа. Заводыг хамгаалдаг цэргүүд нэг нэгээрээ хаалга руу гүйлджээ. 

	Хажуугийн машины тасгаас, зуух тогооны газарт туслах механикч Струмил гүйж ирээд:

	— Та нар ээлж халалцахын дохио яагаад өгөхгүй байна вэ? гэж хамаг хүчээрээ бархирав.

	Птаха хаа байна? Дохио өгөөч ээ!

	Түүнийг хэн ч сонсохгүй байгааг хараад яндангийн таглааг нээх ган татуургад зүүсэн цагаригийг механикч өөрөө шүүрч аваад дугтарлаа. 

	Хүчтэй дуунаас Андрей сүрхий цочжээ. Залуу хүү хамаг юмаа мартчихаад хаалган дээр үүсэж байсан зодооныг харсаар байтал гэнэт яндан орилжээ. 

	Үүд бүхнээс хүмүүс гарч заводын хашаанд цугларсан бөгөөд ажилчдын хагас хувь нь эмэгтэйчүүд байжээ. 

	Андрей түргэнээ доош буув. 

	Струмил, цагаригийг тавингуут яндан орилох дуун зогсов. Тэгээд механикч сая л Птахыг олж хараад:

	— Чи хаана тэнүүчлээ вэ? гэж асуулаа. 

	— Би цонхоор хараад... 

	— А-а-а цонхоор хараа юу? Хөлсөө ав. Чамайг ажил хийлгэх гэж авсан биз дээ. Ажилдаа орцгоо гэж Струмил галч нарыг зандраад машины тасаг руу гүйж гарлаа. 

	Андрейн дотор нэгэн санаа төрсөн тул түр хөдлөлгүй зогсов. 

	Тэгээд бодлоо орхиж эргэлзэн байсан боловч уг санаа, дотор нь сэтгэлийг бүрэн барьж өндөр дээрээс дэвхрэх гэж байгаа мэт дотор нь пал хийжээ. Тэгснээ гүйн очиж үүд түгжээд түлхүүрийг халаасандаа хийв. Тогоо руу буцаж очингуут цагаригийг барьж аваад дүүжигнэхэд яндан дахин дуугарлаа. 

	— Чи яав галзуурав уу, Андрей? гээд галч нар Птаха руу гүйлдэв. Биднийг цөмийг ажлаас хөөлгөх гээ юү?

	Гэвч Андрей тэдний үгэнд орсонгүй, цагаригийг доош татсаар аж. 

	— Боль Андрюшка. Бүгдийг маань хөөчихнө шүү дээ гээд Дмитрусь гуйлаа. 

	Андрей нүүрс буталдаг хүнд царилыг сул гараараа шүүрч аваад Дмитрусь руу:

	— Эндээс гарцгаа гэж цаадуулдаа хэл. Бэлтгэл үүдээр. Намайг царилаар цохилоо гэж хэлцгээ... хэмээн хашхирчээ. 

	Гэвч түүний ярьсан дуулдсангүйн учир Андрей цагаригийг тавьтал яндангийн дуу эгшин зуур зогсов. Андрей царилыг хоёр гараараа бариад нүүрсний тоосонд дарагдсан хар царай гаргаж шүдээ яралзуулан: 

	— Бэлтгэл үүдээр гүйж гарцгаа. Нөхдөө одоохон гарцгаа, найзын хувьд гуйя, олон хүн хөдөлгөхийн тулд би яндан дуугаргая... Намайг ганцаарыг минь зодог... Гүйж гарцгаа залуучуудаа, тэгэхгүй бол царилаар цохино шүү. Бушуу гэж нөхдөдөө хашхиран хэлээд царилаа далайв. 

	Галч нар бэлтгэл үүд рүү бөөнөөрөө гүйлдэв.

	Андрей, үүдний төмөр цүүг тээглүүлж бариулын хоорондуур царилаа оруулаад цагаригийг дахин татав. Гай зовлон дуудагч яндангийн сүртэй дуу агаарыг донсолгож дахин дуугарлаа. Энэ дуун хотынхныг гудамжинд гүйж гаргаж, Баранкевичийн шингэн үсийг өрвөсхийлгэн, Вронагийн царайг хохигор болгоод Дзебекийг чичрүүлжээ. Яндангийн дууг бас шоронгийнхон шамдуу чагнажээ. 

	Герман эшелоны цэргүүд гүйлдэн гарч эргэн тойрон харав. Яндан мөн л дуугарсаар байлаа. 

	Уурын тогооны газрын үүдийг харуулынхан цөм цохих гэж оролдовч төмөрлөсөн хүнд үүдийг бууны бөгсөөр цохиод дөнгөж доргиож байлаа. 

	— Шат авчир. Цонх руу очицгоо. Тэгээд бууд муу нохойг гэж капрал цэргүүдээ зандрав. 

	Цонхоор буу дуугарч толгой дээгүүр нь сум жингэнэхэд л аюултай байгааг Андрей сая мэдэж цагаригаа дуртай дургүй тавьжээ. Тэгэхэд яндангийн хүнгэнэх дуу зогсов. Андрей дахин буудуулахаас зайлж нүүрсний нүх рүү гүйжээ. 

	Нэг цэрэг карабинтай гараа гозолзуулан цонхоор урагш зүтгэж байв. Птаха нүүрсний нүхэн дотроос баригдсан хулгана шиг самгардаж, бослого минь дуусдаг байгаа хэмээн бодоод цөхөрчээ. 

	Цонх нарийхан учраас нөгөө цэрэг нэг мөрөө арайхийж оруулж араасаа түлхүүлж байхыг хараад Андрей бөөн нүүрс атгаж алуулчихаас айхгүй, нүхнээс үсэрч гараад цонх өөд хүчтэйеэ шидэж цэргийн нүүрийг оножээ. Нөгөөдөх нь бархирч тэр даруй амнаасаа цус садруулан карабинаа унагаагаад дороос нь түшиж байсан хамгаалахынхны гар дээр ойчиж өгөв. Карабин буу чулуун шал дээр түр тар унахдаа тас хийж дуугарахад Андрей ухаан алдтал баярлаж цонхыг нүүрсээр бөмбөгдөж эхэлжээ. 

	Гадаа муухай хараал тавих сонстоод олон хүн шатнаасаа яарч доош бууцгаалаа. 

	Андрей улангассан мэт дошгирч бүсээ тайлж аваад цагаригийг даралт тохируулагчаас уяж янданг ахин хүнгэнүүллээ. Птаха бүсээр ягштал хүлсэн учраас яндангийн дуу тасалдахаа больжээ. 

	Одоо Андрейн гар чөлөөтэй болж гэнэднэ гэж айх юмгүй цонх руу нүүрс чулуудсаар байв. 

	Птаха тэмцэлдээндээ болж уурын тогооны газар бас хоёр цонх бий гэдгийг мартсан тул хаалттай цонхны шил хага үсэрч хананаас шавар унангуут гурван цонхыг дийлэхгүй нь ээ гэж Андрей гунигтай боджээ. Тэгтэл сум шунгинаж түүнийг нүүрсний нүх рүү дахин хөөж орууллаа. Нэг цонхоор карабины ам орж ирэв. 

	Андрей тэр зүг рүү хүчтэй чулуудсан боловч өөр цонхоор буу дуугарангуут Андрей гэдрэгээ ухарчээ. «За дүүрлээ дээ» гэж Андрей хэлээд арай л уйлсангүй. Бие нь суларч, тун ядарчээ. 

	Тэгээд гэнэтхэн ядрах шиг болж тэмцэлдэхээс няцаад нүхний буланд суутал түүний хавирга руу нэг юм өвдтөл ёворчээ. Птаха тэр хатгасан эдийг өөрийн эрхгүй бариад авсанд галч нар нүүрс чийглэхдээ хэрэглэдэг галын унтраагуул хоолойн хошуу байжээ. 

	Эцэж цуцсан ухаанд нь нэг бодол төрж:

	— Намайг бариад авлаа гэж бодож байна уу? хогийн ноёд оо, үзнэ дээ гэж хашхирсан боловч яндангийн галзуурсан мэт дуунд түүний үгийг хэн ч дуулсангүй.

	Андрей хоолойд ус шахаж оруулдаг дугуйг түргэнээ эргүүлэхэд хоолойноос уур хүчтэй исгэрэн гарч хойноос нь халуун ус олгойдов. Нүүрсний нүхэнд дүүрч Андрей амьсгалах аргагүй болсон авч чичирсэн гараараа хоолойг шүүрч аваад халуун усанд гар хуруугаа түлсээр уурын тогооны газар руу буцалсан ус шүршжээ. 

	Тэгээд алагдах бий гэж ч бодолгүйгээр усаа цонх руу чиглүүлж байснаа цонхны цаана хүмүүс ёолохыг сонсоод баярлаж зэрлэг хүн шиг цовхчин тогооны хооронд сууж толгойгоо ч цухуйлгалгүйгээр цонхыг халуун усаар үргэлжлүүлэн шүршлээ. 

	Залуугийн зүрх оволзож, тогооны газар усны уур дүүрч шалан дээгүүр халуун ус урсаж ирэхэд Андрей тогооны суурин дээр гарч тэр уснаас зайлав. Бүгчимдэж гар нь хорсож байсан боловч хаашаа ч гарах газаргүйгээ мэдэж эсэргүүцсээр л байжээ. 

	Яндангийн дуу хотоор дүүрэн хангинаж байлаа. 

	 

	 

	Могельницкий штаб руугаа давхиж ирээд:

	— Танай энд юу болж байгаа юм бэ? гэж Вронаас ширүүхэн асуулаа. 

	Ахмад саравчиндаа гараа хүргэж:

	— Сүрхий будилаан болж байгаа бололтой, хурандаа гуай. Эсэргүүцэж тэмцсэн нэг ажилчныг манай нэг бага дарга буудаад алчихсан учир заводынхон ажил хийхгүй харин цугласан болоод байна. Би тийшээ Зарембыг явуулсан... гэж Врона тайван байдлаар илтгэв.

	Эдвард ууртайяа шазуураа зууж:

	— Энэ чинь хэн яндан дуугаргаж байгаа юм бэ? Та нар ингэж яндан дуугаргахаар юу болгочих оо вэ? Тэднүүс заводыг эзлээд авсан юм уу? гэж асуув. 

	Врона номхон зогсож байхаа төвөгшөөж гараа жаахан доош болгож ахлах дарга, бага дарга нартаа найр тавьж заншсан ёсоор сул зогс гэх болов уу хэмээн хүлээж байгаад:

	— Үгүй, завод дээр манай хамгаалах цэргүүд бий. Гэвч нэг галч уурын тогооны газар одоо болтол бүгээд гаргаж болохгүй байна гэж хариуллаа. 

	Могельницкий уураа барьсхийж сэлмэнийхээ бариулыг алгадаад:

	— Нэг хүн гэнэ ээ? Ахмад аа, энэ чинь дооглож байгаа хэрэг үү? Ганцхан хүн хот нийтийг донсолгож байхад та нар санаа амар харж байна гэнэ ээ гэж зандрав. 

	Яндан эцэлт цуцалтгүй хүчтэй нүргэлсээр байхад Могельницкийн уур хүрчээ. 

	Өмнө нь Врона ярвайсан хэвээр хөшөө мэт хөдлөлгүй зогссоор байхыг хараад Эдвард сая мэдэж:

	— Сул зогс. Одоо үүнийг бодох ч аргагүйг та мэдэж байгаа биз дээ гэж хэлээд гараараа ууртайхан дохив. 

	Врона гараа доош болгов. 

	Цонхны гадаа хуурай мөчир хагалж байгаа мэт тас няс хийх дуу гараад чимээгүй болоход Могельницкий цонх руу даруйхан ойртлоо. 

	— Тэр чинь Заремба өөртөө зам тавьж байгаа хэрэг гэж Врона тайлбарлав. Могельницкий түүн рүү эргэж хараад:

	— Германы эшелоныхон ямар шүү байна? гэж асуув.

	— Одоохондоо зүгээр байна. Хот руу орохдоо нэг салаанаас цөөнгүй цэрэг зэвсгээ үргэлж бэлэн авч явдаг. Эшелондоо хэнийг ч ойртуулдаггүй гэнэ... Тэнд долоон зуугаад хүн байдаг юм байна. Дөрвөн их буу, нэг хуягт тэрэг байна бил ээ. Задарч байгаа байдал мэдэгдсэнгүй. Дарга нар нь байрандаа байна. Тэд олон дэлгүүрээс хоол хүнсний зүйлийг бүгдийг аваад баримт өгчээ. Бас битгий гар хүр, дэлгүүрүүдийг хаа гэж би цагдаа нарт тушаасан, хүчээр дайрч орох гэвэл нэг арга бодохоос биш дээ. 

	— Тийм, тийм. Тэдэнд гар хүрсний хэрэггүй гэж Могельницкий уур багатайхан хэллээ. Энэ чинь «нөгөөдүүлийн» хийж байгаа хэрэг үү, та юу гэж бодож байна?

	Хурандаа хэний тухай ярьж байгааг Врона ойлгоод: 

	— Тэгэлгүй яах вэ. Ганцхан уриалга нь ч их юм шүү. Гэвч манай бага дарга тэр хүнийг алаагүй сэн бол нам гүм байх ёстой гэж бодож байна. 

	— Та ямар нэгэн юм олж мэдэж чадав уу? Тэрийг чинь хэн хэвлэсэн ном бэ?

	— Одоохондоо юу ч мэдэж чадаагүй Могельницкий нэгэн зүйлийг шийдэж байгаа бололтой, тасалгааны нэг булангаас нөгөө булан хүртэл алхалснаа сэлмээ өргөж ширээний дэргэд суугаад:

	— За, ахмад аа гэж шийдэмгий хэлэнгүүт Врона:

	— Миний бие бэлэн байна гээд дахиж номхон зогсов. 

	— Та ойлгож байна уу, Врона аа, хэрэв бид хотыг ийм байдалтай дахиад нэг хоёр хонуулбал... 

	— Ойлголоо гэж Врона хариулав. 

	Могельницкий босож, амьсгаа нь давхардсан мэт алтан туушингаар эмжсэн шинелийнхээ захыг засаж

	— Тэгвэл ажилдаа ор. Юуны өмнө шоронд байгаа тэр муусайн юмнуудыг өнөө шөнө буудаж ал.

	Хотоос холхон аваачаарай. Тэгээд маргааш энэ тухай миний нэрийн өмнөөс мэдэгдэл гаргаж бүх хотоор хадна биз гэлээ. 

	— За. 

	— Бас оройн долоон цагаас хойш гудамжинд цухуйсан этгээдийг буудаж алж бай! гээд Эдвард бээлийгээ угз угз татан гартаа угласнаа малуудыг хороонд нь хөөж оруулбал таарна. Мал гэдэг чинь хэзээд мал байна гэсэн үг. Эдэнд л зориулж ташуур байдаг юм. 

	Гадаа яндан ориллоо. 

	— Тэгээд янданг юу ч гэсэн одоо хүртэл уйлуулсаар байгаа нэг хүнийг дийлэхгүй гэх мэтийн... ийм хариу надад дахин битгий хэлээрэй ахмад аа.

	— Тэнд Заремба байгаа. Яндан дуугарахаа болих ёстой, хурандаа гуай.

	Могельницкий, үгийг нь чагналгүй үүд рүү хандаж:

	— Та надтай явна шүү гэлээ. 

	Харуулд зогсож байсан цагдаагийн капрал сайх хоёрыг ёсолж өнгөрүүлээд доош буусны дараа Вронагийн албан тасалгаанд орж утасны дэргэд суужээ.

	Штабын дэргэд морьт цэргийн салаа жагссан байв. Могельницкийн Владислав эмээл дээрээ лаглайтал суугаад мөнгөн эмжээртэй конфедератк малгайгаа байн байн засаж жагсаалын өмнүүр явж байснаа Вронатай хамт гарч ирсэн ахыгаа харж морио давирч. 

	— Салаа цэрэг номхон гэж чарлах шахаж бархирлаа. Эдвард дөрөөгөө дөрөөлөөд шаламгайхан мордох гэж хүчлэв. 

	— «Хөгширч байна уу даа? Парисын өнөөх зөөлөн тэргэн дээр суусаар байгаад явган явж ч чадахаа болих нь ээ. Тэгтэл бас бөгсөнд гүвдрүү гарч. Морьт цэрэгт огт таарахгүй хэрэг...» гэж эгдүүрхэн бодоод бөгсөө өвдөхөд ярвайв. Энэ үед Врона түүнд ойртож очлоо.

	— Тэнд чинь ямар «сүрхий будилаан» болоод байгааг үзье дээ гэж Эдвард егөөтэй хэлээд морио давируул төмрөөрөө ёвров. 

	Владислав хашхиран команд өгөнгүүт хойноос нь морьдын туурай эв муутай тачигналаа. 

	Тэгээд эд анхны олон хүнтэй эмийн сангийн дэргэд дайралдахад Эдвард:

	— Юу бол оо вэ? гэж огцом хашхирахад баруун хөмсөг нь таталдах шиг санагджээ. 

	Үзэмжтэй боловч ядуухан хувцастай, боловсон маягийн тарган хатагтай түүнд хамгийн ойр зогсож байв. Сайх хатагтай:

	— Шархадсан гурван хүнийг энд авчирсан юм... Нэг эмэгтэйн нүдийг сох татсан байна бил ээ гэж польш хэлээр хариулаад зовсон маягтай инээмсэглэв. 

	— Хэн шархдуулаа вэ?

	Хатагтай зовчхоод хариу хэлэх үг олдсонгүй. 

	— Танайхан л морьтойгоо үүгээр гарцгаасан дарга аа.

	— Улсуудыг яагаа ч үгүй байхад зодоод л.

	Энэ яриа дуулдсан зүг рүү Врона морио огцом эргүүлж:

	— Ингэж хэн хэлэв? гэлээ. 

	Хүмүүс нааш цааш хөдөлж эхлээд арын эгнээнийхэн зугтаав.

	— Эдний учрыг олоодхоорой гэж Эдвард шүд зуун хэлээд морьтойгоо урагш хөдлөхөд олон хүн гарт дарагдсан нялцгай гурил мэтээр түүнээс зугтааж зайллаа. 

	— Хүүе, та нар. Гэр гэртээ харьцгаа. Хэн нэгэн хүн гудамжинд гарч ирвэл толгойноосоо сална гэж мэдээрэй!

	— Дэд поручик ээ эднийг ташуурд гэж тушаагаач... гэж Вронагийн тушаахыг Эдвард сонсонгуут жолоогоо огцомхон угзраад урагш давхилаа. 

	«Цагдаагийн алба ч аягүй балиар ажил юм даа» гэж бодоод эвгүйхэн хавчганав. Фронт дамжин явж байхдаа цамцны захнаасаа бөөс барьж анх удаа мөн ийнхүү эвгүйрхсэн бил ээ. 

	Врона хойноос нь гүйцэж ирээд:

	Ноён хурандаа гуай та ганцаараа салаанаасаа холдож хэрэггүй байх гэж бодож байна. Владислав ажлаа одоохон дуусгана, тэгээд бид урагшаа хөдөлье гэв. 

	— Тэр малуудад одоохондоо ганцхан ташуур ч элбэг дээ гэж Эдвард тоомсоргүй хариуллаа. 

	— Тийм ээ, гэвч тэдний нэгэн ч гэсэн чулуугаар шидвэл... 

	Орилолдох чимээ зогсож салаа цэрэг ойртож ирэв. Энэ үед гудамж хоосорсон байлаа. 

	Үүний чинь урьд цагдаа нар л гүйцэтгэдэг байсан юм. Харин одоо гудамжны баасыг өөрсдөө аргагүй цэвэрлэх болоод байна. 

	Врона тав ханасан маягтай инээмсэглэж хүний гараар могой барьж сураа биз дээ, штабын муу түшмэл гайгүй дээ, эднүүд омгий чинь жаахан дарна, харж л байгаарай. Үүнээс ч илүү юм болно гэж боджээ. 

	Врона бүх дайныг окоп дотор өнгөрүүлж хоёр удаа няцарсан бөгөөд ахмадын цолд арайхийж хүрчээ. Энэ хүн хоосорсон газрын эзний гэр бүлээс гаралтай бил ээ. Амьдралдаа азгүй явсан бөгөөд дайнд туйлдаа хүртэл догширчээ. Энэ хүн жирийн цэргүүдийг үзэн яддагийн зэрэгцээгээр францын ар талд холын штаб, хотуудад түүний хүршгүй жаргалаар согтуурч насаа өнгөрүүлж байсан хүмүүсийг бас үздэггүй байжээ. Окопын хир буртгаас салган авч ар талын наргиантай хөөрөөтэй амьдралд татан оруулах танил тал, мөнгө хөрөнгө ч түүнд байсангүй. Австричуудад олзлогдоод, хатуу ширүүний нь үзэн ядаж байсан өөрийнхөө цэргүүдэд араасаа буудуулчихгүй боллоо гэж харин баярлажээ. Австрид байхад нь түүнийг поляк хүн гээд Пилсудский, легион цэрэгтээ элсүүлсэн учир Врона дадаж сурсан яргачныхаа ажилд дахин оржээ. Тэгэхдээ одоо францын нөгөө талд гарч мундир, малгайныхаа тэмдгийн өнгийг өөрчилсөн байлаа. Германчууд Пилсудскийтэй таарахгүй болонгуут түүнийг Магдебургийн шилтгээнд хорьсон (нэр төдий хорьсон энэ газраа тааламжтай болгож зассан) бөгөөд легионыг тараахтай зэрэг Врона австри армид байлдаж явахгүй гээд Варшав руу оргожээ. Варшавт польшийн цэргийн байгууллагынхан10 түүнийг хайж олоод поручик Зарембын хамт Волын руу Могельницкийн мэдэлд томилон явуулжээ. 

	— За, бас цуглаадхаа юу? гэж Эдвард хашхирлаа. 

	Врона өндөсхийж харвал төвийн хоёр гудамжны уулзвар дээр талхны хаалттай дэлгүүрийн үүдэнд үнэхээр олон хүн цугларчээ. Врона эргэж хараад гараараа дохитол салаа цэрэг давхиж ирээд хүмүүсийн ард жагсав.

	— Яагаад талх худалдахгүй байгаа юм бэ?

	— Юу болж байгаа нь энэ вэ өлсөж үхэх юм уу? гэж хүмүүс хашхиралдаж байв. 

	— Цэргүүддээ зай гаргаж өгөхийн тулд Эдвард эсвэл хажуу тийшээ зайлах, эсвэл хүмүүсийг дайрч гарах хэрэгтэй байжээ. Тэгээд морио хүчтэй давирч агсан морь нь цоройлоо. Айж орилсон хүүхэд эмэгтэйчүүдийг хүмүүсийн эгдүүцсэн дууг Эдвард хайхарсангүй. Биеэ ихэд тоосон учраас ухрахгүйг бодоод уруулаа хазаж хүмүүс рүү дайрч оржээ.

	— Та чинь хаашаа довтлоод байна вэ? Хүүхэд... Харж байна уу? Наана чинь хүүхэд байна шүү гэж нэг эмэгтэй ухаангүй хашхирлаа. 

	Эдвард уур хүрсэндээ дөрөөн дээрээ өндийж зогсов. Тэгээд Владислав:

	— Сэлмээ! гэж чарлав. Гэтэл нэг хүн Эдвардын морины хазаараас шүүрч авахад Эдвардын тэсэх арга барагдаж сэлмээ суга татлаа. Дахиад нэг секунд болсон бол тэр өөдгүй зантай хүний толгойг хага цохичих байжээ. Гэвч Цурюк11 гэсэн огцом дуу сонстож Герман цэргийн малгайн улаан хүрээ морины нь дэргэдхэн гялсхийхэд Эдвард гараа татаж хазаараа угз татан авчээ. 

	Хүмүүс дотор хэдэн Герман цэрэг зогсож бас талх авахаар ирсэн бололтой тэрэг байгааг сая л олж харжээ. 

	Ард нь Владислав:

	— Сугал! гэж командаа дуусгаж байв. 

	— Орхи гэж Эдвард аргагүйдсэндээ уурлаж хашхирав. 

	Врона Германчуудыг мөн ажиглажээ. Тэд зам хааж эгнэж зогсоод богинохон жадтай хүнд винтовоо сэрэмжлэн урагш гаргасан байлаа. 

	Олноос нэг ч хүн үлдсэнгүй, цөм тарж, гудамжнаас зайлан холдов. Зөвхөн зоригтойхон ганц нэг хүн л энэ гэнэтийн мөргөлдөөн юу болж дуусахыг ажиглаж байжээ. 

	Яндан дуугарсаар байв. Энэ дуу өөр нэг аюулыг Эдвардад санагдуулж царай нь алгуур хувхай цайлаа. Хар ногоон мундиртэй энэ хэдхэн цэргийг тэд хумхичхаж чадах нь лав боловч эдний цаана дөрвөн их буу, хуягт тэрэг, долоон зуун жад байгаа тул омгоо дарж эвлэрэхээс аргагүй болжээ. Тийнхүү эвлэрэхэд тун зовлонтой боловч Могельницкий хэзээ ямагт ашиг харах тул:

	— Та юу хүс ээ вэ? гэж хазаар шүүрч авсан хүнээс Германаар аягүй асуув. 

	Тэр хүн цайвар үстэй, дэслэгч цолтой бөгөөд хавчдаг шилний цаанаас харалган цэнхэр нүдээр Эдвардыг сэрэмжлэн ажиж байв.

	— Сэлмээ хуйнд нь буцааж хийнэ үү. 

	Ярихдаа хамар доорх бавгар сахлаа инээдтэй чичгэнүүлж байсан тэр дэслэгчийг Эдвард ажиглаж байгаад:

	— Танд энэ тааламжтай байвал найр тавьж өгье л дөө гэж ёжтой хэлж, хуруугаа үл мэдэг эсгээд сэлмээ хуйнд хийлээ. Тэгээд зүссэн хуруугаа нөгөө хуруугаараа дарж дэслэгч рүү, дараа нь цэргүүд рүү сүртэйеэ харав. 

	Энэ үед нөгөө дэслэгч гар буугаа тун сая буцааж хийгээд гэрийг нь товчилж байв. Дараа нь цэргүүд рүүгээ эргэж нохой хуцаж байгаа мэт огцомхон дуугарч командлахад цэргүүд буугаа үүрэв. 

	— Хэнтэй ярих завшаан надад тохиолдох нь энэ вэ? гэж тэр Герман асуулаа. 

	— Хурандаа Могельницкий гуай гээд Эдвард ёслов. 

	— Хурандаа гэнэ ээ? Ямар армийнх вэ? Би ийм хувцас үзээгүй л юм байна гээд дэслэгч нүдээ бүр онийлгов.

	Польш армийнх гэж Эдвард яаралгүй хэлээд дахин уурлав.

	— Польш армийнх гэнэ ээ? гэж дэслэгч гайхан асууснаа, — Бид тийм арми бий гэж дуулаагүй гээд богинохон сахлаа бас л хамартаа хүргэв.

	— Мэдэхгүй гэж үү? За яах вэ, хойшид та нар түүнтэй танилцах байх гэж бодож байна хэмээн Эдвард битүүхэн занаж хэлээд жолоогоо татав. Үүнтэй ярилцаадах, Врона... Талх хэрэгтэй бол аваг. Энэ швабтай12 чинь ярьж чадахгүй нь ээ. Дахиад хэдэн үг солилцвол толгойг нь балиар нүдний шилтэй нь хамт хага цохчихъё гэж польшоор хэлээд Германы хажуугаар гарч цааш давхив. 

	Владислав салаа цэргийнхээ хамт хойноос нь дагалдлаа. 

	 

	 

	Шоронгийн дэргэд бүгд нам гүм байжээ. Хаалганы дэргэд баахан цэрэг хүнд пулемётоо тойрч суунам. 

	— Би танд юу гэснийг Врона та санаж байна уу?

	— Би санаж байх үүрэгтэй, хурандаа гуай. Энд манай бага дарга сүүлчийн удаа байцаалт явуулж байгаа... 

	Яндан дуугарч л байлаа. Эдвард морио зогсоож энэ дууг дуустал чагналаа. Тэгтэл баруун хөмсөг нь бас л таталдаж эхлэхэд гараараа илсэн боловч таталдах нь зогссонгүй. 

	— Шоронгоос штаб руу утасдаад гэж хэлээч, ахмад аа... Заремба мөн яаж ч чадаагүй бололтой. Би ч түүний амыг таглана даа гээд морио ташуурдан ухасхийв. 

	Цэргүүд хойноос нь хоцрон алдан явж байв. Давхиж яваа моринуудыг харангуут хүмүүс хашаандаа гүйн орж нуугдаж амжаагүй нэг нь хананд наалдан зогсож байлаа. Аливаа нэгэн газарт бөөгнөрсөн хүмүүс дайралдавч тэд нар даруй зугтааж байв. Заводод ойртох тусам л хүн улам олон болж төдий л түргэн тарахгүй байлаа. 

	Дахиад нэг булан тойрч гартал заводын бүх замыг олон хүн таглан зогсжээ. Тэнд хэдэн мянган хүн байлаа. 

	Хүмүүсийн шуугиан яндангийн дуутай нийлэлдэн хөдөлгөөн ийм их далайцтай болно гэж Эдвард бодсонгүй тул энэ үй олон хүнийг хараад мэгдэж өөрийн эрхгүй жолоогоо татаж зогсоов. Тэгтэл Врона, Владислав хоёр түүн рүү давхиж ирлээ. Хүмүүсийн өмнө хөдлөхгүй зогсоод байж болохгүй тул нэг арга хэрэглэх хэрэгтэй болсон байжээ. 

	— Ахмад аа, тарцгаа гэж хэл. Одоохон!

	Врона хүмүүс рүү хашхирч байх зуур Эдвард:

	— Карабинаа мөрнөөсөө авцгаа. Команд өгөхөд л буудаарай. 

	— Тэр гудамжийг эзлээд ав... Тэнд зогссон нэгийг ташуурд!.. гэж тушаал өгч байв.

	Цэргүүд зүүн баруунгүй ташуурдсаар гудамжны хүмүүсийг хөөж тараагаад дугуйран жагстал:

	— Сүүлчийн удаа тушааж байна шүү гэж Врона хашхирч байлаа. Хүмүүс дундуураа хуваагдсан мэт хоёр тийш ярагдаж заводын хаалга хүрэх замыг сул тавьж өгөөд хөдлөхгүй зогсоцгоов. 

	Эдвард нэг тийш зайлж Владислав, Врона хоёр нөгөө тийш болов.

	— Одоохондоо дээш нь хий буудаарай гэж Могельницкий аяархан хэлэхэд, командыг цэргүүдэд дамжуул гэв. 

	Цэргүүд винтовоо өргөж шагайнгуут хүмүүс сандарцгаасан боловч төдий л түргэн холдож чадахгүй байлаа. 

	Ард нь зогсогсод урд юу болж байгааг мэдэхгүй тул зугтаах гэсэн хүмүүсийг өөрийн эрхгүй саатуулан барьж байжээ.

	Үхэхээс айж зугтаасан урьдах эгнээнийхэн өөрсдөө зам тавих гээд хойтхыгоо унагааж үймээнийг нэмэгдүүлнэм. «Мал гэдэг чинь мал байхаас өөр яах вэ» гэж Эдвард дотроо сэтгэн ханасан байртай бодоод:

	— Бууд гэж хашхирав.

	Бууны дуу, том даавууг дундуур нь цуу татсан мэт тас хийхэд хүмүүс дайрч унагаасан нэгийгээ орхиж үхсэн буюу шархадсан гэж бодоод түргэхэн зугтаав. 

	— Бууд гэж Эдвард бас хашхирав. 

	Тэгээд салаа цэрэг хавчаарт сумаа дууссан хойно л тийнхүү команд өгөхөө больжээ. 

	Талбайн хагас суларч үелсэн олон хүн улам түргэн холдсоор байна... 

	Заводын хаалга нээгдэж Зарембын салаа зугтаагсдын хойноос давхив. 

	— Урагшаа давхиад. Тэднийг хороонд нь хөөж оруул гэж Эдвард хашхирахад Владиславын салаа мөн урагшаа давшив. Эдвард Врона хоёр хаалга руу ухасхийв.

	Хоёр салаа цэрэг хагас цагийн турш хүмүүстэй хөөцөлджээ. 

	Гудамжинд ганц ч хүн үлдсэнгүй. Зодуулсан, шархадсан нэг нь амиа аврахаар мөлхөж зайлжээ.

	Могельницкийн хойноос Баранкевич, хотын тэргүүн Сладкевич хоёр завод дээр хүрч ирэв. Тэд үүнээс өмнө зүрхлэн ирж чадаагүй бил ээ.

	Заводын хашаан дотор найман зуугаад ажилчин зогсож байгааг хараад Эдвард:

	— Та нар яагаад эднийг одоо хүртэл эндээс гаргаагүй вэ? гэж энд сэрэмжлүүлэхээр Зарембын үлдээсэн дэд поручик Зайончковскийгоос гайхсан байдалтай асуув.

	Бүр хүүхдээрээ байгаа дэд поручик эв хавгүй ёсолж зогссоноо цагаатгах маягтай:

	— Эрхэм Поручик ингэж тушаасан юм. Эднийг тэдэнтэй нийлүүлнэ гэж айсан байх гэж хэлэхэд Могельницкий:

	— Бас бодлого гаргаж дээ. Заводыг тэр даруй цэвэрлэх хэрэгтэй байсан юм. Тэгээгүй болохоор эднийг тэнд дүүжиллээ гэж гудамжныхан бодсон байх. Үүнээс муугаар өдөх гэж байх уу? хэмээн ууртай хэлээд өмгөөлөгч, чихрийн заводын эзэн хоёрын гарыг барьж мэндчилэв.

	— Юу болж байгаа нь энэ вэ? Энэ чинь бослого байна шүү. Үүнийг болиулах хэрэгтэй. 

	— Битгий зов, Баранкевич гуай. Юу хэрэгтэй байна вэ, цөмийг хийнэ гэж Эдвард түүнийг тайтгаруулсан боловч Баранкевич:

	— Хэдий тийм ч гэсэн заводод манжин дүүрэн бий. Тэр маань ялзрах нь ээ. Заводоо ажилгүй зогсоож би хэрхэвч чадахгүй... Тэгвэл өдөртөө би хэдэн мянгыг алдана гэж ууртайхан хэлэв. 

	Шунахай харамч нь гайхагдсан энэ бүдүүн хүн, Эдвардад зэвүүн санагддаг учир:

	— Манжингаас илүү чухал юм байна шүү дээ, Баранкевич гуай. Павлодзид бослого болж байна. Холмянка, Сосновк тосгонд тариачид үймсэн... гэж хэлэнгүүт:

	— Манайхан юу бол оо бол? гэж дэд поручик Зайонковский сандран дуу алдав. 

	— Сэтгэл зовсны хэрэггүй дэд поручик ээ. Хот руу ирж яваад танай эцэг болоод гэр бүлийнхэнтэй чинь дайралдсан. Тэд одоо манайд байгаа. Цөм амьд мэнд. 

	— Уучлаарай, хурандаа минь... 

	— Зүгээр, би таныг ойлгож байна. 

	— Бас өртөөн дээрх тэр олон Герман... дэлгүүрүүдээс дуртай юмаа авчих юм гэж Сладкевич хөндлөнгөөс орж. ярилаа. 

	Могельницкий түүн рүү эргэж хараад тоомсоргүй байдлаа нуулгүй: 

	— Таныг Сладкевич гуай тэднүүс дээр очиж ярилцаад ир гэвэл дургүйцэхгүй бол уу гэж би бодож байна гэж хэлээд ажилчид руу заав. 

	Владислав салааныхаа хэсэг цэрэгтэй хашаа руу орж ирэв. Нөгөө хэсэг нь гудамж хамгаалахаар үлджээ. 

	— Тушаалыг биелүүллээ, хурандаа гуай гэж Владислав сүүлчийн хоёр үгийг онц тааламжтай Эдвардад илтгэв. 

	Яндангийн дуунаас болж Эдвард түүнийг дөнгөж дуулаад, дүүдээ ойртон очиход Владислав түүн рүү тонгойв. 

	— Салаа цэрэг аваад гэр рүүгээ буц. Энд чамгүй болно. Харин тэнд хүн байхгүй. Манаа гаргаад сэрэмжтэй байх хэрэгтэй. Тэгээд штабтай утсаар харилцаж байгаарай. За баяртай!

	Владислав ёслоод морио эргүүллээ. Тэгэхэд Заремба цэргүүдтэйгээ хаалгаар орж ирэв. 

	— Баранкевич гуай харьж гэргийгээ тайтгаруул. Журмыг сэргээж тогтоолоо. Манайд очоорой, ярилцъя. Харин одоо үүний учрыг олъё гээд Эдвард, уурын тогооны газрын дээврээс гарч байсан бөөн уур өөд харав. 

	 

	 

	— Заремба гуай ажилчдыг заводоос гарга. Тэртэй тэргүй тэр тотийг хэн ч дуулахгүй байна. Хорин минутын дараа энд хэн ч байж болохгүй. Бид энэ зальхай этгээдийн амыг таглая. 

	Дэд поручик Зайончковский:

	— Одоо тэр чинь уураа хаачихлаа хурандаа гуай, амьсгалах юмгүй болсон бололтой. Тэгээд бид баярлаж цонх руу авиртал нөгөөдөх чинь буудаад нэг цэргийг шархдуулав... Анх довтлоход чулуугаар цохиулсан цэрэг карабинаа алдчихсан аж. Тэр буу дөрвөн сумтай байжээ. Карабин унангуут нэг буудсан. Ингэхлээр гурван сум үлдсэн. Сая тэр дээрэмчин бас нэг буудлаа. Ингээд одоо хоёр сумтай үлдээ биз. Үүнээс гадна тэр чинь бас усан хоолойг хэдийд ч ажиллуулж чадах учир цайз дотор байгаа мэт байна... Механикчийн хэлэх нь ахиад хэдэн цаг үргэлжлүүлэн гаргах уур бий гэнэ гэж Эдвардад явуут илтгэв. 

	— Механикчийг дуудаад ир. 


ДОЛООДУГААР БҮЛЭГ

	Василёк хөрш айлын Серега ах хэрхэн алагдсаныг ямар ч атугай ахдаа хамгийн түрүүнд хэлэх гэж бодоод ээлжийнхээ ажилд ирсэн анхны хэсэг ажилчидтай хамт заводод нэвтрэн оржээ. 

	Василёк, манаач нартай тулгарахаас зайлан ажилчдын дундуур могой шиг шургалж ах дээрээ ажлын цагаар хүртэл орж очдог байжээ. Заримдаа яаж ийгээд тус болохыг хичээж тогооны газарт ахтайгаа бүхэл ээлжийг өнгөрүүлдэг байсан бил ээ. Галчийн ажлыг түргэн сурч байсан энэ цовоо жаалд галч нар дуртай байжээ. 

	Василёк нэг удаа Струмил гуайтай дайралдчихсан боловч галч нар жаалыг өмөөрөөд механикч түүнийг зүгээр орхижээ. Жаал хүү галч нарт нүүрс буулгахад нь туслалцдаг бөгөөд уурын тогооны газрын орох, гарах бүх хаалгыг мэддэг болж удалгүй аятайхан нүх олж аваад түүгээрээ үүдний хянагч нараас зайлж уурын тогооны газарт орж ирдэг болжээ. Василёк нүүрсний хашаанд орж салхивчны том яндан руу шургаад тэр дотуур явсаар нүүрсний шаар хаядаг нүх рүү буудаг ажээ. Тэгээд төмөр нуруун дээгүүр дамжин нүүрсний нүх хүрч хоёр гурван бөөн нүүрсийг авч хаяад нүүрс ухаж авдаг хонхроор уурын тогооны өрөөнд орж ирдэг ажээ. Жаал хүү нууцаа ахдаа ч хэлдэггүй байв. Гэнэтхэн хүрч очоод үүдний хянагчийн дэргэдүүр чадамгай гарч ирдэг гэж галч нарт шагшин гайхагдахад аятайхан байжээ. 

	Андрей уурын тогооны газарт бүгшсэн бөгөөд түүнийг алах гэж байна гэдгийг мэдээд Василёк их айжээ. Цэргүүд тэр лүү нэвтрэх гэж оролдож байсныг жаал хүү ажиглан зүрх нь шимширч байжээ. 

	Тэр оролдлого бүтээгүйд Василёк хязгааргүй баярлаж ажилчдын дундуур нааш цааш хэрж нулимсаа гүйлгэн:

	— Ахаа, эд ахыг минь яах бол? гэж танил галч нараас асууж байв. 

	Гэтэл галч нар хөмсөг зангидаж дуугарахгүйгээр үл барам харин тэдний нэг нь гараас нь барьж хажуу тийш зайлуулаад:

	— Амьд дээрээ эндээс зайл. Нэг чинь өөрийгөө баллаад байхад чи энэ үймээнтэй үед толгойгоо мултлуулах гээ юу гэжээ. 

	Василёк гараа мулт татаж аваад цэргүүд яаж байгааг дахин харахаар нулимсаа асгаруулан гүйжээ. 

	Уурын тогооны газарт болж байсан явдлыг заводын хашаанд хориулсан ажилчид цөмөөрөө ажиглан харж байлаа. Зэвсэгтэй цэргүүдэд дийлдэхгүй ганц хүний шийдсэн зориг, хүмүүсийн сэтгэлийг дагуулжээ. Хүнд ажилд зүдэрч царай нь барайсан хүмүүст ганц хүний энэ эсэргүүцэл өөрсдийн нь идэвхгүй байдлыг зэмлэж байгаа мэт санагдаж байсан бөгөөд яндангийн дуу үүнийг ганц ч минут мартуулахгүй байлаа. Одоо Птахын хувь заяанд бүгдээрээ сэтгэл түгшиж, ялангуяа эмэгтэйчүүд түүнийг ил шагшин гайхаж байлаа. 

	— Хүдэх эрүүд минь та нар харж зогсохоо ичээч. Ганцаарыг зөнд нь орхиод өөрсдөө зугтаах юм. Эмстэй л дайтах нь их шүү... 

	— Эмсийн шүдийг булга цохихдоо л баатар... гэж зэвүүрхэн хашхиралдлаа. Яндангийн дуу болоод нүдний өмнө бий болж байсан явдалд хөөрсөн ажилчид хашаанаас гарахгүй гэж байжээ. Тэгэхэд нь цэргүүд жадаа хэрэглэж морьт цэргүүд мориороо тэднийг шахаж ташуурдав. 

	Заремба сөөтлөө хашхирлаа. Хилэгнэсэн ажилчид эсэргүүцэнгүүтээ нэг цэргийг мориноос нь татаж унагаахад түүнийг арайхийж булаан авчээ. Зарембын салаа, хашааг их л цөхөрч цэвэрлэж байж. 

	Василёк орох газраа олж ядан гүйж байхыг цэргүүд олж хараад:

	— Хүүе, чи. Чамд энд юу хэрэгтэй вэ? Зогс муу нохой хаашаа зугтаах нь вэ? гэж нэг нь хашхирав. 

	Василёк олны дунд гүйж ороод толгой, тохойгоороо түлхсээр бүр дунд нь оржээ. Жаал хүү баригдахаасаа айж албаны хаалгаар гүйж гараад нүүрс агуулах газарт очсон хойноо л нөгөө нүхээ санажээ... 

	Василёк нүүрсний нүхэнд хүрч очоод харанхуйд нүүрс дээгүүр нэлээд удаан мөлхөж чулуунд өвдөг, толгойгоороо өвдтөл мөргөсөөр завсрыг эрсэн боловч олохгүй байлаа. Саяхан авчирсан нүүрс тэр завсрыг бөглөжээ. Тэгэхэд нь жаал хүү нүүрсийг малтаж том томыг хажуу тийш нь гаргаж хаяж эхлэв. Тэгтэл нэг том нүүрс гэдрэгээ өнхөрч нүцгэн хөлийг нь өвдтөл цохилоо. Василёк ойчиж нэлээд уйлснаа болиод ажилдаа дахин орж жаахан хонхор гаргасан боловч малтахад улам бэрх болжээ. Нүүрсийг дээш гаргаж толгой руу өнхөрч ирэхгүйгээр хол хаяхаас аргагүй байв. Нүүрсний тоос нүд, аманд орж жаал хүү хахаж цацан байсан боловч нүүрс барагдах шинжгүй байв. Василёк буруу газарт ухав уу гэж бодоод айж, гомдсондоо дахин уйлаад:

	— Андрей, Андрюшка!... гэж хамаг чадлаараа хашхирчээ. Андрей хүн хатгасан мэт босон харайж:

	— Түй, золиг! гэлээ. 

	Ард нь Василёк уйлж байх шиг санагджээ. Птаха карабинаа барин нүүрсний нүхэн дотор зогсож цонхыг алдалгүй харж байв. 

	Усны хоолой дэргэд нь хэвтэж байсан ба түүнийг бүтээж алчих шахсан уур цонхоор алгуур гарч байсан боловч уурын тогооны газарт бүгчим, харанхуй байв. 

	Андрейд энэ бүхэн муухай зүүд шиг санагджээ. Гурван цаг болоод байхад түүнийг хэн ч аварсангүй. Тэгээд хийсэн бүхэн нь юунд ч хэрэггүй бололтой. Түүнийг юу ч гэсэн барьж аваад л буудаж ална. Үүнийг хэн ч тоохгүй өнгөрөх нь ээ. Цөмөөрөө зайлсхийгээд харин Птаха ганцаараа л толгойгоо өгөх нь дээ!.. 

	— Андрюшка гэж Василёк дэргэдхэн нь хашхираад дээрээс чулуу өнхөрч Андрейн мөрийг өвдтөл цохилоо. 

	Тэгсний дараа «Би, Васька байна аа!» гэсэн баяртай дуу дуулдахад Птаха буудсангүй. 

	Василёк дүрээрээ бууж ирлээ. Сая түүнийг арай л буудчихсангүй гэж бодохоос Андрейн шүд тачигнах шиг болжээ. 

	— Андрюшка, би байна. Тэнд тэднийхэн дахиад олон ирсэн... Хашаа дүүрэн морьтой хүн байна. Тэдний том дарга нь ирсэн... Зайл эндээс. Энд нүх бий... Түүгээр би орж ирдэг байсан юм. Харин одоо нүүрсээр дүүрчихсэн болохоор би түүгээр орж чадсангүй гэж Василёк ахыгаа тэврэн чихэнд нь хашхирав.

	Андрейн зүрх түргэн цохилж:

	— Чи хаанаас наашаа орж ирэв? гэж асуув. 

	— Нүүрсний хашаанаас. 

	— Тэндээс чинь орох газаргүй... 

	— Би яндан дотуур орж ирсэн. Тэр яндан бүдүүн шүү. Та ч багтана. Явъя Андрюшка, явъя. Тэнд ийм олон цэрэг ирчихсэн шүү. Тэд чамайг ална гэж байсныг Остап ах хэлсэн шүү!

	Василёк, Андрейг нүх рүү чангаалаа. 

	— Авир, би хойноос чинь явъя.

	Василёк дээш авирч эхлэхэд Птаха уурын тогооны газар, гал нь унтарч байсан зуух руу эргэж нэг хараад хойноос нь авирлаа. Василёк дээр гараад хүлээж байв. Андрей бууныхаа гохыг татаж буугаа түүнд өгөөд мөрөө шумбайлган нүх рүү чихэж ороод нурж байгаа нүүрсийг самардсаар арай ядан дээш гарчээ. 

	Василёк түүнийг яаруулсаар байв. Андрей том чулууг түлхэж нүх рүү унагаахад жаал хүү нүүрсийг хөл гараараа түлхэж ахдаа тусалж байв. Минутын дараа нүх тагларав. 

	Василёк, Андрейг өөрийнхөө мэддэг замаар дагуулж явлаа. Салхивчны яндангаар багтаж орохгүй бол яах бил ээ гэж Птаха айж явсан боловч Василёкийн хойноос толгой мөр хоёроо оруулаад урагшаа алгуур хөдлөхдөө санаа амарсан байдалтай шүүрс алдлаа. 

	Дээш гарч ирэхэд нь шивэр бороо орж байлаа. Нүүрсний хашаа, заводын гол хашаанаас өндөр чулуун ханаар зааглагдсан бил ээ. 

	Энэ рүү төмөр замын шугам татсан байжээ. 

	Василёк хайгуулд гарснаа удалгүй эргэж ирээд төмөр зам дээр хүнгүй байна гэлээ. 

	— Тэнд хоосон вагонуудыг гурав зэрэгцүүлэн зогсоосон байна. Дундуур нь вагон дээгүүр гарч болно, хэн ч олж харахгүй. Арын хаалган дээр бас хүн байхгүй. Цоожтой байна. Бид хоёр вагон дээр гарч тэндээс хаалга өөд авираад хээр гарчихна гэж Василёк Андрейн чихэнд хэллээ. 

	Тэр хоёр овоолгоотой нүүрс дээрээс гулсан буугаад вагоны хоорондуур бөхийн гүйв.

	Василёк маш сайн төлөвлөгөө хийжээ. Сүүлчийн вагон бүр хаалганы дэргэд зогссон тул хоёулаа сараалжин төмөр хаалгыг даваад төмөр замын далан барьж гүйлээ. 

	Василёк урд нь орж гараа тэлээд том том харайн шувуу нисэж байгаа мэт гүйж ахыгаа гүйцэж явна уу гэж эргэж харсаар явжээ. Тэгэхэд Андрей хамаг хүчээ гарган гүйж байлаа. Нэлээн доогуур тунарсан лаглагар үүлс тэнгэрийг бүрхэж борооны ус энэ хоёрын нүүр рүү шавшив. 

	Андрей карабин буугаа хаясангүй. Аврагдсандаа бас л итгэхгүй «бариад авбал заавал ална, ингэхлээр үхэхийнхээ өмнө хоёрыг ч гэсэн цааш харуулъя» гэж бодож явжээ. Харин завод тэртээ хол хоцорч төмөр зам, өртөөний буудал руу эргэдэг газарт ирсэн хойноо сая л зогсож хүч тамираа бараад далан дээр сандайлан суужээ... 

	— Зогс. Василёк аа, цаашаа гүйж чадахгүй нь ээ гэж Андрей хашхираад зүрхээ дарлаа. 

	— Гүйе, Андрюш аа, гүйе. Тэгэхгүй бол хөөгөөд ирнэ.

	Василёк айсан маягтай ийш тийш харж тэсэн ядаж дэвхэцнэм. Жаал хүү шалбайтлаа норж даарчихсан бөгөөд айсандаа чичирч байв. Түүний шавар болсон нүцгэн хөл нь бээрсэн тул замын дэр модон дээр зогсож байхдаа нэг хөлөө нөгөөгөөр байн байн үрлээ. 

	Андрей хэтэрхий удаан суугаад байгаа мэт жаал хүүд санагдахад:

	— Боллоо. Андрюшка, гүйе гэлээ. 

	Птаха зүдэрсэн байдалтай эргэж, толгойдоо малгайн оронцгийг наалдуулаад эмэгтэй хүний хуучин цамц өмсөж гурав нугарсан Василёкийн бие, түүний нүцгэн хөлийг хараад дүүгээ хайрлаж, энэ хүүхдэд гутал хувцас авч өгөх мөнгө олж чадахгүй нохойн амьдралд гомдоод хоолой нь зангирчээ. 

	«Харин одоо зүсэм талх ч олдохгүй, өөрөө ч орох оронгүй боллоо доо...» гэж бодтол:

	— Андрюшка гэж Василёк өрөвдөм дуугарлаа. 

	Андрей босов. Өтгөн манан дотор далд орсон заводын тэндээс яндангийн дуу сүртэй хүнгэнэж байлаа. 

	Андрей хамсаатныхаа бүдүүн дууг тааламжтайхан чагнаж:

	— Дуугарч байна шүү гэж бардсан маягтай шивгэнэв. 

	Тэгээд гүйхгүй харин түргэн түргэн алхлахад Василёк хажуугаар нь байн байн эргэж харсаар шогшлоо. Птаха өндөр далан дээр гараад ус хөөрөгдөх газрын дэргэдэх танил байшинг олж харангуутаа аврагдлаа хэмээн сая л итгэж:

	— Василёк аа, дүү минь. Муу жаал аа. Васька чөтгөрөө. Тэднийг бид хоёр одоо тоохгүй дээ. Чиний өмнөөс би өшөөгөө бас авна аа... гэж хэлээд дүүгээ тэвэрч цээжиндээ наалаа. Нулимсаа нуух хэрэг юу бил ээ. Бороо цутгаж байхад нулимсыг нь хэн олж харах вэ?

	— Бид зөвхөн шөнө л эхэлж болох байна. Харин одоо гучин хүн бөөнөөрөө гарах гэдэг чинь тэнэг хэрэг гэж Раевский ууртай хэллээ. 

	Чобот зөрсөн маягтай толгой сэгсэрч:

	— Шөнө болтол тэднүүс бүгдийг тарааж хөөгөөд, шоронд байгаа манайхныг цааш харуулчихна. Одоо л хамгийн зохимжтой цаг. Би зөвшөөрөхгүй, гүйцээ гэлээ. 

	Дараа нь Метельский шуналтай ярьж эхэллээ. 

	— Нөхөр Сигизмунд аа, Чоботын хэлдэг зөв. Олон түмэн гудамжинд гарсан, бас ажилчдыг буудан алж байгаа энэ үед бид зэвсэг барьж мордох үүрэгтэй. Биднийг бут цохилоо ч гэсэн бид гарахгүй байж болохгүй. Тэгэхгүй бол бид нэрээ бузарлах болно. Энэ чинь марксизмын илт үнэн зүйл шүү дээ... Бослого эртэдсэн ч гэсэн нэгэнт эхэлсэн болохоор бид түүнийг удирдах хэрэгтэй... 

	Раевский түүнийг буруушаасан маягтай хялайж хараад:

	— Удирдах гэдэг чинь хойно нь орж сажлах гэсэн хэрэг биш гэлээ. 

	Метельский уурлаж:

	— Зэвсэг барьж мордохыг хойно нь сажлах гэсэн үг гэж анх удаа дуулж байна. Танаас ийм үг сонсоод гайхаж байна... гэж хэлэхэд:

	— Ёстой гэж Чобот хүнгэнэн дуугарлаа. 

	Метельский тасалгаа дотуур бухимдан явж эхлэв. Өргөн сайхан магнайтай цэвэрхэн царай нь дахин цайж, том нүдэн дотор нь гал оргилох мэт болсон бөгөөд энэ хүний бүхий л биеийн байдал нэг л хэврэг мэт харагдав. Раевский, залуу эмч рүү дахин хараад:

	— Бид зөвлөгөөнөө хэтэрхий унжрууллаа. Энэ дэмий маргаанаа зогсоох цаг боллоо гэж бодож байна... Чобот, доктор хоёр татгалзлаа. Ковалло бид хоёр шөнө мөрдье гэж байна. Тэр болтол бид төмөр замчид, чихрийн заводынхноос хоёр зуу орчим хүнийг цуглуулж зэвсэглэнэ. Тэр болтол Сосновкоос Шабель ирнэ биз. Тэгээд түүнтэй хамт тариачид ч ирж магадгүй... Гарвал л барж гээд мордох гэдэг чинь большевик хүний ажил биш ээ. Нөхөр Метельский, бид эв хамт намын гишүүн гучин хүнийг гарцаагүй боловч ашиггүй, үхэл рүү явуулбал биднийг жигшиж үзэх болно шүү дээ. Харин таныг чагнаад байхад та дайсанд тийм бололцоо өгөх нь ээ. Эв хамт намын гишүүн бүхэн одоо ажилчдыг дайчлах хэрэгтэй гэж би дахин давтаж хэлье. Тиймээ. Зэвсгээ бариад гарна байх гэж найдаж болох хүн бүрд ярьж өгөх хэрэгтэй байна. Зэвсэгтэй хэсэгхэн ноёд хэдэн мянган хүнийг дарсныг та нар харсан биз дээ. Яагаад тэр вэ? гэвэл ажилчид зохион байгуулалтгүй байсан учраас л цохиулсан хэрэг. 

	Хариу цохилтыг зохион байгуулахын төлөө нам байгаа юм. Энд гоёмсог үг хэрэг алга. Харин ажилчдыг яаж түргэн сайн зэвсэглэхийг бодоцгооё. Энэ тухай энд мундахгүй ярилаа гэж бодож байна. Ингэтэл бидний явуулсан нөхөд та биднээс илүү юм хийсэн шүү дээ... Бидэнд зэвсэг байгаа боловч сум байхгүй байна. Үүнийг санаж байх хэрэгтэй. Тус бүрдээ сум олж нааш авчирна гэдэг таны саналыг би эсэргүүцнэ. Агуулах газар өртөөний буудалд ойр болохоор өчүүхэн ч гэсэн бүтэлгүй явдал гарвал бид сум олж чадахгүй болно. Ийм учраас баг цэрэг энд цугласан хойно сум агуулах газар руу нийтээрээ очоод манааг зайлуулж сум олзолж аваад зэвсэгтэйгээр хот руу довтолж эхэлье... Чобот буу, сум ачсан хоёр вагоныг завод руу түлхэн оруулна. Тэгээд тосгонд бидэнтэй нийлж амжаагүй юм уу, эсвэл зүрхлээгүй бусад хүмүүсийг зэвсэглэе. Бид тосгоныг түшье. Баг цэргийн ихэнх тэндхийн хүмүүс байх болно. За ийм байна гэж арай тайвнаар хариу хэллээ. 

	Ковалло сайшаасан байдалтай дуугарлаа. 

	— Энд нөхөр Патлай байхгүй нь харамсалтай байна. Гэвч бид хотод ороод хамгийн түрүүнд шоронг довтлох учраас шөнө түүнийг суллаж авна. За ингэж шийдлээ нөхөд өө. Одоохон ажилдаа ор гэж би даргын хувьд та нарт даалгаж байна. Гэвч бат итгэж байхын тулд та нар энэ тушаалд захирагдах эсэхийг асууя?

	Чобот, Раевский руу гомдсон байдалтай хараад:

	— Ямар эргэлзээ байх юм бэ? Бид намын сахилгыг мэдэхгүй гэж үү дээ? гэлээ. 

	Раевский ядарсан байдалтай инээмсэглээд ширээний араас босож Метельскийд ойртон очоод мөрөн дээр нь нөхрийн ёсоор гараа тавьж:

	— Доктор оо, шарх бооход хэрэгтэй бүхнийг олж чадах уу? Цус урсахгүй гэж байхгүй шүү дээ гэлээ. 

	— Юу хэрэгтэй бүхнийг би олно. Харин би хаашаа явбал зохих вэ?

	— Хүүхэд шиг зан битгий гарга Метельский. Тэгэх цаг биш шүү. Өртөөний буудал дээр очоод Германчуудын байдлыг мэд. Та төмөр замын эмчийн хувьд дарга нартай ярилцаж чадна шүү дээ. Тэдний зан ямар байна вэ? Бид легион цэргүүдтэй тулбал тэд аль талыг дагамаар байгааг мэдвэл сайн сан.

	Бүгдээрээ гадаа довжоон дээр гарцгаалаа. Үдэш болж бороо орж байсан тул бүрхэг, чийгтэй байжээ. 

	— Тэнгэр ийм байвал аятайхан гэж Раевский хэлээд: За, нөхөд өө, оройн ес хүртэл салцгаая. Григорий Михайлович та депогийнхон дээрээ оч. Намын гишүүн таван хүн наашаа ирэг. Манай энд түшиг байх хэрэгтэй байна. Хэн нэгэнд нь зэвсэг байвал авчирна биз... За чиний хөөрхөн охин ирлээ гэж Раевский эелдгээр инээмсэглэн хэллээ. Далан дээрээс Олеся хүүхэн бууж ирээд:

	— Даалгасны чинь цөмийг хийсэн, ааваа гэж амьсгаадан хэллээ. 

	Бүсгүй гаднын хүнээс бага зэрэг ичдэг бөгөөд одоо нэвт норсон хувцас биед нь наалдчихсан болохоор тасалгаандаа бушуу орох гэж яарчээ. 

	— Раймонд хаана байна вэ? гэж Раевский түүнийг саатуулж асуулаа. 

	— Раймонд бид хоёр хотод хоёр цагийн өмнө салсан. Тэр одоо тосгонд байгаа... Ядвига Богдановна нэг хуйлаастай цаас аваад танай хуучин байр руу очсон... Шоронгийн дэргэд таван хүн нэг пулемёттой байна гэж Раймонд хэлээрэй гэсэн. Би Воробейкогийнд дайрч орсон, галт тэрэг бэлэн гэж байна бил ээ гэж Олеся түргэхэн хэлээд тасалгаа руугаа бушуухан гүйж оров. 

	— Чи сайхан охинтой юм байна даа гэж Чобот гунигтай хэлэв. 

	Энэ хүн хүүхэдгүй юм санжээ. 

	— Баярлалаа. Энэ маань ганцаархнаа нь харамсалтай юм даа. Охин ч яах вэ яамай охин бололтой гэж Ковалло гэнэтхэн хөмхий зангидаж намуухан дуугаар хариуллаа. 

	Бороо ширүүсэж довжоог услав. 

	Метельский бүрх малгайгаа доош дарж резин цувныхаа энгэрийг зөрүүлээд:

	— Явцгаах уу гэлээ.

	Раевский тэднийг бүхээг хүртэл хойноос нь харж байгаад тал тал тийшээ тарж явсны дараа байшинд эргэж оржээ. 

	Олеся хувцсаа сольж амжаад тасалгаанаас гарч ирээд:

	— Та магад юу ч идээгүй биз дээ? гэж нойтон гэзгээ мушгингуут зовсон байдалтай асуугаад: — Би одоохон төмс чанаад давсалсан байцаа авчирч өгье... Аав минь тогоогоо зуухан дээр тавихыг ер санаанд орохгүй юм. Би бэлтгээд өгсөн юм шүү дээ гэж тоглоомоор дургүйцэж хэллээ. 

	 

	 

	Могельницкий янзгүй царай гаргаж мушгимал ташуурын үзүүрээр түрийгээ ууртай савж:

	— Түргэхэн бодоорой, Струмил гуай. Надад зав алга. Энэ муухай явдлыг та гаргуулсан болохоор яндангийн дууг яаж зогсоох аргыг арван минутын дотор бодож олохгүй бол таныг буудаж алахаас аргагүй болох нь хэмээн эмээж байна гэлээ. 

	Механикчийн өвдөг чичирч эхлэхийг Эдвард үзсэн мөртөө түүний царай руу харсангүй. 

	— Өршөөгөөч хурандаа гуай, миний гэм юу бил ээ?

	— Биеэ битгий цагаатгаад бай, харин цаадхыгаа тэндээс яаж гаргахыг хэлж аль. 

	— Би бодсон юм аа... 

	— Муу бодож дээ гэж Эдвард тастаж хэллээ. 

	Тэд машины тасагт зогсож байв. 

	— Тэр рүү уур оруулж болохгүй юу?

	— Тэр чинь машины тасаг руу ордог хоолой салгасан байна бил ээ гэж Струмил цөхөрсөн байдалтай уруухан дуугарав. 

	Тэгснээ гэнэт амаа том ангайж ямар нэгэн бодол төрсөн байдалтай болж муухай царай гаргасан хэвээрээ хөдлөлгүй зогсож байснаа баярлаж духаа алгадаад:

	— Оллоо. Хурандаа минь надад ухаан зааж өглөө шүү. Бид утааны янданг хаачихъя. Тэгвэл тэр чинь утаанд багтарна... гэлээ. 

	— Гүйцэтгэ. 

	Хагас цагийн дараа өтгөн хар утаа уурын тогооны газрын цонхоор гарахаа болиход

	— Шалгаад үз гэж Эдвард тушаав. 

	Бэлтгэл хаалга нээгдэж уурын тогооны газар руу орсон капрал хэдэн цэргээ дагуулж нулимс гүйлгэнэсэн нүдээ анивчин ханиасаар гарч ирээд:

	— Хэнийг ч олсонгүй хурандаа гуай гэж сандран илтгэлээ.

	— Юу уу? гээд Эдвард ташуурынхаа бариулыг гараа шаржигнатал атгав. 

	Уурын тогооны газраас утаа үнэртэж байлаа. Эдвард түргэн эргээд хэнийг ч харалгүй хаалга руу чиглэн явав. 

	Энэ үед Заремба, Врона, Зайончковский, Струмил нар тогооны газар орсон бөгөөд Эдвард үер бороог анзаарахгүй, хашаан дотуур нааш цааш явж байснаа:

	Врона, Заремба хоёрыг эргэж ирэхэд:

	— Яав? гэж асуулаа. 

	Зайончковский, Струмил нар нүдэнд нь харагдахгүй зайлахыг боджээ. 

	— Нөгөөдөх чинь үнэхээр байхгүй... Хаашаа алга болсныг бодоод олохгүй байна. 

	Яндангийн дуу сая зогсоход онц чимээ аниргүй болсон мэт санагджээ. 

	— Тэгвэл тэнд чинь хэн ч байгаагүй юм шив дээ? Эсвэл энэ бүхнийг юу гэж ойлгох вэ?

	— Байсан юм, гэвч хаашаа явчихсаныг мэдэхгүй байна гэж Заремба гайхан хэллээ. 

	— Тэгвэл та нар түүнийг алдаа шив дээ?

	— Тэгэх ёсгүй, хаалга бүхнийг харж байсан юм. Юу ч ойлгохгүй байна, ноён ахмад аа... 

	— Та байлдааны офицер байгаагүй сэн бол би таныг ондоогоор шийтгэх байсан юм. Ноён Врона, хотыг журамтай болгосны дараа поручекийг арван таван хоног хатуу хориорой. Хүүе цаана чинь хэн байна, морь аваад ир!

	Ус хөөрөгдөх газрын дэргэдэх жижиг байшинд хүн дүүрсээр байв. Хамгийн түрүү Ядвига хүрч ирээд, Олесяг гал тогооны газарт пийшин дээрээ хоол хийж байх зуур нөхөртөө бүх сониныг ярьж амжжээ. 

	Дараагаар нь Воробейко хүрч ирээд хоёр амтай задалсан буу, дайзны хамт дээл дороосоо гаргав. Гол төмрийг бөгс модтой нь залгаад цэнэглэж буланд аваачиж тааламжтайяа тавиад:

	— Би хонгиог галтай сумаар дүүргэчихсэн. Хорин алхам газарт элбэг буудаж болно... Шөнө юугаар буудаж байгааг хэн мэдэх вэ, харин мундахгүй чимээ гаргана даа. Нэг удаадаа зүгээр гэж хэлээд өврөөсөө хавчаартай Герман сум гаргаж:

	— Үүнийг зууш болгох гэж байгаа юм гэж бардаж хэлэв. Таван ширхэг шүү... Айлынхаа хүүхдээс гуйж авсан юм. Чөтгөр чинь нэг газраас олсон байна. Тэрүүгээр юу хийх бил ээ? Харин бидэнд аргагүй хэрэгтэй юм... Таван хүнд нэг нэгээр нь өгвөл хүн бүр нэг удаа буудаж болно. 

	Воробейко хавчаартай сумыг ширээн дээр аятайхан тавилаа. Түүний хувцаснаас ус гоожиж байсан боловч машинчийн туслах сайхан ааштай байжээ. Шаргал хөмсгөө инээдтэй хөдөлгөн нусаа байн байн татаж, ямар цогтой залуучуудыг авчрахаа сэргэлэн байдалтай ярьж байлаа. 

	— Тэд явангуут улаа урдаг хүмүүс гэхэд өөр хүчтэй үг олсонгүй. Бүр харанхуй болоход би тэднийг дагуулж ирнэ. Харин одоо буцаж гүйе. Ганц нэг хүнтэй ярилцах хэрэгтэй байна. Тэгээд бас уурын машиныг аргалъя. Германчууд байгаагүй бол амархан л юм сан... Чөтгөрүүд чинь яг энэ үеэр тааралдчихлаа шүү. Тэд урагшаа хөдлөх замгүй болсон. Муусайн ноёд замыг нь боож байгаа гэнэ... За, би явлаа гээд яарч эхэллээ. 

	Үүдний пин рүү орсноо нэг юм санаж эргэж ирээд: 

	— Танд винтов авчирч өгөх үү? Тэгэхгүй бол гай болж ямар нэг чөтгөр нь ороод ирвэл биеэ хамгаалах юмгүй байна шүү гэхэд Раевский толгойгоо дохив. 

	Воробейког эргэж ирэхэд байшинд Раймонд хэдэн ажилчинтай хамт хүрч ирсэн байв. Тэдний дотор цайвар үстэй өндөр залуу байсан бөгөөд Раймонд түүнийг эцэгтээ танилцуулав. 

	— Пшеничек гэдэг чинь энэ байна. Танд Патлай болоод бусад нөхдийн тухай ярьж өгнө. Би үүнтэй Степовойгийнд санамсаргүй дайралдлаа. 

	Раевский залуугийн гарыг чанга атгаж мэндчилэв. 

	Раймонд гаднаас орж ирж буй ажилчид руу харж:

	— Эд чинь пулемётчин. Надтай танилцуулаарай гэж та хэлж байсан, санаж байна уу? Тэр өндрийг нь Степовой гэдэг юм. Нөгөө сахалтай нь Гнат Верба. Эд чинь хуучин цэрэг улс аа. Цөм пулемётоо задлаад шуудайлж авчирсан. Бид одоо түүнийг ус хөөрөгдөх газрын тэнд очиж эвлүүлнэ. Лент бий, ганцхан сум л байхгүй... Бусад нь чиний тушаасан ёсоор азнаж байгаад ирнэ гэж хэллээ. 

	Тасалгаанд зайгүй боллоо. Өндөр нуруутай ажилчин Воробейкогийн авчирсан винтовыг шалган үзэж байснаа:

	— Шинэхэн юм гээч. Жадыг ингээд нэг, хоёр гээд хийдэг юм гэлээ. 

	Тосгоныхны санаа сэтгэл ямар байгааг Раевский ажилчдаас сураглаж байлаа.

	Ядвига Олесяд туслахаар очжээ. Раймонд Пшеничекийг дуудаж бас тогооны газар очоод:

	— Олеся, шинэ найз ирсэн. Үүнийг таньж байна уу? гэж асуув. 

	Пшеничек норсон малгайгаа хаа хийхийг мэдэхгүй гартаа үнгэж байв. Эцгийг нь баривчилсан тухай түүнд хэлсэн тул өвгөнийхөө хойноос санаа зовсоор байжээ. 

	— Энэ вандан дээр сууцгаа, зайгүй ч гэсэн яах вэ. Уучлаарай гэж Олеся тэр хоёрыг уриад чанасан төмсийг тогооноосоо том таваг руу шаламгай гэгч юүллээ. 

	Ядвига давстай байцаан дээр тос асгаж байв. 

	Бүсгүйд Андрейн тухай хэлэх хэрэгтэй гэж Раймондод санагдаж:

	— Олеся аа, янданг хэн дуугаргаж байгааг мэдэж байна уу? гэж асуулаа. 

	— Үгүй, яагаа вэ?

	— Андрейг тогооны газарт бүгшсэн гэж ярьж байна. Бүсгүй хар хөмсгөө түргэнээ хөдөлгөж халуун тогоо хурууг нь хайрч байгааг ч үл хайхран: 

	— Юу Андрей гэж? Ганцаараа юу?

	— Тиймээ. Түүнийг бүслээд авсан гэнэ. Одоо хүртэл тэдэнтэй тэмцэлдээд байна. 

	Энэ зуур Пшеничек Олесяг гунигтай ажиглан харж байв. 

	— Яагаад тэр бил ээ, Раймонд аа? Юунд ганцаарыг орхио вэ? Тэр чинь ганцаараа юу хийж чадах юм бэ?

	Раймонд, бүсгүйн царай руу харж чадахаа больж тогооны газраас гараад:

	— Аав аа, би танд Птахын Андрейн тухай ярьж байсныг санаж байна уу? гэж эцгээсээ асуув. 

	— Санаж байна. 

	— Тэр чинь завод дээр яндан дуугаргаж байна шүү. Ингэж байж алуулах нь ээ. Бид очъё, зөвшөөрөөч ааваа, гуйя таныгаа. 

	Ард нь Олеся зогсож байгааг Раймонд олж мэджээ.

	— Зөвшөөрөөч... Одоо бас тосгоны нөхөд ирнэ. Андрюшаг цөмөөрөө танина. Бид түүнийг аваръя, зөвшөөрөөч.

	Раймондын пулемётчин гэж хэлсэн өндөр ажилчин үүний дэргэд зогсож байснаа: 

	— Ээ хайран залуу. Тэд алчихна даа гэж намуун дуугаар хэллээ. 

	Сигизмунд хоёр хөмсгөө нийлтэл зангидаад:

	— Бидэнд сум алга. Тэгээд ч тасарч гарч болохгүй гэлээ. 

	Нэг ч хүн хөдөлсөнгүй. Раймонд эцгийнхээ өмнө гуйсан царай гарган дув дуугүй зогсож байв. 

	Раевский нүдээ дүрлийлгэн ширтэж байсан Олеся руу харж. Бүсгүй ч найр тавихгүй нь гэж мэдээд:

	— Бурхан минь. Танд сэтгэл байхгүй гэж үү дээ гэж үл мэдэг дуугаар шивгэнэв. 

	Раевский бууралтсан толгойгоо гудайлгаж гар дээрээ зүдрүүн байдалтай тавьж түр зуур болсон бөгөөд тэгэхэд сахлын нь үзүүр доош сүртэй унжиж байв. Энэ хүн хоёр шөнө унтаагүй шүү. Үүнээс өмнө ингэж хэчнээн шөнө нойргүй хоносон бол. Аав нь энэ хүний тухай хэчнээн хүндэтгэн хайрлаж ярьдаг бил ээ гэж Олеся дотроо боджээ. 

	Хааяа нэг л инээдэг энэ хүн бүсгүйг хэзээд эелдэг зантай угтдаг гэдгийг санаад Олеся анхныхаа бодлоос ичих шиг болжээ... 

	Яндангийн дуу гэнэтхэн зогсов. 

	Тэрүүхэн зуур хэн ч дуугарсангүй. Олеся уйлаад тасалгаандаа гүйж орлоо. Тэгээд орон дээрээ унаж хамаг биеэ дагжуулан эхэр татаж уйллаа. 

	Ядвига бүсгүйн толгойг илж дуугүй суунам. Байшинд шинэ шинэ хүмүүс орж ирсээр бөгөөд ус хөөрөгдөх газрын машины тасаг, пин, их тасалгаа, тогооны газарт арай хийж багтаж байв. Ковалло, Чобот нар төмөр замчдыг дагуулан эргэж иржээ. 

	Энэ үед яндан дуугарахаа яагаад болив гэдэгт хүн бүхний сэтгэл шаналж:

	— Бариад авч дээ!... гэлцэцгээж байлаа. 

	Тэгтэл Птаха, Василёкийг дагуулсаар орж ирэхэд:

	— Хачин юм бэ? гэж бүгдээрээ гайхав. 

	Хүмүүс урам нь хугарч бараг уурласан мэт дуугарах шиг Птахад санагджээ. Раймонд тогооны газраас гүйж гараад:

	— Птаха чи юу? гэж асуухад

	Андрей энд ямар учраас бүү мэд олон хүн цугларсан, бас жижиг гүүрний дэргэд Василёк тэр хоёрыг зэвсэг барьсан Воробейко зогсоосонд гайхаж: 

	— Өөр хэн байдаг юм бэ? гэж дургүйцэн дуугарав. 

	Хүмүүс бүгдээрээ зэрэг зэрэг:

	— Хараач, үүнийг завод дээр яндан дуугаргаж байна гэж ярилцсан чинь харин энд зугаалж явна шүү гэлцлээ. 

	Раймондыг хашхирахыг дуулаад Олеся тасалгаанаасаа гүйж гарав. Ковалло, Андрейг дургүйцсэн байдалтай хялайж хараад:

	— Чамайг яндан дуугаргаж байгаа гээд энд ярьж байсан чинь дэмий болох шив дээ? гэж хэллээ. 

	— Тэгвэл тэнд чинь өөр нэг хүн байна даа. Нөгөө мангуу галч нар айсандаа болж буруу харж шүү... 

	— Янданг хэн дуугаргав аа?

	— Тун зоригтой залуу юм даа.

	— Ёстой байлдагч, гайхамшигтай хүн байна аа. Тэр золигуудад алуулчихвал харамсалтайяа гэж Раевский сэтгэл зовсон байдалтай хэлээд босож зогсов. 

	Гомдсондоо Андрейн нүд харанхуйлах шиг болжээ. Энэ хэдэн цагийн дотор эцэж зүдэрчихсэн бөгөөд борооноор норж нүүрсэнд дарагдсан энэ залуу толгойгоо унжуулан зогсож байсан боловч тэр уруу байдлыг хэн ч ажигласангүй. Сэтгэл хөдөлгөсөн ямар нэгэн явдалд анхаарлаа тавьсан хүмүүс тайван байдал нүдэнд дорхноо эгдүүтэй нэг явдал боллоо гээд Птахыг тэр даруйхан мартжээ. Түүнийг баатарлаг хүн гэж бодож байсан чинь тэр маань дэмий сэлгүүцсэн нэг залуу л байжээ. Иймд хүн бүхэн дургүйцэж, андуурсандаа гомдох шиг болжээ. 

	Нулимсыг нь хүн бүхэн харсан тул янз бүрийн юм бодож магадгүй гэж санахдаа Олеся ичих шиг болжээ. Птаха өөрийнхөө буруугаас биш ч гэсэн ийм эвгүй байдалд орж Олесягийн сэтгэлийг их л хөнджээ. 

	Бүсгүй өрөвдөм байдалтай зогсож байсан Андрейг гомдсон шинжтэй ширвэж: «Үүнд би ямар сайн талыг олж хараа вэ? Тэнэг юм шиг зогсоод байх юм. Яваад өгөөсэй дээ ядахдаа» гэж эгдүүрхэн боджээ. 

	Раймонд аягүй байдалд орсон тул бүсгүйн царай руу харахгүйг хичээж байв. 

	Василёк ахынхаа араас цухалзан зэвүүхэн харж, Андрей энэ бүхнийг юунд тэсвэрлэн зогсож байгааг ойлгохгүй байсан бөгөөд эднүүдийнхээр бол бид хоёр завод дээр байгаагүй болох шив? Би нүүрсэнд хуруугаа шалбалчихсан явдал эдэнд хамаагүй байх нь ээ. (Василёк яагаад ч юм хуруугаа л боджээ) Тэгээд бас ээж зодно доо гэж гуньхран бодож уйлах шахаад нусаа нийв. Андрей толгойгоо дээшлүүлэв. Түүний царай нь гэнэтхэн цайрч өөрөө гуйваад унахгүйн тулд гараараа хана тулсныг Олеся хараад: 

	— «Энэ чинь согтуу юм уу? Ингэх нь л бас дутуу юу даа?» гэж сандарч бодсон боловч өөр юм санаанд нь орсоор байжээ. Тэгэнгүүтээ Андрейг өрөвдөж дэргэд нь хүрч очоод:

	— Чи энд юу хийж зогсоод байгаа юм бэ? Тогооны газар руу ор. Юутай адилхан болоо вэ чи. Бас баатар гэнэ шүү... гэж аяархан хэлэв. 

	Андрей урагшаа нэг алхаж бүсгүйг гараараа зайлуулаад:

	— Тэгээд та нар намайг тоглоом болгож байна бий? Би амиа хайрлаагүй... Та нар цөмөөрөө зугтааж намайг зөнд нь хаячхаад. Би тэднүүстэй ганцаараа тулалдаж тусламж хүлээж байхад та нар энд жаргаж сууна аа... Харин одоо болоход дооглож байх юм... гээд нулимсаа залгихад хүмүүс бүгдээрээ түүн рүү дахин харлаа. Хөвчилсөн утсыг татсан мэт дуу, сэтгэл нь догдолж зүдэрч хөөрсөн бүхий л байдлыг хүмүүс ажаад Андрейг аргагүй ондоо нүдээр харжээ. 

	Птаха цаашаа ярьж чадахаа болиод гуйвсаар тогооны газраар дамжин Олесягийн тасалгаанд оржээ. Тэнд ердөө шалан дээр унаад ухаан алдах шахан хэвтэж байв. Олеся энэ бүхэнд тэвдэж түүнээс юм асуух гэж дэмий л оролдном. 

	Харин Василёк тогооны газарт Раймонд, Пшеничек хоёрт бүх болсон явдлын тухай дуртай ярьж байлаа. Энэ жаахан гэрчийг Раевскийнд аваачжээ. Василёк дулаацаж дасаад яриагаа давтсаны дараа:

	— Харин буугаа Андрей аваад ирсэн, нээрэн шүү. Пингийн цаана тавьчихсан. Одоохон аваад ирье гэж хэлээд тэг гэхийг хүлээлгүй гүйж гарчээ. 

	Удалгүй эргэж ирээд:

	— Энэ байна. Сумтай шүү гэлээ. 

	Сигизмунд, Олесягийн тасалгаанд орж очиход Птаха шалан дээр хэвтсээр байв. 

	Раевский залуу хүүгийн толгойг хоёр гараараа өндийлгөхөд нүднээс нь нулимс урсаж байв. 

	— Чи сайн эр байна Птаха. Би хэлсэн үгнээсээ буцахгүй... Харин андуурсан нөхдөө уучлах хэрэгтэй. 

	Птаха гарыг нь олж атгаад:

	— Янданг би дуугаргасан юм гэж шивгэнэв.

	— Одоо үүнд хэн ч эргэлзэхгүй байна. 

	Раевский гарыг нь атгасан залуугийн хуруу чинэрснийг мэдээд:

	— Чиний гар чинь яагаа вэ? гэж асуулаа. 

	— Би буцалсан усанд түлчихсэн юм... 

	— Чи энд үлдэж амар. Би чамайг тулалдаанд оролцохоос чөлөөллөө. Эмэгтэйчүүдийг хамгаалж байгаарай. 


НАЙМДУГААР БҮЛЭГ

	Дэнгийн галын хэл шиг улаан дөл, үхрийн өөх дүүргэсэн аяганы амсрыг долооно. 

	Ямар нэг том шувууны сүүдэр байшингийн гудмын хананд тусаж далавчаа жигдхэн дэвж байгаа мэт харагдах бил ээ. Сарра өвдгөө тэвэрч галын бяцхан дөлийг мунхарсан юм шиг ширтэж, Меер гутлын түрийг олсоор оёж суулаа. 

	Үүдний цаадах жижигхэн өрөөнд чимээгүй болж унтацгаалаа. Меер тэднийг үймүүлэхгүй гээд дуу чимээ гаргахгүй ажил зориуд сонгон авчээ. Өндөр настай эцэг нь байшингаас хөөгдөж өөр газарт нүүсэн энэ бүх зовлонгоос болж бүр ядраад өвчилжээ. Энд хол болохоор хуучин захиалагчид ирэхгүй, бас шинийг тийм түргэн олохгүй аж. Шударга сайн гуталчин гэдэг нэр алдрыг олон жил ажиллаж олно. Шинэ газар ирээд юм бүхнийг дахин шинээр үүсгэх болдог. Жаран дөрөв хүрсэн хойноо ингэхэд тун бэрхээ... 

	Эцэг маань ийм удаан наслахдаа сайн сайхан юу олж үзлээ дээ? гэж Сарра дотроо бодоод түүний ярьж байсныг санажээ. Эцгийн амьдрал нь зах хязгааргүй цуварсан ив ижилхэн жижиг модон хадаас, алхны залхуу хүрэм чимээ, ширний үнэр, нуруугаа бөхийлгөн сууж үүр цайхаас эхлээд шөнө дунд болтол хийдэг зовлонт хөдөлмөрөөр дүүрсэн мэт санагддаг байжээ. Тэгээд арван нэгэн наснаасаа ингэсэн шүү дээ. 

	Ханан дээрх шувууны сүүдэр далавчаа дэвссээр л байнам. 

	Сарра нүдээ тас анилаа. Меер, улаан шаргал үстэй жаахан Люйше бид нарын хувь заяа бас л ийм гэж үү дээ? Эрт үед бага, тэнэг байхад нь хувь заяа гэдэг чинь нууцгай зочин юм. Түүний ирэхийг хүүхэн бүхэн чичрэн горьдож хүлээдэг. Тэр хувь заяаг бурхан тэнгэр өөрөө илгээдэг. Түүнээс зайлж болшгүй. Хувь заяаг хилэгнүүлэх хэрэггүй. Түүнийг хүн хэчнээн л номхон хүлээж авбал төчнөөн өршөөлтэй байдаг... гэж эмэг эх нь ярьдаг байжээ. Эмэг эх аль эрт нас барсан. Ярьсан үлгэрүүд нь мартагдаж шашны домог Саррагийн санаанд шингэж тогтсонгүй. Нууцгай учраас л алдраа барсан өнөө хувь заяа одоо намрын энэ хүйтэн үдэш хүрээд ирвэл гай зовлонг дуудагч тэр муу зарцыг Сарра оруулахгүй сэн бил ээ. Төмөрчин Фальшток амьдралыг нь гутаах гэж л ирээд байдгийг бүсгүй тэртээ тэргүй мэднэ. Энэ хүн хувийн оёдлын газартай учир эрхэм хүргэн болно гэж биеэ итгэдэг байлаа. Эх нь ёстой хэрцгий авгай, одоо ч гэсэн хүүгээ зоддог боловч эхнэр минь энэ шуламтай хамт яахин амьдрах бил ээ гэж юунд бодох вэ? Фальшток гурван ажилчин суудаг нэг байшинтай аж. Тэгээд одоо эхнэр авах хэрэгтэй болжээ. Сарра яагаад муу эхнэр болох бил ээ? Энэ бүсгүй түүнд хүүхэд гаргаж, амттай хоол хийж өгч байна биз... Харин таван жилийн хойно хөгшин хүүхэн болчихвол яана. Яах вэ дээ, ганц охиноосоо өөр юмгүй эцэгтэй еврей бүсгүйн хувь заяа ийм л байдаг даа ... 

	Нэг хүн хаалга аяархан тогшиход Меер эргэж харлаа. 

	Ханан дээр одоо түүний бүрзийсэн үстэй, бүргэд хамартай толгойн сүүдэр харагдав.

	— Энэ чинь Раймонд байна. Тэр... намайг дуудахаар ирсэн байх гэж Сарра босонгуутаа аяархан хэллээ. 

	Раймондыг орж ирэхэд намрын шөнийн чийг сэн хийв. 

	— Би одоохон хувцаслаадахъя гээд Сарра тасалгааныхаа үүдийг сэмхэн татав. 

	Раймонд, Меерийн гарыг атгаж мэндлээд гуталчны урдаас харж эцгийн нь сандал дээр суув.

	Тэгтэл Сарра хүрмээ өмссөөр гарч ирлээ. Меер олсоо давирхайдаж буйг хараад дургүйцэж байгааг нь Сарра мэдэв.

	— Бороотой байна... тэгээд энэ орой болсон хойно та нар хайчих юм бэ. Цагаа олж дээ гэж Меер еврейгээр хэлсэн боловч юуны тухай ярьсныг Раймонд ойлгоод царай нь улайжээ. Сарра жаахан тээнэгэлзэж байснаа: — Хэлэх үү? гэж аяархан асуув.

	— Би мэдэхгүй байна гэж Раймонд зовонгуй хариулахад:

	— Хэлж болох байх гэж Сарра шийдээд хүүе, Меер ээ олсоо түр зуур орхиоч гэлээ. 

	— Би яаруу захиалга хийж байна. Надад зав алга... 

	— Меер ээ, өнөөдөр хотод бослого эхэлнэ...

	Меер Саррагийнх шиг том хар нүдээ бүлтийлгэн гөлөрч харахад бүсгүй дуугүй болов. 

	— Бослого ий? Чи хаанаас мэдээ вэ? Тэгээд... гээд Меер цааш юм хэлсэнгүй. 

	Сарра, мөрөнд нь гар хүрч:

	— Меер ээ, чи бидэнтэй явах юм биш үү?

	— Хаашаа?

	— Явбал хэлнэ. 

	Меер дургүйхэн ярвайж түргэн түргэн анивчсанаа давирхайтай олсоо угз татаад:

	— Би хаашаа ч явахгүй гэлээ. 

	Шувууны сүүдэр ханан дээр өрөөсөн далавчаа дэвэн харагдлаа. 

	— Чамайг ч гэсэн явуулахгүй очиж унт... Наадахдаа наашаа битгий ирж бай гэж хэл. Тийм ээ, ирэхээ болиг. Чамайг дүүжлүүлж үхээсэй гэж би хүсэхгүй байна хэмээн Меер сандарч ууртай хэллээ. 

	Раймонд энэ үл ойлгогдох яриаг чагнан утгыг мэдэх гэж чармайн байтал өөр рүү нь үл мэдэг заасныг ажаад Меер, миний тухай ярьж байна гэж мэджээ. 

	— За яах вэ чи хоцор л доо. Би харин явлаа. Би чамайг ийм... гэж бодоогүй юм. Сарра түүнийг «аймхай» гэж хэлэх гэснээ чадсангүй.

	Гутлын түрий угласан хэв Меерийн өвдөг дээрээс ойчиход бүгдээрээ сандарч үүд рүү харжээ. 

	Гуталчин сэтгэл нь улам их уймарсан байдалтай:

	— Чи гэр орныхноо, эцгийгээ боддог болоосой. Чи биднийг алуулах гэж бодоо юу? Зовох сэтгэл чинь яачихаа вэ? Тэнд юу хийх вэ? гэж шивгэнэв. 

	— Миний зовох сэтгэл үү? Би амьдрахыг хүсэж байна Меер ээ. Амьдрахыг хүсэж байна шүү. Энэ чинь ичгүүртэй хэрэг үү?

	— Хэ. Амьдрахыг хүснэ гэнэ ээ? Тэгээд үхэл эрж явах юм... 

	— Ингэж цаг үргэлж өлсөж гуйлгачин шиг амьдарч... мөнгөтэй, эрх мэдэлтэй хүн бүхэнд зүрх рүүгээ өшиглүүлж байж би чадахгүй. Бидний хэн маань ч гэсэн бяц гишгүүлж мэдэх тийм өт шиг амьдралтай байгаад яах юм бэ? хэлж өгөөч. Гудамжинд гарч алуулсан дээр гэж Сарра бас шивгэнэж шуналтай ярилаа. 

	— Чамд үүнийг хэн зааж өгөв?

	— Амьдрал зааж өгсөн. Энэ золигийн амьдрал. 

	— Чамаас илүү ухаантай хүмүүс юу ч хийж чадахгүй байхад чи ертөнцийг эргүүлэх гэж бодоо юу?

	Сарра босож:

	— Хийж чадаагүй гэнэ ээ? Чамд хэн нэгэн хүн хийж өгөхийг хүлээж байна уу? Тэгээд өөрөө Шпильман, Баранкевич нарын өмнө мөлхөж хувь заяагаа хараагаад хүн хараагүй байхад л занаж суух уу? Бид бол ийм байдлыг устгах гэж байгаа юм аа. Тэд бас чиний дайсан шүү дээ. Тэдний урьдаас гараа далайхыг чи яагаад айж байна вэ? Зовох сэтгэл чинь яасан бэ? гэлээ.

	Меер бүсгүй рүү ууртай харж:

	— Би гэр бүлдээ л зовдог гээд туранхай хуруугаараа бөөн давирхайг цухалдангуй байдалтай нухав. Эд минь надгүй бол өлсөж үхнэ. Мэдэж байна уу? Үхнэ шүү дээ. Тэгээд хэн ч туслахгүй... явах гэж дурлаад байвал яв гэж хор нь буцалсан шинжтэй хаалга руу заалаа. Яв, яв. Би еврей хүн, ядуу гуталчин. Биеэ хайрлахгүй тэмцэх эх орон надад байхгүй... Оросын хаан байхад намайг нохой шиг хөөж тууж байсан юм. Германчууд ирлээ гээд бас л хэвээрээ. Одоо полякууд ирсэн болохоор гудамжинд гарахад аймаар байна. Эдний оронд хэрэв германы цэргүүд ирвэл бидэнд амар болох уу даа? Тэр чинь ямар бослого юм? Хэн нь хэнийгээ хөөж зайлуулах гэж байгааг би мэдэхгүй. Еврей хүн гэртээ сууж байх ёстой гэдгийг л би мэдэж байна гэж хариулав.

	— Өнөө шөнө ажилчид босоцгооно... 

	— Ажилчид уу? гэж Меер мэгдэн асуув. 

	Өртөөний буудал дээр уурын машин уянгалан дуугарснаа эгшин зуур зогсоод дахин гурвантаа огцомхон дуугарав. Тэр дуун энд алсын юм шиг бүдэг сонстоно. 

	Раймонд хурдхан босоход Сарра:

	— Баяртай Меер ээ гэж сэтгэл хөдөлсөн байдалтай хэлэв. 

	— Тэгээд чи явах нь уу? гээд Меерийн хоолой зангирав. 

	— Явлаа. 

	Меер, бүсгүйг гунигтай харахад Сарра түр зуур хүлээж зогслоо. 

	— Та нар хиартлаа цохиулна аа. Тэдний өмнөөс та нар юу барьж гарах юм бэ? гэж гуталчин үл мэдэг дуугарав.

	Тэгснээ улайсан нүдээ аягүйхэн анивчиж доош тонгойгоод ширээр бүрсэн хутга газраас авч

	— Үүнийг ч гэсэн ав гэлээ. 

	Нөгөө хоёрыг гарсан хойно Меер хөдлөлгүй нэлээд удаан суув. Түгшүүртэй муу бодол санаанаас нь гарахгүй байжээ. 

	Тасалгаа дотор бие биедээ шахалдан дөнгөж тавиад хүн багтжээ. Бусад нь хашаан дотор довжоон дээр мөн машин тасгийн үүдэнд зогсоно. Тэд цөмөөрөө жадтай винтовоор зэвсэглэжээ. 

	Замын гарам харсан цонхыг Олеся хөнжлөөр битүүлсэн байлаа. 

	Андрей, Григорий Михайловичийн хуурай хувцсыг сольж өмсөөд (Ковалло тэг гэжээ) бусад нөхдийн хамт гал тогооны газарт зогсож байв. 

	Олеся аавынхаа өмдийг бас гаргаж Василёкт өмсүүлээд өөрийнхөө хуучин ноосон цамцыг өгсөн бөгөөд жаал хүү одоо бүсгүйн оймсыг хичээнгүйлэн өмсөж байлаа. Дэргэд нь бас Олесягийн шаахай тавиастай байв. Ах дүү хоёрын норсон хиртэй хувцсыг Олеся гаднах тасалгаанд хаяжээ. 

	— Яасан урт юм бэ? гээд Василёк хамраа дуугаргаж суусан боловч буурал үстэй өндөр хүн юу ярьж байгааг дуулах сан гэж яарч байжээ. 

	— Их яриад байсны хэрэг алга гэж би бодож байна. Найз нөхөд өө... гэж Раевский хэлснээ: — Та нарын хэн нь ч гэсэн наашаа сайн дураараа ирсэн, тэгээд юуны төлөө гэдгээ мэдэж байгаа биз. Тэгэхлээр нөхөд өө хатуу шийдье. Тулалдааныг тэсвэрлэж чадахгүй зүрх муутай хүн байвал яваг. Харин энд үлдэж манай үеийн үед дайсан болсон дээрэмчдийг устгая гэж шийдсэн хүмүүс тулалдаанд ороод зугтаахгүй гэж ажилчин хүний тангараг өгвөл зохино гээд Раевский нэг хэсэг дуугүй байснаа: Харин зугтаасан хүнийг... гээд асууж буй мэт нөхдийнхөө царайг хартал:

	— Буудаж ална гэж орноос нь Степовой хэллээ. 

	Раевский түүнийг олж хараад:

	— Тийм ээ, зугтаасан нэг нь зөвхөн аймхай хүн төдийгүй харин урвагч мөн бил ээ. 

	Раевский винтовоо тулж цонхны дэргэд зогсож байв. Энэ хүн бодлоо хамгийн хялбар дөхөмтэй илэрхийлэхийг хичээж өгүүлбэр бүхнийг хянан бодож үгээ тодхон хэлж дуугаа өндөр болголгүй хэзээд тогтуун ярьдаг ажээ. 

	Мэдлэг ихтэй шинжийн нүдтэй, өргөн цээжтэй энэ чийрэг хүн тайван байхыг хараад хүн бүхэн хүчиндээ улам бат итгэж байлаа. Энэ хүний сэтгэл тайван сайхан чанар нь бүх насаа хувьсгалт тэмцэлд зориулсан хүмүүсийн онцгой шинж болсон ямар нэгэн маяггүй бор байдлаас үндэслэн гардаг ажээ. 

	Ковалло цагаа хараад:

	— Зигмунд аа, цаг боллоо гэв. 

	Раевский малгайгаа өмсөж:

	— За нөхөд өө, сүүлд нь зугтсанаас одоо хоёр дахин эргэцүүлэн бодоод эртхэн явбал дээр шүү... гэж чанга хэллээ. 

	Гэвч хэн ч хөдөлсөнгүй. 

	Раевский хамт зүтгэсэндээ хөлөөс нь авхуулаад толгой хүртэл халамжлан ажиглахад тэдний олонх фронтод яваагүй нь харагдаж байжээ. 

	Тэд бууныхаа сумны хайрцгийг бие рүүгээ харуулж барьсан, үүргийн сурыг хуруу оруулж боломгүй болтол чанга татсан байв. Гэвч царай зүсийг нь харваас тулалдахад буцахгүй гэсэн нь илт байжээ... Малгайгаа чихээ хүртэл дарж өмссөн тэр нэг шонтгор хамартай залуу хүүг харвал винтовоо хүүхэн тэвэрч байгаа мэт биедээ наалдуулан барьжээ. Нүдний харц ширүүн боловч уруулаа томоогүй байдалтайгаар хүүхэд шиг цорвойлгосныг үзвэл арван наймхан настай нь гарцаагүй мэдэгдэж байв... 

	Ард зогсож байсан савхин малгайтай туранхай ажилчин бүгдийг төлөөлж:

	— Бидэнд саналаа өөрчлөх хэрэг алга, ухаан султай нэг нь гэртээ хоцорсон. Харин наашаа ирсэн хүн буцах гэж ирээгүй юм гэлээ. 

	Раевский винтовоо мөрлөж үүрээд:

	— Хашаан дотор байгаа хүмүүст бас бусдадаа бидний шийдвэрийг дамжуулаарай нөхөд өө. Хувьсгалт хороо намайг командлагчаар томиллоо. Харин та нар хоёр туслагчийг сонгож өгнө биз ээ гэж хэлэв.

	— Чобот

	— Степовой

	Өөр саналгүй юу?

	— Үгүй. 

	— Тэгвэл хөдөлцгөөе. Сумтай хүмүүс түрүүнд нь явна. Агуулах газрыг эзэлж аваад тэндээсээ тосгон руу дайрч дараа нь шорон өөд очно. Аравтынхаа дарга нарыг цөм мэдэж байгаа биз дээ?

	— Мэдэлгүй яах вэ.

	— Мэднэ ээ...

	Зуун жаран хүн харанхуй шөнөөр гарчээ. Тэдний хөлийн чимээ бороо салхины шуугиан дунд замхрав. 

	Ковалло байшингаасаа хамгийн сүүлд гарсан боловч охиноо ч тэвэрсэнгүй. Ядвига, Птаха хоёрын дэргэд нэг л эвгүй санагджээ. 

	«Хөгшин чөтгөрийн сэтгэл мөн л цагаа олж уярч дээ. Бас нулимсаа унагааж ч магадгүй» гэх болов уу гэж бодоод Ковалло тасалгаагаа тойруулж нэг харснаа хөлөө шагайж:

	— Охин минь, чи... айсны хэрэггүй. Өдрийн хоолоор эргэж ирцгээнэ. Тэр үед чи бидэнд төмс шараад өргөст хэмх гаргаж тавиад байгаарай... За сайн сууж байгаарай... гэж хайхрамжгүйхэн хэллээ. 

	Үүдэн дээрээс дахин эргэтэл Олесягийн нүд нулимсаар бүрхсэнийг хараад:

	— За яах нь вэ бас. Өдрийн хоолоор эргэж ирнэ гэсэн шүү дээ... гэснээ яарч: — Андрей чи эднийг харж байгаарай. Үүдээ түгжээд хэнийг ч битгий оруул. Би чамд буу орхимоор л байна, гэсэн ч тэгвэл бүр тусгүй биз ээ. Сүх тэнд пинд бий гэж хэлээд довжоон дээр гарсан хойноо: Аз буруутвал Олеся, Ядвига Богдановна хоёртой боодолтой муусайн юмыг нь аваад Сосновк руу зугтаагаарай гэж Андрейд аяархан хэлэв. 

	— Байшингаа яах вэ?

	— Байшингаар яадаг юм бэ? Бут цохигдвол тэртэй тэргүй энд суухгүй. Чи хүүхний минь хамгаалж байгаарай... 

	— Григорий Михайлович аа, би... 

	— Мэдэж байна чи... Тэгээд харж л бай... Харин намайг гээд Ковалло дуугүй болов.

	Хоёулаа хашааны хаалган дээр очив. Гэвч Андрей өвгөний царайг олж харахгүй байлаа. 

	— ... Тэгээд чи охинд минь ах болоод байгаарай... 

	— Надад түүнээс өөр хүнгүй шүү гэсэн үгийг борооны шуугиан дунд Андрей дөнгөж л дуулжээ. 

	— Надад ч бас... 

	— За харж л бай... 

	Андрей байшинд эргэж ороод үүдний дэгээг тээглүүлэх гэж оролдоод чадсангүй. Хуруу нь анх удаа тэвчиж үл чадам өвджээ. 

	— Олеся аа, түгжээч миний гар хавдчихаад байна, чөтгөр авмар чинь.

	Их тасалгааны гэрлийг унтраасны дараа Ядвига цонхны дэргэд очиж суулаа. 

	Чиргүүлтэй галт тэрэг явж өнгөрвөл сум олж авлаа гэсний тэмдэг байжээ... Сигизмунд эмэгтэйчүүдийг байшиндаа үлд гэж тушаасан юм санжээ. Гэвч Ядвига тэдэнтэйгээ хамт явсан бол сэтгэл арай тайван байх сан. Харин одоо шөнө туж зовж сэтгэл түгшин хүлээж зүдрэх нь ээ... 

	— Гараа харуул. Бурхан минь, чи юунд дуугүй байгаа юм бэ? гэж Олеся айсан байдалтай дуугарав. 

	Бүсгүй, Метельскийн үлдээсэн битүүмжтэй боолтыг яаруу сандруу авчраад өрөвдсөндөө эмзэглэн ярвайсаар арьс нь бөөн бөөнөөрөө унжсан Андрейн хурууг болгоомжлон боож өглөө. 

	Андрей Василёкийн сажиж байхыг хараад:

	— Тогооны газарт очиж модон орон дээр унт гэж энхрийлэн хэлэхэд Василёк сэрээд:

	— Би гэртээ харих уу? Ээж цохино шүү дээ. Чи өдөр туж хаа тэнэсэн бэ? гэнэ гэж уйтгартай хариулав. 

	— Яах ч үгүй. Унт, маргааш хоёулаа очимз. Хэн ч чамд гар хүрэхгүй гэж хэлсэн шүү дээ. Чиний үгийг үнэмшдэг бол манай ээж зодохоос өөр юм хийдэггүй болох нь ээ. 

	— Чи ч яах вэ, харин би дандаа гарт нь оногддог юм. 

	— Чамайг дүрсгүйтэхэд толгойг чинь илэх юм уу?

	Василёк хамраа ханцуйгаараа гомдсон маягтай арчиж тогооны газар руу дуугүй явж очоод модон орон дээр дөнгөж гарангуутаа унтчихжээ. 

	Олесягийн шаламгай хөөрхөн хуруунууд гарт нь эелдэг зөөлөн хүрч амьгүй арьсны тасархайг салгаад хурууг нь цав цагаан боолтоор ороож байхыг Андрей уруулаа хазан харж байв. Бүсгүй эвтэйг бодож шалан дээр суужээ. Өвдөж хөдлөхөд нь бүсгүйн гайхамшигтай сормуус, цэвэрхэн бөгөөд даанч булбарай хөөрхөн уруул нь цочиж чичгэнэн байсныг Андрей дээрээс нь ажиглан харж байлаа. Андрей тэр уруулыг ер үнсээгүй бил ээ. Жаахан ч атугай дураараа аашилбал бүсгүй уучлахгүй гэдгийг мэддэг тул Андрей зүрхэлдэггүй бөгөөд бүсгүйн нөхөр ёсны сайхан сэтгэлийг бодоод бадарсан хүслээ дарж хүлгэлзэж байдаг ажээ. 

	Олеся, Андрейн хурууг боож дуусаад боолтын үзүүрийг хайчлах гэж хайчаа тонгойж авангуутаа:

	— Чи чинь овоо тэсвэртэй юм аа... гэлээ. 

	Андрей, бүсгүйн цамцны энгэрийн завсраар товгор хөхий нь эгшин зуур олж хараад сэтгэл зовжээ. Тэгээд санамсаргүй ингэж зүрхэлсэндээ ичиж сэтгэл нь уйтгараар дүүрэв. 

	— Чи яав? Би чамайг өвтгөв үү?

	— Тэглээ. Гэвч би дахиад ингэхгүй... 

	— Би тийм л эв хавгүй дээ, хөндчихөөд мэддэггүй байна шүү.

	Андрей дуугүй байлаа. 

	— Чи хэвтэж амар, би Ядвига Богдановна дээр очъё. За би гэрэл унтраалаа... 

	Андрей ширээний ард гараа дэлгэн бодол болж гуньхран бас нэлээд сууснаа шалан дээр Олесягийн дэвсэж өгсөн дэвсгэр дээр зүдрэнги байдалтай хэвтээд унтах гэж оролдлоо. 

	«Ертөнцөд энэнээс дээр хүүхэн байхгүй юм шиг энэ хүүхэнд би юунд наалдаад байгаа бил ээ... 

	Олесяд онцын юм алга гэж Андрей өөрийгөө ятгамаар бодогджээ. Энэнээс гоё хүүхэн ч бий шүү дээ. Соллогубын Паша, Коноплянскийн Марина яагаа вэ. Цогтой хүүхнүүд шүү. Тэд эелдэг ааштай, тэгээд тоглоом наадам хийж ч болно. Ер нь сайхан хүүхэн мундаа юу даа. Үгүй шүү заавал энэнд л ойртох хэрэгтэй байжээ. Ингэж шоолно, захирна... Хуруу ч хүргүүлэхгүй шүү. Үүнийг байтугай хүүхэн намайг ширтдэг байтал би тэр бүхнийг хүлцэж л байх юм даа». 

	Андрей ингэж бодоод улам ч гомджээ. 

	«Тийм л хувьтай юм байх даа би. Юм бүхэн буруу замаараа оржээ»... 

	Андрей түр зуур зүүрмэглэсэн боловч цочсон сэтгэлд нь эгшин зуурын үзэгдэл дахин харагдлаа. Энэ бол бүсгүйн гайхамшигтай сайхан өтгөн сормуус түүний шог инээдмийн оч бадарсан жоготой нүд бил ээ. 

	Эмэгтэйчүүд санаа зовж уймран цонхны дэргэд дуугүй зогсоцгоож байлаа. 

	Ядвига, Олесяг унт гээд «ямар нэгэн юм сонсогдвол би чамайг сэрээнэ» гэлээ. 

	Энэ үед гал тогооны газарт Василёк сайхан хурхирч байв. 

	Олеся өлмий дээрээ гишгэсээр тасалгаандаа оров. Байшин дотор чимээ аниргүй тул бүсгүй уруу царайлж орох газраа олж ядаж байжээ. 

	Эцэг нь Раевскийтай анх уулзсан цагаас хойш энэ байшинд аюул орогножээ. Олеся эцгээ энхрийлэн гүнээ хайрладаг тул түүнийг бодсоор байлаа. 

	Бүсгүй, Андрейг сэрээхгүйг хичээн орон дээрээ сэмхэн хэвтэв.

	Гэвч Птахын гар халуу оргиод унтаж чадахгүй байжээ. 

	Олеся Андрейн хөдөлж байхыг ажаад:

	— Чи унтаагүй юу? гэж шивгэнэн асуулаа. 

	— Үгүй. 

	— Гар чинь өвдөж байна уу?

	— Гар ч яах вэ? Сэтгэл зовоод амар тайван байлгахгүй байна гэж хэлээд Андрей өндийж толгойгоо өвдгөөрөө гашуудалтай тулж суулаа. 

	— Чи юугаа ярьж байна? гээд Олеся Андрей руу тонгойсхийв. 

	— Амьдралд маань жаргал байхгүй тухай ярьж байна. Ганцхан гомдол л байх юм. Ер нь хүмүүс юунд ертөнц дээр амьдардаг юм бэ? Чөтгөр бүү мэд. Хаашаа ч харсан гэсэн шударга явдал огт алга... 

	Олеся бас өндийж суулаа. Бүсгүй дэргэдхэн нь байгааг мэдээд гомдлоо хэлэх сэн гэдэг давшгүй хүсэл Андрейд төрж:

	«Хэлчхээд л яваад өгье. Тэгээд тэнд очиж алагдана биз» гэж боджээ. 

	Андрей босох гээд гараа сунгатал бүсгүйн өвдөг дайралджээ. Тэгэнгүүт Олеся боолттой гарыг нь өвтгөхөөс айж аяархан зайлууллаа.

	Андрей гомдож зэмлэх гэсэн үгээ цөмийг мартжээ. Энэ хонгор сайхан бүсгүй, эелдэг зөөлнөөр хүрээсэй. Ядахдаа энхрийлсэн үг хэлээсэй гэж л хүсжээ. 

	— Олеся гэж Андрей уйтгартай намуухан дуугаар хэлээд Олеся чи яагаад ингэдэг вэ?

	— Юу тэр вэ?

	— Олеся надад чамаас ондоо жаргал байхгүй... гээд Андрей бүсгүйн өвдгийг тэвэрч авлаа. Гэмтсэн гарыг нь яаж түлхэх вэ? гээд бүсгүй эсэргүүцэж чадсангүй:

	— Андрей гэж урьдаас сануулсан байдалтай шивгэнэжээ. 

	Залуу хүү, бүсгүйн өвдөгт уруулаа хүргэв. Гэвч ширүүн даавуунд хүрсэндээ гутаад хамаг юмаа мартаж гараа өвдөхийг ч эс хайхран тэр даавууг хумхив. 

	— Андрей!.. 

	Гэвч Андрей бүсгүйн өвдгийг үнсэхэд бүсгүй түүнд саад тавьж чадах ч үгүй байжээ. Олеся энэ бадарсан хүсэлд нь гэнэдэж цочоод, галзуурсан юм шиг энэ залууг яахаа мэдэхгүй сандарчээ. Санавал, Андрей өөрөө түүний нүцгэн өвдгийг гамтайхан далдлан хучив. 

	— Олеся аа... Туяахан минь... 

	Олесягийн сэтгэл догдолж түргэхэн босоход, Андрей түүнийг бариад байсангүй. Бүсгүй юу ч хэлэлгүй Раевская руу очив. 

	«Би юу хийж орхив доо? Одоо баларчээ. За, яах вэ» гээд Андрей цөхөрсөн байдалтай гараараа дохив. 

	Тэгтэл гар нь янгинасан тул Андрей дэвсгэр дээрээ унаж зүрх нь хурдан цохиллоо. 

	«Хэзээд л ийм гаж буруу болоод байх юм. За яах вэ. Маргааш явъя. Тэгээд дахин уулзахаа больё гэж дотроо бодсон боловч тэр даруйхан өөртөө итгэсэнгүй. Хоншоор руугаа цохиулбал л явж магадгүй, тэглээ ч гэсэн бас харж байж болно оо... Гэвч цохиулна гэдэг чинь одоо ч мэдэгдэж байна даа. 

	Энэ маань намайг юу гэж бодоо бол?

	«Хүмүүс тулалдаанд гарсан, үхэж ч магадгүй байна... Бүсгүй эцгийнхээ хойноос шаналж байхад чи түүнийг сандаргаж байх гэж дээ. Өөр цаг олдсонгүй юу даа» гэж бодоод хүсэл бадарснаа зовжээ. 

	«Гэвч би түүнд хэзээ хэлэх юм бэ? Маргааш амьд байх ч юм уу» өнөөдөр үхлээс зайлсан маань гайхамшигтай биш үү? Тэртээ алсад нэг юм үл мэдэг тасхийв. Андрей чих тавьж чагнаснаа сөхөрч суув.

	«Эхлэв үү дээ» гэж бодогдсон тул босож гараа урагшаа аяархан сунгаж үүд рүү таамгаар алхав. 

	Энэ үед нөгөө тасалгаанд хоёр эмэгтэй цонхоор ширтэж байжээ. 

	Андрей ширээ мөргөөд:

	— Би байна аа гэлээ. 

	— Би салхивч онгойлгоё гэж Ядвига шивгэнэв. 

	Тэгэнгүүт чийг үнэртэв. Гадаа бороотой тас харанхуй, чимээ аниргүй байлаа. Тэгээд гурвуулаа чих тавин удтал дуугүй зогсож байтал:

	— Хараач, тэр галын гэрэл. Энэ чинь уурын машин байна. Бүтэж дээ гэж Олеся дуу алдав. Хав харанхуйд хоёр нүд шиг гал гялс хийгээд тэр дээр ямар нэгэн том амьтан аахилан тургисаар мөлхөж яваа мэт санагджээ. 

	Тэд нар холдсоор байсан нижигнэх чимээг чагнаж хоцров. 

	 

	 

	Хотынхон унтаж байжээ. 

	Гэтэл борооны шуугиан, ус шаржигнан урсах чимээн дунд нэг юм огцомхон тас хийх дуу дуулдлаа. Тэгсний дараа удалгүй төмөр дээвэр дээр нэгэн хүн атга чулуу шидсэн мэт нажигнав. 

	Цухалдуухан манаач тосгоноор хэсэж нүдүүрээрээ хүмүүсийг сэрээгээд цонхны хаалт цохиж олныг босгож байгаа мэт болжээ. Чимээ аниргүй, хүн амьтангүй гудамжнууд үймээнээр дүүрч гал гялалзаж эхэллээ. Хүмүүс харагдахгүй боловч чимээ нь тодхон сонстоно. Тэд хэтэрхий чанга ярилцана. Түрүүч Кобыльский тун бөх унтаж байсан мөртөө энэ ярианаас болж сэрээд штабаас дан өмдтэй хөл нүцгэн гарч гүйв. Гутал хувцсаа өмсөх байтугай амь гарвал л овоо байжээ. 

	Цонхны шил хагаран хайр чулуу асгарах мэт сар хийн гудамжинд юм буцалж байгаа мэт үймэлдэж байв. Штабын дээвэр дээр нэг хүн улангассан мэт бүжиглэх шиг боллоо. 

	Кобыльскийн нүдний өмнөхөн нэг юм гялс хийгээд дүлийртэл дуугарахад самгардаж гудамж огтлон нөгөө талын хаалга руу бөхийж гүйв.

	Эмх замбараагүй нижигнэх дуун дунд нэг юм ширүүн бөгөөд жигдхэн тар тар хийв. Энэ бол Степовой гудамжнаас шоронгийн хаалга руу пулемётоороо галласан ажээ. 

	— Найз нөхөд өө, урагшаа гэж Раевский сүртэй дуугарав. 

	Раймонд энэ хав харанхуйд эцгээ хараанаасаа алдах бол уу гэж айж дэргэд нь гүйсээр талбайг огтолж гарав. Тэгээд хаалган дээр унасан хүнд тээглэж арай ойчсонгүй гараад эцгийнхээ хойноос хашаа руу давхин орлоо. Шоронгийн байшингуудын үүдэн дээр дэнлүү өлгөөстэй байв. 

	Үүдний цаанаас буудсаар боловч эцэг нь тийш гүйж оров. Түүний хойноос олон хүн нижигнэн гүйлээ. Тэгээд эмх замбараагүй буудалцаж жад тажигнав. Зарим нь зугтааж зарим нь хөөнө. Бас хашхиралдах сонстов. Үүдэн дээр түр зуур барилцаад авлаа. 

	Эцгийг нь буудах гэж шагайсан цэргийг Раймонд жадаар цохив. 

	— Тайж нарыг цохь. Хэмхчээд бай гэж Чобот байшингийн гудамд дайрч оронгуут ориллоо. 

	Цэргүүд түүний жаднаас айж тал тал тийш зугтаав. Раевский шатаар дээш гүйтэл малгай нь чих рүүгээ гулсаж орсон залуухан хүү түүнээс түрүүллээ. 

	— Хүүе, Патлай, чи хаа байна? Дуугараач. Манайхан дийлсэн. Пат-ла-а-ай! Чоботын аргил дуу байшингийн гудамд цуурайтав. 

	Дзебек арын хашаан дотуур самгардан гүйж погоноо явуут хуу татлаа. Дүүрлээ... дүүрлээ... Эд одоо наашаа эргэж ирнэ. Хаашаа зугтаах вэ? гэхээс өөр бодол түүнд байсангүй. 

	Цааш гүйх газаргүйдэж мухардангуут Дзебек жорлонд давхиж оржээ. Айх аюул түүнийг муухай өмхий нүх рүү түлхсэн тул дур гутам нялцгай юм руу ороод тэсэшгүй бузар үнэрт бүтэж үхмээр санагдавч банзан доогуур шургажээ. Дзебек юу ч гэсэн амьдрах л гэж боджээ. 

	Шоронгийн даргын албан тасалгааг хамгийн эцэст эзэлж авахад хүмүүс бүгдээрээ тийш хандлаа. Суллагдсан Пшигодский, Патлай, бас шоронд Пшигодскийтой ярилцдаг байсан нөгөө баатар тариачин Цибуля нар мөн тэнд очсон байлаа. 

	Степовой, бас нөгөө нэг пулемётчин Вербын Гнат хоёр хашааны хаалган дээр хоцорчээ. Шоронг дайрахад цэргүүдээс олзолсон пулемётыг Гнат өөрийн болгож аваад түүнтэйгээ ноцолдож байв. 

	— Та намайг өөрийнхөө дэргэд авч байгаач гэж Сарра зовонгуй байдалтай хэлэв. Би таны тушаасан бүгдийг гүйцэтгэнэ.

	Верба пулемётоо чөлөөтэй эргэж байгаа эсэхийг явган сууж шалгаж байснаа бүсгүй рүү гайхан харж жаахан бодол болж байгаад:

	— Энэ чинь эм хүний ажил биш ээ. Пулемёт гэдэг чинь оёдлын машин биш шүү хүүхэн минь гэж хариулав. 

	Энэ хариулт Саррагийн сэтгэлийг ихэд гутаасан тул бүсгүй яваад өгчээ. 

	— Та энэ бүсгүйг юунд гомдоов оо? гэж Раймонд Вербыг зэмлэв. 

	Тэр хоёр дээр Пшеничек хэдэн ажилчны хамт гүйж ирээд:

	— Зугтаачихлаа, муухай золиг чинь гэж ууртай хашхирахад Верба:

	— Хэн зугтаагаа вэ? гэж асуув. 

	— Нөгөө өөдгүй... шувууны хамар... хэн бил ээ дээ? гэснээ санаад: — Дзебек. Хааяагүй эрлээ, олдсонгүй. Гэтэл түүнийг энд байсан гэж хэлэх юм гэв. 

	Верба пулемётын лентийг хийж суугаад:

	— Степовой оо, одоо туршлага болгож дээвэр дээгүүр буудъя... гээд тэр даруй нижигнүүлэв. 

	— Зүв зүгээр гэхэд нь Степовой хараал тавьж:

	— Пшеничек аа, албан тасалгаа руу гүйж очоод туршлага хийсэн юм. Тэрнээс биш цөм тайван байна, муусайн ноёд ухаан ороогүй байна гэж хэл... гэв. 

	Пшеничек байшингийн гудамжаар явах зуураа Раевскийн дууг олж сонсжээ. 

	— Завод, шорон хоёрыг бэхэлж Сосновк, Холмянкийнхны ирэхийг хүлээж сууна гэдэг санал огт тусгүй. Эдэнд сэхээ өгөлгүй түргэн давших чухал. Өглөө тийш бид хотыг эзэлж авсан байвал зохино. Одоо эд нарын сандарсан үед цохиод байх хэрэгтэй. Цэргүүдийн хагас нь эдлэн газарт байгаа гэдгийг анхаараарай. Тэд удахгүй нааш хүрч ирнэ... гэж Раевский ярьж байлаа. 

	Хэд хэдэн хүн түүний яриаг тасалсан боловч Чобот аргил дуугаараа тэдний дууг дарж:

	— Ёстой. Миний бодлоор, цохивол ухаангүй болтол цохих хэрэгтэй. Муусайн ноёдыг өртөөний буудал руу хөөе гэлээ. 

	Цөмөөрөө босоцгоож, Раевский:

	— Винтов ачсан тэргүүдийг наашаа авчир. Баригдсан хүмүүс хүсвэл зэвсэг аваг... Нөхөр Цибуля, та заводоос морь аваад Сосновк руу давхи. Шабель тэнд нэг газар зоогдсон бололтой... Харин танай нөхөд энд үлдэж бидэнд туслаг. Тэдэнд одоо зэвсэг өгье. Чобот оо, тавин хүн дагуулаад зээлийн тэндээс гол руу довтол... Тэгээд тэднүүдийг өртөөний буудал руу шахаад байгаарай. Бид хотын захиргааг дайръя. Холбоо барьж яв. Нууц үгээ цээжлээрэй. Хувьсгалт хороо завод дээр байрлахыг битгий мартаарай гэж тушаал өгөв. 

	Хүмүүс цөмөөрөө үүд рүү явцгаахад Пшигодский, Раевскийд ойртож очоод:

	— Би хаачих вэ, нөхөр... Хмурый гуай? гэж асуув. Түүний нүүр нэл хөх няц болжээ. 

	Раевский тэр хөх няц болсныг заагаад:

	— Энд ингэчхээ юү? гэж товчхон асуухад Пшигодский:

	— Тийм ээ, гэж уруухан хариулав. 

	— Таны дэргэд явахыг зөвшөөрнө үү?

	— Болно оо. 

	— Үгүй бол нөхөр комиссараа, бид эдлэн газар руу дайрах юм биш үү? Тэнд байгаа зулзагуудыг бариад авъя. Тэднийг зарлагад гаргачихвал ажил хэрэг илүү амжилттай явна шүү гэж сулхан дуугарав. 

	Ямар тэсвэрлэшгүй үзэн ядах сэтгэл Пшигодскийг ийм санал гаргахад хүргэснийг Раевский таамаглан мэджээ. 

	— Үгүй, болохгүй хотыг эзэлж авсан хойно. 

	Пшигодский винтовоо дуугүй аваад дайзтай сумаа их л сүржин байдалтайгаар бүсэллээ. 

	Байшингийн гудамд Раевскийг Цибуля хүлээж байгаад:

	— Та ахлагч нь мөн үү? гэж асуув. 

	— Тийм шүү ухаантай юм даа гээд Раевский инээмсэглэв. 

	— Тэгвэл би Сосновк руу явахгүй. Шөнө тэдний гарт орчих ч магадгүй... Бид энд та нарт тусалъя, харин үүр цайнгуут би мордъё. Тэр болтол юм хаашаа болох нь мэдэгдэнэ биз.

	«Хянамжтай эр байна даа» гэж Раевский бодоод:

	— Энд шоронд сууж байсан танайхны тариачин хорин хүн байгаа биз. Тэднийгээ командал... гэж хариу хэлэв. 

	Заремба утасны бариулыг галзуурсан мэт эргүүлж:

	— Байна уу? Байна уу? гэж утсаа гараараа халхлан хашхирч байв. 

	Гэтэл бууны дуу ойртсоор байв. 

	— Байна уу? Эдлэн газар мөн үү? Дуугардаггүй шүү, муу нохойнууд чинь өөрсдөө явчхаад харин би бүгдийн төлөө зовлонгоо эдлэх нь ээ. Байна уу? Эдлэн газар уу? чимээ ч алга... гээд Заремба ичгүүргүй хараав. 

	Врона парабеллум буу барьсан орж ирээд:

	— Утсаа хаяач, поручик. Эд чинь шугам огтолчихсон. Бушуу явъя гэж хэлтэл цонхны шил жингэнэн уналаа. 

	— Тэр, харав уу, хотын захиргааг өгөхөөс аргагүй боллоо. Тэгэхгүй бол занганд орсон хулгана мэт ална шүү. Өртөө рүү ухаръя. Энэ зальтнууд зээлийн тэрүүгээр бүсэлж байна гээч. Бүслээд авбал гарч чадахгүй болно... Могельницкий бас яав даа дандаа гэр рүүгээ явдаг зантай болсон. Тэгээд баг цэргийн хагасыг дэргэдээ авч байх юм гэж Заремба шатан дээрээс буунгуутаа уурлаж хэллээ. 

	— Хувиа хичээх гэдэг чинь энэ дээ гэж Врона хариулав. 

	Заремба гудамжинд гарснаа зогсож:

	— Бодоод үз л дээ ахмадаа, хэнтэй байлдах юм бэ? Энэ нусгай юмнуудтай юу? эд чинь цөмөөрөө шээснийхээ савнаас салж чадаагүй байх. Тэгээд цэрэг гээд байгаа шүү муу нохойнууд гэж хэлээд ууртай гэгч нулимав. 

	— Новшнууд гэдэг ч үнэндээ, поручик аа. Нэг суман баваар цэргүүд байсан бол энэ хогуудыг дорхон нь номхруулах сан. 

	Заремба түүний ханцуйнаас чангааж:

	— Байз, нээрэн Германчуудыг туслаач гэж гуйвал яадаг юм бэ? гэж асуулаа. 

	Бууны дуу ширүүссээр байв. 

	— Хөдлөхгүй л дээ. Өдөөж хатгавал юу юм бэ гэхээс... Хэдэн цэрэг тэр хоёр руу гүйж ирэв. 

	— Эд Приречнад ороод ирсэн шүү занги гуай гэж тэдний нэг нь амьсгаадаж хэлэв. 

	— Дуугүй гэж Заремба түүнийг зандран хүүе та нар хаашаа зугтааж явна, муу ноход!.. 

	Бүр дэргэдхэн нь пулемёт тачигнаж бүх дуу чимээг дараад толгой дээгүүр нь сум шунгинаж эхлэв. 

	Тэгэхэд Заремба, Врона хоёр ч гүйлээ. 

	Тэдний өмнө нь цэргүүд эмх замбараагүй бөөгнөрөн зугтааж хойноос нь буун дуу тас няс хийж ойртсоор байлаа. 

	Өртөөний дэргэдэх талбайд хүрч Заремба, Врона хоёр зогсов. 

	— Энэ аймхай юмнуудыг зогсоох хэрэгтэй гэж Врона хашхирангуут:

	— Наашаа, над руу. Над руу гэж Заремба орилоод анх дайралдсаныг толгой руу нь гар буугаараа ууртайяа цохиж орхив. Чи хайчих нь вэ? Зогс гэж байна шүү чамайг. Чи зугтаах байх аа, муу нохой!

	Цохиулсан тэр цэрэг:

	— Битгий цохиоч би байна, Поручик гуай гэж чарлахад:

	Заремба, Поручик Зайончковский юу? Цэргүүд чинь хаа байна аа? Цэргүүд чинь хаана вэ гэж байна шүү. Та чинь дарга гэмээргүй өөдгүй амьтан байна даа... Урагшаа яв гэлээ. 

	Ойролцоо нь Врона бас зугтагсдыг барьж байгаад тэр хоёр аажимдаа бага сага журам тогтоож өртөөг эзлэн авч тэндээсээ буудалцав. 


ЕСДҮГЭЭР БҮЛЭГ

	Могельницкийнхан оройн хоолоо идэж байлаа. 

	Саяхан эргэж ирсэн Эдвард, хотод болсон явдлын тухай ярьж байсан боловч зарц нараас баахан зовж байжээ. Харин Владислав ерийнхөө мэдэмхий байдлаар:

	— Тэд энэ жилдээ мартахгүй биз ээ. Бид үнэхээр сайн ажилласан шүү хэмээн чалчив. 

	Людвига бараг юу ч идэхгүй дуугүй суунам. 

	Баранкевич гахайн торойн дотор хийсэн сагадай будааг асгаруулж өвгөн гүнд:

	— Манжинг яавал зохихыг мэдэхээ болилоо. Бас чихэр... Чихрээ хаана хийх вэ? Аа тийм. гэж нэг аягүй юм санаад арай л хахсангүй. Тэгээд Эдвард руу эргэж өнөөдөр надад нэг бичиг авчирч өглөө. Герман эшелоны нэг түгээгч зургаан вагон чихэр ачаад эшелон руу даруй авчир гэж түүнд тушаасан байна бил ээ... Зургаан вагон чихэр гэнэ шүү та нарт ямар санагдана вэ? Энэ чинь хэтэрхий ичгүүргүй хэрэг биш үү? гэж гомдол гаргахад нь Эдвард хөмсгөө зангидав. 

	— Тэгээд Баранкевич гуай яая гэж бодож байна вэ? гэж Иероним лам ая дагуулж асуулаа. 

	Чихрийн заводын эзэн энэ асуудалд эгдүүцэж:

	— Юу яах гэж? Би зургаан вагон байтугай нэг ч ширхэг чихэр өгөхгүй гэхэд Иероним лам торойн махнаас нямбай огтолж аваад:

	— Тэгвэл тэд өөрсдөө очоод авна шүү дээ гэж гашуудалтай хэлэв. 

	— Эдвард гуайтан тэгүүлэхгүй байх гэж би найдаж байна.

	Эдвард хариуд нь юу ч хэлсэнгүй. 

	— Зургаан вагон гэдэг чинь бас гайгүй. Харин манай юмыг бүгдийг аваад явчихсан, бид өөрсдөө арайхийж амь гарсан. Эдвард баг цэргээ юуны өмнө манай эдлэн газар руу явуулах байх гэж би бодож байна. Тариачид дээрэмдэж авсан юмаа нууж амжаагүй байгаа дээр маргааш л үүнийг гүйцэтгэж өгөхийг гуйя гэж өвгөн Зайончковский хорсолтойёо хэлэхэд Баранкевич мах зажилж байснаа болиод:

	— Зургаан вагон чихрийг ялихгүй юм гэж та бодож байна уу? Энэ чинь зургаан мянган пүү гэсэн үг. Зургаан мянган пүү шүү гэж сэрээгээ далайж хоолойгоо хэржигнүүлээд, энэ чинь хорин найман мянга найман зуун алтан рубль гэсэн хэрэг гэв... 

	— Тэглээ ч гэсэн энэ бол таны хөрөнгөний өчүүхэн хэсэг нь шүү дээ. Харин манай юмыг цөмийг аваад явчихсан гэж Зайончковскийн гэргий тэсэлгүй хэллээ. 

	Баранкевич түүн рүү огцомхон эргэж хараад:

	— Өршөөгөөрэй... Хэ... хэ... хэ. Хатантан миний хөрөнгийг надаас илүү мэддэг байх нь ээ гэж хариуллаа. 

	Гэтэл Юзеф орж ирээд энэ эвгүй яриа тасрав. 

	— Эрхэм хошууч, ахлах дэслэгч хоёр орох зөвшөөрөл гуйж байна. Тэд өртөөн дээр очих гэнэ. Тэгээд салах ёс гүйцэтгэхийг хүсэж байна гэж өвгөн уруу царайтай хэлэв. 

	Могельницкийнхан бие биеэ харахад Эдвард:

	— Оруул гэж товчхон хариуллаа. 

	Германчуудыг хоолны ширээнд урьж суулгасан боловч яриа нийлэхгүй байлаа. 

	— Уучлаарай, эрхмүүд ээ. Өнөөдрийн ирсэн эшелоны командлагчийн нэрийг мэдэх үү? гэж Эдвард, дарга нараас гэнэтхэн асуухад:

	— Хурандаа Пфлаумер гэдэг гэж хошууч биеэ барьсхийж хариулав. 

	— Тэр эшелон өнөөдөр явах уу? гэж Баранкевич найдсан маягтай асуув. 

	Зонненбург инээмсэглэхийг оролдож:

	— Энэ тухай ер нь ярьдаггүй юм даа... гэхэд Баранкевич:

	— Өршөөнө үү, би зүгээр сонирхсон юм гэж гомдов. Тэгтэл Юзеф дахин орж ирээд:

	— Уучлалт гуйя. Хаалган дээр морьтой хүмүүс ирээд байна. Харуулын дарга, гэгээнтэн таныг гарч ирж ярилцана уу гэж гуйж байна гэж Владиславт хандаж хэллээ. 

	Владислав даруйхнаа гарлаа. 

	— Тэгээд та сумынхаа морьдыг бидэнд худалдана биз дээ? гэж өвгөн гүн дэслэгч рүү бөхийсхийж аяархан асуув. 

	Зонненбург, энэ хоёроос хол сууж байв. 

	— Танд юу ч гэх юм бил ээ дээ... Худалдахад бас л эвгүй байна. Хошууч татгалзаад байна... 

	— Гэвч та түүнгүйгээр ч хийж чадах биш үү. Та нар явах гэж байгаа биз дээ. Цэргүүдийн чинь хагас нь оргосон, үлдсэн нь гэр рүүгээ яарч байна. Тэгэхлээр та нар морьдоо яаж авч явах вэ? Ер нь галт тэргээр явна биз дээ?

	— Тийм л дээ, гүн гуай гэвч... 

	— Үнэ хөлс бага уу? гүн хэлж өгөв.

	— Тийм ээ, тийм явдал ч бий. Би дөчин мянган марк гэж үнэ хэлсэн. Гэвч маркийн ханш буураад л байна. Берлинд очоод түүгээр чинь зөвхөн ганц тостой зүсэм талх л авах байх гэж айж байна. Ерэн сайн морины үнэ гэхэд энэ чинь тун бага гэдгийг та өөрөө мэдэж байгаа биз. Могельницкийн Казимир ууртайяа ханиаж:

	— Тийм ч гэсэн та нар тэр морьдоо аваад явж чадахгүй. Та нар өнөө шөнө явна гэж бодоход морьд чинь бидэнд өртөггүй ирнэ... гэж хэлэв. 

	Зочид нийтийн ярианд сонирхоод тэр хоёрыг анзаарсангүй. 

	Шмультке дотроо хараал тавьсан боловч биеэ барьж:

	— Авч явахгүй л дээ. Тэгэхдээ би энд хоцорч хэд хонож болно. Эшелоны хойноос манай Франкфуртын хороо аяны журмаар ирж яваа. Тэр хороонд таны хүү алба хаадаг байхаа. Тэд саатахгүй бол хэд хоногийн дараа энд ирнэ гэж хариулав. 

	Морьдыг Германчуудаас юу боловч олж ав гэж Эдвард даалгасан тул өвгөн гүн сандарч:

	— За яах вэ, би тус болохыг бодож тавин мянгыг өгье. Та бид хоёр сайн танилууд шүү дээ гэлээ. 

	— Уучлаарай гүн гуай, хошууч наашаа дохиод байна, явах цаг болжээ. Би танд бас тус хүргэхийг бодож байна. Аягүй боловч би танд нэг зүйлийг хэлье. Морьдоо бүгдийг буудаж ал гэж хошууч надад тушаасан. Харин та мянган алтан жинхэнэ рубльтэй бол би энэ тушаалыг биелүүлэхгүй. Тэгээд таны хүү хэрэгтэй морьдоо авна биз. Шийд дээ!

	Үүд нээгдэж Владислав гүйж орж ирээд:

	— Аятай зочид ирлээ, Эдвард аа. Гүн Потоцкийн Роман дагууртайгаа иржээ гэхэд Эдвард түргэхэн босов. Зочид шивгэнэлдэв. Баян хөрөнгөтөн ирсэн явдал хүн бүхний сэтгэлийг хөдөлгөжээ. 

	— Оруул даа, чи яав? гэж өвгөн гүн Юзефт тушаалаа. 

	Тасалгаанд цэргийн хэдэн хүн орж ирэв. Мундир, хөх өмд, том давируултай урт түрийтэй гутал өмссөн өндөр нуруутай, погон болоод бусад ялгах тэмдэггүй дарга Потоцкийн Роман түрүүлжээ. Энэ хүн сэлэм, гар буугаа үүдний өрөөнд орхисон байв. 

	Потоцкий хүмүүсийг тойруулж түргэхэн хараад ихэмсэг бор нүдээрээ Людвигаг эгшин зуур ажигласнаа Германчуудыг ширтэж хөмхийгөө атируулав. 

	Эдвард өмнөөс нь очиж:

	— Тантай өөрийнхөө гэрт уулзаж байгаад их баяртай байна гээд Потоцкийг дагуул хүмүүсийн нь хамт бүгдэд танилцуулав. 

	— За, Иосиф гуайн бие сайн уу? гэхэд:

	— Баярлалаа, эцгийн бие сайн гэж Потоцкий хариулав. Тэгтэл Зонненбург ширээний араас босов. Шмультке:

	— Сайн сууж байгаарай. Бид явлаа гэж хэлээд өвгөн гүнд гараа өгч амарчлав. Могельницкий самгардан:

	— Аа, тийм. Та хэдхэн минут хүлээж байна уу? Би хүүтэйгээ ярья гэв. 

	— За, бид хувцаслаж байя... 

	Германчууд толгойгоо мэхэсхийж нийтэд ёслоод гарав. Саяын ирсэн зочид ширээний ард суусны дараа Эдвард:

	— Эд манай байшинд сууж байсан юм. Одоо өртөө рүү нүүж очих гэнэ. Тэнд эшелон нь байгаа... гэж Потоцкийд тайлбарлаж өглөө. 

	Потоцкий, Германчуудын гараад явсан үүд рүү муухай харж:

	— Мэднэ ээ. Эднүүдээс болж бид гучин мод газар мориор явлаа шүү. Пилсудскийнхний баг цэрэг, жижиг гүүрийг дэлбэлж эдний замыг боосон байна. Харин та нар эдэнтэй хэрэлддэггүй байх нь ээ? гэж бага зэрэг ёжилсон байдалтай хэлэв. 

	Эдвард, тэгж ёжилсныг мэдээд:

	— Хэрэлдэхийн тулд хүч хэрэгтэй. Тэгтэл надад гийм хүч алга. Тэгээд ч эднээс гадна ноцолдох хүмүүс энд бас байна шүү гэв. 

	Энэ хоёрын ярианд өвгөн гүн оролцож:

	— Яриаг чинь тасалсанд уучлаарай, Эдди ээ. Дэслэгч морьдынхоо өртөгт нэг мянган алтан рубль авна гээд байна. Тэгэхгүй бол гэж хэлтэл:

	Эцэг нь Потоцкийн дэргэд үүнийг ярьсанд Эдвард эвгүйцэж цааш нь үг хэлүүлсэнгүй:

	— Юу хэрэгтэйг л хий гэв. 

	Өвгөнийг уухилсаар босоход Юзеф үүдний тэндээс туслахаар гүйж очлоо. 

	— Варшавт сонин юу байна, ярьж өгөөч гүн гуай гэж Эдвард асуулаа. 

	— Варшавт сонин юу байна гэнэ ээ? Энэ асуултад хариулахад үнэндээ бэрхтэй байна. Сонин юм их бий гэж Потоцкий бултрах гэсэн байдалтай хариулаад: 

	— Би тантай ганцаартай чинь ярих хэрэгтэй юм сан гэж Эдвардад аяархан хэлэхэд Эдвард:

	— За гэж мөн аяархан хариулав. 

	 

	 

	Эдвардын тасалгаанд дан эрэгтэйчүүд цугларчээ. Тэнд Баранкевич, Иероним лам, Зайончковский нараас гадна Шепетовк, Староконстантинов, Антони гацаануудаас зугтааж гарсан газрын хэдэн эзэн байлаа. Потоцкий хөх өмднийхөө халаасанд гараа хийж хэн рүү ч харалгүй, тасалгаа дотуур нааш цаашаа явангуут ганцхан Эдвардыг л тоож байгаагаа үзүүлэх гэсэн мэт үргэлж түүний зүг хандан ярьж байлаа. 

	— Пилсудский гэдэг чухам ямар хүн бэ? гэж та нар асууж байх шив дээ? Би наашаа гарахаасаа өмнө түүнтэй ярилцсан. Тэр чинь чадалтай хүн гээд ширээний дэргэд түр зогсож, зааны ясан гоёмсог жаазанд хийсэн Людвигагийн жижигхэн зургийг ажиглаж харав. Тийм ээ, чадалтай хүн. Түүнийг аргагүй тоох хэрэгтэй юм... 

	Баранкевич ерийн нүүргүй зангаараа түүний яриаг тастаж:

	— Гэвч тэр чинь нийгэм журамт үзэлтэн хүн гэл үү? гэж асуув. 

	Потоцкий түүн рүү тоомсоргүй халти харж инээгээд:

	— Пилсудский нийгэм журамт үзэлтэн хүн гэнэ ээ? Хэн та нарыг тэгж айлгаа вэ? гэж асуулаа. 

	— Тэр чинь өнгөрсөн жилүүдэд ППС намтай холболдож яваагүй гэж үү дээ? гэж Зайончковский, Баранкевичийн өмнөөс гомдож дуугарав. 

	Потоцкий, Людвигагийн зургийг байранд нь болгоомжтой тавиад:

	— Тэр хүн үүнээс урд юу хийж явсныг би мэдэхгүй. Хүн тэнэглэх явдал мундах уу даа? Харин Пилсудский бол польшийн эх оронч хүн гэдгийг л би мэдэж байна. Энэ ганцхан миний бодол биш, энэ чинь ер нь юунаас ч чухал хэрэг шүү дээ. Жишээ нь ван Сапега «улсын дарга» болбол аятай боловч Пилсудский болох нь бидэнд ашигтай юм гэлээ. 

	Хэзээ язааныхаа зангаар буланд сууж байсан Иероним лам:

	— Өршөөгөөрэй, гэгээн ноёнтоон, генерал Пилсудский өөрийнхөө нам болоод Дашинский мэтийн буруу санаатнуудын гарт өөрийн эрхгүй тоглоом болж хувирах аюул байхгүй юу? гэж хянамжлан асуув. 

	Потоцкий, Иероним руу хэдэн секунд сорих байдалтай харж байснаа:

	— Уухай, лам багш улс төрийн бодлогоор бас оролддог бий гэлээ. 

	Баян хөрөнгөтний биеэ тоосон энэ байдалд Эдвардын дургүй хүрч:

	— Иероним лам их сонин асуулт тавьж байна гэж аягүйхэн хэлэв. 

	— Пилсудскийн Юзеф болоод ППС намын тухай та нар буруу ойлгож байна. Миний бодоход тэр хүн бидэнд илүү ойр юм. Харин ППС нам бол энэ хүний гарт тэр чигээрээ байгаа бөгөөд олон түмний дунд түүнд алдрыг бий болгож өгөх зэвсэг төдий юм. Энэ бүхэн чинь аранд зориулагдсан, тэгээд аран түүнд итгэвэл бидэнд л сайн болно. Харин аясыг дагуулах болдог явдал харамсалтай... Пилсудскийн түшиг тулгуур нь «Пилсудскийнхан» гэж нэрлэгдсэн цэргийн байгууллага юм. Түүнд пепеэсийнхэн цөөнгүй бий боловч тэд базаахгүй нийгэм журамт үзэлтэн шүү дээ... Бидэнд хүч алт мөнгө байгаа болохоор Пилсудский биднийг л тоох юм. Та нар тэр хүнийг төсөөлөн мэдэж байгаасай гэж би засгийн газар хэрхэн байгуулагдсаныг ярьж өгье. 

	— За, тэгээч. Энэ золигийн бөглүү газарт юу ч олж мэдэхгүй юм... гэж Баранкевич нийтийн саналыг илэрхийлэв. 

	— Хэзээний л тушаалаа булаацалдаж эхэлжээ. Тушаал горьдогчид үндэсний демократууд, людовчууд болон бас бус намынхан бие биеэ зодох шахсан гэж ван Сапега ярьж байсан. Тэгэхлээр нь Пилсудский, легион цэргийн хоёрдугаар бригадын ахмад, Пепеэс нам болоод Пилсудскийн байгууллагын хуучин гишүүн Морачивскийг дуудаж авчраад: «Би таныг ерөнхий сайдаар томиллоо номхон зогс!» гэснээ Морачивский ёслоход «явж болно!» гэсэн гэнэ. Ерөнхий сайд өсгийгөө товшоод эргэж гарчээ... Өнөөх демократ ноёдын зарим нэг нь Морачивскийг өөрийн хүн гэж боддог байсан бол Морачивский, Пилсудскийн тушаалгүйгээр дуугарч ч чаддаггүй гэнэ... 

	Эдвард цаасан иштэй тамхиа унтраагаад:

	— Пилсудский ямар төлөвлөгөөтэй байна вэ? Бидний ажлыг юу гэж үздэг вэ? гэж асуухад Потоцкий, Эдвардын өмнө очиж:

	— Түүнээс айсны хэрэггүй, гүн гуай. Пилсудский «улсын дарга» цолыг авахдаа «Польшийн илд польш улсын хилийг Балтын тэнгисээс Хар тэнгис хүртэл татахаас нааш би энэ цолоос огцрохгүй» гэсэн гэж ярьсан. Тэгсэн нь үнэн юм аа. Үймж боссон аранг бид номхотгож чадвал тэр хүн үгэндээ хүрнэ ээ гээд Потоцкий цонхны дэргэд очиж шөнийн харанхуйд удтал ширтэж зогслоо. 

	— Манай байдал тийм муу байгаа юм уу? гэж Могельницкийн Казимир айсан байдлаа нуухгүй асуугаад хамаг биеэ чичрүүлэн бүгшиж ханиалаа. 

	Потоцкий, өвгөний ханиалга зогсохыг хүлээсэн боловч өвгөн улам их ханиаж хоолойгоо барьж байв. Зөөлөн сандал дээр уйтгартай сууж байсан Эдвард эцэг рүүгээ сандрангуй эргэж харлаа. 

	Потоцкий, чичирч байгаа өвгөнийг зэвүүрхэн ажиглаж байтал Могельницкийн хоолой хэржигнэхээ арай хийж болив. 

	— Манай байдал ямар вэ гэж гүн гуай та асуув уу? гэж Потоцкий хөөрүү ярьж эхлэхэд нүдэнд нь уур хилэн буцлах шиг харагдлаа. Бидний хөл дор газар донсолж байгааг та нар мэдэж байгаа байх гэж би бодож байна. Энэ чинь газар хөдлөл шүү, эрхмүүд ээ. Тэгээд энэ явдал ганцхан манай энд болж байгаа биш гэдэг хамгийн аюултай хэрэг бололтой. Үүнээс өмнө нэг тийшээ зайлж болдог байсан бол одоо тэгж бараг болохгүй болжээ. Иймд бид галзуурсан малыг номхруулах ажил хийхээс өөр замгүй боллоо гээд ширээ рүү түргэхэн алхлаа. Юмаа авдартаа хийж пиу худалдаж авсан тийм дээдэс Варшавт байна бил ээ... гэж хэлээд ууртай гэгч инээв. Тэд ганцхан хаашаа зугтаах гэж байгаа нь мэдэгдэх байна уу? Танай энд хүмүүс юу бодож санаж байдгийг би мэдэх юм. Гэвч Потоцкий овогтон бид болоод бидэнтэй хамт Сангушко, Радзивилл, Замойский, Тышкевич, Бранцкий овогтон ер нь Польшидоо баян, нэр төртэй бөгөөд Украинд эдлэн газартай хүмүүс бид өмч хөрөнгө рүү минь муухай гараа сарвайсан хүн бүгдийг устгахаас нааш зэвсгээ хураахгүй гэдгийг би мэдэж байна. Тийм ээ, бид тэр гарыг толгойтой нь хамт тас цавчина!

	Эдвард, Потоцкийг хялайж хараад:

	«Энэ ч алдах юмтай хүн дээ. Чихрийн хэдэн арван завод, хэдэн зуун мянган десятин газар, хагас миллиардын хөрөнгөтэй болоод энэ ч тулалдалгүй яах вэ. Би таван саяын төлөө толгойгоо хайрлахгүй байхад энэнд бурхан тэнгэр өөрөө соёрхоо биз ээ» гэж боджээ. 

	— Гэ... м... да, зөв дөө. Чухам л гарыг толгойтой нь хамт тас цавчих хэрэгтэй, хо-хо-хо. Гэвч тэгэхийн тулд Варшавт өнөө луйварчин нийгэм журамт үзэлтэн нарыг засгийн эрхэнд гаргахгүй байх хэрэгтэй юм. Пилсудский, Дашинскийн Игнатийг сайдаар томиллоо гэж дуулдаад миний гэдэс өдөр туж өвдсөн шүү гэж Баранкевич урьдын адил бүдүүлэг бөгөөд хэтэрхий чанга хэлэв. За, түүнийг сайд болгосон бол сайныг үзэхгүй гэж бодлоо. Тэр зальтан чинь Люблинд байхдаа мундахгүй хорлосон шүү... Найман цагийн ажлын өдөр гэдэг чинь танд ямар санагдана вэ? Арван хоёр цаг ажил хийдэг байхад ч миний ажил бүтэхгүй байна. Тэгэхэд тэд... 

	Потоцкий ноёлонгуй байдалтай дохиж түүний яриаг зогсоогоод:

	— Эрхэмтэн юм бүхнийг хөнгөн үзээд байх шиг байна. Та нарын сүрдээд байгаа Польшийн нийгэм журамт намын толгойлогч тэр Дашинский чинь хувьдаа их ашигтай хүн шүү. Польш орныг хамраад байгаа энэ галзуу үймээний дунд тэрүүн шиг хүн л та биднийг аварч чадна. Гэтэл та түүнийг хамаагүй хараагаад байх юм. Хэрвээ Дашинскийн Игнатий үнэхээр тийм аюултай хүн сэн бол Пилсудский түүнийг сайдаар томилохгүй байсан. Би үүнийг батална гэж уурлах маягтай хэллээ. 

	— За... да... Гэвч!.. 

	Потоцкий, Баранкевичийг үг хэлүүлэлгүй

	— Эрхэм та төмөр утасны модтой их адилхан байна. Уучлаарай, би таныг үнэндээ доромжлох гээгүй юм. Үзэл хатуутай байх ашигтай боловч ингэж хэтрүүлэх хэрэггүй гээд ёжилж инээлээ. 

	— Харин арван нэгдүгээр сарын арван найманд Дашинский чөлөө мэдүүлсэн, та тайтгарна биз. 

	— Яагаад тэр вэ? гэж Иероним лам сонирхов. 

	— Одоо үед сайд байхад түүнд ашиггүй бололтой. Тэр чинь юу ч гэсэн «ард түмний төлөөлөгч» гэдгийг мэдэж байгаа биз ээ. Гэтэл ППС нам бол эсэргүүцэх бүлгийн байдлыг өөрийн эрхгүй үзүүлэх хэрэгтэй юм. Жишээ нь: Укриан, Беларусь, Литовчуудтай даруй байлдах гэсэн бидний хууль ёсны эрмэлзэлд хүн бүхэн дуртай биш ээ. Аран дахиж байлдахыг хүсэхгүй гэнэ ээ. Тэгээд ганц аран чинь төдийгүй, эдлэн газар нь одоохондоо огт аюулгүй байгаа зарим нэгэн баячууд, газрын эзэд хүртэл бидний төлөвлөгөөг хэтэрхий халгаатай гэж үздэг байна. Гэвч аз болоход тийм муусайн тахианууд төдий л олонгүй. Бид юу ч гэсэн тэдний мөнгийг гаргуулна. Бидний хөрөнгөөр бүхэл бүтэн хороодыг байгуулуулж авдраа хамгаалуулна гэж тэд боддог бол их эндүүрч байгаа хэрэг ээ. 

	Баранкевич энэ ёгт үгийг өөр дээрээ аваачиж ойлгоод:

	— Гэ... умм... за. Гэвч хүн бүхний хөрөнгө адилгүй шүү гэлээ. 

	Баранкевич, Потоцкийд одоохон ямар нэгэн хатуу үг хэлж магадгүй гэж мэдээд Эдвард ярианд хөндлөнгөөс оролцож:

	— Гүн гуай, таны эндээс хаашаа явах чинь нууц биш бол хэлж өгнө үү? гэхэд Потоцкий:

	— Явах замаа би танд илчилж өгч болно оо. Би Здолбуново хүрнэ. Миний командлах хороо энд эмхлэгдэж байгаа. Дашрамд нь хэлэхэд та «улсын даргад» мэдүүлэг болоод баг цэргийнхээ дарга нарыг тушаал дэвшүүлэх хүсэлт батлуулахаар явуулсан уу? гэж асуув.

	— Үгүй гэж Эдвард хариулав. Пилсудский энэ бүхнийг заавал баталдаг гэж үү?

	— Тийм ээ, гэвч та үүнд зовсны хэрэггүй. Пилсудский үг дуугүй хийгээд өгнө, одоо ч ёсорхоод байх цаг биш шүү дээ. Та бас хороо эмхэтгэн байгуулах гэж бодож байна уу? За тэр. Польш цэргийн хурандаа цол танд баттай олдоно гэхэд Эдвард уурлаж:

	— Гүн гуай би торгон цэргийн хурандаагийн цолыг эдлээд таван жил болж байна. Одоо үед францын албаны хурандаа юм шүү. Тэгээд саяхан гарч ирсэн тэр генералаас надад энэ цолыг өгөх эсэхийг асуухгүй... гэлээ. 

	Потоцкий уруулаа хазаж:

	— Та өөрөө мэдэх хэрэг л дээ, гүн гуай. Гэвч үүнийг ёс журамд нийцүүлэн хийж болох юм. Энэ чинь цэргийн нэр хүндийг батжуулна. Пилсудский надад ч гэсэн бурхан биш. Гэвч би хурандаа цол түүнээс хүлээж авсан, миний ах дүү нар нэгэн адил тэгсэн. Тэглээ гээд гутрах юм алга гэж янзгүй хэлээд хоёр хөлийнхөө өсгийг тасхийтэл цохиж:

	— Гүн гуай. Бид явъя. Бид үүрээр мордох учраас би одоо дагуул хүмүүстэйгээ хамт амрах хэрэгтэй байна гэлээ. 

	Эдвард тусгай бэлтгэсэн өрөөнд Потоцкийг өөрөө хүргэж өгөв. Хоёулхнаа үлдсэн хойно Потоцкий:

	— Тэр дарга нарын дэргэд цөмийг ярьсны хэрэггүй гэж би бодлоо. Тэд ам задгай хүмүүс болохоор би гол зүйлийн тухай дурссангүй, та энд түр азнах бол уу гэж хэлэв. 

	— Тэгье. Би таныг сонсъё гүн гуай. 

	Тэгээд хоёул ширээний ард очиж суулаа. 

	— Бүх Польшийн нутагт байгаа Германчуудын зэвсгийг хураа гэж Пилсудский тушаасныг та мэдэх үү? гэж Потоцкий асуув. 

	— Мэднэ ээ. Гэвч зарим үед тэгэх бололцоогүй байдаг... Жишээ нь надад хүрэлцээтэй хүч байхгүй. 

	Потоцкий, Эдвард руу итгэхгүй байдалтай хараад:

	— Удахгүй Радзивилл гүн хүрч ирнэ. Бас легион цэргийн хэд хэдэн баг цэрэг наашаа ирж яваа. Та нар эшелоныг хоёр гурав хоног саатуулан барьж чадвал тэдний зэвсгийг хурааж болох байна. Бидэнд зэвсэг, байлдааны хэрэгсэл хэрэгтэй шүү дээ... гэв. 

	— Надад тусалбал би тэдний зэвсгийг хурааж чадалгүй яах вэ. Гэвч орчин тойрны гацаануудад бослогын хөдөлгөөн гараад байгааг анхаараарай. Жишээ нь эндээс хориод мод газарт Сосновк гэдэг том гацаа бий. Тэнд Зайончковский гуайн эдлэн газар байдаг юм. Зайончковский тариачдаас маргаантай өвс, хар будаа хоёрыг хурааж авангуут боолууд ац барьж босжээ. Зайончковскийн дэргэд зөвхөн арваад цэрэг байсан тул тэд нь яаж ч чадсангүй. Тариачид цэргүүдийг зодоод зэвсгийг хурааж авчээ. Тэгээд Зайончковскийнхан арайхийж амь гарсан байна бил ээ. Холмянк гацаанд мөн л тийм явдал болсон. Павлодзид бол ёстой бослого болж газрын эзнийг алаад бүх цэргийг устгажээ. 

	Потоцкий уруулаа чанга хазаж Эдвардын яриаг сонсож байснаа:

	— Энэ чинь ялихгүй жижиг явдлууд байна... Гэвч би танд Украины үйл явдлаас ярьж өгөх гэсэн юм гэв. 

	— Би сонсъё. 

	— Арван нэгдүгээр сарын нэгэнд галицийнхан Бүгд Найрамдах Баруун Украин Улс байгууллаа гэж тунхагласныг та мэдэж байгаа биз. 

	— Энэ чинь ялихгүй жижиг явдлууд байна... Гэвч би

	— Харин тэр чинь юун лам бэ?

	— Тэр бол Иезуит нэгдлийн гишүүн... Кардинал түүнд итгэдэг юм. Тэр чинь сайн мэдээлэгч шүү. 

	— А-а. Би тэгж л бодсон юм. Тэр чинь өнөө заводын тарган эзнээс илүү ухаантай юм бил ээ... Гэвч би холдоод явчихлаа. Бид Галицийг хамгийн тэргүүнд эзэлж авбал зохино гэж Варшавынхан үзэж байна. Тэнд газрын тос, төмөр... бий гэнэ. Бидний эдлэн газрын олонх нь Галицид биш, харин Волын, Подолид байгаа гээд бид анхандаа энэ төлөвлөгөөг эсэргүүцэж байлаа. Гэвч галицийн дараа Украин руу орно гэж Пилсудскийнхан бидэнд баталж хэлэв. Бид үүнийг холбогдох нэлээд олон айлтай хэлэлцээд галицийг эзэлбэл манай төлөвлөгөөнд харшлахгүй харин ч ар тал баттай болно гэж үзсэн бил ээ. Тэгээд Пилсудский, Галици руу өөрийн бэлтгэл хүч болоод Галицийн газрын эздийн баг цэргийг явуулна. Бид өөрсдийнхөө хүчийг Волын, Подоли руу явуулна гэсэн болзолтойгоор зөвшөөрөлцсөн. 

	Эдвард сайшаасан байдалтай толгойгоо дохиж:

	— Энэ чинь шударга хэрэг байна. Хүмүүс ганцхан «Польшийн эзэнт их улс» гэдэг бодитой биш зүйлийн төлөө байлдаанаас өөр өөрсдийнхөө эдлэн газрын төлөө байлдвал илүү зориг гаргана гэхэд Потоцкий инээмсэглэв. 

	— Москватай харилцаа юу болж байна? гэж Эдвард асуухад Потоцкий инээмсэглэхээ болиод:

	— Москватай их дайн хийх болно. Пилсудскийн зүүднээс наполеоны зам гардаггүй гэнэ... Москва хүрч чадахгүй ч гэсэн Смоленск хүрэхийг бодож байна гэж хариулав. 

	Энэ удаа Эдвард инээмсэглэж:

	— Энэ түүхэн зүйрлэл аюултай биш үү? гэж асуув. 

	— Үгүй. Тэр үед байдал ондоо байсан. Варшавт тийм тэнэг хүмүүс байгаа биш шүү дээ. Москва төмөр бүслүүрт ороод хавчигдаж байгаа болохоор Пилсудский үүнийг ашиглаж Польш орондоо Оросын махнаас олигтойхон тастаж авч чадахаар зальтай хүн шүү. Харин их дайн хийхэд бидэнд ганцхан дарь дутагдаад байгаа нь харамсалтай юм... Гэтэл энэ Украин бас болохгүй боллоо. 

	— Гүн гуай та надад ярьж өгөх гэж амласан шүү дээ... 

	— Харав уу, нэг юмыг хөндөхтэй зэрэг нөгөө рүү эргэж харах болдог. За, Петлюрын Симоны тухай та юу мэдэж байна?

	— Тэр хүн ондоо Украины Директори гэгчийг толгойлж байгаа гэдгээс ондоо бараг юу ч мэдэхгүй байна гэж Эдвард хариулав. 

	Потоцкий халааснаасаа нэг юм эрж байснаа:

	— Энэ хүний тухай танд ярьж өгөлгүй болохгүй. Та түүнтэй учрах болно. Одоо түүний бүлгийнхэн бүх Волын, Подолиор тарсан юм. Тэр нутагт улаантан энд тэндгүй хэсэг хэсгээрээ байгаа юм... За энэ байна гээд дөрөв нугалсан цаас хэтэвчнээсээ гаргав. Энэ товч тодорхойлолтыг Сапега ван танд өгөөрэй гэж гуйсан юм. Наадах чинь Киевт байгаа манай тагнуулын мэдээллийн хуулбар шүү гэхэд Эдвард тэр цаасыг авч:

	— Намайг Парист цэргийн яаманд байхад түүний тухай ярьж байсан. Ноднин жил Киев хотод төв Рада (Зөвлөл) гэгч байх үед тэр балмад этгээд генерал Табуиг мэхэлчихсэн гэнэ бил ээ гэв. 

	— Тун үнэн. Та уншаад үз. Наана чинь түүний дүрийг нэлээд оновчтой тодорхойлсон байна бил ээ. 

	Эдвард нам дуугаар уншсан нь:

	«Түүний цэвэр гонзгой царай, юугаараа ч хүний анхаарал татмааргүй бил ээ. Ёнхор бор нүд нь хүний харцнаас далдирдаг. Доод уруул нь зүдрэнги шинжтэй унжсан тачаангуй ам, том завж, өөхөлсөн бүдүүн эрүү, дэндүү том чихний алинд нь ч удирдагч хүний зориг, хүч, аймшиггүй чадал тодорч харагдахгүй байна. Петлюра тийм их ухаантай биш бөгөөд жижиг арга заль хэрэглэхээс биш улс төрийн уран төлөвлөгөө хийж чадахгүй учир жижиг сажиг «нууц» үймээн бэлтгэх, хоёр тэс зөрүү чиглэлийн явууллагыг зэрэг хийх, дайсан байтугай нөхөд нь хүртэл гайхмаар түргэн хөдлөх талаар тун чадамгай юм. Хар амиа бодсон, нэр алдрыг хүссэн хүн учраас хувийнхаа эрх ашгийг албаны үүргээс эрхэмд үздэг байна. Энэ хүн бага зэрэг боловсролтой болж үгний явцуу муу утгаар хэлэхэд эгэл нэг хүн болж хоцуу муу утгаар хэлэхэд эгэл нэг хүн болж хоцорчээ. 

	Петлюра 1877 онд Полтав хотод чинээлэг хасаг айлд төрөөд, Украины үндэсний хөдөлгөөнийхнийг бэлтгэж байсан сургуулийн нэгэнд хүмүүжиж гарчээ. 1905 оны хувьсгал болох үед энэ хүн баруун социал - демократ байжээ. Түүний бичиж, хожим тусгай ном болгож хэвлүүлсэн өгүүллүүдээс үзэхэд энэ хүн, тэр үеийн хүч ядуутай украин сэхээтний дунд ч гэсэн багахан хэмжээний нийтлэгч байжээ. Петлюра «үг» гэдэг долоо хоног тутмын сониныг Киевт, дараа нь хаанд үнэнчийг илэрхийлсэн уриалгыг дайны үед нийтэлж байсан «Украины амьдрал» сэтгүүлийг Москвад эрхэлж байжээ. Ийм ч учраас Петлюра фронтод явж чадсангүй. Түүнийг тэртээ ар талд захиргааны ажил хийлгэхээр дайчилсан бөгөөд тэндээ дайн дуусахыг тайван хүлээж суужээ. 1917 оны 6-р сард Төв радын засгийн газарт цэргийн эрх эрхэлсэн ерөнхий нарийн бичгийн даргын тушаалтай байжээ. Тэгээд Керенскийг дуурайж эхлээд түүний хөдөлгөөн зан байдлыг хүртэл авчээ. Петлюра, цэргийн цуглаан дээр илтгэл хийхдээ Керенскийн хойноос орж Наполеоны заншилт дүр байдлыг дуурайдаг байжээ. Боссон ажилчин, цэргүүд төв радынхныг Киевээс хөөж зайлуулснаас хойш Петлюра Төв радын хамгийн баруун жигүүрийг толгойлоод большевикуудтай хайр найргүй тэмцэх талынхны хамгийн идэвхтний нэг болжээ. 1918 оны эхээр Петлюра Францыг түшиглэхээ тэр даруй болиод Германчууд руу хандаж Германы түрэмгийлэн эзлэх цэргийн хөсөгтэй хамт Киевт эргэж гетман Скоропадскийн дэргэд аятайхан төвхнөжээ. Гэвч удалгүй түүнтэй муудалцаж түр хоригджээ. Германчууд болон гетманы өсгийг өчигдөрхөн долоож байсан мөртөө эдний эсрэг «тэмцэгч» гэж өөрийгөө алдаршуулан тэр явдлыг хожим эвтэйхэн ашигласан байна. Директорьд байх үедээ энэ хүн хамгийн барууны үзэлтэй байсан тул бүх ажлыг Винниченко биш, харин Петлюра л удирдаж байжээ. Тэгээд ч ер нь Винниченкогийн зайлах гэсэн явдал шийдсэн хэрэг. Тэгэхэд Петлюра түүний суурийг зайлшгүй эзэлнэ. 

	Одоо энэ амиа бодогч балмад этгээд, гетмануудын эсрэг бослогын хөдөлгөөнөө өөрийнхөө нэр алдрыг мандуулахын тулд ашиглаж байна. Нэг талаар «тусгаар тогтносон улсын төлөө» «польшийн ноёд сөнөтүгэй» нөгөө талаар «москалиуд13 сөнөтүгэй» гэх мэтийн лоозон хашхирч ямар ч арга мэх хийхээс буцдаггүй байна. Петлюра, генерал Деникинд тусалъя гэж төлөөлөгчөө явуулсан гэж Деникиний штабын дэргэдэх манай тагнуулууд мэдэгдсэн. Гэвч Деникин түүнтэй харьцаа тогтоохыг хүссэнгүй гэнэ. Зохих үзэл санааны болоод эд материалын шагналыг өгөөд Петлюрийг худалдан авч болно гэж бид бодож байна. Тэгвэл энэ хүн Польшийн хаант улсад алба хаана. Тэгэхдээ Петлюра өөртөө ашигтай бол ямар ч эзнийг хэзээ ч гэсэн худалдчихаж чадна гэдгийг анхаарч түүнийг сайн хянаж байх хэрэгтэй юм. Үүнийг Варшавт харгалзаж үзэхийг хүсье. Петлюрад зохих ёсоор юм сургавал Польш улсад алба хааж чадах юм гэдгийг давтаж хэлье. Дан ганц тариачдаас бүрдсэн түүний цэрэг бидний эсрэг санаатай боловч тэдний «толгойлогч атаман» бодлогоо уруу харуулж чаддаг гэдгээ нэг биш удаа үзүүлсэн бил ээ. Петлюра хэнтэй үнэнч тэмцэх вэ гэвэл большевикуудтай л тэмцэнэ. Энэ хүн тэднийг үзэн ядаж зүтгэлтэйгээр устгадаг байна. Одоо ядахдаа Волын, Подоли мужуудын хагасыг ч атугай эзэлж авахад хамгийн тохиромжтой цаг гэж бид үзэж байна. Орос улс бүх хүчээ бусад фронтод тавьж байгааг ашиглах хэрэгтэй. Улаан партизаны хороод нэг арми болж нэгдсэн хойно үүнийг хийхэд улам бэрх болно гэдгийг сануулъя. Петлюрийн олон баг цэргийг урагшаа шахаж зайлуулсаар үүнийг үл мэдэгдэхээр хийх хэрэгтэй. Тэгээд петлюрийнхэн дээрэм хийж еврей нарыг хядаж байх үед Волынийн хойд хэсгийг түүний дээрэмчдээс цэвэрлэж Речь Постолитын төрийг сэргээн босгож болох юм» гэжээ. 

	Эдвард захидлыг ширээн дээр тавьж бодосхийж байгаад:

	
	— Яах вэ, энэ ч бидэнд тохиромжтой гэж хэлэхэд Потоцкий сэргэж:



	— Тэгвэл та бидний санал нийлж байх шив дээ? гэж асуув. 

	— Тиймээ!

	— Манай бодлого ямар байх ёстойг та нар одоо ойлгож байгаа биз. Одоохондоо бидний хүч бага үед сэмхэн ажиллаж, Орос, Украин орноос үезд үездээр нь булааж авах хэрэгтэй байна. Беларуст тэдний цэрэг бараг байхгүй. Бид Орос улсад одоохондоо дайн зарлахгүй, харин зохимжтой тохиолдол бүхнийг ашиглаж улаантны ангиудыг Беларусь, Литва хоёроос түлхэн гаргаж байх болно. Үүний тулд гадаад яамны шинэ сайд Василевский гуай зөвлөлт засгийг эсэргүүцсэн компанийг хэвлэлээр дамжуулж үүсгээд байна. Үүнд ашгүй тээглэх юм гарсан шүү!

	— Ямар юм бэ? гэж Эдвард асуув. 

	— Регенцийн зөвлөлийн элчин Ледницкийн орлогчоор Москвад үлдсэн Жарновский гуайг тэд дипломат онц эрхийг нь хасжээ. Олон улсын эрхийг зөрчлөө гэж большевикуудыг буруутгаж Василевский шуугиан үүсгээд Жарновскийн эрхийг даруй дахин сэргээж элчин яамны архивыг эргүүлэн өг гэж шаардсан хоёр тулгах бичиг явуулсан. 

	Эдвард түүн рүү гайхаж хараад:

	— Би таныг ойлгосонгүй. Жарновский чинь үнэндээ Польшийн төлөөлөгч биш, харин Германы түрэмгийлэн эзлэгчдийн төлөөлөгч байсан биш бил үү? Манай засгийн газар, Регенцийн зөвлөлийг хууль бусын гэж зарласан шүү дээ гэв. 

	Потоцкий инээж:

	— Бидэнд энэ ч ойлгомжтой хэрэг ээ. Тэр чинь тийм ч тиймээ. Регенцийн зөвлөл бол Польш орныг Германчуудад «бөөнөөр болоод жижиглэж» худалдсан Германы зарц нараас бүрэлдэж байсан гэдгийг Польшид хэн мэдэхгүй бил ээ. Тэднийг хууль бусын гэж зарласан ч үнэн. Гэвч Москвад энэ шийдвэрийг баримталж Жарновскийг хууль бусын этгээд гээд түүний элчний байх онц эрхийг хассан явдлыг далимдуулан олон улсын эрхийг зөрчлөө гэж дипломатууд хашхирч байна. Тэгэхдээ энэ чинь эрүүл ухаанд ойлгогдохгүй хэрэг. Хэдий тийм ч атугай тээглэх юм олох л хэрэгтэй шүү дээ. Большевикууд Польш улсын нэр хүндийг доромжилж элчин сайдуудыг барьж байна гэх мэтээр манай сонинууд хашхирч эхэлнэ. Энэ бол олон нийтийн сэтгэл санааг донсолгож Беларусын фронтод бидний давших явдлыг ямар ч гэсэн цагаатгах юм... гэлээ. 

	Эдвард, эвтэйхэн суух гэж хөдлөөд:

	— Өөр улсын хувьд сан бол энэ чинь утга учиргүй зүйл болох нь яриагүй. Гэвч большевикуудтай тэмцэхэд ямар ч аргыг хэрэглэж болно гэж хэлээд цагаа харав. Дашрамд нь хэлэхэд хоригдож байгаа арван есөн улаантныг өнөөдөр буудаж ал гэж цагдан сэргийлэх газрын даргад би тушаасан. Таныг зөвшөөрвөл штаб руу утасдъя? гэж хэлэхэд:

	Потоцкий бослоо. 

	— Маргааш явахаас чинь өмнө тантай бас уулзалдах болов уу? гэж Эдвард асуув. 

	— Үгүй болов уу даа. Бид үүрээр мордоно. Надтай нягт холбоо барьж байхыг би танаас гуйя.

	— Тэгье. Замдаа сэрэмжтэй яваарай!

	Цаг цохихыг Людвига чих тавин гунигтай сонсож байснаа:

	— Есүс Мария минь. Ямар аймшигтай шөнө вэ гэж шивгэнэв. 

	Людвигагийн нойр хулжжээ. Энэ өнгөрсөн шөнүүдэд Эдвард өөрийнхөө тасалгаанд унтсан боловч одоо тэнд Потоцкийн дарга нар байрласан болохоор Эдвард наашаа ирэх байх даа. Людвига нөхөртэйгөө энд уулзахад дургүй байлаа. Бид хоёр одоо юугаа ярих вэ дээ? Гэвч одоо Эдвард нөхрийн хувьд орж ирэх нь ээ. Тэгэхэд дахиж маргах болно... Үүд нээгдэх чимээ сонсоод хүүхэн хөнжилдөө шургалаа. Унтах өрөөний түлхүүрийн нэг Эдвардад байжээ. 

	Үүнээс урьд ингэж уулзах сан гэж хүсдэг байлаа. Харин одоо бол би үнэндээ энэ хүний боол юм гэж Людвигад бодогдов. Тэгэхтэй зэрэг хэргэм эдлээд зарц нарт тушаал өгч өөрийгөө бяцхан хатан хаан гэж бодох эрхтэй, торго дурдан өмссөн боол юм. Гэвч энэ бүхэн нь тэр хүний эрхэнд захирагдаж байхын төлөө л байгаа хэрэг. 

	«Ингэж уулзахад үүнээс өмнө хэчнээн аятайхан, одоо хэчнээн муухай болов оо!»

	Эдвард, унтах өрөөнд орж ирээд Людвигаг унтаагүй гэж бат итгэж:

	— Би энд унтана гэв. 

	Людвига дуугараагүй боловч Эдвард хувцсаа тайлав. Бүсээ ширүүхэн тайлахыг хараад их ууртай байгааг хүүхэн мэджээ. 

	Эдвард орны нь дэргэд очиж хөнжлийг сөхөөд:

	— Би өнөөдөр чамтай хамт байхыг хүсэж байна гэж биеэ барьсхийж хэлэв. 

	Людвига хөнжлөө нүцгэн мөрөн дээгүүрээ татах гэж оролдсон боловч Эдвард хөнжлийг нь чангааж шалан дээр унагав. 

	— Юу болж байгаа нь энэ вэ, Эдди ээ? Чамайг энд байлгах дургүй байна би!.. гэж Людвига гутсан байдалтай дуугарсан боловч Эдвард:

	— Би харин дуртай байна гээд орон дээр сууж эхнэрийнхээ хөхөн дээр гараа тавив. Тэгэхэд нь хүүхэн:

	— Зайл. Эдди ээ. Би чамайг харах ч дургүй... яв гэж биеэ хамгаалсан төлөвтэй хэллээ. 

	— Энэ бүгдээс би залхаад байна, Людвига аа. Уурлахаа больж өршөөл үзүүлэхийг чинь хүлээж олбогт вандан дээр унтаж байна гэж чи бодоо юу? Интэж тэмцэлдэж би чадахгүй. Тэгснээс эвлэрье хоёулаа гээд Людвига руу тонгойв. 

	Людвига түүнийг түлхэж:

	— Намайг зүгээр байлга!.. гэлээ. 

	Гэвч Эдвард түүний бараг нүцгэн биед хүрсэндээ хачин болж гарыг нь амархаан зайлуулаад, хүчээр хонов... Тэгээд буруу харж тэр даруй унтлаа. 

	Людвига доромжлогдсондоо гутраад уйлжээ. Нөхрийнхөө бүдүүлэг хүчирхийллийн урьдаас зөвхөн нулимсаа асгаруулахаас өөр хариу өгч чадахгүй, өөрийн эрх мэдэлгүй гэдгээ мэдэж байх нь хамгийн гомдолтой ажээ. 

	Эдвард түүнд тун зэвүүн санагдаж байжээ. Энэ хүн түүнийг эмэгтэй хүний хувьд нь доромжлоод бас унтана аа. Өөрийн нь тушаалаар тэр хүмүүсийг өнөө шөнө буудан алах гэж байхад сэтгэл зовдоггүй байна шүү. Людвига зэвүүцсэн байдалтайгаар орныхоо зах руу зайлсхийж нөхрөө сэрээхээс болгоомжлон сэмээрхэн босоод тасалгаа руугаа явжээ. Тэндээ очоод олбогт вандангийн булан руу атирч удтал чимээгүй уйлав. 

	 

	 

	Адам харуулаас саяхан бууж ирээд хүйтэн цай ууж байв. Эхнэр, Хеля хоёр унтчихсан байлаа. Жигүүрийн байшинд Потоцкий гүнгийн сахиулын хорин гурван хүн унтсан тул гаднын хүмүүс бас л дүүрэн байжээ. 

	Адам хэрчим талх гунигтай зажилж юу ч ажиглахгүй гөлөрч суув. 

	Тэгтэл цонх тоншлоо. Адам дуртай дургүй босож үүд рүү очоод тайлтал Франциска орж ирэв. Энэ хүүхэн хотоос дөнгөж сая эргэж иржээ. 

	Адам түүнийг дуугүй оруулж үүдээ түгжээд:

	— За, яав? гэж сулхан дуугаар асуув. 

	Франциска норсон алчуураа мөрөн дээрээсээ түргэхэн авч:

	— Яагаа ч үгүй гэж дорой дуугаар хэлээд, — Түүнтэй уулзаж чадсангүй, намайг оруулаагүй... гэж хариулав. 

	Адам, идэж дуусаагүй талхаа атгаж уруу царайлан зогсож байснаа:

	— Чамайг дуудаж ирсэн гэхэд Франциска:

	— Яах нь вэ? гэж хорссон шинжтэй асуув. 

	Адам, ураа хөдөлгөснөө буруу тийш харж:

	— Потоцкийд ор дэр засаж өг гэж аав дуудсан гэлээ. 

	Франциска амьсгаа давхацсан мэт санаа алдаад:

	— Ор дэр зас гэсэн гэнэ ээ? гэж хэлснээ хоолой нь зангирч Адам руу жигших байдалтай хараад: — Тэгээд та юу гэж хэлээ вэ? гэж асуув. 

	— Эргэж ирээд очно биз гэсэн. 

	Францискагийн том бор нүд ногоон өнгөтэй болж хувираад ихээхэн уур хилэн гялсхийх шиг боллоо. 

	— Та нар цөмөөрөө хогууд гэж хүүхэн үзэн ядсан төлөвтэй шивгэнэв. Дуулав уу? Хогууд. Та ч тэр, таны эцэг ч тэр... Хараал идсэн муу хөгшин нохой!.. гэхэд Адам айсан мэт гэдрэгээ ухрав. 

	— Та Хеляг яагаад явуулаагүй вэ?

	— Хеля чадахгүй... гэж Адам мэгдэн дуугарав. 

	— Чадна аа. Владислав хог түүнийг сургачихсан... Та нар биднийг цөмийг худалдсан шүү дээ. Таны аз болж Барбара чинь олигтой царайтай төрсөнгүй. Тэгээгүй сэн бол түүнтэй ч гэсэн хэн дуртай хүн унтах байсан... 

	— Чи юу ярьж байна аа?

	— Та Хелягаас асуу л даа тэр чинь хэлж өгнө... Ямар гай намайг нааш татав аа?

	Адам, Франциска руу сүртэй гэгч ширтэж харахад Франциска:

	— Юу хараа вэ? Дүүг чинь одоо дүүжилж алж байгаа ч байж магадгүй. Тэгэхэд та, гүнүүдийн гэдэс рүү хэн нэгэн хүн санамсаргүй хутга дүрж орхих бий гээд эднийг нохой шиг хамгаалж байх юм... Золигийн муу боол байна даа гэж хэлээд гүйж гарав. 

	Адам, Францискагийн хэлсэн үгнээс гутарч охиноо ширүүн сэрээлээ. 

	
АРАВ ДУГААР БҮЛЭГ

	Ус хөөрөгдөх газарт үлдсэн гурав, чангарсаар байгаа бууны дуунаас цочиж зүрхээ догдлуулан чагналаа. Одоо бүр өртөөний дэргэд буудалцлаа. Энэ дуу шуурга шиг ширүүсэхийг үзвэл тэмцэл улам ихдэж байгаа нь ил бил ээ. Андрей элгээ тэвэрч нам гүм зогсож байснаа:

	— Эд биднийг энд юунд үлдээ вэ? Хэн дийлэхийг хүлээж би хэзээ зогсож байлаа? Намайг юу ч хийж чадахгүй гэж эд бодов уу? гэж гашуудан хэллээ. 

	Дэргэд нь зогсож байсан Ядвига, түүнийг биедээ татаж ойртуулаад:

	— Яая гэх вэ? Биднийг эндээ бай гэж тушаасан шүү дээ гэж эхийн ёсоор тайтгаруулав. 

	Олеся юу ч дуугарсангүй. Тэгтэл Андрейд хашаан дотор хүн ярилцах чимээ сонстож морь тургих шиг санагджээ. Олеся Птахын мөрнөөс шүүрч аваад:

	— Андрей, энэ юу вэ? гэлээ. 

	Птахын бие хүйтэн оргиж: «Полякууд байвал яах бил ээ? Тэгвэл бүгдээрээ баларчээ» гэж бодоод зүрх шимшрэх шиг болжээ. 

	Гэтэл үүд цохилоо. Андрей сандал дайрсаар үүд рүү гүйв. Тэнд шалан дээр сүх бий бил ээ. 

	— Григорий Михайлович аа? Би Шабель байна. Онгойлгооч!

	— А, Шабель уу гэж Олеся баярлан дуу алдаж мөн үүд рүү гүйхэд Андрей түүнийг зогсоож:

	— Хэн бэ? гэж асуув. Олеся:

	— Манайхан... Би одоохон онгойлгоод өгье гээд үүднийхээ дэгээг мулталлаа. 

	— За би ирлээ гэж нэг ер үзэгдээгүй өндөр хүн хэлэнгүүт Олеся:

	— Манайхан явчихсан шүү гэж зэмлэсэн шинжтэй хариу хэлэв. 

	— Дуулдаж байна. Бид Холмянкийнхантай арилжсаар байгаад хожигдлоо. Тэд Могельницкийд хүн явуулж: — Бидэнд гар хүрэхгүй бол бид та нарт мөн хүрэхгүй гэж хэлүүлэх гээд байлаа. Бид тэднийг ятгасаар байтал цаг өнгөрөв... Гэрэл асаана уу даа Олеся аа? гээд Шабель шүдэнз зурснаа Андрейг олж хараад:

	— Энэ чинь хэн бэ? гэж итгэхгүй байдалтай асуув. 

	— Андрей гээд Олеся учир шалтгаангүй зовж, үүнийг аав манай энд хоцроосон гэв. 

	Шабелийн хойноос ханхар цээжтэй, навтгар нуруутай тариачин орж ирээд:

	— Сайн байна уу? эздээ гэлээ. 

	Шабель, Ядвигагийн гарыг барьж мэндлээд:

	— Энэ бол Сосновк гацааны Сачекийн Евтихий гэдэг хүн гэж нөгөө тариачин руу дохиж хэллээ. 

	Олеся дэн асааж ширээн дээр тавиад цонхоо халхлах гэж яарлаа. 

	— Бидэнтэй хамт Сосновкийн тавиад хүн, бас Холмянкийн гуч орчим хүн яваа. Тэдэнд винтов өгөх хэрэгтэй байна гэж Шабелийн хэлэхэд Ядвига түүнийг хажуу тийш дагуулж аваачаад:

	— Та нарт зориулсан сумыг голын дэргэд явуут буулгана гэж нөхөр Раевский хэлсэн. Таныг баг цэргээ Могельницкийн эдлэн газар руу явуул гэж хэлээрэй гэсэн. Тэгвэл манайхан хотыг эзэлж автал легион цэргийн хагасыг саатуулах юм. Харин та юуны өмнө бага эдлэнг эзэлж авахыг бодоорой. Тэнд Германчуудын морьд бий... гэж хэдэв. 

	Шабель, Сачек руу түргэн эргэж хараад:

	— Одоо винтов аваад бага эдлэн рүү явна. Тэндээс сайн морьд олж авна гэж нөхдөдөө хэл гэлээ. 

	— Тэр чинь зүгээр хэрэг гэж Сачек баярлаад: — Миний морьд доголоод байх болсон. Иймд хоёр гурван морь тун хэрэгтэй байна... гэв. 

	— За за. Явцгаая. Хотод тэр бужигнаж байгааг дуулж байна уу? Нуршаад байх зав алга... 

	Тариачид хашаан дотор энэ хоёрыг хүлээж байсан тул хоёул гарч одов. 

	— Би эдэнтэй явна гэж Птаха, Ядвигад шийдэмгий хэлэхэд. 

	— Юу явна гэж? Гар чинь яах вэ? гэж Ядвига сандрав. 

	— Бид хэдүүлхнээ үлдэх юм уу? Мөн сайн хамгаалагч байна даа. Тэгвэл би бас явна. Би энд ганцаараа яасан ч үлдэхгүй гэж Олеся уурлалаа. 

	— Тэгвэл би ч гэсэн явах болох нь ээ гэж Ядвига аяархан хэлэхэд Олеся:

	— За тэгээд цөмөөрөө явцгаая. Би үлдэхгүй, энд би айна гэж зөрлөө. 

	— Чи хаашаа явах юм бэ? Тэнд чинь дайн болж байна шүү гэж Андрей ичсэн байдалтай хэлэв. 

	— Яадаг юм бэ. Ядвига Богдановнатай хоёулаа нөгөө ууттай боолт аваад хүн шархадвал тусламж үзүүлнэ. 

	Андрей юу гэж хариу хэлэхээ мэдсэнгүй. 

	— Григорий Михайлович намайг юу гэх вэ? гэж асуулаа. 

	— Яагаад чамайг хэлэх юм бэ? Би өөрөө хариу хэлнэ. Явъя, Ядвига Богдановна.

	Раевская пальтогоо өмсөж байлаа. 

	— Олеся аа, миний баруун гарын боолтыг тайлаад өгөөч гэж Андрей гуйв. 

	— Юу тайлаад өгөөч гэж? Наадах чинь бүр түлэгдсэн биш үү... 

	— Бууны гох татаж болохоор энэ хоёр хурууг л гаргаад аль. 

	— Би тайлж өгөхгүй наана чинь дан мах л байна... 

	Андрей, Ядвига руу алхаж:

	— Тайлаад өгөөч, таныг гуйя. Тэгэхгүй бол шүдээрээ урна шүү гэлээ. 

	Ядвига түүнийг эгшин зуур ажиглаж байснаа боолтыг дуугүй тайлж эхлээд:

	— Би жаахан үлдье энүүхэнд нь... гэж хэлэв. 

	Тэгтэл Шабель орж ирээд:

	— Сум, винтовууд бэлэн боллоо. Одоо хөдөлнө... Бороо зогсох нь ээ... гэхэд Ядвига:

	— Бид бас та нартай явна гэлээ. 

	Птаха гүйж гараад гадуур цамцныхаа өврийг сумаар дүүргэж винтов барьсаар орж ирэхэд нь:

	— Чи надад авчрав уу? гэж Олеся асуулаа. Түрүүнээс хойш энэ хоёр сая л бие биеэ халз харжээ. 

	— Чамд уу? гэж Андрей давтан асууснаа инээмсэглэж, бүсгүйд винтовоо бариулаад хүрмийн нь өвөрт хавчаартай сум яаруу хийж өгөв. 

	— Би чамд сумлахыг заагаад өгье. Энэ нэг юмыг бариад бие рүүгээ тат... Хонгио үсэрч гарлаа, харав уу? Урагшаа түлхэхэд сум бууны ам руу орно. Тэгээд бас наашаа тат. Одоо гохоо дарахтай зэрэг ертөнц дээр нэг нохой хорогдоно... Бууныхаа бөгсийг мөрөндөө чанга барь. Май ав, би өөртөө олж ирье. 

	Андрей бүр гарахынхаа үед:

	— Василек бий шүү дээ!.. Жаалыг яах бил ээ? гэж гэнэтхэн санаад гал тогооны газарт гүйж очив. Васька аа, бушуухан бос. Сэрээч дээ, нойр ихтэй амьтан минь. Бид явлаа. Дуулав уу? Явлаа. Чи үүдээ түгжээд унт. Бид түргэн эргэж ирнэ гэж хэллээ. 

	Василек нойрмоглож юу ч ойлгохгүй байсан тул Андрей түүнийг үүд рүү түлхэв. 

	— Үүдээ дэгээдээд унт. 

	Василек нойрмогоор аман дотроо нэг юм халти мулт дуугарсан боловч үүдээ түгжээд унтах хэрэгтэй гэдгийг сая ойлгож ёсоор гүйцэтгэжээ. 

	Шабель тооноор нь орсон мэт гэнэтхэн дайрсан тул бага эдлэн газрыг нэг ч буу дуугаргалгүй эзэлж авчээ. Эдвард, буу барьж чадах бүх хүнийг зэвсэглэж эдлэндээ үлдээгээд хот руу хөдөлсөн байлаа. Ордонд зөвхөн Потоцкий гүн, сахиул нарынаа хамт үлджээ. Эдлэн газрын орчим буудалцаж эхлэхийг сонсоод Эдвард, баг цэргээ гэдрэг эргүүлж:

	«Энэ чинь юу вэ? Хотод тулалдаан болж байна уу? Хэн хэнтэйгээ зодолдож байгааг чөтгөр бүү мэд. Германчууд ичгүүрээ алдлаа гэж үү дээ? Тэгвэл бага эдлэн газарт хэн орж ирээ вэ?» гэж бодоод тэр газрыг бүслэх тушаал өгчээ. 

	Хаалган дээр Эдвард, Потоцкийтэй уулзалджээ. Потоцкий мордоод гарч явжээ. 

	— Та үүнийг юу боллоо гэж бодож байна. Гүн гуай? 

	— Бүү мэд. Хоттой холбоо байхгүй.

	Бага эдлэн газрын тэндээс буу ганц нэг дуугарч байсан тул Могельницкий шөнө тийшээ очихыг зүрхэлсэнгүй. Харин эдлэнгээсээ нэг ч алхам холдсонгүй өглөө болгохоор шийджээ. 

	Гэтэл энэ үед бага эдлэн газарт эвгүй явдал болж байлаа. Тэнд газрыг эзэлж авсны даруй холмянкийнхан Сосновкийнхантай морьдыг хуваагаад хэрэлдэж эхэлжээ. 

	Холмянкийн нэг өндөр тариачин Германы эмээлтэй моринд мордож бас гурвыг хөтлөөд бид хашаа руу хамгийн түрүүнд орж ирсэн болохоор морьд манайх гэж хашхирч байв. 

	Тэгтэл Сачек түүн рүү үсэрч очоод:

	— Өг гэж байна шүү чамд. Нэгийг олж авснаа яамай гэж бодохгүй харин цөмийг авах гэнэ ээ. Миний морьд цөмөөрөө улдаад байхад чи бас булаана аа гэлээ. 

	Морины хэрүүл бага эдлэн газраар дүүрэн дэгджээ. Шабель, тэр лүү буудаж байсан хүмүүсийн дунд бууны дуу цөөрөхөд тариачдын хагас нь нэг тийш зугтаалаа гэж мэдээд хаалга руу гүйж:

	— Хүүе, хүдэх эрчүүдээ. Та нар яав аа? гэлээ. 

	Гэвч түүнийг хэн ч анзаарсангүй энд тэнд бууныхаа бөгсөөр цохилцож л байлаа. Холмянк гацааны өндөр тариачин:

	— Морьдоо аваад харьцгаая. Эд өөрсдөө учраа олог... Нүх рүү орж яах юм бэ? Харьцгаая, нөхөд өө. Явуулахгүй хүн гарвал түүнийг винтовоор цохиорой гэж өөрсдийнхөө уруу татлаа. 

	Шабель энэ аюулыг хэзээ хойно олж мэдээд:

	— Та нар хаа очих нь вэ, нөхөд өө? Урвах нь энэ үү? гэж бархиртал:

	— Замаас зайл гэж Холмянкийн нөгөө өндөр хүн хашхирав. 

	— Сосновкийнхон морьд өгвөл үлдэнэ... Могельницкий бидний хамаг юмыг булааж авсан болохоор бид үүнийг ч гэсэн ашиглая... 

	— Наадахтайгаа шалан палан гээд яах нь вэ? Харьцгаая нөхөд өө. Тэгэхгүй бол бүслүүлээд толгойгүй болж ч магадгүй... 

	Шабелийг хажуу тийш шахаж гаргажээ. 

	Птаха Олесяг морины хөлөөс арайхийж аварч амжив. Холмянкийнхан морио гуядан бие биеэ дайрч хамаг муухай хараалыг цувуулсаар тэдний дэргэдүүр давхиж өнгөрлөө. Нэг минутын дараа тэдний чимээ тасрав.

	Анхны буу дуугарангуут Германчууд хөдөлж эхлэв. Эшелоны дэргэдүүр сумангийн туслах дарга нар гүйлдэж командын дуу сонстов. Бууны дуу онц ширүүсэж өртөө рүү ойртоход штабын нэгдүгээр зэргийн вагоны дэргэд бүрээчин түгшүүрийн бүрээ үлээлээ. 

	— Ноён хурандаа гуай, өөрийгөө Польшийн цэргийн дарга гэж нэрлэсэн нэг хүн тантай уулзах гээд байна. 

	— Оруул гэж хурандаа Пфлаумер хэлэв. 

	— Миний алдар нэр ахмад Врона гэдэг. 

	— Юунд ийнхүү буудалцав гэж хурандаа сүрдүүлэх байдалтай асуулаа. 

	— Хотод большевикуудын бослого гарчээ. Хурандаа гуай. Бидний ажилд битгий оролц гэж тэд бидэнд тулгасан. Тэд танай эшелоны зэвсгийг хурааж, дарга нарыг чинь буудан алах гэж байна. Бид шөнө туж байлдсан боловч одоо таны тусламжийг гуйлгүй аргагүй боллоо... Бид энэ бослогыг гаргуулахгүйн тулд бүхий л арга хэрэглэсэн. Гэвч манай хүч барагдаж хотоос зайлах хэрэг боллоо... 

	Өртөөний дэргэдхэн буу нижигнэх чимээ, түүний үгийг батлах шиг болов. Ган малгайтай Герман дарга нар хурандааг тойрч зогслоо. 

	Германчууд эд таваарын буудлын хашааны ёроолд зай завсаргүй эгнэж хэвтсэн байхад цэргүүдийн нөгөө хэсэг, хуягт тэрэг ачсан зайд, их буутай ноцолдож байлаа. 

	— За-а гэж Пфлаумер шүд зуун хэлээд янжуурынхаа ёзоорыг нулимж хаяв. Тэд бидний зэвсгийг хураах гэж байна гэнэ ээ? Харья даа... 

	— Тэгэлгүй яах вэ. Эрхэм хурандаа, та нар хөндлөнгөөс оролцвол энэ бузар юмнуудаас ор мөр ч үлдэхгүй. 

	Врона, дарга нарын дунд Шмульткег олж харжээ. 

	Дэслэгч, хурандаад нэг юм аяархан хэллээ. 

	— Уучлаарай, та хэн гэлээ?.. 

	— Ахмад Врона гэж Шмультке хажуугаас нь хэлж өгөв. 

	— Аа тийм. Бид заавал оролцоно. Цэргүүдээ тийшээ аваачна уу та гээд хурандаа зүүн тийш заав. Бид одоо байлдаж эхэллээ. Их бууг бэлтэг. Хуягт тэргийг газар буулга. Хорооны зөвлөлийн даргад байлдах болсон шалтгааныг тайлбарлаж өгөөрэй. 

	Ажилчид хотыг үүрийн алдтай эзлэн авчээ. Шабель бага эдлэн газарт баттай бүгшиж, Могельницкийг эдлэнгээс нь холдуулсангүй. 

	Гэвч бүрэн төгс ялалт ойртож байтал өртөөн дээр их бууны хүчит дуу нижигнэж хот руу ган, гал хоёрыг шүршжээ. Арваад пулемёт тэр даруй мөн таг таг хийж Германчууд хот руу хөдөлж эхлэв. 

	Раевский байшингийн булан бүхэнд зогсож бүхэл цагийн турш шургуу эсэргүүцсэн боловч халдаж болшгүй хуягт тэрэг гудамжаар хэсэж пулемётынхоо галыг гудамж хашаа руу чиглүүлж байлаа. 

	— Ай, бөмбөг байхгүй гэж Чобот уурлаж байв. 

	Босогчид гудамжнуудыг дэс дараалан орхиж ухрав. Гэтэл бор ногоон хувцастай Германчуудын эгнээ урагшаа эрэмбэ дараатай давшсаар байжээ. Өртөөн дэх дөрвөн их буу мөн эрэмбэ дараатай нижигнэн хүнд сумыг хот руу шидсээр байлаа. 

	— Ялагдах нь энэ үү? Зигмунд аа гэж Ковалло, Раевскийтай алхалж явангуутаа асуув. 

	— Тийм ээ, би үүнээс л хамгийн их айж байсан. Хатгаж өдсөн бололтой. Метельский өчигдөр хорооны зөвлөлтэй ярих гэхэд урвагч дарга нь түүнийг баривчилна гэж занасан байна бил ээ. Одоо хүмүүсээ аврах хэрэгтэй. Сосновк руу ухаръя. Хотоос өглөө болтол аль болох түргэн гарах хэрэгтэй байна. Тэгэхгүй бол бүслэгдэж магадгүй... Хот үнэгэн харанхуй дунд умбаж ажилчдын сүүлчийн эгнээ хотын дүүргээс зайлж гарчээ. 

	Шабель чих тавьж чагнаснаа:

	— Манайхан хотоос зайлж байна шүү... Дүүргийн тэндээс буу дуугарч байгааг дуулж байна уу? Германчууд зодоонд орсон бололтой. За яая гэх вэ, бид ч гэсэн үүр цайхаас өмнө ухрах хэрэгтэй байх... Холмянкийнхан энд байсан бол эдлэн газар руу дайрч болох сон... Тэгээгүй хойно энд байх хэрэг алга. Ухарцгаа гэж цааш дамжуул гэж Сачект хэлэхэд тэр нь:

	— Бага эдлэнг шатаах уу? гэж асуув. 

	— Хэрэггүй. Тэртэй тэргүй манайх болно гэж Шабель хориглоод, одоо мордоцгоо гэв. 

	— Эмсийг яах вэ? гэж Сачек дургүйцэж асуулаа. 

	— Тэднийг бас морь унуулна. 

	— Би энд аар саар юмтай тэрэг бэлтгэсэн. Нэгийг нь суулгаж болно шүү... 

	Шабель, Олесяг мордуулж, жолоог өгөөд:

	— Ойчихгүй юү? гэж асуув. 

	— Үгүй. Би гацаанд байхдаа морь унадаг байсан. 

	— Буугаа мөрлө. Ай чи чинь баатарлаг цэрэг болох нь ээ? гэж тоглосноо тэр даруй царайгаа барайлгав... 

	Птаха, Олесягийн дэргэд давхиж, бүсгүйг очих болов уу гэж цаг үргэлж бодсоор явжээ. 

	Эд хотоос ухрагчидтай хагас цагийн дараа очиж нийлжээ. 

	Тусламж үзүүлсэн явдалд хурандаа Пфлаумерт талархал илэрхийлэх гэж Могельницкийн Эдвард өртөөнд хүрэлцэн очиж:

	— Танд би юугаар тус болох бил ээ? Хэлээд өгвөл чадахыгаа одоохон хийж өгье гэсэн боловч хурандаа Пфлаумер юу ч хэрэггүй гэжээ. 

	— Баярлалаа. Бид юугаар ч дутаагүй. Гэвч бидний хойноос франкфуртын явган цэргийн хороо ирж яваа. Тэр хороонд таны дүү алба хаадаг гэж Шмультке гуай ярьсан. Тэд хоол хүнс, дулаан хувцсаар гачигдаж байгаа байх. Та тэдэнд тусалбал тун сайн сан. 

	— Тэгэлгүй яах вэ, тэгэлгүй яах вэ гэж Эдвард батлаад танай эрэлхэг цэргүүдийг шагнахыг хурандаа гуай та зөвшөөрөх үү? Би тэдэнд зуу зуун марк өгөх гэсэн юм... 

	— Тэгж болно. Таны найртай хүслийн тухай би хорооны зөвлөлд мэдэгдье. Дашрамд хэлэхэд бид франкфуртынхныг иртэл энд байх гэж бодож байгаа тул талхны газраас талх авахад битгий саад тавиач гэж гуйя. 

	Могельницкий гараа малгайнхаа саравчинд хүргэж ёслоод: 

	— Та нарт наашаа өртөөн дээр талх авчирч өгч бай гэж би одоохон тушаал өгье. Манай овгийн эдлэн газарт та нарт зориулж хийх үдэшлэгт таныг дарга нарын хамт морилж очно уу гэж манай хатагтай нар болоод бүх гэр бүлийн өмнөөс урья. Та бүхэнд унаа ирүүлье. 

	— Баярлалаа. Би дарга нартаа хэлье. Тайван байвал бид очно. 

	Тэгээд Могельницкий штабынхныхаа хамт буцжээ. Хот руу явах зуураа Могельницкий:

	— Яарах хэрэгтэй шүү. Тэгэхгүй бол бид эднийг дийлж чадахгүй гэж Вронад хэлээд Замойский руу хоёр зарлага явуулж, Павлодзийн тэндэх баг цэргийг аваад нааш ир гэж хэлүүл. Германчуудын учрыг олонгуут Павлодзийнхныг бут цохиод тусална гэж түүнд миний нэрийн өмнөөс хэлэг. Харин өртөөн дээр юу хэрэгтэй бүхнийг бэлтгээд байгаарай. Бидний төлөвлөгөө бүтэхгүй болбол хотоос зайлж Германчуудын замыг нээж өгөх хэрэгтэй болно... Холмянкийнхныг үзэгдвэл тэднийг хараанаасаа битгий гаргаарай зоригтой ажиллаарай гэв.

	 

	 

	Потоцкий явах гэсэн тэр өдөртөө явж чадсангүй. Хотод гарсан бослого түүнийг саатуулжээ. Журам сэргээн тогтоосон хойно Германчуудын зэвсгийг хураах төлөвлөгөөг Эдвардын тасалгаанд Потоцкийн санал ёсоор боловсруулжээ. Цочмогдуу Потоцкий өөрийнхөө төлөвлөгөөг их цогтой хамгаалсан тул Эдвард аймхай гэж хэлүүлэх бий гээд татгалзаж чадсангүй. 

	— Та нар аюултай гэх юм. Аюулгүй газар хаа байна вэ? Би өөрөө та нарт тусалъя. Тэгээд бид Германчуудын зэвсгийг хурааж чадна гэж итгэж байна гэж Потоцкий биеэ тоосон байдалтай хэлэв. 

	Эдний ийнхүү ярилцаж байх үед холмянкийн төлөөлөгчид ирлээ гэж Иероним лам мэдэгдэхэд тэднийг одоохон баривчил гэж Эдвард тушаагаад:

	— Би тэднийг дүүжилнэ. Тэд Холмянк дахь манай бага эдлэнг дээрэмдэж, миний худалдаж авсан морьдыг эндээс аваад явсан шүү гэж хашхирав. 

	Гэтэл Потоцкий гэнэтхэн хөндлөнгөөс орж:

	— Дүүжилж хэзээ ч болно. Харин тэдний чинь манай төлөвлөгөөнд ашиглаж болохгүй юу? гэлээ. 

	Эдвард, түүн рүү гайхаж хараад:

	— Та тэгж бодож байна уу? Тэд чинь элдвийн муусайн юмнууд шүү дээ гэж хариулахад Потоцкий:

	— Зүгээр, зүгээр. Иероним лам гуай тэдэнтэй очиж ярилцаг. Тэд орой тийшээ өртөө рүү тавин хүн явуулж Германчуудын зэвсгийг хураахад тусалбал, олзны юм болоод мөнгөний хагасыг өгч гүн өршөөл үзүүлнэ гэж хэлэг гэж Иероним лам руу хандаж тушаан, за яаж учраа олохыг та өөрөө мэднэ биз дээ.... гэв. 

	Иероним лам гараад явснаа төдхөн эргэж ирээд:

	— Гэгээн минь таныг өөрөө ирж хэлээч гэж тэд гуйж байна гэлээ. 

	Эдвард, Потоцкий өөд харав. 

	— Зүгээр, оч. Тэглээ гээд яах ч үгүй шүү дээ гэхэд нь Эдвард босов. 

	Үдэш Могельницкийн эдлэн газарт Герман дарга нар бараг бүгдээрээ цуглараад байхад Эдвард, Потоцкийтой хамт сахиул нараараа хүрээлүүлэн өртөө орохоор морджээ. 

	Үдэшлэг хийх гэж яаруу сандруу цуглуулсан бүсгүйчүүд зочдыг хичээнгүйлэн саатуулж байхад ам халсан Юзеф архи хайрлахгүй байлаа. 

	Германчууд аажимдаа дасаж байв. 

	Шмультке, Зонненбург хоёр Стефанияг эргүүлж байхад, зальтай хүүхэн Германчуудыг мэхтэйхэн харж инээд алднам. Энэ үед өртөөн дээр юу болж байгаа бол гэж хэний ч бодолд орсонгүй. 

	Урт хөлтэй Герман цэрэг нэг вагоноос нөгөө рүү гүйж нээлттэй үүд рүү:

	— Зуу, зуун марк бушуухан авцгаа. Хүрэлцэхгүй ч байж юу магад. Тэгвэл юу ч үгүй хоцорно шүү. Өртөөний тэргүүи байранд мөнгө түгээж байна гэж баяртай хашхирч байв. 

	Вагонууд хоосорч олон цэрэг тэргүүн ба хоёрдугаар байрны танхимуудаар дүүрлээ. Сумангийн туслах дарга нэрсийг дуудаж захиргааны гурван ажилтан, цэрэг бүхэнд зуун марк өгч байв. Ширээний дэргэд түлхэлцээн, хэрүүл шуугиан боллоо. Нэг хүн хоёр дахиж аваад баригджээ... 

	Вронад байн байн хөөгдөж халуун усанд биеэ гурав дахин угаасан боловч өмхий үнэр ханхлуулсаар явсан Дзебек энэ үед хэдэн цагдаа нарын хамт Воробейког уурын машин руу тууж аваачаад:

	— Наадахдаа суугаад эшелон руу оч. Хүрч очингуут бүх хурдаар нь давхиулаад эшелоныг буудлаас тэр даруй зайлуулж гарга. Дөрвөн мод газарт очоод зогсоорой. Сайхан мэдээрэй, жаахан л явбал... гээд машинчийн туслахад гар буугаа харуулав. 

	— Үгүй, тэд чинь намайг ална шүү дээ!

	— Яах ч үгүй чамайг. Суугаад хөдлөг. Харин одоо юм яриад байвал дор чинь буудаж орхино шүү!

	Воробейко буудал дээр юунд үлдлээ гэж өөрийгөө хараасаар уурын машинд авирч гарлаа.

	Буудал дээр хүмүүс зэрлэг юм шиг орилолдлоо. Галт тэрэг замын уулзварууд дээр нижигнэж хурдалсаар буудлын дэргэдүүр давхиж гараад депогийн цаагуур далд оржээ. 

	Цэргүүдийн зарим нь галт тэрэгний хойноос гүйсэн боловч ашиггүйг төдхөн мэдээд зогсож байлаа. 

	Ихэнх цэргүүд зэвсэггүй зөвхөн бага дарга нар л гар буутай, зарим цэрэг цавчууртай байжээ. 

	— Тэрсэллээ. Биднийг дайсанд барьж өглөө гэж тал бүрээс жигшиж хашхиралдав. 

	Хилэгнэсэн цэргүүд захиргааны ямар ч гэмгүй ажилтнуудыг зодож орхиод мөнгөтэй ширээг онхолдуулжээ. 

	Буудалд үлдсэн дарга нарын нэг хувхай царайтай, хавчуур шилтэй дэслэгч журам тогтоохыг оролдож:

	— Зэвсэгтэй хүмүүс наашаа гэж бархирсан боловч яаж ч чадсангүй. 

	Өртөөг Могельницкийн баг цэрэг Потоцкийн хүмүүс бүсэлсэн, хойшоо гарсан замыг холмянкийнхан боосон байжээ. 

	Холмянкийнхныг нөгөө өндөр тариачин даргалж, хориод цэргийн хамт тэнд очоод байсан Зарембын үгэнд захирагдаж байлаа. 

	Хэд дахин буудсаны дараа Герман цэргүүд, тэдэнд тушаасан ёсоор байшингаас нэг нэгээрээ гарцгаав. 

	Шинелиэ хураалгасан, зарим нэг нь гутал ч үгүй болсон Германчуудыг полякууд цаг хагасын дараа гурван талаас хүрээлж буудлын гадаа гаргажээ. 

	— Анхаарцгаа гэж Заремба бархираад та нарыг нэг ч минут зогсоолгүй урагшаа яв гэсэн. Фатерланддаа14 явган ч гэсэн хүрнэ биз, зүгээр гэв. 

	Хэн ч хариу дуугарсангүй. 

	Хэдэн зуун хүн толгойгоо уйтгартай унжуулж, мэхэлсэн хүмүүсийг хамгийн муухайгаар үзэн ядах сэтгэл дотроо агуулсаар шалбааг дотуур дув дуугүй явцгаалаа... 

	— За, би юу гэж хэллээ? гэж Потоцкий, агсам мориныхоо амыг чадамгай татасхийж тавлан дуугарав. Одоо дарга нар руу нь очъё. Тэдэнтэй арай зөөлөн уулзъя. Тэд өнөөдөр томоотой байсныг юу ч гэсэн бодох хэрэгтэй. Эднийг ямар ч будилаангүй нэвтрүүл гэж би Зайончковский ванд бичнэ. 

	— Тийм ээ, тэгэлгүй яах вэ гэж Эдвард зөвшөөрөв. 

	Эшелон, хүнгүй бага өртөөний дэргэдүүр давхиж өнгөрөөд хагас цагийн дараа зэргэлдээ буудалд хүрчээ. Воробейко уурын машиныг зогсоож довжоон дээрээс үсэрч буухад зэвсэгтэй хүмүүс эшелон руу тал бүрээс гүйлдэж ирэв. 

	— Хүүе, залуучуудаа энэ чинь юу вэ? Хаанаас ирсэн галт тэрэг вэ? Хараач хоёр Германыг. Энд бас нэг... гээд Воробейког хүрээлээд авчээ. Пулемётын лентээр биеэ ороож бүсэндээ нагаан буу, бөмбөг хоёр хавчуулсан өтгөн сахалтай тарган эр:

	— Чи хэн гэгч вэ? Хэл. Би өөрөө атаман Березня байна гэлээ. 

	— Босогчид шив дээ, тэгвэл? гэж Воробейко баяртай асуугаад: — Би ноёдын гарт орчхов уу гэж бодож байсан юм. Харин өөрсдийнхөндөө... гээд баярлан инээмсэглэж: Би та нөхдөд хуягт тэрэг, дөрвөн их буу авчирлаа. Ноёдыг төөнөх зэвсэгтэй боллоо доо... Бидний бослого бүтсэнгүй. Бид босоцгоож шоронд байсан нөхдөө чөлөөлж, легион цэргүүдийг ниргээд байтал Германчууд хэрэгт оролцов. Бүтэн хороо цэрэг шүү. Тэгээд биднийг бут цохичихлоо. Манайхан Сосновк руу ухарсан. Харин Герман, поляк хоёр хоорондоо үймэлдэж эхлэв. Полякууд намайг чихдэж аваад Германы эшелоныг өртөөнөөс гарга гэлээ. Тэгээд би наашаа чирч авчирч байгаа нь энэ. Ийм л юм болсон доо нөхөд өө!

	Воробейког тойрсон хүмүүс дуугүй чагнан зогсож байв. 

	— Чи чинь большевик биш биз дээ? гэж өөрийгөө Березня гэж нэрлэсэн өнөө сахалтай хүн Воробейкоос асуув. 

	— Үнэндээ би эв хамт намын хүн гэж Воробейко бардан хэлээд:

	— А-а, эв хамт намын хүн үү? гээд сахалтай хүн муухай харснаа: Тэгвэл бид та нарыг хумсандаа хавчиж алдаг юм даа. Залуучууд аа бариад ав наадхыгаа!

	Воробейко сандарч ийш тийш хараад:

	— Та нар чинь ямар хүмүүс вэ? гэж асуулаа. 

	— Бид петлюрынхан байна аа. Тийм хүмүүсийн тухай дуулсан уу? Еврей нарыг зулгуйдагч аа гээд нөгөө сахалтай хүн зэвүүхэн инээв. 

	— Тэгвэл та нар эсэргүүчүүд шив дээ? гэж Воробейко зориг шантран асуутал:

	— Юу л гэж ойлгодог сон. Наадхыгаа гарцын цаана аваачаад бурхан Карл Маркс руу нь тонилго гээд сахалтай эр гараараа дохиход хэдэн хүн Воробейког барьж аваад туужээ. 

	Энэ үед эшелоныг ид дээрэмдэж байлаа. 

	— Энд тонилгох уу даа? Цаашаа хаана аваачих вэ? гэж петлюрынхны нэг нь. хэлэхэд Воробейко орчин тойрныг гунигтай харав. 

	Гарц гарангуут хөдөө тал үргэлжилж, хүйтэн салхи салхилж байлаа. Одоо ингээд алуулахад хэн ч мэдэхгүй өнгөрнө, тэгээд ийм амархан үхэх гэж дээ... гэж Воробейко бодоод айсандаа цочжээ. 

	— Чи сүсэгтэн хүн мөн бол мөргөл үйлд, тэгэхгүй бол дор чинь тонилгоно шүү гэж петлюрынхны нэг тайван хэлэхэд Воробейко:

	— Яасан гэж тэр вэ? хэмээн өөрийн ухаангүй асуув. 

	— Атаман зарлагад гарга гэсэн хойно тэгэх л болсон байлгүй... 

	— Би та нарт ямар гэм хийгээ вэ? Юмтай эшелон та нарт авчирч өглөө шүү дээ. Ажилчин хүнийг ямар ч гэмгүй байтал алж байхдаа зовохгүй байна уу?

	— Чи чинь эв хамт намын гишүүн биз дээ?

	Воробейко араасаа буудуулах бий гэж айгаад хүн бүр рүү эргэж харсаар:

	— Ажилчин бид цөмөөрөө большевикууд шүү дээ. Тэглээ гээд муу юм юу байна вэ? Миний эцэг бүх насаараа хүнд зарагдсан юм. Яалаа гэж алах юм бэ? гэж асуув. 

	Петлюрынхны нэг нь бодол болсноо:

	— Наадхыг чинь нээрэн тавьчих уу? Бидэнд ямар хэрэгтэй юм бэ? гэхэд

	— За яах вэ яваг гэж нөгөөдөх нь жаахан түгдэрч хэллээ. 

	Гурав дахь нь винтовоо мөрнөөсөө мулталснаа болиод дахин эгэлдэргэж:

	— Яв, тэгээд атаманы нүдэнд битгий харагдаарай. Харин коммунаасаа гар, тэнэг минь гэв. 

	— Та нар араас буудчихгүй биз дээ? гэж Воробейко илэн далангүй асууснаа:

	— Тэгэх бол зовохгүйн тулд одоо зүрх рүү цохисон дээр. Тэртэй тэргүй өнгөрсөн юм чинь... 

	— Өнхөр, өнхөр. 

	Воробейко, буу дуугарах болов уу гэж эхний арван алхмыг эргэж харсаар явснаа хөдөө тал руу гүйж орхижээ. 

	 

	 

	Өглөөгүүр хүйтэрч намаг, шалбааг хөлджээ. Сосновкт Цибулягийн гэрт штаб цугларч хувьсгалт хорооны гишүүд хот руу буцаж ажиллана гэж шийджээ. Биеэ илчлүүлэхгүй гэж найдаж байсан ажилчид бас хот руу буцаж, зарим нь Цибулягийн баг цэрэгт үлдэх, бусад нь Павлодзь руу явах болжээ. Хурал төгсөхийн үед Холмянкаас нэг тариачин давхиж ирээд: Могельницкий, холмянкийн арван нэгэн хүнийг хотод захиргааны өмнө дүүжил гэж тушаасан, бусдыг нь сүмбээр тавь цохиж морьдыг булааж аваад явуулжээ гэсэн аюултай мэдээ авчрав. 

	 

	 

	Патлай, Шабель, Чобот нар хэсэг ажилчдын хамт пулемётуудаа тэргэн дээр ачаад Павлодзь орохоор гарахад Степовой хот руу буцаж очихгүй гээд мөн тэдэнтэй хамт явжээ. 

	Бага эдлэнгээс олж авсан жаран мориноос Шабель дөнгөж арваадыг сосновкийнхноос гуйж авчээ. 

	Хотоос авч гарсан хайрцагтай сум, винтов ачсан хэдэн тэрэг гацаанаас гарсны дараа Шабель арваад морьтны хамт мордов. Олеся, Сарра хоёртой салах ёсыг гүйцэтгээд:

	— Хүүхнүүд та нар бидний хойноос битгий уйлаарай. Удахгүй эргэж ирээд энх жаргалтай, эв найрамдалтай амьдарна гэж Шабель тоглож хэллээ. 

	Залуучуудыг Сосновкт үлдээхээр шийджээ. 

	Ковалло, Метельский, Ядвига, Раевский нар нэг нэгээрээ хотод буцаж иржээ. 

	Ус хөөрөгдөх газрын довжоон дээр танихгүй эмэгтэй хүн халуун тогоотой ноцолдож байхыг хараад Ковалло их гайхаж:

	«Энэ чинь бас юу болж байна вэ?» гэж боджээ. 

	Тэр эмэгтэй Коваллог харангуут инээмсэглэж:

	— Эзэн нь ирэв үү дээ? Хүний гэрт байхад эвгүй байдаг юм байна. Би Андрейн эх, Птахагийн Мария байна гэлээ. 

	— Сайн байна уу? Ингэж танилцдаг байжээ гээд Ковалло эмэгтэйн гарыг найртай атгаж мэндлэв. 

	Андрейн эх өндөр нуруутай чийрэг биетэйгээс гадна залуухан тул Ковалло их гайхжээ. 

	Хойно явсан Раевский хашаанд орж ирэхэд тэр хоёр урамтай ярилцаж байлаа. 

	— «Тэр хаа явааг хэн мэдэх вэ? Би түүнийг харгалзагч юм уу? Арван долоо хүрсэн хүн шүү тэр чинь. Би түүний ажил хэргийг хариуцахгүй. Бариад авбал арьсыг нь хуулсан ч яах вэ!» гэж тэдэнд хэлсэн мөртөө сэтгэл зовоод байлаа. Тэд түүнийг маань барьж чадахгүй дээ. Андрей минь тэдний гарт орохоор хүн биш гэж бодож байв. Аяа, хөвүүд ч хэцүү юм аа. Аль нь ч гэсэн тэр. Багыг нь ядахдаа зодож чадах юм, харин нөгөөдөх нь надаас өндөр нуруутай болохоор би яах вэ дээ? гэснээ тэр эмэгтэй Раевскийг хараад дуугүй болов. 

	 

	 

	Нэг долоо хоног өнгөрч гэнэтхэн өвөл боллоо. Ядвига эгчийндээ суудаг болжээ. Марцелина эгч нь польш хоршоонд худалдагчаар ажилладаг бил ээ. Сүсэг ихтэй, олноос тасархай энэ эмэгтэй дүүтэйгээ хэзээ ч дотно байсангүй. Бусад хөгшин хүүхнүүдийн нэгэн адил адайр зан гаргаж гэртээ долоон муур тэжээдэг байжээ. Тэдэндээ янз бүрийн төвөгтэй нэр өгөөд чөлөөтэй цагтаа үргэлж ноцолдож байдаг гэнэ. Ням гараг бүр сүмд тогтмол очдог тул ламд сайшаагддаг ба заримдаа ганцхан ламын нярав найз хүүхнийд зочлон очдог бил ээ. 

	Энэ орой Марцелина энэ найз хүүхнийдээ очтол тэр нь гэртээ байсангүй. Халзан толгойтой, цагаан сэтгэлтэй бүдүүн лам өөрөө үүд онгойлгож өгчээ. 

	— Ор доо, Марцелина хүүхэн. Хатан Ванда одоохон ирнэ гэж лам түүнийг урьж оруулав. Марцелина зочлох тасалгааны буланд даруухан цомцойж суухад нь: 

	— За, сонин юу байна? гэж асуулаа. 

	— Юу ч үгүй. Одоо дүүтэйгээ хоёулаа суудаг болсон. 

	— А, тийм бий гэж лам дуугүй суухгүйн тулд хэлээд,

	— Таны дүү яагаад миний санаанд орохгүй байна вэ? гэв. 

	Марцелина далдирсхийж:

	— Дүү маань сүмд очдоггүй, лам гуай гэлээ. 

	— А, тийм бий. Тэр чинь бэлэвсэн бил үү? Та намар, түүний нөхрийн төлөө мөргөл үйлдэж өгөөч гэж гуйж байсан санагдаж байна. 

	— Нөхөр нь ашгүй амьд шүү лам гуай. Саяхан ирсэн. 

	— Тийм бий.

	Лам тасалгаа дотуураа ойрхон ойрхон алхлан нааш цааш явж, санаа тавьж юм асууж эмгэнэж их эелдэг зантай байсан тул Марцелинагийн сэтгэл уярч асуусан бүхнийг дуртайяа хэлж өгчээ. 

	— Мөн, мөн... 3үгээр хонгор минь, битгий гашууд. Тэд бурхнаас холдсон нь их гунигтай хэрэг. Гэвч бурхан тэнгэр хүчтэй дээ. Тэд эргэх биз ээ... Мөн л самуун цаг болж байна даа гэж лам бодол болж хэллээ. 

	— Сайн байна уу, Иероним лам гуай. Өвөл боллоо. Цас ч орлоо. За миний өрөөнд оръё... 

	— Энэ бүхэн танд жаахан хачин санагдахгүй байна уу?

	— Тэгэлгүй яах вэ ялангуяа одоо үед. Тэр эмэгтэйн овгийг Раевская гэдэг гэнэ ээ?

	Дзебек энгийн хувцас өмсөөд Ядвигаг хоёр өдөр мөрдөж ажигласан бөгөөд шөнө нь Кобылский түүний халааг авдаг байжээ. Дзебек Ядвигагийн царайг хоёр удаа олж харжээ. Сүлжмэл цагаан малгайтай тэр цэвэрхэн тарган эмэгтэй царай байдал, эвтэйхэн алхаа, аятай шулуун дууг Дзебек сайн мэддэг болж түүнийг холоос ч танихаар болсон байлаа. Энэ эмэгтэйн байдлыг хараад анхандаа гучин настай гэж бодсон боловч хоёр дахь удаа дайралдахдаа мушгиа үсэнд нь буурал зурвасыг олж үзээд таван нас нэмжээ. 

	Энэ эмэгтэй сэжигтэй юу ч хийдэггүй байлаа. Орой болтол оёдлын газарт ажиллаад гэртээ харих зуураа дэлгүүрт оржээ. Тэгээд есөн цагийн алдтай эмч Метельскийнд очоод эргэж харьжээ. Шөнө хаашаа ч явсангүй. 

	Хоёрдох өдрийн үдэш Дзебек ингэж дэмий явахаа залхуураад мөрдөн ажиглах ажлыг нэг тагнуулдаа шилжүүлэн өгч өөрөө нарийн тагнуулаар оролджээ. 

	Раевская үүнээс өмнө өөр гудамжинд ганцаараа биш хүүтэйгээ сууж байсан гэдгийг Дзебек олж мэдээд шаахай засуулах нэрийдлээр гуталчин Михельсоныд очжээ. Зангилаа аажмаар тайлагдаж эхэллээ. Ахмад Врона, Шпильманаас Саррагийн тухай дуулжээ. 

	— Гуталчны охин алга. Раевскаягийн хүү бас алга... дарга аа, энэ чинь сэжигтэй болоод байна шүү!

	Баранкевич, Раевскийн Раймондын тухай мэдээлсний дараа Врона өөрөө мөрдлөг хийж эхэлжээ. 

	Гурав дахь өдрийн өглөө эрт Ядвига, Патлайн эхнэрийнд очтол:

	— За тэр гэж Дзебек баярлаж хэлэв. 

	Энэ бол анхны хүнд гэрч баримт болжээ. Бослогын үед суллагдсан Патлайн эхнэрийг бослогоос хойш түр хөдөлгөхгүй орхисон боловч байшинг нь харгалзаж байжээ. 

	Амжилтынхаа тухай илтгэж байсан чалчаа Дзебект Врона:

	— Болгоомжтой байгаарай, тэгэхгүй бол бүх хэргийг сарниулчихна шүү гээд, одоохондоо юу ч мэдээгүй мэт явж бай гэжээ. 

	Маргааш өглөө нь заводын болоод өртөөний цагдан сэргийлэх газраас Вронад зэрэг зэрэг утасдаж:

	— Өнөө шөнө:

	 

	Ажилчин нөхөд өө!

	Бид бут цохигдоогүй зөвхөн түр ухарсан. Хүлээж байгаарай. Бид удахгүй эргэж ирнэ. Дайсан үүнийг мэдэж байг. Ажилчин, тариачны засаг төр мандтугай!

	Хувьсгалт хорооны дарга Хмуры

	гэсэн хувьсгалт Хорооны хэдхэн үгтэй уриалгыг бас наасан байна гэлээ. 

	Врона утсаа тавьж бодол болсноо жижигхэн цагаан төмөр хайрцаг гаргаж ирээд түүнээс нэг чимх нунтгийг авч бахтайхан үнэртлээ. 

	Раевский Ядвигаг хүлээж, дэлгүүрийн дэргэдэх нэг буланд зогсов. Ядвига ажил тараад үүгээр дайрч гарах ёстой бөгөөд Раевский түүнтэй ярих хэрэг болжээ. Үүнээс өмнө тэр хоёр зөвхөн Метельскийнд л уулзаж байжээ. Эмчийн хүлээх өрөө, ингэж уулзахад хамгийн тохиромжтой газар бил ээ. 

	Раевскийн дэргэд үстэй оготор дээлтэй навтгар хүн зогсож байхыг хараад хөдлөхгүй байж хүний анхаарал татахгүй гэж эртний дассан зангаараа салхины уруу харж тамхи асаажээ. Гудамжаар цас шуурч байлаа. Тэгтэл өнөө оодон дээлтэй хүн:

	— Галаа өгөөч гэж гуйгаад бээрсэн гараараа хайрцагтай муухай тамхи гаргаж ирлээ. 

	— Май. 

	Раевский энэ хүний хэлний аялгуугаар поляк гэж мэджээ. Хүмүүс хүйтнээс айж гишгүүр дээгүүр яаран явцгаав. Дэлгүүрийн цонхны дэргэдүүр Ядвига явж өнгөрөхийг Раевский олж харсан боловч Ядвига түүнийг үзсэнгүй өнгөрөв. Тэгтэл үстэй дээлтэй хүн яарч тамхиа ч асаалгүй явчхав. 

	Раевский түүнийг дагуулан харж байгаад тамхиа татсаар хойноос нь тайван хөдлөв. Ядвигаг талхны дэлгүүрт оронгуут үстэй дээлтэй хүн тэр дэлгүүрийн дэргэд зогслоо. Раевский зарлал харж байзнав. Ядвигаг гараад явахад нөгөө хүн хойноос нь дагалаа. Тэгэхэд нь Раевский Ядвигагийн суудаг байшингийн дэргэдүүр гудамжны нөгөө талаар гарч байшин руу нь харсан ч үгүй өнгөрчээ. 

	Оодон дээлтэй өнөө хүн хөндлөн гудамжинд хөлсний тэрэгчинтэй дуртай дургүй үнэ хаялцаж байв.

	Раевский юм бодож явснаа ам гашуун оргиход тамхиа авч харвал тамхи дуусаж соруул нь түлэгдэж байжээ. 

	Метельскийн байшингийн дэргэд олон хүн байсныг Раевскийн хурц нүд бас олж харжээ. 

	Докторын гэрт шапирограф байсан бил ээ. 

	«Ковалло одоо Метельскийнд байгаа. А, энэ бас нэг байна. Энэ ч ёстой мангуу амьтан байна даа. Хашрыг олж авч амжаагүй байх нь ээ». 

	Раевский, хоёр хороо өнгөрч хөндлөн гудамж руу ороод эргэж хартал араас нь дагасан хүнгүй байв. 

	«Ядвига, Ковалло, Метельский гурвын аль нь болгоомжгүй байсан бол доо? Одоо алинд ч сэргийлэн мэдэгдэж болохгүй боллоо. Ядвига хотод буцаж ирсний хэрэггүй байж дээ»... гэж бодоод Раевскийн зүрх өвдтөл шимширчээ. «Ядвига минь» Раевский чийдэнгийн мод руу мөрөөрөө цохингуут ухаан ороод тосгон руу чиглэн түргэхэн явжээ. Бусдад мэдэгдэх хэрэгтэй... 

	Вербын Гнат бүгдийг эргэж хотоос аль болох түргэн зайл гэж зөвлөжээ. 

	Харанхуй болонгуут Раевский, Верба хоёр хотоос гарчээ. Зээлээс буцаж яваа тариачин тэднийг чаргандаа суулгалаа. 

	— Тэр хоёр замдаа Шабельтай уулзав. Шабель зэргэлдээ гацаанд морио орхиод хот руу явган явж байжээ. 

	Тэр шөнө тосгонд хүмүүсийг толгой тоолон баривчилжээ. 


АРВАН НЭГДҮГЭЭР БҮЛЭГ

	Шуурга ширүүсэж, ой доторх тээрмийн цонх руу нэвсгэр цас лавшиж... зуу насалсан царс модыг найгуулаад... ой түгшүүртэйеэ шуугьж байлаа. 

	Дотор нь хүйтэн оргиход Андрей карабинаа чанга гэгч атгаж царс налаад шөнийн харанхуй руу нүдээ чилтэл ширтнэм. Мөчир хугарч тар хийх чимээ бүр хүний алхаа шиг санагдах бил ээ. Андрей зүдрэхдээ царсыг тойрч хуучин тээрмийн байшингийн цонхноос гарч байгаа галын гэрлийг харж сэтгэл амарч байжээ. 

	Тэр гал, амьдралын тухай, тээрэмчний дулаан байшинд цасан шуурганаас хоргодсон хүмүүс буйг илчилжээ. 

	«Пшеничек миний тухай бас л худлаа ярьж байгаа байх даа. Олеся магад инээж байгаа. За яах вэ инээж л байг» гэж бодоод Андрей дуртай дургүй инээмсэглэв. 

	Олесяг бодоход сэтгэл нь урьдын адил халуун хайраар дүүрчээ. Хүмүүс үүнийг дурлал гэдэг ажээ. Дурлаж байгаа бол дурлахаас яах вэ?

	Андрей бодол, мөрөөдөл болжээ... Би алдартай байлдагч болбол яах бил ээ? Тэгэхэд миний тухай гацаа, тосгонуудаар үлгэр домог шиг ярилцаж нэрээс минь дайсан сүрдэнэ. Харин би өөрөө залуухан, зоригтой эр болоод суман цэргийнхээ өмнө давхиж төрөлх нутгаа полякуудаас цэвэрлэнэ. 

	Баранкевич гуай түүнээс болгоомжилж, нарийхан хүзүүтэй үхсэн муур шиг гэргийдээ:

	— Энэ чинь өнөө Птаха шүү дээ, муу нохой. Манай заводын зуух тогооны газрын нөгөө галч байгаа юм. 

	Олеся түүний ялалтыг ширтэн ажиглаж хүн бүхний яриад байгаа энэ залуу чинь миний өвдгийг үнсэж цогтой үг хэлж байсан гэж дотроо бодож бахархах байх даа... Тэгээд намайг дооглохоо больж ил шоолох байдал нүдэнд нь үзэгдэхгүй болно доо. 

	Олеся алдраар биеэ чимсэн Андрейг хараад шагшин гайхсан, дурласан байдал нүдэнд нь анх тодрон үзэгдэх биз ээ... 

	Ингэж бодож байтал дэргэдхэн нь хуурай гишүү тажигналаа. Андрей карабин буугаа шүүрч авч мөрөндөө өөрийн эрхгүй тулгаад:

	— Зогс. Хэн бэ? Буудлаа гэж огцомхон дуугарав. 

	Нэг өндөр бараан юм өмнө нь хөдөлснөө, даарч хөрсөн хүний дуугаар:

	— Хүүе тээрмийн тэнд байгаа хэн бэ? Би өөрөө Шабель байна гэлээ. 

	Андрей энэ дууг таниад буугаа доош болгож:

	— Би, Птаха байна гэж хашхирав. 

	Тэгтэл морины толгой дэргэдхэн нь харагдаж оодон дээлтэй, нэхий малгайтай хүн Андрей руу бөхийж ажиглаад:

	— Морио хаана уях вэ? Байшинд хэн байна? Цибуля энд бий юу гэж уухилан асуулаа. 

	— Цөмөөрөө цаана чинь бий гэж Птаха хашхираад Павлодзид юу болж байна аа? гэв. 

	— Би хотоос ирлээ. Тэнд сүйд болж байна. Хувьсгалт хороог баривчилсан... 

	Птаха цочиж:

	— Юу болох нь энэ вэ? гэж дуу алдав.

	 

	 

	Сүрхий их маргаан шөнө дунд болтол үргэлжлэн, хувьсгалт хороо баригдлаа гэсэн мэдээг сонсоод цөмөөрөө гутарчээ. Шабель оодон дээлээ тайлангуут:

	— Нэг нь л бариад өгчихлөө. Цөмийг баривчилсан байна... гэж хоёрхон үг хэллээ. 

	Раевский, Павлодзь руу явж амжсан гэдгийг Шабель мэдсэнгүй. Тасалгааныхан удтал дуугүй байцгаалаа. Раймондын царай үнсэн зэвхий болж, аварга Цибуля өтгөн сахлаа уйтгартай нудчин энэ харанхуйд вандан дор анхаарал татмаар ямар нэгэн юм байгаа мэт булан ширтэж суулаа. 

	Олеся бухимдан, асгарсан нулимсаа нуухын тулд толгойгоо өвдгөөрөө тулж пийшингийн буланд шургажээ. 

	Гэтэл саяхан түүний цангинан инээх дуу, бүгдийг цэнгээж байсан бил ээ. Сарра айж гуньхран нүдээ бүлтийлгэж аварга том Цибуляг ширтэн түүний хөдөлгөөнд өчүүхэн ч атугай найдлага тодрон үзэгдэх болов уу гэж дэмий л харж байжээ. Гэвч Сосновкийн босогч уйтгарлан суусаар байлаа. 

	Пшеничект манаагаа саяхан хүлээлгэж өгөөд ирсэн Птаха вандан дээрээс гэнэтхэн босон харайж оронцог болсон муу малгайгаа ширээн дээр ууртайяа шидээд:

	— Та нар юунд суугаад байна вэ, өвгөчүүл ээ? Хувьсгалт хороо аврах хэрэгтэй байна. Бүх баг цэргээрээ хот руу дайраад тэдний сүнсийг тонилгоё. Ноёдыг цавчиж хаяад өөрсдийнхнийгөө суллая гэлээ. 

	Цибуля түүн рүү яаралгүй эргэж хараад:

	— Юугаараа дайрах юм бэ, зулбасгаа? Дуугүй байвал дээр сэн гэхэд Андрей халуун юмаар хайруулсан мэт болж:

	— Юу юугаар дайрах вэ гэж? Бүх баг цэргээрээ гэж би хэллээ шүү дээ. Гацааны хүдэх эрчүүдийг босгох хэрэгтэй. Харин чи намайг зулбасга гэж битгий дайраад бай. Тэгвэл чамайг бүсээ хүртэл сахалтай гэж айхгүй цохиж орхино шүү... гэлээ. Тэгтэл Сарра:

	— Андрей... гэж аяархан дуудахад Птаха сая ухаан оржээ. 

	— Чи үгээ олж яриарай, хүү минь. Ийм үг хэлсэнд чинь ташуур амсуулж чадна шүү. Бид хааны цэрэг биш боловч дарга нэгэнт хэлсэн болохоор сонсож ойлгож авах хэрэгтэй. Харин өссөн хойно чинь чамайг даргаар сонговол л ухаанаа үзүүлээрэй гэж Сачек ууртай хэлэв. 

	— Ташуурын тухай чи дэмий ярьж байна гэж Пшигодский дургүйхэн дуугаар хэлээд: Чи сумангийн орлогч даргын занг тавиагүй байна гэв. 

	Раймонд украинаар яаралгүй:

	— Нөхөр Цибуля аа, та хот руу юм уу, ядахдаа шорон руу дайрахыг татгалзаж байна уу? Шулуухан хэлбэл хүмүүсийг аврахаар баг цэргээ явуулахгүй юу? гэж асуухад:

	Цибуля бүх биеэрээ ширээ налж зовсон байдалтай ханиан:

	— Татгалзана гэж би хэлээгүй байх аа? Гэвч баг цэргээ яаж явуулах юм бэ? Та нар өөрсдөө мэдэж байгаа биз дээ, морьтой тавьхан хүн байна. Эдний хорь нь хурдан буутай, бусад нь ангийн бярдаантай шүү дээ. Бас хорин таван хүнийг чарганд суулгаж болох байна. Би Сосновкийнхныхаа тухай ярьж байгаа хэрэг. Бусад гацаануудад очих явдалгүй. Тэд өөр өөрсдөдөө эзэн шүү дээ. Тэдэн рүү залхаан шийтгэгчид довтолбол хариу өгнө л дөө. Харин хотынхонд тусална гэвэл явахгүй байх. Хотод байгаа цэрэг манайхаас олон болохоор пулемётын суманд өртье гэж хэн бодох бил ээ? гэв. 

	— Тэгээд чи ам буцаж байна уу? гэж Шабель аягүй асуухад Цибулягийн царай барайж:

	— Хотынхон та нар түргэдүү хүмүүс юм аа. Та нар заавал одоо гэх юм... Би та нартай явна аа, татгалзахгүй. Хуучин тусыг би хэзээ ч санаж явдаг. Ноёдод буудуулж үхэхээс намайг хэн аварсныг би арай мартаагүй. Гэсэн ч хүдэх эрчүүдэд энэ ямар хамаа байх бил ээ? Тэгээд үнэнээ хэлэхэд бид галуу шиг хиартал цохиулаад хүмүүсийг аварсан ч юмгүй өөрсдийнхөө толгойг алдана. Би даргын хувьд бүгдийг хариуцах болно гэж хэллээ. 

	Шабель түүний яриаг ширүүхэн тастаж:

	— Боль доо, Цибуля аа, цагаан тугалын үлгэр15 шиг юм яриад яах вэ. Партизан бидний ухаан сул гэж шууд хэл л дээ. Гэрээсээ холдож байлдахгүй, эхнэрүүдийнхээ дэргэд ойр байх сан гээд та нар хувьсгалыг огт хайхрахгүй байна аа даа. Золигийн жижиг хөрөнгөтний үзэлтэй хүмүүс байна даа та нар гэлээ. 

	— Бид хөрөнгөтөн юм уу? гэж Сачек гайхаж асуув.

	— Тэгэхгүй, чи юу байдаг юм бэ? гэж Птаха хашхираад: Бид танайхныг шоронгоос аврахдаа үхлийн өмнөөс явсан. Гэтэл одоо ноёд хувьсгалт хорооныхныг дүүжилж алах гээд байхад та нар надад хүртээлгүй гээд байх юм. 

	Тэгтэл Сарра:

	— Андрей, хэрүүлээр яах вэ. Нөхөр Цибуля тэгж хэлээгүй шүү дээ. Тийм биз дээ, Емельян Захарович аа? гээд Цибуляд ойртож очлоо. 

	Цибуля вандан дээрээ зүдрэнги хавьчин сахлаа бас л зулгааж:

	— Би хөрөнгөтөн бол ярих юм алга. Харин надтай нөхрийн ёсоор ярьж байгаа бол би туслахаас татгалзахгүй. Гэвч хот руу явахгүй. Хиартал алуулна гэж сүүлчийн үгийг ширүүн хэллээ. 

	— Тэгвэл манайхан үхэх хэрэг үү? гэж Шабель даруу дуугаар асуухад: 

	— А, үгүй. Бид амьд байгаа цагт тэгүүлэхгүй гэж Раймонд гэнэтхэн хэлэв. 

	Олеся зэвүү хүрсэн байдалтай:

	— Раймонд оо, эд дургүй байвал бид өөрсдөө явъя. Би ч гэсэн явна гэлээ. 

	— Би бас явна... гэж Сарра аяархан дуугарахад Пшигодский:

	— Хүүхдүүдийг үхэл рүү явуулж байхаа чи ичихгүй байна уу Цибуля аа? гэж тэсэн ядаж хэлэв.

	— Хот руу явахгүй гэж би хэлсэн шүү дээ. Дуртай хүн байвал явж л бай. Бас долоон хүнийг бариад авна биз. 

	— За яах вэ, боль л доо гэж Птаха хашхираад явцгаая, нөхөд өө. Бид энд байсны хэрэг алга. Намайг байцаа шиг цавчаад хаяг, гэвч манайхныг дүүжилж алахыг хүлээгээд энд сууж байснаас амьд явахгүй нь дээр!

	Аргагүй байдлын учрыг Шабель, Пшигодский хоёрын аль, аль нь мэдэж байжээ. Партизануудын тусламжгүйгээр хувьсгалт хороог чөлөөлөх аливаа оролдлого бүтэхгүй нь ил байв. Пшигодский, Цибулягийн зөрүүдийг бас мэддэг бил ээ. Түүнийг давж болшгүй учраас өөр арга замыг сүвэгчилж байтал нөгөө Птаха тийм арга зааж өглөө. 

	— Шабель аа, тэдний маань хэргийг таслах болов уу, үгүй болов уу, юу гэж бодож байна? гэж Пшигодский асуулаа. 

	— Юуны хэрэг таслах. Гэвч нүд хуурахын тулд цэргийн хээрийн шүүхээр тасалж магадгүй. Яалаа ч гэсэн ялгаагүй. Маргааш юу ч хийхгүй бол хожигдох байх.

	— Яагаад хожигдох юм бэ? гэж Олеся сандарч шивгэнэн асуулаа. 

	Хэн ч дуугарсангүй. Ингэж дуугүй байх тэсэхүйеэ бэрх болж байтал Андрей:

	— За, манайхан үхвэл дүүрлээ. Би хэнд ч өршөөл үзүүлэхгүй. Хүмүүсийг жилийн турш цуглуулна ч гэсэн цуглуулаад өшөөгөө авна аа. Тэр Могельницкийнхныг цөмийг хүйс тэмтрэхгүй бол би золиг болог. Эдлэн тазар руу нь дайрч ороод үндсээр нь устгана. Цусыг цусаар хариулна гэж шуналтай хашхирав. 

	— Байз, залуу, энэ чинь нээрэн зүгээр байна гэж Пшигодский баярлаж дуу алдтал Цибуля:

	— Юу зүгээр гэж? Могельницкийнхныг алах гэдэг үү? Гарын алга хэдий ойр ч гэсэн хазаж болдоггүй шүү гээд тоомсоргүй байдалтай хэллээ. 

	Гэвч Пшигодский түүнийг анзаарсангүй, бүгдийг баяртайгаар тойруулж хараад:

	— Дуулж байгаач, тун аятайхан болох нь ээ гэж эхлээд дарга нар бидэнтэй яаж харьцдаг бил ээ. Араатан шиг шүү дээ. Тэдний саварт нэгэнт орвол аминаасаа саллаа гэсэн үг. Талхинд байя гэж хүсэхгүй бол буудаж л орхидог. Тэгэхэд бид гэмгүй сууж байх гэж үү? Могойг хатгадаг болохоор нь нүцгэн гараараа барьдаггүй шүү дээ. 

	— Энэ чинь юу гэж байгаа үг вэ? гэж Сачек түүний яриаг тастаж асуулаа. 

	— Өнөөдөр үүрээр бид, жишээ нь хот руу биш харин гүнгийн эдлэн рүү дайръя гэж байгаа үг. 

	— Эхнэр хүүхэдтэй нь байлдах нь уу? Гүн өөрөө хотод байгаа биз. Түүнд хүрч чадахгүй.

	— Чи дуугүй бай. Сачек аа!

	— Бага Холмянкад байгаа тэдний харуулыг тойрч гараад эдлэн газар руу дайрна. Ингэж тойроход арван хоёр орчим мод газар болно. Тэнгэр ийм байхад биднийг чөтгөр ч олж харахгүй. За, тэгээд... Тэдний хамгаалагчдыг бусниулна. Могельницкий ар талдаа олон цэрэг байлгахыг санаанд орохгүй. Нүхнээсээ гарахгүй гэдэг партизаны занг тэр юу андах вэ!

	— За, за, дууллаа. Цааш нь яах вэ гэж Сачек хэдэрлэв. 

	— Цааш нь уу? тэдний эхнэрийг хөгшин хогтой нь хамт аваад явна. Могельницкий өөрөө ч гарт маань орж юу магад. Тэр чинь хотоос тийшээ байнга очдог юм. Би тэндхийн бүх хаалга үүдийг мэднэ. Цөмийг аваад өөрсдийнх нь чарганд суулгаад явчихна. Тэгэхэд хаанаас олох вэ дээ. Тэгээд тэднийг зохимжтой газарт холхон нуучхаад, Могельницкий өөрөө баригдахгүй бол түүнд утасдаж: Манайхны нэгэнд нь ч гэсэн хуруу хүрвэл бид танайхныг өршөөхгүй гэж хэлнэ. А?

	— Сайн эр байна, Пшигодский. Энэ чинь миний санаанд яг нийллээ. Юутай хялбархан бэ? Чөтгөр ав гэж Птаха шагшин гайхаж дуу алдав. 

	Цөмөөрөө Цибуляг юу хэлэх бол гэж харлаа. 

	Аварга Цибуля тэр даруй дуугарсангүй. Тэр нь юмыг удаан боддог бөгөөд хэзээ ч яардаггүй бил ээ. Иймд дуугүй сууж байгаа нь ч гэсэн найдлага төрүүлжээ. 

	— Тиймээ. Энэ чинь арай зохимжтой байна. Одоо ярилцаж болно. Энэ чинь хот руу дайрна гэснээс дээр хэрэг. Гэвч эдлэн газар руу дайртал тэнд хэн ч байхгүй, хий хоосон явах болж магадгүй гэж би ганцхан айж байна гэж Цибуля бас л тээнэгэлзэж байв. 

	— Тэгвэл шийдэв шив дээ? гээд Шабель түүнийг ёвров. 

	— Сачек аа, чи үүнийг юу гэж бодож байна? 

	— Би таныг яавал яана. Емельян Захарович аа... Уг санаа зүгээр юм. Шовноос нь тариачдад ч юм олдож магадгүй.... 

	— За тэгэхээ ч болиорой гэж Раймонд аяархан боловч тун шийдэмгий хэлэхэд Сачек зовсон байдалтай анивчив. 

	— Би юу гээ вэ? Тэр юмыг биднээс л дээрэмдэж авсан шүү дээ. 

	— Бид хувьсгалт хороог аврах гэж байхад харин чи... гэж Шабель уурлав. 

	— За тэгье л дээ, би зөвшөөрье гэж Цибуля бодсоноо илчлэн хэлээд дарга хүний тайван дуугаар: 

	— Сачек аа, гацаа руу очоод цагийн дараа нөхдөө мордуул. Морьтнуудыг л авчраарай, явган нэг нь тэндээ хоцрог. Ийм ажилд элбэг хүрнэ. Нэг цаг хэртэй болоод шүү гэж тушаалаа. 

	 

	 

	Людвига номын сангийн асар том цонхны дэргэд зогсож байжээ. 

	Шөнийн шуурга намдаж сагсгар цасан дэвсгэр дээр ганц нэг ширхэг цас унаж байв. 

	Нөхөр нь өчигдөр бүр орой салахын ёсыг гүйцэтгэлгүй яваад өгчээ. Юу бол оо вэ? Энэ том байшинд Людвигад яагаад их эвгүй, ганцаардуу санагдав аа?

	Хүүхэн олон зүйлийг ойлгох найдлагагүй төөрөгдөж байжээ. Эдвард, Потоцкий, Иероним ламын аль нь ч гэсэн тусгаар тогтносон Польш улсын төлөө тэмцэнэ гэж ярьдаг мөртөө амь биеэ хайрлахгүй, баатарлаг зоригтой, шударга зүтгэхийн оронд урвах, хүмүүсийг жанчих, дүүжилж алах ажил хийх юм. Энэ нь улс төрийн бодлого гэнэ. Гэтэл Людвигагийн хувийн амьдрал юу болох вэ? Хүүхэн энд гаднын хүн шиг болжээ. 

	Людвига энэ байшинд үүнээс урьд ч гэсэн үнэндээ өөрийн хүн шиг байгаагүй. Ганцхан нөхөр нь хайрлан халамжилж байжээ. 

	Энэ муухай шүдгүй, завхай өвгөн түүнд хэзээ нэгэн цагт дотно байсан гэж үү? Францискад учирсан явдал нүдийг нь нээж өгөхөөс өмнө энэ өвгөний жигшүүрт зангийн тухай Людвига төсөөлөө ч үгүй байжээ. 

	Владислав, үгүй бол Стефания ч гэсэн... Гэвч Эдди, түүний Эдди яав аа?

	«Би түүнд хайргүй боллоо гэж үү дээ?» гэж Людвига боджээ. 

	Тэгээд үүнд хэн буруутай вэ? Нөхөр нь үү, эсвэл би өөрөө юү? Людвига нөхрөө сайн мэддэггүй байж шүү. Гэтэл Эдвард өө сэвгүй, аймшиггүй баатар мэт нэгэн үе санагдаж байжээ. Харин одоо ийм жигшүүртэй явдал хийнэ гэж хэзээ ч бодмооргүй байлаа. 

	Людвига, захиргааны дэргэдэх дүүжлүүрийг санаад цочих шиг болжээ.... үгэнд нь үнэмшин гэнэдэж баригдсан хүмүүсийг Эдвард л дүүжил гэж тушаажээ. 

	Түүнийг тэг гэж хэн хатгаа бол? Врона юу? Людвига энэ хүнээс айдаг сан. 

	Людвига цонхноос холдлоо. 

	Ном дүүргэсэн царсан өндөр шүүгээг хананд зэргэлүүлсэн байна. Людвига энэ номын санд орж ирж учрал, зохион бодон, үлгэрийн ертөнцөд очих шиг болж олон цаг суудаг байжээ. 

	Одоо Людвига санаагаа төөрүүлэх гэж оржээ. 

	Онгорхой шүүгээний дэргэд очоод номын алтадсан шилийг хайхрамжгүй харж «өнгөрсөн үеийн тухай захидал» гэж олж унштал Эдвард дахин бодогджээ... Саявтар нэг номын завсраас олдсон хуучин, мартагдсан захидал санаанд нь оров. Тэр захидалд Эдвардын эх, талийгаач гүн авгай, сэтгэлийг нь их зовоож байгаа ахмад хүүгийнхээ «идэр насны томоогүй явдлын» тухай гэрийн эмчид бичсэн байна бил ээ. Жаал хүүд минь яр хүйтэн халдаж магадгүй. Залуу гүнгийн тасалгааг тогтмол харуулдах, шивэгчин Вераг магадлан үзэж өгнө үү гэж гүн эмгэн, эрхэм ноён эмчийг гуйжээ. 

	Ичиж хорсох, хардаж эгдүүцэх сэтгэл дахин оргилоод Людвига уйлсан боловч нулимс нь төдхөн зогсжээ. Тэр захидлыг Эдвард уншаад зөвхөн тоохгүй инээмсэглэсэн бөгөөд хамаг юм нурж баларч байгаа үед уйлаад ч яах бил ээ.

	Ээждээ очих хэрэгтэй байна. Тэгээд тэнд Эдвардаас хол, юм бүхнийг эргэцүүлэн бодоод шийдэх хэрэгтэй... Тэгтэл хашаан дотор буу дуугарав. Людвига цонх руу очиж хараад хөдлөлгүй зогсов. Морь унасан оодон дээлтэй хүн хашаан дотуур ийш тийш давхиж байлаа. Гартаа барьсан богинохон карабинаараа саяхан буудсан бололтой. Замаар эдлэн газар руу бас хэдэн морьтой хүн давхин айсуй. Хоёр хүн цэцэрлэгээс гарч гол хаалга руу шууд давхиж ирээд мориноосоо үсэрч буунгуут ордон руу гүйв. 

	Хэдхэн минутын дотор зэвсэгтэй морьтонгууд хашаагаар дүүрчээ. Тэднийг сахалтай, аварга том хүн даргалж байлаа. Түүнийг гараа далайхад морьтнууд тал тал тийш тарж эдлэнг бүсэлж авлаа. Тэр хүний дуу Людвигад ч дуулдав. Бүр байшин дотор буу хоёр дахин тас хийлээ. 

	Эргэлзээ алга. Эдлэн газарт дайрч орсон хүмүүс партизанууд байжээ. 

	Ингээд үхэх боллоо гэж үү дээ? За, одоо эд наашаа дайрч ирээд, нэг нь Людвигаг буудна. Тэгээд л өнгөрлөө... Өршөөл гуйх уу. Гэвч хүмүүсийг дүүжилж, буудан алж, мэхэлсний дараа яаж гуйх вэ? Эддийн харгис үйл ажлын өшөөнд Людвига явах гэж үү дээ? Хүүхэн айсан даа эгшин зуур хөдөлж чадахгүй болсноо биеэ хамгаалах гэсэн бодол өөрийн эрхгүй төрж, үүдээ түгжих гэж ухасхийсэн боловч хэд алхаад зогсжээ. Бардах сэтгэл аргагүй дийлж тасалгааны гол дунд зогсож үүд хэдийд нээгдэх бол гэж айж сандран харж байтал үүдийг нэг хүн хөлөөрөө хүчтэй гэгч цохиж онгойлголоо. Оодон дээлтэй, хазгай тавьсан оготор малгайтай өндөр залуу номын санд давхиж ороод тасалгааг тойруулж харав. 

	Тэр залуу Людвигаг олж харангуут карабинаа өргөж:

	— Гараа өргө. Аа чөтгөр, бас л хүүхэн байна гээд тэр даруй буугаа доош нь болгоод, гүйсэндээ амьсгаадан:

	— Эрчүүд чинь хаа нуугдаж байгаа вэ? Хэл. Гаргаж өг, тэртэй тэргүй олно шүү гэж хашхирав. 

	Гэтэл Людвигагийн царай хувхай цайсныг ажаад:

	— Бид улаан партизанууд, мэдэв үү? Иймд айсны хэрэггүй. Танай хүдэх эрчүүдийг эрж байна. Харин эмстэй бид байлддаггүй. Таныг би солионд аваачна, явъя гэж арай зөөлөн хэллээ. 

	Залуу хүүгийн зоригтой бор нүд Людвигад халз тусав. 

	— Харин та баячуулд хамаагүй хүн биш биз дээ?

	— Би гүн авхай Могельницкая байна.

	— А- а- а. Тэгвэл явъя гээд залуу хүү үүд рүү заав. 

	Байшингийн гудмаар зэвсэгтэй хүмүүс гүйлдэн өрөөнүүдийг нэгжиж байлаа. Тэнд Людвига, Иероним ламтай дайралдав. Түүнийг хоёр партизан тууж явав. 

	— Аа, Птаха уу? Бялзуухайг бариад аваа юу? гэж тэдний нэг нь хашхирахад нөгөөдөх нь:

	— Харин бидэнд энэ галуу дайралдлаа шүү. Бид үүнийг штаб руу утасдах гээд утасны дэргэд байхад барьж авлаа гэж хэлээд Иероним ламыг юу ч болов нөмрөгөөс нь барьж байлаа. 

	Энэ үед дэргэдүүр нь гүйж гарсан Пшеничек сүүлчийн үгийг дуулаад:

	— Бид тийм тэнэг биш ээ, чин лам гуай минь. Утсыг чинь бид аль түрүүн тасалсан шүү. Иймд эцэг минь та дэмий хичээжээ. Нэгэнт бидний гарт орсон хойно чинь сахиус ч чамд тус болохгүй гэж инээж хашхирлаа. 

	Богинохон хөвөнтэй цамцан дээгүүрээ сэлэмтэй бүс бүсэлсэн өндөр залуу шатан дээр зогсоно. 

	Тэр залуу, бүсэндээ хавчуулсан гар бууны бариулыг атгаж байв. Людвига үүнийг таньдаг мэт бодогдовч чухам хаана харснаа санах гээд чадсангүй. 

	Үстэй дээлээ өмсчихсөн Стефания, мэгдсэн зарц нар, дор үүдний өрөөнд зогсож байхыг Людвига олж харлаа. Дээд давхраас винтовоо нижигнүүлэн чирсээр Пшигодский гүйж буугаад зарц нарыг ширүүн гэгч зандрав. 

	— Хүүе, нохой омогтнууд аа, та нар юунд ангайж зогсоо вэ? Ноёддоо үстэй дээлийг нь авчирч өг, түргэн. Тэгэхгүй бол... гээд Юзеф өвгөнийг зэвүүн ширвэв. 

	— Нөгөө өөдгүй Владислав хаа нуугдсан бэ? Энд байшин дотор бий гэдгийг би мэдэж байна. Тэр чинь хаачсан бэ? хэл. Тэр муу мал хаа байгааг та ч мэднэ л дээ гэж Пшигодский эцэг рүүгээ хашхирав. 

	Юзеф өвгөний нүүр таталдаж:

	— Би юу ч мэдэхгүй. Владислав гуай явчихсан байх. Харин чи олс хүсээд байх шив гэж аяархан хэлэв. 

	— За яах вэ, тантай ноцолдож гараа бузарлах дургүй байна гэж хүү нь хариулаад:

	— Харин тэр чинь энд байгаад би олж чадаагүй бол харамсалтай байна. Хүүе нөхөд өө, хөгшин новшийг нааш авч ир гэж дээр байсан хүмүүст хашхирав. 

	Айсандаа дуугарч чадахаа больсон өвгөн гүнг үстэй хувцсанд ороож хэдэн партизан өргөж авчрав. Хашааны гол хаалга руу харсан гадаа өрөөний үүд нээлттэй байхад тэр рүү Цибуля морьтойгоо орж ирэв. 

	— Бушуухан нөхөд өө, бушуу дуусга. Түргэн хөдөлцгөө. Бушуу гэж байна шүү та нарыг!гэсэн дуу нь байшингаар дүүрэн цуурайтлаа. 

	Пшигодский тасалгаануудыг дахин шалгахаар гүйв. Дээд давхарт Эдвардын тасалгаанд Шабель, Сачек хоёр тэндээсээ олж авсан бичиг цаасыг гүнгийн чемоданд хийж байхад, хурандаад явуулах захидлыг Раймонд бичиж дуусгаж байлаа. 

	Хэдэн минутын дараа баавгайн арьсан хучлагатай хоёр чарга эдлэнгийн хаалгаар гарчээ. Түрүүний чарганд Людвига, Стефания, Франциска гурав суусан байлаа. Гүн авхайг дагаж яв гэж Пшигодский, Францискаг хүчээр суулгажээ. Дараачийнхад өвгөн гүн, лам хоёрыг суулгасан ажээ. 

	Гурав гурван морь хөллөсөн чарга өргөн зам руу гарангуут морьтой хүмүүсээр хүрээлүүлэн довтолгов. 

	Гол хаалган дээр Раймонд, Птаха, Пшеничек гурав л морьтойгоо хоцроод хорин минутын дараа бас явцгаав. 

	 

	 

	Могельницкийхныг тэдний хөрш газрын эзэн Манежкевичийн мэдлийн анчны хуучин байшинд нуухаар шийджээ. 

	Тэр байшин ойн ширэнгэ дотор бөгөөд орчин тойронд хэдэн километр газарт нарсан ой үргэлжилдэг бил ээ. 

	«Ялзарсан ус» гэдэг хамгийн ойрын гацаа тэндээс долоон километр зайтай ажээ. 

	Энэ хүн амьтангүй газар болохоор дэргэдүүрхнээрээ эрэх гэж Могельницкийн санаанд ер орохгүй. Тэр чинь Сосновк руу л явна гэж болгоомжит Цибуля хүчиллээ. 

	Тийшээ өглөө эрт хүрч очсон Олеся, Сарра хоёр юуны өмнө манаач өвгөнийг эхнэртэй нь хамт гаднах тасалгаанд түгжээд ингэж аргагүй хорих явдал төдий удахгүй гэж тайлбарлаж өгчээ. 

	Гацааны хүүхдүүдэд «төгрөг хорь» гэж хочлуулсан, баруун хөл нь доголон партизан тэр хоёрт туслав. Тэр партизан, морь чаргаа адууны пинд орхиод байшинд орж ирэнгүүт малгайгаа авч хоолны өрөөний буланд өлгөөстэй бурханд мөргөөд винтовоо мөрнөөсөө яаралгүй мулталж авлаа. 

	— Та сүсэглэдэг юм уу, ахаа? гэж Олеся тоглоомоор асуув. 

	— Сүсэглэдэг сүсэглэдэггүй ч гэсэн христосын ёс байдаг юм гэж «төгрөг хорь» хариулаад эд польш шашинтай боловч бурхан сахиус нь манайхтай төсөөтэй гэлээ. 

	Тэд том пийшин, камин зууханд гал түлэв. 

	Байшинд хоолны өрөөнөөс гадна бас гурван тасалгаа, гал тогооны газар байдаг ажээ. Хоолны өрөөний хананд адгуусан амьтдын толгой өлгөөстэй бөгөөд их л удсан тоос, аалзны шүлсийг харахад энэ өрөөнд хүн суугаагүй удсан нь ил байлаа. 

	Манежкевичийн эдлэн газар эндээс гучаад километр зайтай бил ээ. Энэ байшинд зөвхөн ойн манаач л суудаг байжээ. 

	«Төгрөг хорь» морьдоо харахаар гарсан хойно:

	— Одоо тэнд юу болж байгаа бол? Чп юу гэж бодож байна, Саррочка? гэж Олеся аяархан асуув. 

	Сарра царсан сандлын үзүүрт дуугүй сууна. Олеся зочлох тасалгаа дотуур ийш тийшээ сэтгэл түгшсэн байдалтай явж, цонхны дэргэд эгшин зуур зогсоод ойн замаар хүн харагдах болов уу гэж ширтэх бил ээ. Цибулягийн эхнэрийн бэлэглэсэн цагаан нэхий дээлийг бүсгүй тайлсангүй. Олеся толгойгоо өдөн алчуураар хааш яаш боосон бөгөөд эсгий гуталтайгаа явж байх нь бамбарууш шиг байлаа. 

	— Сэтгэл их зовж байгааг Сарра чи мэддэг ч болоосой. Аав яасныг мэдэхийн тул юугаа ч өгмөөр байна гэж Олеся найзынхаа дэргэд суунгуут хэлээд, чи юунд дуугүй суугаад байна вэ, Сарра? Тэднийг маань алчих болов уу? гэж асууснаа өвдгөө тэвэрч ахин дуугүй болов. 

	Бүсгүйн сэтгэлд найдвар нэг төрж, нэг больж байсан тул ямар ч мэдээ сураг дуулахгүй хүлээж суугаадаа шаналсан байжээ. Сарра түүнийг өөр рүүгээ дуугүй татахад Олеся үггүй дагаж мөрөнд нь наалдав. 

	— Битгий тэг, Олеся аа. Чи нэг итгэж, нэг бухимдах юм. Нэг л чигтэй бай, эс тэгвэл би чамайг хараад бас уймраад байна,

	Камин зууханд шатаж байгаа түлээ тас няс хийн дүрэлзлээ. 

	Байшинд чив чимээгүй. Зөвхөн гадаа өрөөнд айчихсан өвгөн эмгэн хоёр л шивгэнэлдэх бил ээ. 

	 

	 

	— Аа, сайн байцгаана уу, зочдыг хүлээж ав. гэсээр Птаха, зочлох өрөөнд давхиж орлоо. 

	Анчны байшинд төдхөн хүмүүс дүүрэв. Наашаа Людвига, Стефания хоёрыг л авчирчээ. Гүн өвгөн, Иероним лам хоёрыг Цибуля замаас нь Сосновк руу аваад явжээ. 

	— Ингэвэл баттай. Юу ч болж магадгүй. Би баг цэрэгтэйгээ Манежкевичийн тэр рүү явахад тусгүй. Хамгаалах таван хүн л тэнд үлдээе. Танай залуучууд сахиж байг. Бид Сосновк руу явлаа. Могельницкий тийшээ заавал дайрна. Бид хийх гэснээ хийлээ, харин гацаагаа хүдэх эрсгүй орхиж болохгүй. Тийм биз дээ? гэж Цибуля Шабельд хандаж хэлэв. 

	Нөгөөдөх нь эргэцүүлэн бодож байснаа зөвшөөрчээ. 

	Людвига, Стефания хоёр хоолны өрөөний зэргэлдээ тасалгаанд байрлажээ. Тэр тасалгаанд савхиар бүрсэн хоёр олбогт вандан пианино  хөгжим тавиастай бил ээ. Францискаг бас тийшээ оруулжээ. 

	Раймонд, Птаха, Пшеничек, Олеся, Сарра нар хоолны өрөөнд оржээ. Шаламгай Леон, манаач түүний эхнэр хоёртой танилцаж амжаад тэдэнтэй найрсаг яриа үүсгэж чадах чинээгээрээ тайтгаруулжээ. Тэгээд тэр хоёрт их аятайхан санагдсан тул хөгшчүүл нөөцөлсөн хоолноосоо хүртэл өгсөн байлаа. Тэдний нөөц яггүй их гэдгийг Леон хожим мэджээ. 

	Леон сайхан үнэр ханхалсан гуя мах барьсаар зочлох өрөөнд орж ирээд бусдыгаа шагшуулан дуу алдуулж:

	— Харин энэ хөгшчүүл чинь нүдэнд дулаахан хүмүүс байна шүү, гуя мах хүртэл бэлэглэлээ. Андрей чи намайг юу гэж хараад байна? Хулгайлсан гэж бодоо юу? Тэгвэл очиж асууя. Хулчийв уу? гэж урьдынхаа адил үг буруу дуудан инээн хэлэв. 

	Тэгтэл зочлох өрөөнд Пшигодский, Шабель хоёр орж ирлээ. 

	Раймонд юм асуух байдалтай дуугүй харахад:

	— Тайван бололтой гэж Шабель хариулаад морь, чаргыг жүчээнд нуусан, манаа байрандаа байна. Цас их орж байгаа болохоор нэг цагийн дараа мөр харагдахгүй болно. Цибуля, Холмянкийн дэргэдүүр зориуд гарах гэнэ. Тэндхийнхэн түүнийг олж харангуут цаашаа мэдэгдэнэ. Тэгээд биднээс нүд зайлуулна. Энэ баавгай ухаантай арга гаргалаа шүү!.. 

	— Танд тэр гэлэн ямар санагдана вэ? гэж Раймондын асуухад Птаха ярианд хөндлөнгөөс оролцож:

	— Нүдийг нь харахад өөдгүй чөтгөр байна бил ээ. Хүн рүү эгц харахгүй юм. Би хүнийг нэвт үздэг гэв. Тэгж үздэг бол би өглөөнөөс хойш юу ч идээгүй гэдэс минь хоосон гэдгийг мэдэх ёстой гэж Леон яриаг нь таслаад тэвчиж үл чадан хэлэв. 

	— Чи юм идээгүй гэж үү? Мөн ч ичгүүргүй хүн юм даа, Ленька. Чех хүн л бол худалч гэдэг үнэн шүү гэж Птаха ууртай хариулахад Леон:

	— Худлаа хэлэхийг чехүүд хохолдуудаас сурсан гэж би дуулсан хэмээн хэдэрлэв. 

	Бүгдээрээ ширээний ард сууцгаасны дараа базаамтгай «төгрөг хорь» уутнаасаа бүтэн талх гаргаж ах дүү ёсоор найман хэсэг хуваажээ. 

	Стефания олбогт вандан дээрээс гэнэтхэн босож тэр хоёр руу түргэн хүрч ирээд:

	— Ноён Пшигодский, биднийг яах бол? хэлж өгөөч гэж сэтгэл түгшингүй аяархан асуув. 

	— Би ноён биш, адуучин шүү гүн авхай гэж Мечислав мөн аяархан хариулаад Стефания:

	— Би тэгж хэлээд таныг доромжлох гэсэн юм биш. Та поляк хүн болохоор бид ингэж дуудаж сурсан гэдгийг мэдэж байгаа биз. Тэгээд ч би тантай энэ тухай ярих гээгүй. Гүн авхай бид хоёр хувь заяагаа мэдэх гэсэн юм... гээд хоолой нь зангирч занаж сүрдүүлэхээрээ биеэ хамгаалъя гэж бодоод уучлаарай. Таныг хэн гэж дуудах вэ? гэж асуулаа.

	— Бид бие биеэ нөхөд гэдэг гэж Мечислав аль болох найртай байхыг оролдож хариулав. 

	Стефания будагтай уруулаа тоомсоргүй шинжтэй жимийж:

	— Бид танд нөхөр биш гэдгийг та өөрөө мэдэж байгаа биз. За, энэ тухай ярихаа больё. Биднийг яах гэж байгааг хэлж алъ гэж бид шаардаж байна. Энэ бүхний өшөөг хатуу авна гэдгийг Пшигодский та битгий мартаарай... гэтэл:

	— За яах вэ, яагаад ч юм хариугаа авалцана биз гэж Пшигодский яриаг нь тастаж хэлэв. 

	— Та эцэг, ах хоёроо санадаг ч болоосой.

	— Би тэднийгээ мартаагүй. 

	— Тэгээд та ичихгүй байна уу? Танайхан манайд өчнөөн жил үнэнч алба хааж байхад та дээрэмчин болоод нэрийг нь гутааж байх юм гэж Стефания тэсэлгүй хэлэв. 

	— Стефа! гэж Людвига түүнийг хориглов. 

	— Биднийг одоохон суллахгүй бол дүүжлүүрээс зайлахгүй гэдгийг Пшигодский та мэдээрэй. Гүн үүнийг зүгээр орхихгүй та өөрөө мэдэж байгаа биз..:

	— Стефа, гэж Людвига бүр зэвүүрхэн дуудлаа. 

	Франциска сэтгэл зовсон байдалтай хөдөлж Мечиславын царайг хараад одоо ямар нэгэн аюултай юм хийж магадгүй гэдгийг мэдсэн учир нөхөр рүүгээ яаруу ойртож очоод:

	— Явж хоолоо идье гэлээ. 

	Энэ хоёр үүд хаагаад гарангуут Стефания дахин айж:

	— Үхлээ дээ чи бид хоёр Людвига аа. Энэ дээрэмчид юунаас ч буцахгүй шүү дээ. Свента Мария бурхан минь гэж шивгэнэв. 

	— Чи эдэнд ийм үг хэлж юунд уурыг нь хүргэдэг юм бэ? 

	— Энэ маанагийн өмнө уйлж байх юм гэж бодоо юу чи? 

	— Уйлж ч хэрэггүй, бас хэрцгий авирлах ч хэрэггүй. 

	Сцефания, Людвигагийн дэргэд очиж суугаад:

	— Хэрцгий авирлах ий? Энэ чинь бүдүүлэг амьтан шүү дээ. Үүнийг түрүүн Шмультке дүүжлэн алаагүй нь харамсалтайяа. Ийм адгуусыг дүүжилж алах хэрэгтэй гэж Эдвард тун үнэн хэлсэн шүү. Надтай ярьж байгаа царайг нь чи хараа биз дээ? гэлээ. 

	
АРВАН ХОЁР ДУГААР БҮЛЭГ

	Сосновк, Бага Холмянкийн хоорондох хэлэлцээ орой тийшээ эхэлжээ. Партизаны хөдөлгөөнд оролцоогүй тариачид захидал зөөж байлаа. Цибуляд ирсэн анхны захидлын утга ийм бил ээ.

	«Сосновк гацаа. Партизаны баг цэргийн дарга Цибулягийн Емельянд. Таны захидлыг надад өнөө өглөөний арван нэгэн цагт авчирч өглөө. Та нарын олзолж авсан хүмүүсийн золионд таван мянган алтан рубль өгье. Тооцоог хааны алтан тавтаар хийнэ. Солио хийсэн даруйд мөнгийг өгнө. Солио хийх, мөнгө авах аргыг та нар өөрсдөө тогтоо. Солиог маргааш л хийх хэрэгтэй байна. Та нарын аваад явсан манай эмэгтэйчүүд, эцэг болоод ламын толгойноос ганц ч гэсэн үс унагаасан байвал та нарын хэн нь ч хатуу шийтгэлээс зайлахгүй гэдгийг сануулъя. Түүнээс гадна хотоос баривчлан авсан большевикуудыг цөмийг буудаж ална шүү. Та нарын довтолгооноос өмнө бид тэдний хэргийг таслах гэж байсан бөгөөд гэр бүлийнхээ мөнгөөр зольж авлаа ч гэсэн тэдний чинь цаазаар аваачихгүй гэдгийг мэдэгдье. Тэднийг зөвхөн гянданд хорьж шийтгэнэ. Даруйхан хариу өгнө үү. Хэлэлцээ дуустал ямар нэгэн тулалдаан үүсгэхгүй гэж амлая. Хурандаа Могельницкий. 1918 оны 12-р сарын 21» гэжээ. 

	Сачек энэ захидлыг Цибуляд чанга уншиж өгөв. Тэр хоёр Емельян Захаровчийн гэрт хоёулхнаа байжээ. 

	— За чи үүнийг юу гэж үзэж байна? гэж Цибуля туслагчаасаа асуув. 

	Сачек, сийрэгхэн сормуустай нүдээ түргэнээ анивчиж: 

	— Түүнийг шахаж шаардвал арвыг ч өгөх байх гэж инээмсэглэн хариулав. 

	Цибуля түүнийг анх удаа олж харсан мэт анхааралтай ажиглаад:

	— Арав гэнэ ээ? гэв. 

	— Өгөх байхаа. 

	— Хотынхон яах вэ? гэж Цибуля асуулаа. 

	Битүүхэн зааж хэлсний нь Цибуля тайван хүлээж авсанд Сачек баярлаж:

	— Шаардаж орхивол арван мянгыг алтан рублиэр өгнө гэж би хэлж байна шүү дээ. Тэр чинь чи бид хоёроос их мөнгөтэй байлгүй. Хэчнээн үе биднийг зайдаллаа даа гэж хэлээд, 

	— Хотынхон яах вэ гэлээ. Шоронд л хийнэ гэж Могельницкий өөрөө бичиж байгаа биш үү. Тэгтэл ямар нэгэн өөрчлөлт ч гарч магадгүй. Шорон гэдэг чинь буудаж алах гэсэн хэрэг биш шүү. Байтлаа бидний хүч ч нэмэгдэж болзошгүй. Березня нэгдье гэж хүмүүсээ надад явуулсан байна бил ээ. Тэд бас ноёдын эсрэг юм. Ганцхан большевикуудтай л эвлэрдэггүй байна. Гэвч бидэнд хамаа юу байх вэ?

	— Мөн, мөн... гэж Цибуля дургүйхэн дуугарч сахлаа зулгааснаа, — Шоронгийн тухай тэр хурандаа дэмий донгосож байна гэж надад бодогдох юм. Тэдний занг би мэднэ. Холмянкийнхан түүнд үнэмшээд баярлалаа гэхийн оронд дүүжлүүлсэн шүү дээ. 

	Цибулягийн царай барайхад Сачек алдаагаа сая л мэджээ. 

	— Сачек чи харин өлөгчин байна даа. Чиний тухай манай нөхөд үүнээс урьд ч хэлдэг байсныг дэмий ярьж байна гэж би бодсон юм. Гэтэл чи төрсөн эцгээ ч худалдаж магадгүй нь ээ. 

	— Яалаа гэж дээ, Емельян Захарович аа, би зүгээр жишээ болгож ярьсан юм. Таны л эрх шүү дээ, өөрийнхөө бодсоноороо гүйцэтгэ.

	— За, за цаас аваад: «мөнгөөр худалдахгүй» гэж бич. Бичив үү? «Раевский түүний гэргий, Ковалло, Метельский нарыг Холмянкад хүргэж авчир» Бичив үү? За. «Тэгсэн хойно хээр талд солилцоо хийнэ. Харин мэх гаргахгүй шүү. Жаахан л заль мэдэгдвэл танайхыг буудаж ална. Бид Холмянкийнхан биш шүү. Тэгээд л биччих. Бичсэн үү? унш. Мөн. За, алив гарын үсэг зуръя. 

	Үдэш «төгрөг хорь» Могельницкийн хоёр захидлыг барьсаар анчны байшинд эргэж иржээ. Хурандаа хоёрдох захидлаа Цибуляд товчхон хариу бичсэн нь:

	«Миний гэр бүлийнхнийг большевикуудаар солихыг зөвшөөрнө. Солиог ийм журмаар хийе: Сосновк, Холмянк хоёрын хоорондох талд нэг мод газарт, танай, манай талаас солих гэж байгаа хүмүүсийг дагуулсан жижиг баг цэрэг ирж зогсог. Хамгийн түрүүнд миний эхнэр гүн авхай Людвигаг сольж авна. Та нар түүнийг тавьж явуул, тэр чинь талыг огтлон манай баг цэрэг рүү хүрч авхай Людвигаг сольж авна. Та нар түүнийг тавьж ирнэ. Бид та нарын чөлөөл гэж шаардсан хүмүүсийн нэгийг тавьж явуулъя. Бусдыг мөн энэ журмаар солилцъё гэжээ. 

	Птаха:

	— Ура гэж хашхираад галзуурсан мэт бүжиглэж гарлаа. 

	Бүгд баяр хөөр болцгоож биеэ барьж байдаг Сарра хүртэл алгаа ташаад, баярласан Олесяг гүйж очиж тэврэнгүүт:

	— Харав уу, Олеся, ямар сайн юм бэ. Чи удахгүй аавыгаа тэвэрч авах болно оо гэлээ. 

	— Бурхан минь, нээрэн гэж үү дээ? гэж Олеся инээмсэглэн хэлэв. 

	Птаха бүжиглэхээ больж Пшеничек рүү гүйж очоод:

	— Ленька аа, ертөнц дээр амьдрахад хөгжилтэй болгодог тийм юм хөгшчүүлд байхгүй юу? гээд анх удаа инээмсэглэсэн Раймонд руу нүдээ ирмэв. 

	— Галзуу үнээний сүү... гэж Леон түүнийг тэр даруй ойлгоод: — Эдэнд юм болгон бий байх аа. Ноёд ан хийхдээ спиртээр дулаацдаг байлгүй дээ. Би одоохон очоод ирье, ганцхан дарга нар яах юм бол? Энэ чинь программд таарахгүй байж магадгүй гээд үүд рүү явж байснаа зогсов. 

	— Тэр хэрэггүй... гэж би бодож байна хэмээн Раймонд хэлээд хамгийн тэргүүнд татгалзаж даргын үүргийг өөртөө хүлээж авч байгаа мэт болохоор аргагүй зовжээ. 

	— Хэрэггүй, нөхөд өө. Бид түүгээр яах юм бэ? гэж түүнийг Сарра дэмжихэд:

	— Хэрэггүй бол хэрэггүй л биз гэж Андрей тэр даруй бууж өгөв. 

	— Чи наадахыгаа юунд ятгаа вэ? Хамраа ханцуйгаараа арчиж байгаа болохоор мэдлээ гэсэн хэрэг гээд Олеся хангинатал инээхэд:

	— А... Хонх хангинав уу? гэж Шабель инээмсэглэн хэллээ. 

	Барайсан царайтай Пшигодский хүртэл хөмсгөө атируулахаа больж:

	— Манай энэ залуучууд хөгжилтэй улс юм аа. Эдэнтэй хамт байхад үхэхэд ч гуниггүй гэж Шабельд аяархан хэлэв. 

	Нөгөөдөх хүн өөр рүү нь тонгосхийж:

	— Та бид хоёр Цибуля руу очоод ирэх юм биш үү, та юу гэж бодож байна, нөхөр Пшигодский? Залуучуудыг энд үлдээгээд манаа солилцоход гурван партизаныг орхиё... Уншсан биз дээ? Могельницкий тэдэнд мөнгө өгье гэсэн байна бил ээ. Юу ч болж магадгүй шүү дээ. Явах уу, аа? гэж мөн аяархан асуув. 

	Пшигодский жаахан бодосхийж байгаад зөвшөөрчээ. 

	— Залуучууд аа, нөхөр Пшигодский бид хоёр Сосновк орохоор явлаа гэж Шабель ширээний араас босож өндөр дуугаар хэлээд, — Харин та нар сэрэмжтэй байгаарай. Раймонд оо, командлахыг чамд даалгалаа. Бид өглөөгүүр эргэж ирээд эднийг гээд үүд рүү зааж: — Сосновк руу аваачна гэв. 

	Хаалган дээр мориндоо бүр мордсон хойноо Шабель:

	— Сэрэмжтэй байгаарай. Цонхоо тагла. Манааг өөрөө шалгаж бай. Юу ч гэсэн морь чаргаа бэлэн байлга. Манааны хүмүүс, тэдний баг цэрэг буюу тагнуулыг олж харсан байвал гүн авхайнуудыг чарганд суулгаж өөрсдөө мориндоо мордоод шууд ойн харгуйгаар Сосновк руу хар хурдаараа давхиарай. Нэг үгээр хэлэхэд яавал дээр байна, өөрөө бодоорой гэж Раймондад захив. 

	Энэ үед хашааны нөгөө захад Пшигодский, Францискатай салах ёс гүйцэтгэж байгаад:

	— Солио хийвэл чи эдэнтэйгээ явах уу? гэж даруу дуугаар асуув. 

	— Явж ч магадгүй. Би өөр хаачих вэ дээ.

	— Эднийд битгий оч. Аавынд Сосновк руу оч. 

	— Танайд уу даа? Дахиж зодуулах гэж үү? Үгүй, тийм тэнэг хүн алга. Би амьдралаа чамтай холбож суухгүй, мэдэв үү?

	— Франциска аа!

	— Чи намайг битгий сүрдүүл. Зодуулах гэж би чамтай суугаагүй шүү. 

	Хүйтэн салхи тэр хоёрын улайсан хацар руу шавхуурдлаа. Тэгтэл:

	— Пшигодский гэж Шабель дуудав. 

	— Зодохгүй, аавынд оч. Тэнд ярилцана. Харин тийшээ битгий яв, эс тэгвэл ална шүү!

	Байшингийн бүх цонхыг битүүлэн тагласны дараа Раймонд, Птаха хоёр орчин тойрон газрыг дахин эргэж үзжээ. Цас зогсож цэлмэг шөнө болсон байлаа. Сар модны орой дээгүүр нуугдаж байгаа мэт үзэгдэж нарсан моддоос асар том сүүдэр буужээ. 

	Ой дотор чив чимээгүй. Зөөлөн цас л хөлөөр үл мэдэг шаржигнана. Энэ цас орчин тойрныг хөвөнтэй дулаан хөнжил мэт хучиж байшин хашааг бүрхжээ. 

	Адууны пинд морьд овьёос тайван хивж байгаа сонстоно. 

	— Анхаарамжтай харж байгаарай нөхөд өө гэж Раймонд гурван партизанд хэлээд:

	— Бид өглөөгүүр та нарын халааг авна. Ямар нэгэн юм болбол мэдэгдээрзй. Одоо байр байрандаа очицгоо. 

	Раймонд, Андрей хоёр хоолны өрөөнд орж ирэхэд, харуулаас саяхан буусан Пшеничек бүсгүйчүүдэд ямар нэгэн инээдтэй зүйл ярьж байв. Птаха хонгионы уут бүхий бүсээ тайлангуут:

	— Наадах чинь энд юу донгосоод байна вэ? гэж асуув.

	— Чи өөрийнхөө сүүдрийг цэрэг гэж бодоод барьж авах гэж гүйсэн гэж ярьж байна. Тэр үнэн үү? гээд Олеся инээлээ. 

	Птаха энэ удаа санаанд ч үгүй инээмсэглээд яах вэ гэсэн мэт гараараа дохив. 

	— Яах вэ, наадахын чинь мэргэжил тийм шүү дээ, тээрэмчин. 

	— Одоо бид юу хийх вэ, Раймонд оо? гэж Сарра асуув. 

	— Олеся та хоёр унтаж болно гэж би бодож байна. Харин бид энэ шөнө жижүүрлэнэ. Сууж энэ тэр юм ярилцана. 

	— Би унтахгүй гэж Сарра хариу хэлэхэд:

	— Би ч гэсэн унтахгүй гэж Олеся дагалдлаа. 

	— За тэгвэл нэг юм хийх хэрэгтэй байна, тэгэхгүй бол шөнөжин зүгээр суухад уйтгартай болно. Андрей миний өө сэв эрээд эхлэхэд миний тэсвэр барагдаж хэрүүл оруул болно гэж Леон «муур хулгана хоёр» гэдэг тоглоом шиг яриагаа гаргав. 

	— Чи битгий «эр тахиа шиг зан гаргаад» байгаарай гэж Андрей түүнийг элэглэв. 

	— Яах вэ дээ, би украинаар муу ч гэсэн ярьдаг. Харин чи чех хэл ойлгодог уу?

	— Бас эхэлцгээв үү? Залхуу хүрч байна шүү гэж Олеся уурлалаа. 

	— Ай, мандолин байгаасай. Би польш бүжиг хөгжимдөж та нар бүжиглэх сэн. Тэртэй тэргүй нэг л төгсгөлтэй юм чинь. Маргааш бидэнд баяр болно шүү дээ. Григорий Михайлович чи бид хоёрыг хараад мөн их баярлана даа, Олеся аа гэж Андрей дуу алдав. 

	— Олесяг хараад ч тэгэлгүй яах вэ. Харин чамайг хараад юунд баярлах юм бэ? гэж Леон асуув. 

	Андрей Леоныг түр дуугүй харж байснаа:

	— Та нар чинь нээрэн аятайхан таарах нь байна шүү гэлээ. 

	Андрей ов гаргаж байгааг мэдээд Леон:

	— Чи юуны тухай яриа вэ? гэж сэмхэн асуув. 

	— Би тээрэмчний тухай ярьж байна. Танай аав гурил тээрэмдэнэ, чи хэлээ билүүднэ, авгай чинь («авгай» гэдэг үгийг онцлон хэлжээ). Талх барина. Бүхэл фабрик болох нь байна шүү. 

	— Чи энэ хоёрыг юунд нийлүүлэв ээ, Раймонд оо? Нэгийг нь харуулд гаргачих, тэгвэл нам гүм болно гэж Олеся санал гаргахад:

	— Үгүй. Бид хоёр жижүүрээ хийчихсэн, харин чи дурлаад байвал винтов бариад зогс гэж Леон эсэргүүцэл мэдүүллээ. 

	Сарра шанаагаа тулж ширээний ард сууж байлаа. 

	Раймонд сэлэм, гар буу хоёроо авч тавилгүй, камин зуухны дэргэд зөөлөн сандал дээр сууж амарч байв. 

	— Гурав дахь тасалгааны шүүгээнд гитар, мандолинууд байхыг би харсан гэж Сарраг хэлэхэд Птаха:

	— Тэгээд чи юунд дуугүй байв аа?.. гээд баяртай босон харайв. 

	— Бид хөгжим бодохооргүй байсан шүү дээ. Одоо ч гэсэн наргих арай л эрт байх аа гэж бүсгүй хариулав. 

	Раймонд энэ бүсгүйн эелдэг яруу дууг дуулаад, түүний царайн байдал, жаахан хүйтэвтэр харцтай том хар нүд, шийдэмгий боловч бага зэрэг зөрүүд маягийн уруулыг дотроо төсөөлөн бодлоо. 

	Андрей энэ бүсгүйн хэлснийг үг дуугүй дагадаг нь хачин боловч ойлгомжтой хэрэг ээ. Энэ дүрсгүй залуу тэр бүсгүйд хэрцгий авирласан удааг Раймонд үзээгүй бил ээ.

	— Ленька аа, дэн аваад ир, хөгжим очиж үзье гэж Птаха хэлэв. 

	Бүх тасалгааны үүд нэг гудамж руу харж байдаг. Леон дэн барьж тэргүүнд ороод Птаха хойноос нь явжээ. Андрей гадаа өрөөний дэргэд зогсож чагнаснаа: «хөгшчүүл унтаж байна» гэлээ. 

	Людвига, Стефания, Франциска гурвын байрласан тасалгаанд аяархан ярилцах чимээ сонстоно. 

	— Түлхүүр ингэж хийгээтэй байдаг дэмий гэж Андрей хэлээд авч өвөртөө хийв. 

	— Эд тэртэй тэргүй бидний өрөөг дамжиж гарах болно, тэгээд ч хаашаа зугтаах вэ дээ? гэж Леон хариулсан боловч үүд түгжээстэй эсэхийг шалгаж үзэв. 

	Энэ хоёр нэг минутын дараа мандолин, гурван гитар барьсаар эргэж иржээ. 

	— Энэ хөгжмөөр хорин жил хэн ч тоглоогүй байх, бүх гитараас ганцханд нь хүрэх утас арайхийж олж авах юм байна. Одоохон засаадахъя би гэж Андрей мэдэгдээд зоригтой оролдож эхлэв. 

	— Сарра аа, эдэнд бид оройн хоол өгөөгүй бил үү? гээд Раймонд үүд рүү заахад Олеся

	— Үгүй гэж хариулав. 

	— Яах бил ээ? гэж Раймонд асуусны хариуд Олеся:

	— Яах вэ, би түүнийг гуйх юм уу? Тэр чинь намайг муухай харсан гэлээ. 

	— Зүгээр, идэх болохдоо өөрөө гуйна гэж Андрей түүнийг тайтгаруулаад хөгжмийн утсыг тэвхэнд нь аргатайхан ороолоо. 

	Раймонд тавагтай гахайн мах, талх тавиастай ширээний дэргэд очоод Сарра руу асуух байдалтай харахад бүсгүй түүнийг анзаарахгүй камин зуухны гал руу бодол болон ширтэж суув. 

	— Юу ч гэсэн эдэнд үүнийг өгөх хэрэгтэй байх гээд Раймонд таваг авангуут Сарра түүн рүү үл мэдэг егөөтэй харж:

	— Чиний эцгийг дандаа гахайн махаар тэжээдэг үү? Тэгээд идэхгүй гэж татгалзаж байдаг уу? Чи юу гэж бодож байна Раймонд оо?

	— Эцэг минь тайж нарын гарт байна, бидэнтэй яаж зүйрлэж болох юм бэ? Дахиад идэхгүй гэвэл би орхиё тэгээд өөрсдөө мэдэг гэж хэлээд зэргэлдээ тасалгаа руу зүглэв. 

	Франциска үүд тайлж өгөв. 

	Людвига олбогт вандан дээр гэдрэгээ налан хэвтэж байснаа өндийж суув. Харин Стефания хөдөлсөнгүй. 

	Раймонд, Людвигагийн дэргэд очиж зогсоод:

	— Би та нарт оройн хоол авчирлаа. Та нар яагаад идэхгүй байна? гэж асуухад:

	— Баярлалаа, бид өлсөөгүй гэж Людвига тээнэгэлзсэн маягтай хариулав. Людвига хоол идмээр байсан боловч «бүдүүлгүүдээс» ямар нэгэн юм авахыг эрс татгалзсан Стефаниягаас зовжээ. 

	Раймонд тавагтай мах, талхаа ширээн дээр тавиад:

	— Цагдаа нарын баривчилж авсан манай нөхдийн оронд маргааш та нарыг солих гэж байгааг мэдэгдэж болох байна гэлээ. 

	— Биднийг солих нь уу? Та нээрэн хэлж байна уу? гээд унтсан байдал үзүүлэн хэвтэж байсан Стефания дорхноо «сэргэв».

	— Итгэж болмоор хүмүүстэй та цөөхөн уулздаг байх л даа гэж Раймонд янзгүй байдалтай хариулав. 

	Раймонд туулайн үс хадсан малгайгаа авангуут Стефания, Людвига хоёр түүнийг таньжээ. 

	— Нөгөө Пшигодский энд бий юү? Дуу нь дуулдахгүй юм гэж Стефания сэтгэл түгшсэн шинжтэй асуув.

	— Байхгүй. Пшигодский солилцох ажил бэлтгэхээр явсан. 

	— Яамай даа гээд Стефания санаа амарсан мэт шүүрс алдаад царай нь өөр болжээ. 

	Тэгээд Раймондыг хөлөөс нь авхуулж толгой хүртэл ажиглаад аль болох эелдэг байхыг оролдож:

	— Энэ муухай кампанид та яаж ороо вэ? гэж асуув. Стефания бас ямар нэгэн зохимжгүй юм хэлэх бий гэж Людвига айгаад тавагтай мах авч өвдөг дээрээ тавиад:

	— Бид хоолоо идье гэж инээмсэглэн хэллээ. 

	Раймонд үүд рүү алхтал Стефания түүнийг зогсоож:

	— Та хэлсэн үгнийхээ үнэн зөвийг юугаар батлах вэ? гэж асуув. 

	Раймонд, Могельницкийн захидлуудыг өврөөсөө гаргаж өгөхөд нь Людвига:

	— Би танд итгэж байна гэлээ. 

	Гэвч Стефания тэр захидлуудыг аваад шуналтай уншиж орхиод:

	— Чеистоховын эх охин тэнгэр минь. Энэ шөнө ядахдаа бушуу өнгөрөөсэй гэж дуу алдаад захидлуудыг Людвигад өгөв.

	— Нөхдөө сольж авах болзлыг та гүнд тэр даруй мэдэгдсэн үү? гэж Людвига асуулаа. 

	— Тэгсэн, энэ захидлыг би өөрөө бичсэн юм.

	— Түүний анхдугаар саналын хариунд та юу гэснийг мэдэж болох болов уу?

	— Бололгүй яах вэ. Бид мөнгөөр солихгүй гэсэн, би нөхдөө аврах хэрэгтэй байна шүү дээ...

	Раймонд үүдээ дутуу онгойлгоод гарчээ. Тэгтэл Птаха:

	— За хөглөчихлөө гэж хашхираад хөгжмийн утсыг татаж анхны дуу гаргав.

	Нэг минутын дараа хуруу нь утсан дээгүүр нааш цааш гүйж түүний гарт мандолин өөрөө дуулах шиг болов. Гэвч Птаха хөгжмийн оршлоо тасалж:

	Наадахаа барь Олеся, дуртай дуугаа дараадахъя гэж хэллээ.

	Олеся гитар барьж аргил дуугарах утсыг аяархан татахад голын дэргэдэх ус хөөрөгдөх бяцхан байшин, гурвуулаа сууж байсан тэр үдшийн цагууд цөм санаанд нь орж: «Хайрт аав минь одоо тэнд яаж байгаа бол доо? Маргааш уулзах тухай мэддэг ч болоосой...» гэж боджээ

	— Би хүлээж байна шүү, Олеся. 

	Гунигтай дуу хангинаж, заримдаа тэртээ хээрийн толгодын цаагуур замхарч заримдаа салхинд туугдан айсуй мэт санагдаж байв. Энэ уянгатай аян дундуур гэнэт баяртай чимээ хөндлөнгөөс нэвтрэн орлоо. 

	Хаврын улирал ертөнцөд баяр ёслолын алхаагаар орж ирэхэд, дулаахан үдэш гацааны зам дээр залуучууд:

	Ай тэртээ Дунайн цаана

	Дөлгөөхөн Дунайн цаана гэж дуулах шиг санагдана.

	Дууны ая дуусангуут польш бүжгийн ая эгшиглэлээ. Андрей хамаг юмаа мартаж маш шуналтай тоглож байсан тул түүний тоглолтын жавхланг Стефания хүртэл мэдэж: 

	— Сайхан тоглож байна шүү гэлээ.

	Людвига ийнхүү чадмаг тоглож байгааг нь харж суухад хөгжим, түүний сэтгэлийн зовлонг хөдөлгөх шиг болжээ.

	— Раймонд оо, би хэнд тоглож өгч байна вэ? гэж Андрей уурлаад Леон, Сарра руу гүйж очоод:

	— Бодол болсон эмэгтэй ээ... Хайрт нөхөр өө! Маргаашийн сайн сайхны төлөө бүжиглэнэ үү? гэлээ.

	Гэвч Сарра түүнийг хавьтуулсангүй.

	Андрей хөгжмийн утсыг дахин татаж вальс бүжиг эгшиглэв. Леон, Саррагийн гарыг эелдэг зөөлнөөр бариад:

	— Харин бүжиглэж болно биз дээ. Гуньхраад яах вэ. Эсвэл надтай бүжиглэх дургүй байна уу? гэж хэллээ. 

	Олесягийн гитарын аргил дуун ая хөгөө сайхан олж иртэл Сарра бослоо. 

	Леон бүсгүйг бүслэхээр нь аяархан тэвэрч аваад хүчтэй гараараа биеэ тойруулж эргүүлэв. 

	Гуа сайхан хоёр залуу бүжиглэж байх тул аятайхан сан.

	Тэр хоёрын хөнгөхөн гоё хөдөлгөөнийг Раймонд инээмсэглэн ажиглаж суув. 

	«Чөтгөр чех чинь эрдүү бүжиглэж байна шүү» гэж Птаха атаархан боджээ. 

	Франциска үүдэнд зогсож бүжиглэгчдийг ажиглаж байлаа. Раймонд, тэр хоёр өөд өөдөөсөө харангуут анх уулздагтайгаа адил хоёулаа инээмсэглэжээ. 

	Раймонд түр тээнэгэлзсэнээ:

	«Сарра бас бүжиглэж байна шүү дээ.» гэж бодоод бүсээ шийдэмгий тайлж сэлэм, гар буу хоёроо ширээн дээр тавиад ичсэн байдалтай царайгаа улайлгасаар Франциска руу очив. Нөгөө дэх нь бодол болсон ч үгүй гараа мөрөн дээр нь тавиад зочлох өрөөнд бас хоёр хүн бүжиглэлээ. 

	— Людвига чи сонсооч, эд бүжиглэж байна шүү. Франциска ч бас бүжиглэж байна. (Онгорхой үүдээр Стефанияд зочлох тасалгаа тэр аяараа харагдаж байжээ) Наашаа орж ирдэг нөгөө залуу хөгжимдөж байгаа биш, тэр чинь Францискатай бүжиглэж байна. 

	Олеся гитараа аль хэдийн орхиж эсгий гутлаа тайлж хаяад зөөлөн бойтогтойгоо бүжиглэж байлаа. Нийтийн наргианыг эвдэхгүйн тулд ганцхан Птаха л хөгжимдөх хэрэгтэй болжээ. 

	Гэвч удалгүй залхуу нь хүрч: 1

	— Энэ чинь би ганцаараа хөгжимдөх ёстой гэж үү? Тэгвэл шударга биш шүү гэлээ. 

	— Яая гэх вэ дээ, Андрюша аа, бид чадахгүй шүү дээ гэж Леон хашхирав. 

	— Бас жаахан, Андрюша аа, шөнө түргэн өнгөрнө. Гэтэл Андрей босож зэргэлдээ тасалгаа руу очиход цөмөөрөө гайхжээ. 

	— Уучлаарай. Боловсролтой хүмүүс энүүгээр тоглодог гэж би дуулсан гэж Андрей, Людвигад хандаж хэлээд, пианино руу хуруугаараа зааснаа: — Энэ хөгжмөөр тоглож чаддаг бол бидэнд польш бүжиг хөгжимдөж өгөөч, гуйя. Тэгэхгүй бол цөм бүжиглэж байхад би ганцаараа хөгжимдөх болоод байна. 

	Энэ залуугийн шулуун цагаан санаа, хүүхэд шиг бүжиглэх гэсэн хүсэл Людвигагийн талархлыг татсан тул хүүхэн инээмсэглэсээр пианино руу очоод тэр даруй санаанд орсон Рахманиновын «Итали польк» гэдэг аяыг тогложээ. Птаха өөрөө ч сайн мэдэлгүй, Стефания өөд гэнэтхэн эргээд:

	— Өршөөнө үү, доромжлох гэсэн юм биш, харин наргиантай энэ үдэш, маргааш өглөөний төлөө надтай бүжиглэхийг гуйя гэлээ. 

	Долгиолсон үстэй бор нүдтэй энэ залуу, гялалзсан сайхан цагаан шүдээ яралзуулан Стефаниягийн өмнө зогсох бөгөөд зөвшөөрвөл төлөвлөгөөгөө гүйцэтгэхэд ашигтай болов уу гэж Стефания шийджээ. 

	Олеся уурлаж, Сарра ч бас дургүйцэж байгаа харагдсан боловч Андрей үүнээс болж буцсангүй. 

	Бүр шөнө дунд л анчны байшинд чимээ намжиж бүгдээрээ унтацгаажээ.

	Чухамхүү анчны энэ байшинд л ийм ер бусын байдалд энэ хүмүүстэй учрах ёстой юм байна. Тэгээд эндээгүй нь сайхнаа. Түүний талархаж өмгөөлж байсан энэ хүмүүс үнэхээр сайхан хүмүүс юм аа гэж Людвига зүүдэндээ боджээ. 

	Барьцааны хүмүүс, тэднийг харгалзагч нар цөм бөх унтсан байлаа. 

	Өргөн вандан дээр Сарра, Олеся хоёр тэврэлдэн унтаж, тэр хоёрыг Андрей оодон дээлээрээ халамжлан хучжээ. 

	Андрей өөрөө толгой дороо гараа хийгээд шалан дээр унтсан байв. Леон ширээн дээр, Раймонд нөгөө вандан дээр унтжээ. 

	Хашаан дотор үлдсэн партизан нар байшин хашааг тойрч тус тусдаа явснаа залхуу нь хүрээд гурвуулаа адууны пинд цугларчээ. Пинд дулаахан тул хоёр нь чарга дээр гарч суугаад «төгрөг хорийг» манаанд гаргажээ. Нөгөөдөх нь ус уумаар санагдахад байшинд орж байшингийн гудамжинд тавиастай гангаас бүтэн кварт16 ус уугаад тэрүүхэндээ зуухны дэргэд дулаацаж сууснаа унтчихжээ. Чарга дотор орж суусан хоёр партизан түүнд найдаад аажимдаа бас унтацгаажээ. 

	Стефания шөнө босож дээл, үстэй малгайгаа өмсөөд зэргэлдээ өрөө рүү гарчээ. Уг нь хашааны булан хүрэх энэ аянд түүнийг бүсгүйчүүдийн нь дагаж явдаг боловч одоо цөмөөрөө унтсан байлаа. Стефания байшингийн гудамжны үүдийг сэмхэн онгойлгоход тэнд нэг партизан винтовоо хажуудаа хана түшүүлж орхиод гараа тэлж пийшингийн дэргэд сайхан унтаж байв.

	Стефания байшингийн гудамд хэдэн минут зогсож азнаж байгаад үүд аяархан онгойлговол хашаанд нэг ч хүнгүй. Стефания дотроо айсхийж хашаан дотор түр зуур зогссоноо хаалга руу түргэнээ алхжээ. «Зогсоовол, бие засна гэнэ» гэж бодоход зүрх нь хурдан цохилжээ. 

	Гэвч түүнийг хэн ч зогсоосонгүй. За, энэ замаар «ялзарсан ус» руу хүрдэг. Стефания, Станиславыг ан хийхэд нь дагаж явахдаа тийшээ хэд хэд очсон бил ээ. 

	Стефания байшин хашаанаас холдох тусмаа улам хурдан, сүүлдээ явахад зовлонтой гадуур гуталдаа тээглэж унасаар гүйж орхижээ. Гэвч аврагдлаа гэж бас л итгэхгүй байлаа. Байшингаас хоёр километр шахам холдсон хойно ядарснаа сая мэдэж зүрхээр нь хатгаж, цааш гүйж чадахгүй болохтой зэрэг гадуур гутлаа тайлж цасан дээр орхиод урт түрийтэй дан шаахайгаараа явжээ. 

	Тэгж явсаар байтал нохойн дуу сонстож гацааны зам хүрэнгүүтээ. 

	— Зогс. Хэн бэ? гэж нэг хүн польш хэлээр хашхирч зогсоогоод бургасан хашааны цаанаас зэвсэгтэй хоёр хүн гүйж ирэв. Энэ бол Зарембын сумангийн цэргүүд байжээ.

	— Гэгээн хатантан сэтгэл зовсны хэрэггүй. Манай түрүүч таныг хот руу хүргэж өгнө. Энд ойрхон шүү дээ. Зам аюулгүй, бид саяхан тэндээс ирлээ. За яв гээд Заремба түрүүчдээ дохио өглөө. 

	Түрүүч жолоогоо татангуут морьд хөдлөв. Стефания сэтгэл зовсон байдалтай эргэж харахад Зарембын суман цэрэг гацаанаас гарч ой руу хатирлаа. Үүр сая цайж байлаа.

	Байшингийн гудамд унтаж байсан «төгрөг хорь» хамгийн тэргүүнд сэржээ. Стефаниягийн онгорхой орхисон хаалгаар хүйтэн орж байшингийн гудмыг хөргөсөн тул тэр даарчээ. «Нөхдөө, амиа аварцгаа полякууд ирлээ! гэж хашхирахад нь бүгдээрээ сэржээ. 

	«Төгрөг хорь» дахиад юу ч хэлж чадсангүй. Заремба толгой руу нь буудчихав. 

	Тэгтэл Раймонд зэвсэг рүүгээ ухасхийв. 

	Байшингийн гудамд легион цэргүүд дайрч ороод байлаа. Птаха муур шиг босон харайж нэг цовхроод карабинаа тавьсан буланд хүрчээ. Ширээн дээрээс үсэрч буусан Леон нойрмоглон юу ч ойлгохгүй байв. 

	Бүсгүйчүүд ч анхандаа юу ч ойлгосонгүй. Андрей үүд рүү давхиж очоод онгойлгосноо гэдрэгээ түргэн гэгч зайлж үүдээ тасхийтэл хаалаа. Байшингийн гудамд буу хэдэнтээ дуугартал хэдэн газар цөм буудуулсан үүднээс зомгол үсрэв. 

	Сохор аз л Андрейг үхлээс аварчээ. 

	Леон юу болсныг сая ойлгож аваад ширээгээ хөмрүүлэн үүд дараад өөрөө винтов руугаа гүйв. Андрей булангаас үүдээр нэвт буудаж байлаа. 

	— Гэдрэгээ! гэж Заремба байшингийн гудамд уянгалан хашхираад, — Буудахаа зогс! Наана чинь гүн авхай бий шүү, муу нохдоо. Гэдрэгээ гэв. 

	Байшингийн гудам хүнгүй болжээ. 

	— Бид эднийг зүгээр бариад авна. Цаана чинь гуравхан жаахан хүүхэд байгаа юм. Харин буудалцвал гүн авхайг алчхаж магадгүй гэж поручик ухарсан явдлаа цэргүүдэд тайлбарлав. 

	— Энд муу новш байгаагүй сэн бол бид эднийг унтаагаар нь барих байсан юм гээд Заремба «төгрөг хорийн» биеийг ууртайяа түлхлээ. 

	Цэргүүд ой руу ухарч байхыг хараад Владислав, Заремба руу очиж:

	— Юу болов оо, поручик гуай? Та яагаад ухрав? гэж асуухад Заремба:

	— Эднийг тулалдахгүйгээр мэхэлж гаргах хэрэгтэй байна. Амжаад сэрцгээчихлээ гэж Могельницкийн отгон хүүд ууртай хариулав. 

	— Та байшинд бүр ороод байсан биш шүү? гэж Владислав уурлалаа. 

	Энэ үгэнд хорссон Заремба тэсэн ядаж:

	— Би ч байшинд орсон л доо дэд поручик ээ. Харин та орж чадаагүй байх аа. Өөрийнхөө салаа цэргийг л захирч бай, ахлах цолтныг битгий доромжилж зэмлэ. Юу хийхийгээ би мэдэж байна гэж хариу хэлэв. 

	Владислав галзуурсан мэт уурлаж морио эргүүлээд зайлж одов. 

	Энэ үед Раймонд:

	— Цонхоо вандангаар тагла гэж командлахад цөмөөрөө зочлох өрөөнд хориг босгов. 

	Раймонд олзлогдсон эмэгтэйчүүдийн байрласан тасалгаанд гүйж ортол тэнд зөвхөн царай нь хувхай болчихсон Людвига, сандарсан Франциска хоёр л байлаа. Айчихсан Людвига урдаас нь гүйж ирээд:

	— Юу бол оо вэ? хэлж өгөөч. Стефания хаа байна? гэлээ. 

	Раймонд тасалгааг тойруулж түргэн хараад:

	— Юу хаа байна гэж? Тэр чинь энд байх ёстой гэж хашхиртал нь ард нь Птаха:

	— А тийм бий. Оргочихжээ, муу золиг чинь. Чи бид хоёр нэр төр, алдар гавьяагаа унтаад өнгөрүүлж дээ Раймонд оо! гэж гунигтай дуугарлаа. 

	— Та нар одоо яах вэ? гэж Людвига түүний ханцуйнаас шүүрч аваад асуухад нь Птаха гараа угз татаж:

	— Эцсээ үзтэл эсэргүүцнэ. Шалан дээр хэвт, би тэр цонхоор буудна гэж хашхираад юу ч гэсэн амьд бууж өгөхгүй. Үхлээ ч зүгээр үхэхгүй гээд хүнд ванданг цонх руу ширүүхэн түлхэв. 

	— Та яагаад хоцроо вэ? гэж Раймонд Людвигаас асуухад Людвига:

	— Би Стефаниягийн оргосныг огт мэдээгүй гэж арай ядан дуулдахаар хэлэв.

	Поручик гуай морины пингээс хоёр хүнийг барилаа гэж нэг капрал Зарембад илтгээд партизанууд руу заалаа. 

	Заремба гараараа дохио өгөв. 

	Удалгүй буу огцомхон дуугарах чимээ байшингийнханд дуулджээ. Леон, Птаха хоёр цонхны дэргэд халхавчийнхаа ард ороод бууны хараанд орж ирсэн хүн бүхнийг хэдийд ч хамаагүй буудахад бэлэн зогсож байлаа. 

	— Хүүе байшинд байгаа улс аа, битгий буудаарай. Поручик гуай та нартай ярих гэж байна гэж бүдүүн дуутай нэг хүн хашаан дотроос хашхирав. 

	Байшингийнхан дуугарсангүй. 

	— Байшинд бүгсэн хүмүүс дуулж бай. Поручик Заремба намайг хурандаа Могельницкий энэ рүү явуулсан юм... Дуулж байна уу? гэж Заремба хашаан дотроос бархирахад Пшеничек:

	— Дуулж байна, тэгээд яагаа вэ? гэж хариу хашхирав. 

	— Та нар бууж өг!

	Байшингийнхан дуугарсангүй. 

	Эмэгтэйчүүд тушаалын ёсоор шалан дээр сууцгааж Раймонд буутай гараа урагш сунгаж үүд ажиглаж байлаа. 

	— Дахиад хэлье. Би та нарыг бууж өг гэж байна шүү. Та нарын олзолж авсан гүн авхай Могельницкая амьд мэнд байвал та нарын амийг хэлтрүүлнэ гэж амлая. Хэрэв бууж өгөхгүй бол цөмийг чинь нэг нэггүй буудаж ална шүү. Таван минут бодоорой!

	Байшингийнхан бас дуугарсангүй. Раймонд, Птаха, Пшеничек гурав бие биеэ харахыг үзээд бууж өгөхгүй нь ээ гэж Людвига мэджээ. Гэтэл хашаан доторх хүмүүс хүлээж л байлаа... Үхэл байшингийн тэрүүхэнд л хоргодон орох нүх сүв олж явжээ... 

	— Хүүе, байшинд байгаа хүмүүс ээ, бууж өгөх үү?

	— Чөтгөр рүү тонил, муу хог. Эцэс хүртлээ тулалдана. Коммун мандтугай! гэж Андрей хашхирлаа. 

ХОЁРДУГААР ДЭВТЭР

	
НЭГДҮГЭЭР БҮЛЭГ

	Хашаан доторх хүмүүс зөвшилдөж байгаа бололтой. Тэгтэл Заремба: 

	— Сүүлчийн удаа асууя, бууж өгөх үү? Байшинг чинь цэргүүд бүсэлсэн тул та нарын хэн нь ч амьд гарахгүй. Шийдвэрээ өөрчлөөгүй дээр бууж өгцгөө. За яах вэ, та нарыг суллаж дөрвөн зүг тийш тавихыг амлая, ганцхан бууж л өг. Тэгээд гүн авхайг суллаж аль! гэж хашхирав. 

	Одоо байшин доторх хүмүүс бие биеэ харцгаалаа. 

	— Эднийг хэн үнэмших вэ? гэж Птаха сулхан дуугарахад Людвига шалан дээрээс босож ирээд:

	— Энэ даргыг надтай яриул тэгвэл би та нарт эрх чөлөө олж өгье. Би та нарыг хуурахгүй. Үнэн үгэнд минь итгээч. Эсэргүүцээд ашиггүй боллоо шүү дээ. Цаадуул чинь та нарыг ална. Раевский гуай би таныг гуйя гэж сэтгэл нь улам бүр түгшсэн байдалтай хэлэв.

	Гэвч Раймонд гутарсан болоод Людвига руу харсан ч үгүй. 

	— Гүн авхайд итгэж болно. Энэ чинь хатан Стефаниятай зүйрлэшгүй сайн хүн гэж Франциска гэнэтхэн Людвигаг дэмжээд ноёдын дотор хамгийн үнэнч хамгийн сайн санаатай хүн шүү гэв. 

	Птаха Людвигаг хоромхон зуур ширтэн ажиглахад хүүхэн урдаас нь үнэнч байдалтай харлаа. Тэгэхэд нь Андрей:

	— За яах вэ яривал яриг. Юу болохыг харъя л даа гэж зөвшөөрлөө. 

	Арга мухардсан явдал хүн бүхэнд илхэн байсан тул хэн ч татгалзсангүй болохоор:

	— Ярь гэж Раймонд зөвшөөрөв. 

	— Заремба аа, Могельницкийн Людвига би ярьж байна аа!

	— Гэгээн хатантан та амьд уу? Битгий зовоорой, бид таныг одоо суллаад авна гэж Заремба хашхирав. 

	— Би амьд мэнд байна. Энд байгаа хүмүүсийг цөмийг суллана гэж та амлах уу? Тэгвэл эд тулалдахгүй бууж өгөх нь ээ... 

	— Суллана аа. Бууж өгцгөөг. 

	— Тайж дарга хүний хувьд батлан хэлж байна уу? Би нэрээ бодож таныг даасан шүү. Та нэрийг минь бузарлахгүй биз ээ? Шуудхан хэлж аль. 

	— Бууж өгөг, дөрвөн зүг тийш нь тавина. 

	— Заремба гуай танд би итгэж байгаа болохоор энд байгаа хүмүүсийг бууж өг гэж гуйя гээд Людвига Раймонд руу эргэж хараад:

	— Би Зарембыг сайн мэднэ, энэ бол үнэнч дарга. Хэлсэн амандаа хүрнэ. Бууж өгцгөө, тэгвэл тэр хүн та нарыг суллаж тавина. Би үүнд итгэж байна гэж гуйж хэллээ. 

	Раймонд шалан дээр суугаа Сарра руу тонгойж:

	— Чи юу гэж бодож байна. аа? гэж асуухад бүсгүй

	— Цаадуул чинь биднийг мэхэлнэ. Раймонд оо... яасан булай юм болов доо. Бид ингэх ч гэж дээ гэлээ. 

	Гэтэл Людвига:

	— Үгүй. Тэд тэгж чадахгүй. Би та нарыг хамгаална гэж Сарраг ятгав. 

	Залуучууд түр зуур зөвлөлдөөд бууж өгөхөөр шийджээ.

	Птаха хамгийн түрүүнд довжоон дээр гараад доголон партизаны хүүрт даруй тээглэж анх удаа зэвүүцэн айжээ. 

	Цэргүүд байшинг тойрон бүсэлж довжооны дэргэд Заремба гар буугаа барьсаар зогсож байлаа. Птаха түүний нүд рүү харж энэ хашаанаас цааш гарч чадахгүй нь ээ гэж мэдэнгүүт өөрөө өөрийгөө хайрлах шиг болжээ. 

	Эмэгтэйчүүд Людвигагийн хамт сүүлд нь гарав. Хөвүүдийг тэр даруй нэгжиж эхэлсэн бөгөөд хэдэн цэрэг зэвсэг хураахаар байшин руу гүйж оров. 

	Заремба давируулаа хангинуулан ёслоод:

	— Гүн авхай танд эсэн мэнд гарч ирсний баяр хүргэе гэхэд Людвига:

	— Сайн байна уу, Заремба аа гэж гарыг нь барьж мэндчилэв.

	Заремба:

	— Наадуулаа эндээс зайлуул! гэж тушаагаад Людвига руу эргэж: Энэ бүтэлгүй юмнууд танд ямар шүү байв? гэж асуулаа. 

	— Тун сайн байсан. Та эднийг одоо суллана биз дээ? Заремба тоомсоргүй инээмсэглэж:

	— Энэ адгийн юмнуудын тухай яриад яах вэ. Та л амьд гарсан нь яамай. Хурандаа гуай шөнө туж унтаагүй шүү. Явъя, би таныг чарганд суулгаж өгъе. Владислав гуай ч бас энд бий. Тэр бид хоёр жаахан муудалцав. Одоо тийшээ очсон... гээд Людвигад гараа өгөв. 

	Гэтэл Людвига:

	— Заремба аа, эднийг миний байгаа дээр суллаасай гэж би хүсэж байна. Би таны үгийг итгэлгүй яах вэ, гэвч эд ганцхан надад л итгэсэн болохоор би хэлсэн амандаа хүрэх ёстой гэж сэтгэл түгшиж эхэлсэн байдалтай хэллээ. 

	— Ам гарах тухай яриад хэрэг байна уу? Та бид нарт тусалсан тул бид танд их баярлаж байна. Харин энэ маанагуудтай нялуураад хэрэг алга гэж Заремба хэлэхэд түүний бодлыг илчилж байгаа мэт нэг цэрэг бууныхаа бөгсөөр Олесягийн нуруу руу ёвроод, явах дургүй байсан бүсгүйг:

	— Яв гэж байна шүү чамайг! гэж зандрав. 

	Олесяг ойчиход Птаха нөгөө цэрэг рүү гүйж очоод:

	— Битгий цохь! гэж хашхирав.

	Тэгтэл түрүүч Кобыльский бууныхаа бөгсөөр Андрейн нүүр рүү хүчтэй цохиж унагаав. 

	— Пай, та нарын нэр төр чинь энэ үү, алаачид аа! гэж Сарра хашхирахад нэг цэрэг нүүр рүү нь ташуураар шавхуурдав. Раймонд урдаа зогсож байсан цэргийг түлхэж унагаагаад бүсгүйг хамгаалахаар гүйжээ.

	Заремба түүнийг буудсан боловч оносонгүй. Гэвч Раймондыг бууны бөгсөөр, ташуураар зогсоо зайгүй занчлаа. 

	Леон зэвсэг ч үгүй мөртөө нөхрөө аврахаар энэ үймээн дунд давхиж оров. 

	Ингэж ноцолдож байх үед босож ирсэн Олесяг түрүүч Кобыльский хоёр цэрэгтэй хамтарч барьж аваад чирэв. Тэгэхэд Франциска хойноос нь гүйж:

	— Өөдгүй юмнууд та нар наадхыгаа хааш чирч явна аа? Гүн авхай, авраач дээ гэж галзуурсан мэт хашхирч Олесягаас зуурч аваад тавихгүй байлаа. 

	— Заремба аа, энэ муухай хэргээ болиулаач. Би танаас жигшиж байна. Та өөдгүй амьтан байна шүү гэж Людвига дуу алдав. 

	Цэргүүд занчихаа больж аажмаар тавив. Сарра, Раймонд хоёрын нүүрэнд ташуурын мөрөөр шүүрсэн цусан зураас, цасан дээр хөдөлж чадахгүй хэвтээ Птахагийн нүүрнээс гарсан цус болоод саяхан болсон зүйл Людвигад муухай зүүд мэт санагджээ. Цус нь урсан хэвтэж байсан Птаха сая ухаан орж хөдлөхөд Людвига цурхиран уйлсаар дээр нь тонгойгоод залуу хүүг босгож өгөв. Птаха найгасаар босож ирээд Людвига руу тун их хорссон байдалтай харснаа биеэ чичрүүлэн ханиаж шалбарсан уруулаа арай ядан хөдөлгөөд цус болсон гурван шүдээ алган дээрээ нулимж гаргав. 

	— Явъя гүн авхай, та энд байгаад хэрэггүй гэж Заремба тун аягүй хэлэхэд Людвига түүнээс зэвүүрхэн буруу харж: 

	— Та энэ хүмүүсийг суллаж тавихаас нааш би эндээс нэг алхам ч холдохгүй гэлээ.

	— Эднээс зайлж үзээч гүн авхай таныг гуйя, чарга бэлэн хүлээж байна. Харин энэ хүмүүсийг бол хууль ёсоор шийтгэнэ гэж Заремба бүр ч янзгүй хэлэв. 

	Гэтэл түүн рүү огцомхон эргэн харж буй Людвигагийн харцанд маш их жигшсэн байдал үзэгдсэн тул Зарембад эвгүй санагджээ. 

	— Заремба та өөдгүй амьтан байна. Та эдний хэний нь ч гэсэн албал би өөрийгөө хорлож үхнэ гэж мэдээрэй. Би үүнийг тангараглан хэлж байна шүү!

	— Гүн авхай минь, би тайж хүний хувьд амлая, эдний хэнийг ч гээд Заремба хэдэн алхам ухраад:

	— Би буудаж алахгүй. Гэвч эднийг би суллан тавьж чадахгүй. Тийм эрх надад байхгүй гэлээ. 

	Залуучууд нэг дор бөөгнөрч, цэргүүдээр хүрээлэгдэн явж байв. Птаха бас л цусаар ханиаж цагаан цасан дээр улаан ягаан толбо үлдээсээр явлаа. Зовж зүдэрчихсэн Людвигагийн суусан чарга хойноос яваа тул эднийг дахин зодсонгүй. Франциска цэргүүдийн хажууд сууж дув дуугүй бөгөөд ууртайяа явж байлаа. 

	Раймонд, Птахаг сугадаж тохойг нь элгэндээ чанга наалдуулан тэвэрчээ. Птахийн бие тун базаахгүй байлаа. 

	— Раймонд оо, чи бид хоёр унтаж байж нэр төрөө алдлаа даа. Хэнтэй бүжиглэхээ хожим мэдэг гэж шүдийг минь булга цохисон нь зүйтэй байна!

	... ... ...

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

